
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УДИРТГАЛ

	1960—1980 он бол монгол яруу найраг хөгжлийн шинэ шатнаа дэвшсэн үе юм. Энэ үед манай яруу найраг утга агуулгаар улам гүнзгийрэн урлах эрдмийн хувьд баяжиж ерөнхий тоочилтоос ангижран тодорхой дүрслэл рүү, өнгөц сэтгэгдлээс зайлсхийн гүн сэтгэмж рүү шилжин хөгжих явцдаа хөдөлмөрийн шинэ хүний дотоод сэтгэлийн нууц дүрслэгдэхүүнийхээ мөн чанарыг яруу сайхнаар нээн харуулсан уран санаа тод дүрслэл бүхий уянгын болон бодол эргэцүүллийн шүлгээр баяжин бүхий л хэлбэр сэдвээр жигдрэн хөгжиж уран сайхны шинэчлэл гарсан билээ. Монголын яруу найрагт гарсан энэ шинэчлэлийн уг үндэс нь 1960 онд БНМАУ феодализмаас социализмд шилжих капиталист биш хөгжлийн замын шат дуусаж хөгжлийн шинэ үе-социалист нийгмийг байгуулах өрнүүн хөгжлийн замд орсонтой холбоотой. Социалист нийгмийг бүтээн байгуулах дуусгах энэ шинэ үеийн үндсэн агуулга болсон социализмын материал техникийн бааз байгуулах явцад улс нийгмийн амьдралд гарсан гүн гүнзгий өөрчлөлт, ард түмний материалын болоод оюуны соёлын дэвшил нь яруу найргийн хөгжилтөд нөлөөлж шинэ дүр, сэдвийг дэвшүүлэн тавьж, уран чадварын өндөр түвшнийг шаардсан билээ. Яруу найргийн өмнө дэвшүүлэн тавьсан нийгмийн энэ захиалга, даалгаврыг манай зохиолчид хэрхэн шийдвэрлэж буй талаар Монголын зохиолчдын III их хурлаас (1962): «Манай эх орны хөгжлийн хурд, ард түмний амьдрал дахь өөрчлөлтүүд яруу найрагт зохих ёсоор нөлөөлж манай орчин үеийн яруу найргийг хөгжлийн шинэ шатнаа дэвшүүлэн гаргав. Одоо манай яруу найраг хэвшмэл болсон гоёчлон бичих хэлбэрээс холдож орчин үеийн ахуй амьдралд ойртож хүний сэтгэл санаа хөдөлмөр тэмцлийг тусган харуулдаг болов. Юуны өмнө яруу найргийн сэдвийн хүрээ өргөжиж яруу найрагчдын уран чадварын хэмжээ дээшилж байна. Яруу найргийн зохиол шүлгийн хэлбэр төрлийг баяжуулж дүрслэх аргаа улам сайжруулах талаар яруу найрагчид ажиллаж иржээ1» гэж тэмдэглэсэн билээ. Түүнээс гадна 1960—1980 оны яруу найрагт гарсан шинэчлэл бол өмнөх үеийн хөгжлийн зүй ёсны үр дүн, түүний үргэлжлэл байлаа. Өөрөөр хэлбэл, монголын шинэ яруу найргийг ардын аман зохиолын болон бичгийн яруу найргийн сэтгэлгээний дэвшилт уламжлалаас салангид авч үзэж болохгүйн адил 1960—1980 оны шүлгийн шинэлэг талыг түүний угтал болсон өмнөх үе буюу 1921 оноос хойших үеийн шинэ яруу найргийн хувьсгалт бадрангуй үзэл санаанаас ангид сэтгэхийн аргагүй. Иймд манай шинэ яруу найргийн хөгжлийн үе бүрийг эргэн харахад тус тусын өвөрмөц онцлогтойн зэрэгцээ уламжлал, шинэчлэлийн холбоотой нь ажиглагдана. Уран дүрслэлийн шинэ арга хэрэглүүрийг боловсруулах нь харьцангуй урт цаг хугацаа шаарддаг учраас нийгмийн түүхийн эрс эргэлтийн үеүдэд цоо шинэ үзэл санааг илэрхийлэх дүрслэлийн бэлэн загвар, арга хэрэглүүрийн бичгийн уран зохиол нь юуны өмнө аман зохиол, хуучин уламжлалаас эрэн сүвэгчилдэгтэй уялдан аман зохиол уран зохиолын холбоо харилцаа улам нягт болдог2 хууль зүйн дагуу 1920—1930-аад оны яруу найрагт ардын дуу, ерөөл магтаалын хэлбэр загварыг ашиглан хувьсгалт үзэл санааг илэрхийлэх нь түгээмэл байсан бол 1940—1950 онд яруу найргийн сэтгэлгээнд реалист хандлага ихсэн улс төр иргэний нийтлэл уянга давуутай хөгжсөн юм. Хэрэв 1921—1960 оныг яруу найргийн утга агуулгын шинэчлэлийн үе гэж хэлж болох бол 1960 оноос хойших үеийг урлах эрдэм, уран чадварын шинэчлэлийн үе гэж хэлж болно. Өөрөөр хэлбэл, 1921—1960 онд аман болон бичгийн яруу найргийн шилдэг дэвшилт өв уламжлалыг залгамжлан хувьсгалын үзэл санааг сурталчлах ардын хувьсгалаар бий болсон шинэ бодит байдлыг магтан дуулах чиглэлээр улс-төр-иргэний бадрангуй өнгө аястай болсон агуулгын шинэчлэлийн үе байсан бол 1960 оноос хойших хугацаанд улс төр иргэний бадрангуй өнгө аяс улам батажсаны зэрэгцээ сэтгэлийн уянга, хүүрнэл уянгын төрөл биеэ даан хөгжиж байгаль нийгмийн юм үзэгдэл, ажил хөдөлмөрийн гоо сайхан, хүний сэтгэлийн дотоод хөдөлгөөнийг нээн уянгалаг аястай, уран санаа бүхий шүлэг бичих хандлага ихсэж урлах эрдэм, уран чадварын шинэчлэл гарсан юм. Ийнхүү хувьсгалын эхэн үеэс Д. Нацагдорж, Ц. Дамдинсүрэн, С. Буяннэмэх, Г. Сэр-Од, Д. Сэнгээ, Д. Цэвэгмид, Ч. Лхамсүрэн, Ц. Цэдэнжав зэрэг ахмад зохиолчдын эхийг нь тавьсан манай шинэ яруу найраг цэцэглэн хөгжсөөр 1960 хэдэн онтой золгож төрөл хэлбэр сэдэв, агуулга, дүр дүрслэл бүхий л талаараа жигдрэн яруу найргийн мэргэжлийн түвшин дээшилсэн бөгөөд «1960-аад оны яруу найргийн гол чанар бол жинхэнэ бичгийн яруу найргийн аргаар санаагаа нэвтрүүлэх замд уянгын жолоог баттай залж чадсан явдал юм3».

	Энэ үеийн яруу найраг урлах эрдмийн талаар үлэмж ахиж хуучин нэлээд хэвшмэл байсан ерөнхийлөн магтах, гадна талаас нь тоочих барилаас салж дүрсэлж буй зүйлийнхээ дотоод утга чанар хүний сэтгэлийн нууцыг нээн үзүүлэх хандлага гүнзгийрсэн нь зүй ёсны амжилт боллоо. Үүнтэй холбогдож уянгын бясалган бодох аяс, гүнзгийрүүлэн сэтгэх оролдлого хийн уншигчдад нэгийг хэлж ухааруулах чадалтай яруу найргийн бүтээл элбэгжив. Түүнчлэн шүлгийн гадаад хэлбэрийг өөрчлөн сайжруулан хэвшмэл хэлбэрээс ангижирч утга агуулга илэрхийлэхүйц айзам хэмнэл, бүтэц бүхий хэлбэрийг эрэлхийлэх хандлага гарлаа.

	Яруу найраг сэдэв, урлах эрдмийн хувьд үлэмж баяжин орчин үеийн чухал асуудал бүхэн шүлэгчдийн амин хувийн мэт болж чадсан нь анхаарууштай зүйл мөн4 өөрөөр хэлбэл, шүлэгчид сонгож авсан сэдэв, түүнийгээ урлах арга барилын аль нэгнээр бусдаас ялгарч өвөрмөц дуу хоолой нь төлөвшиж иржээ. Үүнд: Зарим шүлэгчдэд улс төр-иргэний нийтлэл уянга дагнан бичдэг гол төрөл нь болсон байхад нөгөө нь байгалийн гоо сайхан хүний сэтгэлийн хөдөлгөөнийг нээсэн сэтгэлийн уянгын чиглэлээр голлох, эсвэл хөдөө нутгийн малчин ардын амьдрал ахуйг дурсамжийн хэлбэрээр харуулсан хүүрнэл уянга бичих зэргээр аль нэг сэдэв төрөл хэлбэрээр дагнах болж энэ нь тухайн шүлэгчийн өнгө аяс өвөрмөц дуу хоолойг нөхцөлдүүлж байв. 1960 хэдэн оны яруу найргийн хөгжилтөд Ц. Дамдинсүрэн, Ц. Цэдэнжав, Б. Ахтаан, Ч. Лхамсүрэн, Д. Даржаа, Д. Тарва, С. Дашдэндэв нарын зэрэг ахмад яруу найрагчдын бүтээлийн зэрэгцээ нийтлэлуянгын талаар Ц. Гайтав, сэтгэлийн уянгын чиглэлээр Б. Явуухулан, уянгын найраглал туурвих талаар Д. Пүрэвдорж нарын хийсэн эрлийн олз түүнчлэн С. Дашдооров, М. Ширчинсүрэн, М. Цэдэндорж, Ч. Чимид, Д. Гомбожав нарын хувь нэмэр үлэмж бөгөөд Ш. Сүрэнжав, Д. Нямаа, Н. Нямдорж, П. Пүрэвсүрэн, П. Бадарч, Ш. Дулмаа, Б. Цэдэндамба, Д. Шагдарсүрэн нарын залгамж үеийн яруу найрагчид үүнийг батжуулсан юм. Сэтгэлийн уянга, улс төр-иргэний нийтлэл уянгын шүлгийн аль алинд тухайн төрөл хэлбэрийн онцлогоос үүдсэн бичлэг дүрслэлийн өвөрмөц ялгаа байсан боловч аль алинд нь уран санаатай бичих эрмэлзэл их байснаараа нийтлэг байв. Уриа лоозон, өнгөц магтаалын аястай бичлэгийн хэвшмэл хуучин хэв загвараас ангижрах хандлага 1950 хэдэн оны сүүлч үеэс ажиглагдсан нь 1960-аад оны эхээр тодорхой үзэгдэл болж яруу найраг хүний сэтгэлийн гүн рүү хандан шүлгийг уран санаа, уянгалаг аястай бичих талаар шинэчлэл гарлаа. Энэ үеийн яруу найрагт улс төр-иргэний уянга зүй ёсоор давамгайлж байсны дотор Ц. Гайтавын нийтлэл уянга бие даасан томхон үзэгдэл болж байв. «Яруу найрагч Ц. Гайтав бол гол төлөв уран нийтлэлийн шүлэг зохиол бичдэг учраас түүний уран бүтээлийн сэдвийн хүрээ их, агуулгын далайц өндөр байдаг билээ. Гайтав бол манай улс төр-иргэний шүлгийн мастер мөн. Гайтавын уран бүтээлд гарсан амжилтын нэг бол нийгмийн том сэдвээр зохиол бичихдээ нэгэн бодит дүрийг ашиглан түүгээр дамжуулан уран сайхны аргаар дүрслэх болсон юм. Өөрөөр хэлбэл, маш том юмыг жижиг юмаар уран санаатай дүрслэх болсон юм5» гэж түүнтэй нэгэн үеийн яруу найрагч Б. Явуухулан үнэлсэн нь Ц. Гайтав улс төрийн шүлгийг уран санаатай бичих талаар уран сайхны бүхэл бүтэн туршлага бий болгосныг хүлээн зөвшөөрсөн үг мөн.

	Яруу найргийн хөгжлийн явцад шүлэгчдийн бүтээлд ноёлж байсан магтаал аясыг хүний сэтгэлийн нандин чанар, байгалийн гоо сайхныг нээсэн уянгын хандлага түрэн гарч ирсэн нь ахмад залуу аль ч үеийн шүлэгчдийн бүтээлд нийтлэг ажиглагдаж байв. Ташрамд тэмдэглэхэд үүнээс өмнөх үед яруу найрагт хэвшмэл байсан өнгөц магтаалын загвар нь дан ганц аман зохиолын уламжлалаар тайлбарлагдах зүйл биш, нийгэм түүхийн тодорхой нөхцөл шалтгаантай холбоотой юм. «Нэг хүнийг тахин шүтэж байх үед манай утга зохиолд гарч ноёрхсон хэвшмэл хэв загварт хамгийн ихээр түлхэгдэн орсон зохиолын төрөл бол ямагт орчин үедээ шалмаг үйлчилдгийн хувьд яруу найраг байлаа. Нэг хүнийг тахин шүтэх нь тэмцэл зөрчлийг бүрхэгдүүлж дутагдлыг нууж дэвэргэн магтаж олон түмний санаж сарвайж бүтээсэн ололт амжилтыг нэг хүний алдар гавьяанд өргөмжлөн тохоож биширдэг билээ. Тийм учраас энэ үед яруу найргийн бүх төрөл дотроос ганцхан магтаал шүлэг өндөр үнэлэгддэг байлаа. Ийнхүү манай яруу найраг нэг хэвийн магтаал шүлгийн үерт автаж хэвшмэл хэв загварт баригдсан билээ6». Мөн байгаль нийгмийн амьдралыг уянгын нүдээр илүүтэй харах болсон нь яруу найрагт уриа лоозонгийн бичлэгийн аясыг харьцангуйгаар их шаардаж байсан 1930—1940-өөд оны дайны үеийн нөхцөл байдал өөрчлөгдөн ард түмэн улам бүр энх амгалан аж төрөх болсонтой холбоотой байж болох юм. Уянгын шүлэгт бие биеэ давтах, хуулбарлах зэргээр нэлээд ижилдүү болох хандлага ажиглагдаж байсан боловч сэтгэлийн уянгыг өвөрмөц содон бичиж чадсан яруу найрагчид олон бий. Тухайлбал, сэтгэлийн уянгын шүлгийн хөгжилд гоо сайхны маш нарийн мэдрэхүй, туйлын уянгалаг зөөлөн дуу хоолойтой, уран яруу найруулгын зохирсон хөг аялгуутай Б. Явуухулангийн эрэл, уран сайхны нээлт үлэмжхэн нөлөө үзүүлсэн юм. Түүний уран бүтээлийн үндсэн шинж бол өөрийнх нь тодорхойлсноор «эх нутгийн уянга» бөгөөд Монголын зохиолчдын III их хурлаас «манай яруу найрагчдын дотроос голдуу уянгын шүлэг бичиж байгаа Б. Явуухулан эх орныхоо сүр жавхлант байгаль, эзэгнэн төрсөн хүн ардынхаа сэтгэл санааг дүрслэн үзүүлдэг7» гэсэн нь уран бүтээлийнх нь үндсэн хандлагыг тодорхойлж байна. Тэгэхдээ Б. Явуухулан бол жирийн нэг авьяастай уянгын шүлэгч бус, уянгыг уран бүтээлийнхээ хөтөлбөр болгон шинэчлэл хийхдээ зөвхөн өөрийн уран бүтээлд төдийгүй монголын яруу найрагт түүнийг төгөлдөржүүлэх талаар зорилт дэвшүүлж амьдралд хэрэгжүүлсэн төдийгүй яруу найргийн онолын үүднээс ч чиглүүлж байлаа. Тухайлбал, 1960 хэдэн онд «Хүний сэтгэлийг илэрхийлдэг яруу найраг тэр чигээрээ уянга билээ. Гэтэл манайд уянга гэдэг үгийн утгыг явцууруулж зөвхөн янаг амрагийн уянгыг «уянгын шүлэг» гэж ойлгоод иргэний сэдэвт уянга, улс төрийн сэдэвт уянга, драмын зэрэг уянгын шүлгүүдийг уянгын шүлэг биш мэтээр ойлгох явдал үзэгдэж байна. Тэд янаг амрагийн шүлгээс бусад шүлгүүдэд сайн санаа л хэрэгтэй. Харин уянга бол заавал биш гэж төөрөлдөж байна. Тийм ч учраас манай ихэнх шүлгүүд хэдийгээр санаа сайтай боловч (заримд нь санаа ч байхгүй мөртөө) уян налархай биш хүйтэн сэтгэлтэй, давсгүй цай шиг сул шүлгүүд болж байна. Уянгагүй шүлэг бол амьгүй бие гэсэн үг. Манай ихэнх шүлэг уянгагүй учраас богино насалж байна... Сэдэв гэдэг хэзээ ч мөнх байх бөгөөд сэдвийг яруу найрагт «мөнхжүүлэгч» нь ур чадал, уянга хоёр юм8, гэж бичиж байсан нь үүний гэрч юм. Б. Явуухулан яруу найргийн уянгын хандлагад уран санааг бас хамааруулж байсан бололтой. Ийнхүү 1960-аад онд монгол яруу найргийн уран чадвар эрс дээшилж шүлгийг уянгалаг агаад уран санаатай бичих талаар үлэмжхэн амжилт олсон билээ. Тэгэхдээ 1960 хэдэн оны яруу найргийн уянгыг дан ганц Б. Явуухулангийн урлах эрдмийн хүрээнд байсан мэтээр ойлгож болохгүй нь тодорхой. Тэр үед уянгын их мастер Б. Явуухулангийн өргөсөн уран санаа, уянгын тугийн дор цөм нэгдсэн ч гэсэн түүнд дагаар оролгүй шүлэгч бүр өөр өөрийн өвөрмөц дуу хоолойтой байсныг Ц. Гайтав, Ч. Чимид нарын нийтлэл уянга, Д. Пүрэвдоржийн уран цэцэн шүлэглэх аяс, С  Дашдооровын хүүрнэл уянга, М. Цэдэндоржийн гүн ухааны сэтгэлгээ, М. Ширчинсүрэнгийн байгалийн болон аж байдлын уянга, Н. Нямдоржийн энгүүн агаад реалист дүрслэл, Д. Гомбожавын сэтгэлийн уянга болон тэднийг залгамжлан хожим тодорсон Ш. Сүрэнжав, П. Пүрэвсүрэн, Д. Нямаа, П. Бадарч, Ш. Дулмаа нарын өвөрмөц бүтээлүүд харуулж байна. Ийнхүү энэ үеийн «Яруу найргаас монгол зохиолын уламжлал болон дэлхийн дэвшилт яруу найргийн нөлөөг хослуулж, зохиолч бүр өөрийн дуу хоолойг зөв сонгосон нь харагддаг билээ. Эрлээс олсон энэхүү олз нь санаа сэтгэлийн ертөнцөд нэвтэрч чадсан хийгээд уран сайхны нээлтээр баян дэлгэр байсанд оршино. Эдгээр нь дурдсан зохиолчдын хувьд уран бүтээлийн илэрхий өсөлт төдийгүй 1960-аад оны монголын яруу найрагт өрнөл болсон юм9»

	Энэ үед монгол яруу найргийн сэтгэлгээг дэлхийн сонгодог зохиол, ялангуяа зөвлөлтийн шилдэг шүлгийн нөлөө улам баяжуулсан нь зохиолчдын мэдлэг боловсрол улам дээшлэн уран зохиолын орчуулга үлэмж хөгжсөний зэрэгцээ ЗХУ-д утга зохиолын дээд боловсрол эзэмшсэн олон авьяаслаг шүлэгчид яруу найрагчдын эгнээнд орж ирсэнтэй холбоотой. 1960-аад оноос яруу найргийн сэдвийн хүрээ урьд урьдаас өргөжин шүлэгчдийн уран чадвар эрс дээшилсэн бөгөөд яруу найраг бүхэлдээ хүний тухай дуулал байдаг тэр хуулийн дагуу энэ үеийн яруу найргийн төвд шинэ хүний дүрслэл тэргүүн байранд тавигдсан явдал бол тэмдэглэх зүйл мөн. Манай яруу найрагчид өөрийн үеийн шинэ хүнийг дүрслэхдээ түүний үзэл санаа, дотоод сэтгэлгээ, хүч чадал, зүтгэл бүтээл бүхэн нь түүний амьдарч байгаа социализмын эрин үе, ард түмний төлөө байх ёстойг онцлон анхаарсан нь ихээхэн учир холбогдолтой юм. «Энэ хорвоо дээр хүн болсны утга учрыг уянгалан шүлэглэх явдал яруу найрагт гол байр эзлэх болсныг бид хувь заяаныхаа эзэн болсон шинэ нийгмийн хүний сүр хүчийг магтан дуулах эрин цагийн их зорилтоос дэвшигдсэн чухал сэдэвтэй холбон тайлбарлаж байна» (Цэнд, 1972, 16 дахь тал). Түүнчлэн энэ нь гүн ухааны буюу бодол бясалгалын уянга бичих хандлага улам ихэссэнтэй холбоотой байж болох юм. «1950-аад оны сүүлч 1960-аад оны эхэн үеэр монголын яруу найрагт зонхилох байраа эзэлсэн уянгын шүлэг 1970-аад он гэхэд урьдын амжилтаа бататгах журмаар хөгжиж ирэв10». Ийм учраас энэ үеийн яруу найргийн нэрт төлөөлөгч Б. Явуухулан «1960-аад оны эхээр манай яруу найрагт шинэчлэл гарч шинэ аяст нийт яруу найргийн бүтээл шилжиж эхэлсэн учраас 1960-аад оны сүүлийн хагас 1970-аад оны эхний хагасын хугацаа бол манай яруу найрагчид залуу хөгшингүй дасгал сургууль хийсэн жилүүд байлаа. Өөрөөр хэлбэл, эрэл хайгуулын жилүүд үргэлжилж байлаа. Тийм учраас яруу найрагт шинэ шинэ олз өргөн дэлгэр орж ирэхийн зэрэгцээ гэнэдэж зарим юман дээр алдах явдал ч гарч байлаа. Энэ бол зүй тогтолтой асуудал юм11» гэсэн нь энэ үеийн яруу найргийн хөгжлийн төлөвийг тодорхойлж байна. Диалектик хууль зүйн дагуу аливаа зүйл хөгжихдөө хувьсах тогтнохын нэгдэлд оршин уламжлал шинэчлэлийн холбоог дамждаг билээ. Өөрөөр хэлбэл, аливаа хөгжиж буй зүйл хувьсахын хамт тогтнож, тогтнохын хамт хувьсан шинэчлэл нь дараагийн шатанд уламжлал болдог билээ. Иймд хувьсал хөдөлгөөний явцад гарч ирсэн шинэ зүйлийг бататган төлөвшүүлэх үе шат заавал байдаг бөгөөд энэ нь ч цаашид түүнийг шинэчлэгдэн хөгжихийн үндсийг бүрдүүлдэг байна. Энэ утгаар авч үзвэл шүлгийг тодорхой дүрслэл бүхий уран санаатай бичиж уянгалаг аясаар баяжуулах талаар өмнөх үеийн нэрт яруу найрагчдын хийсэн эрлийн олзыг эзэмшин батжуулах үе гэж 1970 хэдэн оныг хэлж болно. Үзэл санаа, уран чадварын илэрхий доголдолтой үлбэгэр сул бүтээлийг төдийгүй 1960-аад онд онц их буруушаагддаггүй байсан «дундаж шүлгийг» хурцаар шүүмжилсэн үгс дуулдах болсон нь яруу найргийг бүхэлд нь үгүйсгэсэн хэрэг биш харин түүний хөгжил дэвшлийн нэг үзүүлэлт юм. Ийнхүү 1970 хэдэн онд эх орныхоо социалист бүтээн байгуулалт нам эх орон хөдөлмөрийн яруу алдар улс нийгмийн амьдралд тохиолдсон онцлог тэмдэглэлт явдлыг магтан дуулж уншигч түмнийг амжилт өөд уриалан дуудсан улс төр иргэний нийтлэл уянга, байгаль нийгмийн юмс үзэгдлийн гоо сайхан, хүний сэтгэлийн дотоод нандин чанарыг нээн дүрсэлсэн сэтгэлийн уянгын аль алинд 1960 хэдэн онд гарсан шинэчлэл улам батажсаны зэрэгцээ бодол эргэцүүллийн уянгын шүлэг төлөвшин хөгжсөн юм. Өөрөөр хэлбэл, 1960 хэдэн оны үед нэлээд шүлэгчдийн бүтээлд эрэл туршцын байдалтай байсан бодол эргэцүүллийн гүн сэтгэмж нэлээд түгээмэл болж ерийн зүйлээс уран санаа, бага юмнаас том санаа ургуулан сэтгэж улмаар орчлонгийн жам ёс, амьдралын учир утгыг нээн бичих эрмэлзэл ихэссэн байна. Иймд «1970 хэдэн онд «яруу найргийн бүтээлд улс төр иргэний чиглэл дээр дайчин уриалагч шинж нь илүү тодорхой болж утга уянгын чиглэл дээр уянгалаг аяс нь улам ч зөрүү, найруу бөгөөд хүний сэтгэлд хүрэх чадал нь өсөж байна. Яруу найргийн хэл найруулга, дүр дүрслэлд ч гэсэн ахиц гарч хэлний уран дүрслэлийн арга хэлбэрийн олон талыг идээшлүүлэн ашиглах, үгийн утгыг нягтлан бодох оновчтой сонгож хэрэглэх талаар сайхан туршлага хуримталж байна. Мөн 1960 оны дунд үеэс яруу найрагт байраа эзэлж эхэлсэн гүн ухааны аястай бодол бясалгалын яруу найргийг хөгжүүлэх талаар зохих амжилт олж байгааг сайн зүйл гэж бодож байна12» гэж утга зохиол судлаачид олзуурхан бичиж байв. Энэ үед ахмад болон дунд үеийн олон яруу найрагч бүтээлээ туурвиж байсны дотор Б. Явуухулан улс төр иргэний шүлгийг уянгалаг агаад уран санаатай бичих талаар эрэл хийж, Д. Пүрэвдорж уянгын найраглал туурвих талаар уран сайхны туршлага бий болгон шинэчлэл хийсний зэрэгцээ өмнөх үеийнхээ уран чадварын ололт, уран сайхны туршлагыг залгамжлан авч шинэчлэн хөгжүүлэх эрмэлзэл бүхий Т. Галсан, Д. Цоодол, Д. Урианхай, Б. Хүрэлбаатар, Л. Лувсандорж. Т. Очирхүү, Б. Лхагвасүрэн, З. Дорж, С Оюун, Д. Алтанхуяг, Г. Нямаа, Д. Даваашарав нарын зэрэг найрагчид 1970 хэдэн оны дунд үеэс өвөрмөц дуу хоолойгоороо тодрон гарсан билээ. Мөн шинжлэх ухаан техникийн дэвшлийн эрин үеийн хүний сэтгэл санааг илэрхийлэхэд агуулга хэлбэр аль алинаараа тэнцэхүйц бүтээл туурвих, үгийн утгын харьцааг шинээр нээн шинэ содон дүрслэлтэй бичих эрмэлзэл эдгээр нөхдийн бүтээлд ажиглагдаж байв. 1970 хэдэн онд яруу найрагчид шүлгийн бараг ихэнх төрөл хэлбэр сэдвийг хамарч бүтээлээ туурвисны дотор урьдын адил орчин үеийн сэдэвт анхаарлаа төвлөрүүлсэн нь тэмдэглэх ололт мөн. Орчин үеийн хүмүүсийн сэтгэл зүрхийг догдлуулсан чухал үйл явдлууд тухайлбал, Дархан, Эрдэнэт, Багануурын бүтээн байгуулалт, социалист аж төрөх ёсыг хэвшүүлэх, нийгмийн социалист өмчийг нүдлэн хамгаалах ариун цагаан хөдөлмөрийг шүтэн бишрэх талаар намаас дэвшүүлсэн лоозон, монгол зөвлөлтийн найрамдлын бас нэг яруу тод жишээ болсон сансрын хамтарсан нислэг яруу найрагт тод томруун тусжээ. Шинэ нийгэм байгуулж буй өнөө үеийн хүмүүсийн дүр төрх сэтгэл оюуны баялаг, үзэл санааны өөдрөг сайхан тэмүүллийг яруу найргийн хэлээр тусган харуулсан олон бүтээл гарлаа. Ийнхүү монгол яруу найраг эх орондоо социализм байгуулж буй хөдөлмөрийн хүний уянгын дүрийг уран санаа бүхий тод дүрслэлээр нээн харуулсан нийтлэл уянга, сэтгэлийн уянга, хүүрнэл уянга, бодлын уянгын бүх хэлбэрээр жигдрэн хөгжсөн юм. Мөн хөгжил дэвшлийн замд саад болсон хуучны хоцрогдол, доголдол дутагдлыг илчлэн шүүмжилсэн шог хошин шүлэг бичигдэж уншигч олныг ямагт сайн сайхны зүг уриалан дуудаж социалист нийгмийн ололтыг хамгаалан бататгаж байв. ЗХУ болон социалист хамтын нөхөрлөлийн бусад орон дэлхий нийтийн шилдэг зохиолоос бүтээлчээр суралцан үндэснийхээ дэвшилт уламжлалыг залгамжлан шинэчилсний үр дүнд монгол яруу найргийн сэдвийн хүрээ өргөсөн утга санаа нь гүнзгийрч эх орондоо социализм байгуулж буй өнөөгийн шинэ хүний уянгын дүрийг бүтээн урлах эрдмийн талаар баяжин шинжлэх ухаан техникийн эрин үеийн хүний бодол сэтгэлгээг нээн гүн ухааны аястай бичих эрмэлзэл ихэссэн амжилтаар 1980-аад онтой золгосон билээ. Энэ нь монгол орон феодализмаас капитализмыг алгасан социализмд дэвшсэн хөгжлийн явцад манай уран зохиол дорно дахины дундад зууны гоо сайхны сэтгэлгээний хүрээнээс дэлхийн сонгодог бүтээл ялангуяа ЗХУ, социалист хамтын нөхөрлөлийн орнуудын уран зохиолын нөлөө, ардын аман зохиол, эртний сонгодог зохиолын дэвшилт уламжлалд тулгаварлан хорь дахь эриний хамгийн тэргүүний уран бүтээлийн аргыг эзэмшсэний нэгэн жишээ болж байна. Хуучин монголын яруу найрагт малчин ардын сэтгэлийн догдлолыг илэрхийлсэн шүлэг зонхилж байсан бол одоо эх орондоо социализмыг байгуулж буй ажилчин хоршоолсон малчин, хөдөлмөрийн сэхээтэн, төрөл бүрийн ажил мэргэжлийн хүний уянгын дүрийг бүтээх болов. Энэ хөгжил хувьсал харьцангуй асар богино хугацаанд болсон нь уламжлал шинэчлэлийн зүйлс өвөрмөц маягаар нэгдэн нийлж уран сайхны сэтгэлгээний хуучин шинэ арга зэрэгцэн орших өвөрмөц нөхцөлийг бий болгосон юм. Ийм учраас монголын өнөөгийн нийт яруу найрагт төдийгүй нэг хүний бүтээлд ч гэсэн уламжлалт сургаалын шүлэг, домгийн сэтгэмж, чимэг тодотгол ихтэй, цэцэн цэлмэг хэллэгтэй ерөөл магтаалын дүрслэлийн аяс, европын сонгодог шүлгийн реалист арга, Зөвлөлтийн болон социалист хамтын нөхөрлөлийн бусад орны яруу найргийн нөлөө, шинжлэх ухаан техникийн дэвшлийн эрин үеийн хүний бодол бясалгал, ямар нэг хэмжээгээр харагддаг. Гэхдээ эдгээр нь саланги тусдаа бус цөм нэгдэн нийлж яруу найргийн нэгэн цогцос болсон байдаг. Энэ нь яруу найрагчдын бичлэгийн арга барил олон янз байхыг төдийгүй уншигчдын амт таашаал ч өөр өөр байхыг нөхцөлдүүлсэн юм. Зарим уншигч цэцэн цэлмэг хэллэгтэй найргийг сайн гэхэд нөгөө нь утга санааг эрхэмлэсэн шүлгийг онцлох жишээтэй. Энэ нь зарим үед нэг бүтээлийн талаар харилцан зөрүүтэй санал гарахын үндэс болдог удаа ч бий. Ийм учраас шүүмжлэгч Ц. Хасбаатар «Яруу найргийн тухай бодол» өгүүлэлдээ «Уран зохиолыг тухайлбал, яруу найргийг хүн хүн өөрийн гоозүйн сонирхол, амьдралын туршлагын үүднээс ухаарч үнэлдэг. Ингэхлээр яруу найраг бол тун субьектив зүйл гэдэг нь тодорхой байна13» гэж бичихэд хүрчээ. Гэвч яруу найраг, ер нь уран зохиол бол объектив ертөнцийн субьектив тусгал болохоос цэвэр субьектив зүйл биш. Түүнчлэн уран бүтээлийг үзэл санаа, уран сайхны үүднээс үнэлэх судлал шүүмжлэлийн шалгуур нийгмийн зүгээс хандах хэмжүүр бодит шинжтэй бөгөөд энэ нь уншигчийн сонирхолд хөтлөгдөх бус харин түүнийг залж чиглүүлэх учиртай.

	Яруу найргийн бичлэгийн олон янз байдал нь түүний агуулга хэлбэр, төрөл хэлбэр маш баялаг болохыг харуулж бүхий л талаар жигдрэн хөгжих боломжийг бүрдүүлж байна.


1: НИЙТЛЭЛ УЯНГА

	1960—1980 оны яруу найрагт улс төр-иргэний сэдэвтэй нийтлэл уянга урьдах бүх үеийн нэг адил эрхэм хүндтэй байрыг эзэлж нам эх орон, хувьсгалын яруу алдар энх тайван улс түмний нөхөрлөл найрамдал, социалист бүтээн байгуулалт хөдөлмөрийн утга учрыг магтан дуулж байв. Улс нийгмийн хамаарал бүхий онцлог тэмдэглэлт үйл явдалд хандсан ард түмнийхээ сэтгэлийн догдлолыг илэрхийлж орчин үеийнхээ дуу хоолой болж байдаг яруу найргийн хууль зүйн дагуу орчин үетэйгээ хамгийн гүн бат холбоо бүхий улс төр-иргэний нийтлэл уянга тэргүүн байранд байдаг нь зүй ёсны хэрэг юм. Улс нийгмийн амьдрал, нам эх орон, хувьсгал, энх тайван, найрамдлын тухай бодол санаа шинэ монголын иргэн бүхнийг догдлуулсаар байдаг болохоор энэ сэдвээр шүлэг бичээгүй яруу найрагч байхгүй байгаад гайхах хэрэггүй юм. Энэ нь нам ард түмэнтэйгээ ямагт хамт байж социалист бүтээн байгуулалтад хөдөлмөрчдийн бүтээлч идэвхийг өрнүүлэх, улс төрийн ухамсар, үзэл санааны үнэмшил итгэлийг дээшлүүлэхэд дэмжлэг үзүүлэн нам эх орон, социалист бодит байдал, ард түмнийхээ бүтээлч хөдөлмөрийн яруу алдрыг магтан дуулж хөдөлмөрчин түмний оюун санааны ертөнц улс төрийн сэтгэлийн догдлолыг зохиол бүтээлдээ үнэн зөвөөр тусгах үүргээ манай яруу найрагчид нэр төртэй биелүүлж байгаагийн гэрч юм. Улс төр иргэний сэдэвт шүлгүүд нь дүрслэгдэхүүнийхээ утга учрыг нийгэм улс төрийн үзэл бодлын үүднээс үнэлж цэгнэн уран сайхнаар танин мэдэж эх орны яруу алдрыг нь магтан дуулж ард түмний сэтгэлийн догдлолыг илэрхийлсэн уран нийтлэл аястай буй нь тухайн төрөл хэлбэрийн бичлэгийн онцлогоос урган гарсан зүйл мөн. Түүнчлэн улс төрийн уран нийтлэлийн бичлэгт магтаал аяс нэгдмэл байдаг нь манай яруу найрагт удтал хадгалагдаж буй магтаал шүлгийн уламжлалтай холбоотой. 1960—1980 оны улс төр-иргэний нийтлэл уянгад манай яруу найргийн том төлөөлөгч Ц. Гайтавын уран бүтээл онцгой байрыг эзэлдэг бөгөөд намын үйл хэрэгт олон түмнийг уриалан дуудсан хурц дайчин шүлгээрээ ард түмэндээ үнэлэгдсэн Ц. Гайтавын уран бүтээл бол манай орчин үеийн яруу найраг дахь биеэ даасан томхон үзэгдэл мөн14» Ц. Гайтав яруу найргийн энэ төрөл хэлбэрээр бичээгүй сэдэв байхгүйн зэрэгцээ хамгийн гол нь шаталсан мөрөөр бичсэн уран цэцэн хэллэг бүхий улс төрийн хурц дайчин уран нийтлэлүүд нь улс төр-иргэний нийтлэл уянгын бичлэгийн өнгө аясыг тогтооход зохих хувь нэмэр оруулсан юм. Ийм учир Ц. Гайтавын онож хэлсэн хурц дайчин үг, уран санаа бүхий улс төрийн уран яруу нийтлэл шүлэг нь шинэ монголын улс төр иргэний яруу найргийн найрал дуунд гоцлол дуучны дуу хоолой мэт тодын тод байдаг билээ.

	Зөвлөлтийн монголч эрдэмтэн Л. К. Герасимович «Монголын яруу найрагч Ц. Гайтавын уянга» өгүүлэлдээ Цэвэгмидийн Гайтав бол орчин үеийн монголын утга зохиолын иргэний нийтлэлийн яруу найргийн томоохон төлөөлөгч гэдгийг үнэлээд «Гайтавын нийтлэлийн яруу найргийн гол шинж чанар нь өндөр үзэл сурталтай, цог золбоотой бөгөөд чухал үйл явдлыг тусгадагт оршино. Хэлбэрийн хувьд сайн, тааруухан, нийтлэл чанар нь тод томруун илэрсэн, эсхүл ерөнхий нуршуу болсон гэх зэргээр Гайтавын зарим шүлгийн тухай ярьж болох боловч дүрслэн байгаа үйл явдлаа цаг ямагт яс махнаасаа сонирхсон нь илэрхий байдаг. Ц. Гайтав шүлэг найргаа хөндлөнгөөс ажиглаж хоосон тоочих маягаар биш, идэвхтэй оролцож сэтгэл хөдлөн дуулагчийн хувиар бичдэг юм15 гэсэн нь Ц. Гайтавын нийтлэл уянгын үндсэн шинжийг тодорхойлж байна.

	1960—1980 оны яруу найрагт манай нийгмийг удирдан жолоодогч МАХН-аа алдаршуулан магтах, түүхэн замнал, яруу алдрыг нь сэтгэлийн гүнээс бахархах аяс бүхий олон шүлэг дуу зохиогдсон нь улс төр иргэний уянгад эрхэм хүндтэй байрыг эзэлж төрийн шагналт яруу найрагч Ц. Гайтавын «Бие сэтгэлээрээ, бэх үзгээрээ» шүлэгт (1966) хэлсэнчлэн «Намын тухай шүлэг үх шүлгийн тэргүүнд гялалзаж, намын тухай дуу бүх дууны эхэнд эгшиглэж, намын тухай зураг бүх зургийн дээр заларч нарны доор нам өөрөө мандаж» байлаа. Энэ бол «Туг ард, нам гурав хамт өөд явсаар туяа татсан коммунизмын халуун гарыг атгах» ирээдүйд чиглэсэн эрин үед удирдан жолоодогч намынхаа яруу алдрыг үнэлсэн яруу найрагчийн чин сэтгэлийн үг юм. Ц. Гайтавын уран бүтээл нам ард түмэн эх оронтойгоо гүн бат холбоотойн учир эдгээр сэдвийг ихэд эрхэмлэн олон зохиол бичсэний дотор намын тухай бүтээлүүд нь үнэхээр «шүлэг бүхний (нь) тэргүүнд гялалзаж» байна.

	 

	Анх би

	ганцхан зүрхтэй

	      төрсөн юм

	Арван наймтайдаа 

	хоёр зүрхтэй болсон юм 

	      болсон юм.

	...Янаг сэтгэлтэй 

	хүүхэн хүний 

	      зүрх ч биш

	Яруу алдарт 

	намын гишүүний 

	      батлах байна.

	 

	гэж шүлэглэсэн нь яруу найрагчийн бүтээлд намын тухай дуулал хамгийн эрхэм хүндтэй байр эзэлдэг бөгөөд энэ сэдвээр бичихдээ зүрх сэтгэлээсээ ханддагийн жишээ мөн. Ийм учраас Ц. Гайтавын бичсэн намын тухай шүлгүүд ур утга төгс болсны хувьд ийм сэдвээр зохиогдсон бүтээлүүдийн тэргүүн магнайд дуурьссаар байна. Түүнчлэн ерөнхий тунхаглаж, өнгөц магтах хуучин хэвшмэл загвараас зайлсхийн намын тухай дууллыг чин сэтгэлийн гүнээс уран санаатай бичих талаар эрэлхийлсэн нь залгамж үеийн шүлэгчдэд уран сайхны туршлага болсон юм. Тухайлбал, «Намдаа өргөх үг» шүлэгтээ намынхаа алдрыг магтан дуулахдаа ерөнхий цагаан магтаал аясаар тоочин бичсэнгүй, уудам далайд сэлж яваа хөлөг онгоцны залуурчтай, улс орныхоо хөгжил дэвшлийн залуурч МАХН-ыг зүйрлэсэн уран санааг мөр бүхэнд нь шингээн

	 

	Малчин ардын

	өлгийд мэндэлж 

	      хөлд ороод 

	Маркс Лениний

	цагаан толгойгоор 

	      хэлд ороод

	Улсыг удирдах 

	залуур жолоог 

	      ултай барьж 

	Ухрахыг мэдэхгүй 

	хүрдийг нь ямагт 

	      урагш залахдаа

	Их Маркс

	Ильич Лениний

	      алтан дэнлүүг

	Итгэл зүтгэлийнхээ

	илч гэрэл

	      болгож асаагаад

	Түмний түрүү

	олны манлай

	      манай нам

	Түүхийн далайд

	онгоцоо мэргэн

	      олж жолоодоод

	Замбараа байхгүй 

	феодалын хар

	      хог дундаас гарч 

	Заяа муутай

	хөрөнгөтний өөдгүй 

	      лаг дээгүүр дүүлж 

	Тунгалаг өнгөтэй

	социалист шинэ 

	      нийгмийн далайд 

	Туг далбаагаа

	содон хурц

	      хийсгэн зорьсон юм... 

	Ариун социализмын

	галт онгоцон дээр

	      ажилчин малчин 

	Алх дөш

	уурга шилбүүртэйгээ 

	      хамтран сууж 

	Нэг бүлийн

	зайгүй халуун 

	      нөхөд болж

	Нэг нь нийтийн

	нийт нь нэгийнхээ

	      төлөө явж байна.

	Тэр их

	хүчирхэг онгоцны

	      залуур жолоог

	Тэргүүн манлай 

	манай нам

	      бат бариад

	Цэлмэг тэнгэрийн доогуур

	Цэнхэр далайн дээгүүр

	Цэвэр агаар

	Цэнгэлийн манлай зорьж явна

	 

	хэмээн ард түмнийхээ түүхэн замналыг урнаар шүлэглэсэн байна. Ийнхүү «1960-аад он гарсаар намын тухай шүлэг дуулал нь хэлбэр агуулгын хувьд улам төгс төгөлдөр болж магтаалт бичлэгийн уламжлалт аргыг зөвхөн өнгөний хэлбэрээр биш дотоод сэтгэлийн нууцыг нээхэд холбон улмаар бодол сэтгэмжийн бахархлын аястай болгосон нь тэмдэглэх ололт боллоо» (Цэнд, 1972, 67 дахь тал) Намын тухай дуулалд ардын аман зохиолын (цол дуудах) магтаал шүлгийн хэлбэр, аясаар МАХН-ын яруу алдрыг магтан дуулах бичлэг нэлээд байсан бөгөөд ийм шүлгийн тоонд Д. Даржаагийн «МАХН мандтугай (1966), П. Пүрэвсүрэнгийн «Гэгээн жаргалын нэр» (1963) шүлгүүдийг оруулж болно. Эдгээр шүлэгт МАХН бол «түмэн олны эх манлай төр улсын минь алтан жолоо» болсноороо «Ялан давшихын итгэл, энхжин цэцэглэхийн уриа, эгнэгт мандах тавилан, эв хамтын гэгээ» (Д. Даржаа) болж буйг магтан дуулж

	 

	Нам — Амжилт ялалтын жолоо

	Амьдрал тэмцлийн холбоо 

	Энх тайвныг дэвжээгч 

	Гэрэлт өнөөгийн нар 

	Гэгээн жаргалын нэр 

	(П. Пүрэвсүрэн) 

	 

	болохыг тунхагласан байна. Түүнээс гадна МАХН-ын түүхэн замналыг сэтгэлийн гүнээс магтан дуулах чиглэлээр олон шүлэг зохиогдсон бөгөөд тухайлбал, Д. Пүрэвдорж «Нам биднийг жолоодож байна» (1968) шүлэгтээ

	 

	Сүхбаатарын сайхан санаа 

	Төрийн жолоог түшиж байна 

	Сүлд намын саруул туяа 

	Түмний замыг засаж байна 

	Маргааш бүхний үүрийн туяанд 

	Манай ирээдүй үнэн байна 

	Нарны алтан шар замд 

	Нам биднийг жолоодож байна.

	 

	хэмээн утга төгөлдөр зарлан тунхагласан бол Даг. Жамьян найман мөрт шүлэгтээ (1964)

	 

	Нугаршгүй бүхний нуруу болохдоо хотойж үзээгүй 

	Нуршгүй хэрмийн хана болохдоо сөгдөж ухраагүй

	Хувиршгүй үнэнчдийн зам заахдаа төөрч яваагүй 

	Хувьтай нийгмийн хаалга татахдаа бөхийж ороогүй

	Нар шиг илчтэй навч шиг нахиатай ачит намаа

	Халуун гал шиг илчтэй ивээлтэй гэж хэлнэ би 

	Хатаасан ган шиг хатуу цул гэж бахархана би 

	 

	гэж МАХН-ын түүхэн замналыг бахархан шүлэглэжээ. Ийнхүү 1960—1980 онд МАХН-ын яруу алдрыг яруу найрагч бүр өөр өөрийн дуу хоолойгоор магтан дуулж олон шүлэг найраглал зохиогдсоны дотор Д. Пүрэвдорж «Би намын гишүүн» (1966), Ц Цэдэнжав «Намаа дуулнам» (1966), Ч. Чимэд «Нам тандаа баярлалаа» (1968), «Коммунистууд» (1964), С. Дашдооров «Коммунист» (1971), Т. Галсан «Ардын нам минь» (1974), Д. Чимэддорж «Нам» (1975), З. Дорж «Эрдмийн манлай нам» (1979), Д. Цоодол «Коммунистууд» (1980) зэрэг бүтээл намын дууллыг шинэ утга уран санаагаар баяжуулснаараа анхаарал татаж байна.

	МАХН-ын яруу алдрыг магтан дуулахдаа нам гэсэн ерөнхий ойлголтын үүднээс бус түүний нэгэн эс ширхэг болсон намын гишүүн, коммунистын сэтгэлийн доголдлыг илэрхийлэх чиглэлээр олон шүлэг зохиогдсон нь улс төр-иргэний сэдвээр тодорхой дүрслэлтэй, уянгалаг бичих талаар хийсэн эрэлтэй холбоотой юм. Б. Хүрэлбаатар «Намдаа хэлэх үг» (1971) шүлэгтээ:

	 

	Бүрэнхий шөнийг халсан

	Мандах нар шиг та 

	Бүгд найрамдах улсын 

	Нар нь болж заяасан юм 

	Үзэл бодлыг нь түгээсэн 

	Коммунистуудыг би

	Өнгөт нарны цацралтай 

	Зүйрлэнхэн дуулбал 

	Нарны нэгэн цацраг 

	Намын гишүүн билээ би 

	 

	гэсэн нь Намын сэдэвт ийм шүлгүүдийн нийтлэг шинжийг төлөөлж байна. Улс орноо оюун санааны талаар гэрэлтүүлэн удирдан жолоодогч намыг орчлонг гийгүүлэгч нартай зүйрлэх нь энэ сэдвийг уран санаатай бичих эрмэлзэлтэй холбоотой байв. Ө. Баасанжав «Наран цацралт намаа дуулъя» (1970) дууны шүлэгтээ:

	 

	Сүмбэрлэсэн цамхаг од руу тэмүүлсэн 

	Сүндэрлэсэн хотын царай гялалзсан... 

	Багширсан сүрэг түмээр шуугьсан 

	Бадамласан тариа шимээр найгасан... 

	Сацарсан гэрлээр эв хамт дуудсан 

	Саруулхан замаар цэхрэн шулуудсан... 

	Саран гоо монгол оронд минь 

	Сүрлэг дууны түрлэг цуурайтай 

	Ялалтад манлайлсан 

	Ололтод жолоодсон 

	Наран цацралт намаа дуулъя

	 

	гэж намаа нартай зүйрлэсэн нь үүний тодорхой жишээ мөн. Гэхдээ нам-нар гэсэн зүйрлэлт энэ утга бол 1960—1980 оны яруу найрагт гарсан шинэ зүйл биш бөгөөд аливаа онцолсон хүндэтгэлт зүйлийг нартай адилтган дүрслэх нь аман зохиолоос уламжлалтай билээ. Тэгээд ч ийм зүйрлэлт санаа олон яруу найрагчдын бүтээлд давтагдаж байсан нь хэвшмэл загвар болоход хүрсэн байна. Тухайлбал:

	 

	Үдийн нар шиг намынхаа ивээлийг 

	Өглөөний мэндээр ажилчид мэндэлж 

	(Ц. Цэдэнжав) 

	 

	Нараа нараа

	Нарандаа бид дуртай билээ 

	Нар шиг илчээр ивээсэн 

	Намынхаа алдрыг магтъя

	(Ж. Шагдар) 

	 

	Эх орон минь тэр цэцгийн шимт хөрс билээ 

	Энхрий нам минь гэрлээ өгөх ивээлт наран билээ

	(Д. Маам)

	 

	Нар адил илчтэй

	Од гараг тэнгэрт бий юү?

	Нам адил мэргэн хараатай

	Ач энэрэлтэн газарт бий юү?

	(Т. Галсан)

	 

	Нам! Монгол Ардын Хувьсгалт Нам

	Нар болсон мөнхийн алдарт манай нам

	(Д. Бямбаа)

	 

	Нарны гэрэл байхгүй бол

	Навч цэцэг төлжихгүй

	Намаа бид тэгээд 

	Нартай зүйрлэсэн юм аа

	(Б. Сосорбарам) 

	 

	Ганц нэг шүлэгт «Нам-нар» гэсэн ийм зүйрлэлт хэллэг байсан бол шүлгийн санааг ёстой л нар шиг гийгүүлэх нь дамжиггүй. Харин олон хүний бүтээлд ижил загвараар давтагдах нь тэдгээрийг нэг шүлгийн янз бүрийн хэсэг, хувилбар юм шиг болгож байгаа төдийгүй МАХН-ын яруу алдар түүхэн замналын баялаг агуулгыг бүрэн дүүрэн илэрхийлэх талаар учир дутагдалтай болж байна. Түүнчлэн П. Пүрэвсүрэн нэг шүлэгтээ:

	 

	Ардын хувьсгалт намаа би

	Алтан нарны нэг гэж 

	Авьяас мэдэн дуулахгүй юм бол 

	Газар дээр шүлэгч гэж явсны 

	Гавьяа нь юу билээ

	 

	гэж бичиж тогтсон хэвшмэл загварыг ашигласан төдийгүй В. Маяковскийн нийтэд танил хоёр мөрийг яльгүй өөрчлөн нэг хэвээр хуулан хялбарчилжээ. Нартай зүйрлэсэн хуучин санааг давтсанаар газар дээр шүлэгч явсны хэрэг бүтэх биш харин намынхаа ач гавьяа, түүхэн замналыг уран сайхны нээлттэйгээр магтан дуулж чадсан эсэхээс шалтгаална. Бичлэг дүрслэлийн ийм хэвшмэл загварт баригдсан тал бий боловч намын тухай бичихдээ яруу найргийн уран чадварын өндөр түвшинд уран сайхны нээлттэй бичих талаар олон шүлэгчид эрэл хийж зохих амжилтад хүрсээр байсан билээ. Намынхаа тухай шүлэглэхдээ ерөнхий үгээр тоочин магтах хэвшмэл хэлбэрээс зайлсхийн уран санаа бүхий тод дүрслэлтэй бичих талаар эрэлхийлсний нэг жишээ бол Б. Явуухулангийн «Уран нийтлэлийн уянга» (1961) шүлэг мөн. Энэ шүлэгт «хүлгийн явдлаар шүлгийн айзам тааруулж алган дээрээ аяны дугараа тавьж асарлах тэнгэрийн хаяаг түлхтэл, атриатах газрын энг тэлтэл дуулах... хүсэлдээ хөтлөгдөн удирдагч намын тухай онцлон дуулахдаа

	 

	Нам таны ууган баатрууд 

	Нарсан цоорхойд түүдэг асаахад 

	Нам та билгийн нүдээр 

	Түлсэн тэр түүдгийн дэргэдээс 

	Өнөөдрийн Дархан хотыг 

	Өндөр хүчдэлийн шугамыг 

	Ардын олон нэгдлийг 

	Амралт сувиллын газрыг 

	Алдарт эхийг минь 

	Агрономч аавыг минь 

	Эрдэмтэн ахыг минь 

	Инженер дүүг минь 

	Сууц байшинтай нь 

	Сургууль соёлтой нь 

	Улаанбаатар нийслэлтэй нь 

	Уудам тал нутагтай нь 

	Дэлхий дүүрэн нөхөдтэй нь 

	Дэлгэрч явах заяатай нь 

	Алган дээрх шигээ 

	Ажиглан харсан юм хэмээн

	 

	МАХН бол улс орныхоо ирээдүйг заан удирдан чиглүүлэгч гэдэг талаас нь онцлон тодорхой дүрслэлээр харуулсан байна. Ийм ч учраас дээрх тодорхой дүрслэлээсээ ургуулан бодож

	 

	Олж харсан бүхэн чинь 

	Олох социализм байсан юм 

	Холыг харах ухаанд чинь 

	Хотол түмэн итгэж байсан юм 

	Өнөөдөр би хувьсгалын нэг хүү 

	Өрлөг намынхаа жирийн нэг байлдагч 

	Нам таныхаа алдрыг дуулнам 

	Насан туршид дуулж явнам

	 

	хэмээн 1921 оны ардын хувьсгалын ялалт бол монгол орон социализмд дэвших замын эхэн байсныг гүнзгийрүүлэн сэтгэж намын яруу алдрыг магтан дуулах хүслээ илэрхийлсэн байна. Энэ шүлэг бол «улс төрийн шүлэг гэдэг нь ямар ч уянгагүй толгой холбож тоочсон сонины өгүүлэл шиг юм» байдгийг өөрчлөн «улс төрийн шүлэг гэдэг ойлголт дээрээ уянгыг нэмээд уянгын шүлэг гэдэг ойлголт дээрээ сэдэв, санаа дүрийг нэмбэл сая яруу найраг маань гарч ирнэ16» гэж үзэж байсныхаа дагуу улс төр-иргэний шүлгийг ерөнхий хуурай тоочилт, өнгөц магтаал, сүржин уриа лоозонгийн хэвшмэл загвараас ангижруулан ур утга төгс, уянгалаг тодорхой энгүүн дүрслэлтэй болгох талаар эрэл хийсний үр дүн юм. Ерөнхий тоочилтыг тодорхой дүрслэлээр сольж уянгалаг агаад уран санаатай бичих талаар Б. Явуухулангийн хийсэн эрэл амжилттай болсон нь зөвхөн түүний бүтээлээс төдийгүй залгамж үеийн шүлэгчдийн шүлэг найраглалаас тодорхой харагддаг. Үүний нэг жишээ бол Б. Явуухулангийн «Уран нийтлэлийн уянга»-аас 10 жилийн дараа 1971 онд Ш. Сүрэнжавын бичсэн «Нам» хэмээх шүлэг юм. Ш. Сүрэнжав энэ шүлэгтээ:

	 

	Эхээс мэндлээ ч үгүй, төрөө ч үгүй

	Энэ дэлхийд нэр зүсээ олоо ч үгүй байхад 

	Бидний тухай бодож байсан

	Билгүүн ухаантныг Нам гэдэг юм

	Өөрсдөө анх суух байр ч үгүй 

	Өнчин хайлаастай жалганы мухарт цуглаж 

	Өнийн их хэргийн тухай хэлэлцэж байхдаа 

	Өнөөгийн бидний суух 

	Өндөр өндөр барилгын 

	Арав хорин давхрын зураг төслийг 

	Анх зохиож байсан ухаантныг 

	Ачит нам гэдэг юм.

	Төрийн жолоог ардын гарт өгөх гэж 

	Түмэнд тунхаглан зарлах бичиг зохиож байхдаа 

	Гараг хоорондын буудал, хиймэл дагуул, зурагт радио 

	Ганган хотын солонгон гэрлийн мяралзаан 

	Эрин цаг гэж бидний ойлгодог 

	Эрээлжлэм их үйл явдлын дунд 

	Эрхэмсэг ноёдыг бус

	Эгэл ардыг залж аваачих гэж

	«Эв хамтын тунхгийг»

	Үсэг үсгээр

	Үйлс болгосон ухаантныг

	Ардын хувьсгалт нам гэж 

	Ам дүүрэн хэлдэг юм

	 

	хэмээн нам гэж юү вэ? гэсэн асуултад хариулах маягаар уран тодорхой дүрслэлтэй шүлэглэжээ. «Октябрийн ялгуусан их хувьсгалын цацарсан туяанд эрх чөлөөний тэмцэлд эрслэн босож хорвоо дэлхийд хоёр дахь октябрийг ялуулсан... шинэ монголын яруу найрагт октябрийн хувьсгал, монгол ардын хувьсгал хоёр гол нэгэн дүрслэгдэхүүн болж дуулах дууны магнайд түрлэг болон цуурайтаж» (Цэнд, 1972, 70 дахь тал) байгаагийн жишээг 1960—1980 оны яруу найргаас харж болно. Тэгэхдээ 1960-аад оноос манай яруу найрагчид октябрийн хувьсгалын ялалтын түүх, ач холбогдол, нөлөөллийн асуудлыг ерөнхийлөн тоочих байдлаар бус тодорхой зүйлтэй адилтган зүйрлэх зэргээр дүрслэлийн яруу хэрэглүүрийг ашиглан утга илэрхийлэх болсон нь тэмдэглэх зүйл мөн. Улс төр-иргэний нийтлэл уянгын нэрт төлөөлөгч Ц. Гайтав «Октябрь» шүлэгтээ (1967);

	 

	Азийн монголд хувьсгал мандуулсан Октябрь 

	Африк тивээс колоничлол зайлуулсан Октябрь 

	Холын антарктидад зул барьсан Октябрь 

	Хойд туйлд мөр ярайсан Октябрь 

	Сансарт хүртэл цацарсан Октябрь 

	Сугарт хүртэл сунасан Октябрь

	Суу нь Ленин, дуу нь аврор болсон Октябрь

	 

	хэмээн аман зохиолын магтаал шүлгийн аястай ч гэсэн октябрийн хувьсгалын ач нөлөөг хорьдугаар зууны түүхэн ололт амжилтуудтай холбон тодорхой өгүүлсэн байна.

	Тэгвэл яруу найрагч Д. Пүрэвдорж «Октябрийн тунхаг» шүлэгтээ (1967):

	 

	Хүнд хар дайн хэрэггүй

	Хүүхэд, нар, дурлал хэрэгтэй гэж 

	Энх тайвныг зарлиг болгон 

	Энэ тунхаг зарлан бичсэн юм.

	Хүн дотор нь жаргалаа харах 

	Хүндэт сайхан нэр нь дуурьсах 

	Эрхт хөдөлмөрийн зарлиг болгон 

	Энэ тунхаг зарлан бичсэн юм» 

	 

	хэмээн октябрийн хувьсгалын дараа Зөвлөлт засгаас баталсан анхны тунхгийг уншин тайлбарлаж буй байдлаар октябрийн хувьсгал ард түмэнд энх тайван амьдрал, эрх чөлөөтэй хөдөлмөрлөх эрх олгосныг бахархан магтжээ.

	Энэ мэтээр С. Доржпалам «Аврора», Ч. Чимэд «Аврора», Д. Тарва «Мөнхийн улаан од», Жан. Шагдар «Мөнхийн улаан од», Б. Явуухулан «Алдарт буудлага» зэрэг шүлэгтээ орчлон дахинд шинэ үеийг нээсэн октябрийн хувьсгалын яруу алдрыг магтан дуулжээ. Эдгээрийн дотор Октябрийн хувьсгал орчлонд шинэ үеийн эхлэл болсон бол Октябрийн хувьсгалын төлөө зэвсэгт тэмцлийн эхний дохиог домогт «Аврора» хөлөг онгоцноос өгснийг уран санаагаар баяжуулж бичсэн нь түгээмэл бөгөөд Ч. Чимэд «Аврора» шүлэгтээ:

	 

	Гэгээн хувьсгалын ялалтыг буу нь зарласан юм 

	Гэрэлт үеийн эхлэлийг дуу нь тунхагласан юм 

	 

	гэсэн нь ийм шүлгийн тодорхой жишээ мөн. Тэгвэл Б. Явуухулан «Алдарт буудлага» (1967) шүлэгтээ: 

	 

	Арван долоон онд манай гараг дээр 

	Алдар цуутай буудлага болсон юм. 

	Хуучин шинэ ертөнцийг зааглан 

	Хорвоод нүргэлсэн аврорын буудлага 

	Хувьсгалжсан оросын пролетарийн 

	Хоолой нийлүүлсэн уухай байсан юм. 

	Хорвоод нүргэлсэн Аврорын дуунаар 

	Хотол монгол нойрноос сэрсэн юм. 

	Залуурч Лениний эх оронтой 

	Заяа холбосон Азийн монгол 

	Тив алгасах пуужин адил 

	Нийгэм алгасах Хувьсгал хийсэн юм

	 

	гэх мэтээр Октябрийн хувьсгалын Аврорын анхны буудлага нь цаашдаа «гараг алгасах алдарт буудлага» байсанчлан октябрийн хувьсгалтай «Заяа холбосон Азийн монгол тив алгасах пуужин адил нийгэм алгасах хувьсгал хийх» эхлэл байсныг зэрэгцүүлэн холбож найралдуулан үзүүлснээрээ октябрийн бүтээлч үзэл санааны ач холбогдол, үр нөлөөг сонирхолтой бөгөөд гүн гүнзгий тайлж байна17. Нэгийг нь нөгөөгүйгээр сэтгэшгүй гүн бат холбоотойн учир Октябрийн хувьсгалын тухай шүлэг найраглалд Ленин тод томруун дүрслэгддэгийн зэрэгцээ улс төр-иргэний нийтлэл уянгад бие даасан мөнхийн сэдэв болсон хамгийн эрхэм хүндтэй гол дүрийн нэг нь их Ленин билээ. Их Октябрь, суут Лениний тухай өргөн дүрсэлснээр монгол яруу найргийн утга агуулга интернационалч шинж улам ч баяжсан бөгөөд 1960—1980 оны яруу найрагт Лениний тухай дуулал утга агуулга, урлах эрдмийн аль алинаар улам төгс төгөлдөр болсон юм. 1960—1980 оны монголын яруу найрагт Лениний тухай дүрслэхдээ Октябрийн хувьсгалын удирдагч, дэлхийн пролетари нарын багш, суут ухаантан бөгөөд орон бүхний ард түмэнд хөгжил дэвшлийн зам зааснаараа хүн бүрийн сэтгэл зүрхэнд дотно хүн болохыг тодчилж магтан дуулсан олон шүлэг дуу зохиогджээ. Төрийн шагналт яруу найрагч Ц. Гайтав «Ильичийн замаар», «Би Ленинтэй ярьдаг»; зэрэг шүлэгтээ нийгэм журмын шинэ амьдрал цогцлон байгуулж эв хамтыг зорих их үйлсэд их Лениний үзэл санаа «төөрүүлдэггүй луужин» мэт зам зааж «төгөлдөр их пуужин» мэт хөгжил дэвшлийн унаа болсныг дүрсэлсэн бол Ч. Лхамсүрэн

	 

	Алдарт хүнд зориулсан үнэн сэтгэлийн үгийг 

	Алгын чинээ хуудсанд бичсэн ч багадахгүй 

	Саруул гэгээн Лениний үлэмжийн дээд гавьяаг 

	Сая сая хуудсанд бичсэн ч багтахгүй

	 

	хэмээн 1958 онд «Ленин» шүлэгтээ хүн төрөлхтний өмнө байгуулсан үлэмжийн их гавьяаг нь бахархан магтсанаа улам батжуулж «эв хамт намын тэргүүнд Ленин яваа учраас эрх чөлөөний тугийг Ленин барьдаг учраас» түүний тухай магтан дуулж

	 

	Дөчин жилийн өмнө бичсэн ч 

	      эртдээгүй юм

	Түмэн жилийн дараа бичсэн ч 

	      оройтохгүй юм

	 

	хэмээн хөгжил дэвшлийн залуурч болж хүн төрөлхтний дунд мөнхөрсөн учир Ленин бол дуулал найргийн мөнхийн сэдэв юм гэсэн санааг илэрхийлсэн байдаг.

	Д. Даржаа энэ их хүний нэрийг хэлэхэд эхийн минь царай эцгийн минь энэрэл болсон энгийн дүр тодрох боловч эх дэлхий бүхлээрээ багтах аугаа их ухаан болохыг биширч (Ленин-1965) А. Самбалхүндэв монгол хэлнийхээ баялгийн дээжээр морин хуурынхаа эгшгийн сайхнаар бүх ард түмний багш Лениний тухай хилээс хил нэвтэрч хэлнээс хэлэнд дамжих аялгуу дуу зохиоход авьяасаа зориулах азтай төрснөө бахархан (Дуу дуунаас дуурьсах дуу 1960) С. Дашдооров Агуу Лениний гэрэлт дүр гэгээн сургаал ард түмний зүрх сэтгэлд уусан шингэсэн учир харандаа цаас нийлүүлэн хар зураг ноороглоход аяндаа бүтэж албадлагагүйгээр тодордог дадалтай (Ленин, 1961) болсныг өгүүлэх (Цэнд, 1972, 86 дахь тал) байдлаар суут Лениний гэгээн дүр хүн бүрийн зүрх сэтгэлд хоногшсон болохыг тодотгосон юм.

	Ийнхүү 1960—1980 онд С. Доржпалам «Ленин-хөлөг» (1961), Дашням «Ленин», Б. Имашхаан «Ленин», Ч. Лхамсүрэн «Ленин», Д. Пүрэвдорж «Ленин зүрхэнд бат оршиж байна» (1965), «Ленин багш мөнх» (1969), Б. Цэдэндамба «Лениний хөшөө», Д. Гомбожав «Ильичийн зүрх», Ц. Гайтав «Ленин» (1965), «Дөрвөн сарын хорин хоёрон» (1964), Т. Очирхүү «Ильичийн хуучин хүрэм» (1978), Д. Нямаа «Разлив нуур», Ж. Бадраа «Ленин багш» (1970) зэрэг олон шүлэг зохиогдон яруу найраг дахь их Лениний дүрийг шинэ сонин санаа дүрслэлээр баяжуулсан билээ.

	Сургаал онол нь улс орны нь хэмжээнд хэрэгжиж байгаа төдийгүй хувь хүний амьдралд ач тусаа өгдөг учир их Ленин хүн бүхэнд хамгийн дотно байдаг гэсэн санаатай олон шүлэг бичигдсэн нь 1960—1980 оны яруу найргийн нэг онцлог болж байна. Тухайлбал, Ц. Гайтав «Ленинтэй би ярьдаг» шүлэгтээ:

	 

	Хэний ч өмнө

	      Ленинтэй ярьдаг гэж

	Хэлэх эрхтэйдээ

	      бахархаж байдаг би

	«Хүрэн зандан

	      хаалгыг» нь нээгээд

	Хүндэт багшийн

	      «тасалгаанд» орлоо 

	 

	хэмээн бодит тодорхой зүйлийн тухай ярьж буй мэт сонин сэтгэмжээр «хамгийн хэцүү асуултад хариултыг Ленин өгдөг, хазайж мурийх явдлаас хамгаалж намайг түшдэг» хэмээн уран санаа өрнүүлэн шүлэглээд

	 

	Хүрэн өнгөтэй

	хавтсыг нь нээгээд

	Бүрэн чадалтай

	зохиолыг нь уншаад

	Ильич багштайгаа

	ингэж ярьдгийг

	Ихийн ихийг

	түүнээс сурдгийг

	Хэний ч өмнө Ленинтэй 

	ярьдаг гэж

	Хэлэх эрхтэйдээ бахархдаг 

	 

	гэж утгыг тайлсан байна. Тэгвэл Д. Цоодол "Ленинийг би таньдаг" (1975) шүлэгтээ Лениний сургаал дэлхий дахинд түгэн улс орныхоо хүн бүрд хүртээл болж буйг өгүүлээд

	 

	Хорвоогийн шаргал наран ганц байдаг ч гэсэн 

	Хотол дэлхийн хаана ч гэрэл нь туяарах юм 

	Үлэмжийн их хайр нь ертөнцийн хүмүүст хүртэх 

	Үнэний багш Ленинийг танихын учир энэ 

	 

	хэмээн ийм санааг урнаар илэрхийлжээ. Мөн Д. Наваансүрэн «Ленин багш» хэмээх дууны шүлэгтээ хүүхэд бүрийн сэтгэлд хамгийн ойр дотно, хүндтэй байдаг аав ээж, сургуулийн багш нарынх нь багш их Ленин байдаг тухай өгүүлэмжийг өрнүүлэн

	 

	Хүн бүхний багш аа 

	Хүндэт Ленин багш аа 

	Хүүхэд бидний багш аа 

	Хүндэт Ленин багш аа

	 

	хэмээн нийгэм улс төрийн том санааг хүүхдийн бодол сэтгэхүйд ойлгомжтой энгүүн байдлаар илэрхийлж хүүхдийн яруу найрагт Лениний дүрийг урласан нь анхаарал татаж байна.

	Лениний тухай бичихдээ манай яруу найрагчид магтаал шүлгийн тогтсон загвар, хэвшмэл тоочилтоос ангижран тодорхой дүрслэлээс уран санаа ургуулж уран сайхны нээлттэй бичих талаар эрэл хийж зохих амжилтад хүрсэн юм. С. Доржпалам 1961 онд бичсэн «Ленин-хөлөг» шүлэгтээ:

	 

	Мөчит аливаа амьтны 

	Мөлтөлж холтолж дийлээгүй 

	Мөсөөр бүтсэн далайг 

	Мөргөж хага зүссээр 

	Мөнх Лениний нэртэй 

	Атомын тэр хөлөг 

	Мөрдөх зам гаргасаар

	Мөн ч эртэй явна

	Газар дэлхийг бүхлээр нь 

	Хамт барьж хөлдсөн 

	Гаслант дарлалын мөсийг 

	Ханз татан зүсэж 

	Ленин өөрөө тэр жил 

	Хатуу бэрхийг туулсаар 

	Нээрэн ингэж явсан юм гэж 

	Хүнд сануулан урагшилна 

	 

	хэмээн шүлэглэсэн нь «ЗХУ-д үйлдвэрлэсэн атомын хөдөлгүүрт мөс зүсэгч «Ленин» нэртэй хөлөг онгоцны их чадлыг магтан бичсэн байдалтай боловч цаад санаа нь Лениний үйл хэрэг үзэл санаа хөрөнгөт ертөнцийн бүтэн гинжит дарлал ноёрхлын эсрэг мөс зүсэгч хүчит онгоц адил байсныг» (Цэнд, 1972, 87 дахь тал) гаргасан байна.

	Энэ үеийн яруу найрагт их Ленин хувьсгалын их жолоодогч, хөдөлмөрчин олны багш, суут ухаантан болохыг тодчилж

	 

	Таван тивийн цээжин дээр 

	Таван далайн мандал дээр 

	Улаан наран үүрд туяарна 

	Ухаант Ленин мөнх гийгүүлнэ 

	(Б. Бааст)

	 

	* * 

	 

	Хорвоо ертөнцийн өнгө тодрох гайхамшиг 

	Хотлыг гийсэн нарны ач аа хө 

	Хоймор залахад хийморь болж

	айл гэр тэтгэх Ленин багш минь 

	Хосгүй эрдмийн суут нар аа хө 

	(Ж. Бадраа) 

	 

	гэх мэтээр эв хамтад дэвших замыг гийгүүлэгч наран хэмээн магтаал шүлгийн уламжлалт сэтгэмжийн дагуу зүйрлэн магтсан санаа түгээмэл билээ. Мөн Ш. Сүрэнжав «Уулсын тэргүүн Гималай болсон ухааны оргил тэр хүн Ленин» хэмээн магтаж П. Пүрэвсүрэн «энэ зууны туг дээрх хүн» гэж үлэмжийн их Ленинг нэрлэсэн байдаг. Лениний тухай шүлэг зохиолд нэвт шингэсэн нэг санаа бол Лениний сургаал хүн төрөлхтөнд саруул сайхан ирээдүйн зам заан дэлхий дахинаа ялан түгж хөгжил дэвшлийн үйлсэд хэрэгжиж буй тул Ленин амьд, түүний үйл хэрэг мөнх гэдгийг онцлон хэлдэг явдал юм.

	Ийм ч учраас Монголын зохиолчид дэлхийн хөдөлмөрчдийн их багш Ленинд зориулж бүтээсэн номоо В. Маяковскийн шүлгийн нэрээр «Ленин амьд бүхнээс амьд» гэж нэрлэсэн нь түүнд орсон шүлэг найраглалын утга санааг цомхотгон хураангуйлсан нэгдмэл гарчгийн чанартай юм. Сургаал нь дэлхий дахинаа түгсэн аугаа их хүн болох тухайд их Лениний дүрийг тусгасан бүтээлийн дотор 1970-аад оны эхээр зохиогдсон Д. Нямаагийн «Манай дэлхий аугаа том» шүлэг цөөн үгэнд баялаг утга шингээн уран санаатай бичсэнээрээ онцлогтой. Уг шүлэгт

	 

	Манай дэлхий аугаа том 

	Мандах нар талд нь тусдаг юм 

	Манай дэлхий аугаа том 

	Мөнх амьдрал дээр нь байдаг юм 

	Манай дэлхий аугаа том 

	Манлай Ленин энд төрсөн юм

	 

	хэмээн маш өргөн дэлгэр агуулга, гүнзгий санаа илэрхийлэхдээ дэлхийн том эсэхийг батлах гэсэн бус харин Лениний үзэл санаа хэчнээн аугаа их болохыг уран дүрээр хэлсэн байна. Эхний дөрвөн мөрд дэлхий аугаа их болохыг орон зай цаг хугацааны хувьд хэлсэн нь сүүлийн хоёр мөрд хэлж буй шүлгийн гол утга санааг улам ч тодосгон өгч буй мэт ажээ.

	Их Ленинийг агуу их суут хүн болохыг харуулахын зэрэгцээ түүний эгэл даруу зан, энгийн чанарыг тодчилон аж амьдралын жирийн нөхцөлд үйл явдал бүхий тодорхой дүрслэлээр харуулсан нэлээд шүлэг гарсан нь их Лениний сэдвийг уран санаатай бичих талаар манай яруу найрагчдын хийсэн эрлийн үр дүн байсан юм. С. Дашдооров «тэр хүн Ленин» байлаа. (1969) шүлэгтээ Ленин Разлив нуурын орчим эгэл жирийн хадланчийн дүрээр дайсны хавчлага сэрдэлтээс нуугдан байсныг дүрслээд

	 

	Тэглээ ч асар их удаагүй 

	Ойд төөрсөн хоёрын байтугай 

	Тэнүүн энэ орчлонгийн дэвших замыг 

	Ленин яг зааж өгсөн юм. 

	Ерийн түмэн үгээгүйчүүдийн 

	Жаргах цаг ирснийг тунхаглаж 

	Ертөнц дэлхийн ирээдүй-эв хамт гэж 

	Ленин намаа нэрлэж зарласан юм

	 

	гэсэн санааг илэрхийлсэн бол 1917 оны 8 дугаар сард Ленин хувьсгалын хэргээр яваагаа нуун дайсныг төөрөгдүүлэхийн тулд уурын тэрэгний галч болж Финляндад нууцаар нэвтэрсэн түүхэн үйл явдлаас сэдэвлэн 1970-аад оны сүүлээр Д. Нямаа «Галч» шүлгээ бичихдээ тэр үедээ Ленин зөвхөн нэг уурын тэрэгний галч биш харин улс орныхоо галыг асаах улаан хувьсгалын галч байлаа гэсэн уран санаа өрнүүлэн Даян дэлхийн хувьсгалын гал асаах дархан Октябрийн галч байлаа гэсэн утга илэрхийлсэн нь Лениний тухай шүлэгт хэлсэн шинэ санаа болжээ. Эдгээр нь Лениний намтрын зурвас хэсгийг яруу найрагт тусгасан зүйл төдий бус суут энэ хүний эрхэм нандин чанарыг эгэл даруу зан нь улам ч баяжуулж байсныг тодруулан ерөнхий тоочилтоос зайлсхийн тодорхой дүрслэлээс уран санаа илэрхийлж бичих талаар хийсэн бүтээлч эрэл байсан юм.

	«Далаад онд бичигдсэн Лениний сэдэвт шүлгүүдээс яруу найрагч Ш. Сүрэнжавын «Ильичийн хөшөө яагаад энгийн байна вэ?» гэдэг шүлэг уран санааг боловсруулсан байдал, дүрслэлийн онцлогоороо бусдаасаа нэлээд онцлог байна» (Өлзийбаяр, 1982, 108 дахь тал). Уг шүлэгт:

	 

	Ильичийн хөшөө

	Яагаад

	Энгийн байна вэ?

	Яагаад

	Элдэв чимэггүй байна вэ?

	 

	хэмээн суут Ленинийг хүндэтгэн бахархсан сэтгэлийн гүнээс асууж түүний тухай

	 

	Ленин

	Их мэргэн

	Багш хүн биш гэж үү

	Гэтэл

	Магнайд нь яагаад сар гялалзуулж

	Манлайд нь яагаад нар сацруулж болсонгүй вэ? 

	 

	хэмээн алдар цуутныг өргөмжлөн хүндэтгэх уламжлалт хэм хэмжээтэй жишин харьцуулж эргэцүүлэн бодсоноо утгын хувьд өрнүүлэн «эгэл жирийн хүн бүхний хань нөхөр, эгэл даруугийн жинхэнэ үнэн жишээ болсон «Ленин бол» эевэргүү энхрийхэн, инээмсэглэсэн, эгэл дотно. эцэг мэт энгийн энэ л төрхөөрөө эгнэгт бидний сэтгэлд үлдсэн юм.... Ильичийн хөшөө энгийн байдгийн учир энэ дээ хэмээн төгсгөсөн нь шинэ сонин сэтгэмж бүхий уран санаа юм. Их Ленин суутан бүхнээс илүү аугаа их хүн боловч хүн бүхэнд дотно эгэл жирийн дүрээрээ дэлхийн хөдөлмөрчдийн зүрх сэтгэлд мөнхөрсөн тухай ийм санааг Л. Лувсандорж «Лениний дүр» (1968) шүлэгтээ утгын өрнөл бүхий уран санаатай илэрхийлсэн юм. Эл шүлэгт:..

	 

	Ленинийг

	орчлонгийн бүх

	      эрхэм үзэсгэлэнгээр шагная

	Оройн дээд

	эрдэнэ болгож шүтье

	Ленин

	жанждын их жанжин

	      жавхлант хоолойгоор хорвоог дагуулагч...

	 

	гэж магтлаа.

	 

	Ильичийг

	Зүүдний орчлонд үзсэн мэт

	Энгүүн дүр нь

	Зүрхний гүнд буусангүй

	Боть шоголоор

	Хүлцлийн маани цээжлүүлсэн

	Болчимгүй авирлагч

	Эрт эдүгээгийн хаадтай

	Үнэний илдийг ардын тулд атгасан

	Үлэмж дотно Ленинээ адилтгаж болох уу?

	 

	хэмээн асуугаад,

	 

	Зураач та,

	Их Лениний хөрөг бүтээхдээ

	Эндэл болж хөмсгийг нь яльгүй зангидуулбал 

	Инээмсэглэлээрээ мянган зүрхэнд гэрэл өгөх 

	Энгүүн хүчтэй чанар нь алга болно 

	Барималч та,

	Ардын сэтгэлд хүрсэн хөшөө бүтээе гэвэл 

	Алт мөнгөөр битгий цутга

	Жирийн чулуугаар алтнаас илүү бодитой 

	Жинхэнэ хүн Лениний дүрийг цоолборло 

	Дууч та,

	Их үйлсийн нь аугаа чанарыг нээж

	Эрин зуунд зүрх дамжин тунгаагдах

	Аялгуу үг хоёр элдэв чимэггүй үнэн 

	Ардын дуу мэт энгүүн дуу зохио

	 

	гэсэн нь сэтгэл зүрхэнд дотно их Лениний энгүүн чанарыг уран сайхнаар нээгээд зогсохгүй хувьсгалын удирдагчийн дүрийг урлагт тусгах талаар уран сайхны санал дэвшүүлсэн мэт ажээ. Тэгвэл Л. Хуушаан «Ленин багш-эрхэм одон» (1970) шүлэгтээ мөн иймэрхүү байдлаар Лениний суут их ухаан, үлэмжийн их гавьяаг эгэл даруу зан чанартай нь харьцуулан сэтгэх байдлаар бичсэн юм. Уг шүлэг үлэмжийн их гавьяаг нь бодвол «энгэртээ багтахгүй одонтой байх хүн Ильич багшаас өөр хэн байх билээ дээ. Ингэхэд Ленин багш одонтой байл уу. Энгэртээ одонтой зураг үзсэн бил үү» гэсэн сонин сэтгэмжээр эхэлж их Лениний туйлын энгийн даруу атлаа хэнтэй ч зүйрлэмгүй аугаа гавьяатан болохыг нээх чиглэлээр утгын хувьд өрнөн «Энгэртээ одон зүүхийг бодох байтугай ажилчин хүнээс зүсэм талх илүү хэрэглэхийг» цээрлэн

	 

	Өөрийн тухайд бол бодох ч завгүй явж

	Өргөн түмний үйлсэд бүх амьдралаа зориулсан 

	Өгөөмөр баян сэтгэлтэй Ленин шиг хүнийг 

	Өнгөрсөн үеийн аль ч түүх нэрлэж чадахгүй.

	 

	хэмээн ард түмний үйл хэргээс өөрийгөө ангид хэзээ ч сэтгэж байгаагүй Лениний эгэл даруу зан чанарыг нээн дүрсэлсэн байна. Ингээд шүлгийн утгыг төвлөрүүлэн зангидаж

	 

	Өвч дэлхийн энгэр дээр Ленин багш 

	Өөрөө хамгийн эрхэм одон болж байна. 

	Сааршгүй энэ гэрэлт одоор чигээ барьж 

	Саруул коммунизм өөд хүн төрөлхтөн давшиж байна 

	 

	хэмээн их Ленин дэлхийн хөдөлмөрчдийн замыг заагч багш бөгөөд түүнээс илүү гавьяатан орчлонд байхгүй гэсэн санааг илэрхийлжээ. Эдгээр нь утгыг учир зүйн сэтгэлгээний дагуу тодорхой зохиомжтой өрнүүлэн уран санаа илэрхийлж Лениний суут ухаан, хосгүй гавьяа, эгэл даруу занг дүрслэн харуулснаараа онцлог юм. Их Ленинийг яруу найрагчид монгол эх орон, ард түмний хувь заяа, хөгжил дэвшил, зөвлөлтийн ард түмэнтэй тогтоосон бат найрамдалтай нягт холбон дуулдаг нь санамсаргүй хэрэг биш. Капиталист биш хөгжлийн замын тухай сургаал нь монгол оронд социализмд дэвших хөгжил дэвшлийн замын мөрийн хөтөлбөр болсны зэрэгцээ манай улсын хувьсгалт ололт, мандал бадралын түшиг тулгуур монгол зөвлөлтийн ган бат найрамдлыг Сүхбаатартай хамт үндэслэснээрээ их Ленин шүлэг дууны магнайд магтан дуулагдах эрхэм учрал бүрдсэн билээ. Жишээ нь:

	Ц. Гайтавын "Сүхбаатарын гавьяа" (1963) шүлэгт Монгол зөвлөлтийн ган бат найрамдлын үндсийг тавьсан Ленин, Сүхбаатар нарын уулзалтын тухай:

	 

	Хүч мэт

	хоёр халуун

	      гар барилцсан юм.

	Хүнлэг жирийн 

	хоёр их 

	      хүн золгосон юм.

	Тэгэхэд тэндээс 

	найрамдал гэдэг 

	      нар цацарч

	Тэнэгэр монголын 

	тэнгэр хаяарч 

	      талд туяарсан юм

	 

	хэмээн шүлэглэсэн байдаг. Энэ бүхэн нь «Монголын зохиолчид Лениний дүр бүтээх дэлхий дахины уран бүтээлийн хүндтэй бөгөөд амаргүй үйлсэд өөрийн нэр төртэй хувь нэмрийг оруулсан юм18» гэсэн дүгнэлтийн тодорхой жишээ юм аа.

	Шинэ Монголын яруу найргийн мөнхийн дуулал нь 1921 оны ардын хувьсгал байдаг нь Октябрийн их хувьсгалын нөлөөгөөр монгол оронд өрнөн мандаж гадаадын түрэмгийлэгчид, дотоодын феодал ноёдын дарлалыг үүрд устган ард түмэнд эрх чөлөө зол жаргалыг авчирч социализмд дэвших хөгжил дэвшлийн шинэ замыг нээсэн ардын хувьсгалын нийгэм түүхийн гүн агуулга, ач холбогдолтой холбоотой юм. Манай яруу найрагчид энэ сэдвийг урлахдаа түүхэн явдлыг жирийн тоочин магтах бус 1921 оны ардын хувьсгалын нийгэм түүхийн утга агуулга ач холбогдлыг уран сайхнаар нээн дүрслэх талаар ямагт эрэл хийж ирсэн билээ. Ц. Гайтав ардын хувьсгалын сэдвээр олон цуврал шүлэг бичсэн бөгөөд «Ардын хувьсгал» (1964) шүлэгтээ:

	 

	Ялгуусан их 

	ардын хувьсгал 

	      тандаа хандаж

	Яруу найргийн 

	бадгаа би 

	      хадаг шиг барья 

	Харанхуй феодалын 

	бүрэнхийг та 

	      тонгорог шиг ярж 

	Ханагар үеийн 

	зүсийг та 

	      толь шиг гийгүүлж 

	Дарлал зовлонгийн 

	хар цоожийг та 

	      тас мушгиж

	Далай жаргалын 

	алтан хаалгыг 

	      цэлийтэл нээсэн 

	Ардын хувьсгал 

	урьдын харанхуйг 

	      зад хөөгөөд

	Ариун манай 

	алтан нарыг 

	      залж өгөөд 

	Гэгээн коммунизмын 

	гэрэлт орой өөд 

	      биднийг хөтөлсөн

	Гэр хотолгүй 

	хувьсгал та 

	      гэгээ болж байна

	 

	гэж ардын хувьсгалын түүхэн замнал, ач холбогдлыг урнаар шүлэглэсэн бол С. Дашдэндэв «Өвгөн улиас» (1968) шүлэгтээ түүхэн явдлын гэрч болсон «өвгөн улиасны дурсамж маягаар хуучин үе шинэ цагийн амьдралыг харьцуулан ардын хувьсгалын тухай магтан дуулсан нь ерөнхий хуурай тоочилтоос зайлсхийн тодорхой дүрслэл бүхий уран санаатай бичих талаар хийсэн амжилттай эрлийн нэг байв. Ардын хувьсгалын түүхэн учир холбогдлыг урнаар шүлэглэсэн бүтээлийн тоонд Ч. Чимидийн «Ардын хувьсгалын магтуу» (1971) шүлэг орно. Мөн хувьсгалын үйл хэргийн төлөө амь бие хайргүй зүтгэн шинэ монголын үүдийг нээж өрхийг татсан ардын журамт цэрэг партизан нарын тухай тодорхой өгүүлэмж 1960—1980 оны яруу найрагт нэлээд түгээмэл буйн жишээг Ц. Гайтавын «Сүхбаатарын цэрэг» (1965), Ч. Лхамсүрэнгийн «Эв хамтын наран өөд» (1966), Д. Тарваагийн ахмад үеийнхэн (1968), С. Доржпаламын «Зулын гол» (1960), «Гүүр» (1961), Д. Шагдарсүрэнгийн «Тужийн нарсанд», П. Бадарчийн «Партизан» (1964), Ш. Сүрэнжав «Партизаны дууль» (1967), Б. Хүрэлбаатар «Эрх чөлөөний тугийг эмэгтэй хүн оёдог юм» (1976), Д. Цоодол «Өвгөд минь» (1980), З. Дорж «Цагаагчин тахиа жилийн өвлийн бороо» (1978), «Толбо нуурын дуртгал» (1975) зэрэг шүлгээс харж болно. Тухайлбал, С. Доржпалам «Гүүр» шүлэгтээ:

	 

	Харанхуйг гэтэлж гэрэлтэй золгоход 

	Хатан зоригоороо тэр гүүр тавьж 

	Түүхийн хоёр эргийг холбосоор 

	Түмний жаргалд амиа тэр дэвссэн юм.

	 

	хэмээн харанхуйгаас гэгээнд шилжих зам тавьж нийгэм алгасах хувьсгал хийсэн ардын журамт цэргийн гавьяаг хоёр эринийг холбосон гүүртэй зүйрлэсэн бол П. Бадарч «Партизан» хэмээх цуврал шүлэгтээ:

	 

	Жартай далтай буурал энэ партизанууд 

	Жавхлант залуудаа Сүх жанжны цэрэг явсан юм 

	Жаргал гэдгийг олж ирье гэж

	Жавартай шөнөөр буу мөрлөн мордсон юм

	Мордоорой гэж хэн тэднийг хэлсэн юм бэ? 

	Монголоо гэсэн сэтгэл нь дуудсан юм 

	Орон улсынхаа төлөө тэмцэлд босохыг 

	Оройн дээд ардын нам уриалсан юм 

	 

	гэж партизан цэргүүдийн яруу алдрыг уянгалаг уран тод дүрслэлтэй магтан дуулжээ. Тэгвэл Ш. Сүрэнжав «Партизаны дууль» шүлэгтээ «Саяхнаас сонины хуудас гашуудлын мэдээгүй гарах нь цөөрч «Алтанд Ардын хувьсгал хийх гэж ар араасаа цувран анх цугласан шигээ Алтан өлгийд ар араасаа дагалдан арав хориороо партизанууд баатрууд явчхаж» байгаагаас санаа сэдэн «Хоёр тооны хоорондох холбоо ганцхан зураасанд нас бие нь багтсан ч намтар нь тийм нимгэнгүй» бөгөөд «хорин нэгэн онд сэргэлэн эр морин дэл дээр сэлэм эргүүлэхдээ өнөөдрийг бидэнд авчирч өгөх гэж өмнөөсөө шүршсэн сумыг сөрж... жанжин Сүхийн уухайн дор жавхаатай хорин насаараа улаа бутарч намуу цэцгийн өнгөт цус шигээ Намын тугийг улаанаар мандуулж ирсэн» яруу алдрыг нь магтан

	 

	Яруу алдар нь мандаг гэж 

	Ялгуусан гавьяа нь мөнхжиг гэж 

	Урлаач чи гараа гаргаж

	Ургаа чулуу гантиг пайлуур хөшөө дурсгалд 

	Улиран баларшгүйгээр сийлэх цаг болсон байна шүү 

	 

	гэдгийг сануулан бичсэн нь жирийн өнгөц магтаал бус бодол эргэцүүллийн аястай болжээ.

	Ийнхүү ардын журамт цэрэг партизан нарын тухай үйл явдал бүхий тодорхой өгүүлэмжээр харуулсан нь нэгд, ахмад үеийн хувьсгалт баатарлаг дайчин уламжлалаар хүүхэд залуучуудыг хүмүүжүүлэх зорилттой, хоёрт, ерөнхий тойм бичлэгээс зайлсхийн нийтлэл уянгыг тодорхой дүрслэлээр баяжуулах талаар хийсэн эрэлтэй холбоотой байв. Б. Явуухулангийн «Хоёр их буу» (1967) шүлэг бол ерөнхий бичлэг, өнгөц магтаалаас зайлсхийн үйл явдал, тодорхой дүр дүрслэлээр нийгэм улс төрийн нийтлэл уянгыг баяжуулах талаар хийсэн эрлийн үр дүнд зохиогдсон юм. Эл шүлэг октябрийн хувьсгалын тухай «Алдарт буудлага» шүлэгтэй нь утгын хувьд холбоотой буюу холбоо шүлгийн шинжтэй бөгөөд Зөвлөлтийн улаан армиас манай хувьсгалт партизануудад тусламж болгож өгсөн хоёр их бууны тухайд

	 

	Их бууны анхны нүргээнээр

	Эрэлхэг Сүхбаатарын уриа дуунаар 

	Хуучин төрийн сүлд зайлав 

	Хувьсгалт төрийн наран мандав 

	Хоёр их буу хүнд байсан юм.

	Хөрст газар хотолзож даасан юм 

	Аврорын дуу биед нь явсан юм. 

	Ардын маань хувьсгалын дуу болсон юм

	 

	хэмээн өгүүлсэн нь энгийн нэг бууны тухайд хэлсэн зүйл бус манай ардын хувьсгал бол их Октябрьтай агуулга үзэл санаагаараа нэгдмэл бөгөөд түүний шууд үргэлжлэл гэсэн санаа юм. Ийнхүү «хоёр хувьсгалын салшгүй холбоог зөвхөн биет тусламжаар төдийгүй үзэл санааны нягт холбоонд дүрсэлж чадсан байна19» Б. Цэдэндамба «Модны хээ» шүлгээ маш сонин сэтгэмж, уран санаатай бичиж ардын хувьсгалын тухай магтан дуулсан юм. Тухайлбал,

	 

	Модны хожуул дээрх

	Энэхүү дугуйрсан хээнүүд 

	Монголын хөх тэнгэрт 

	Долгион болж байнам уу?

	Эвхээстэй соронзон хальс шиг 

	Энэ давхарласан ширхэгт чинь 

	Шивээ хиагт гэдэг дуу 

	Шингэн хадгалагдсан бий 

	Энэ нэг дугуй дотор 

	Хорин нэгэн он гарч 

	Эрх чөлөөтэй монголчууд гэж 

	Энэ мод ч дуулалдсан байна.

	 

	хэмээн модны хожуул дээрх дугуйрсан хээг эвхээстэй соронзон хальсны бичлэгтэй зүйрлэн түүнийг уншиж байгаа маягаар ардын хувьсгалын түүхэн ялалт, монгол оронд гарсан хувьсгалт өөрчлөлтийн тухай урнаар өгүүлжээ. Мөн Л. Лувсандоржийн «Сэлмээр сийлсэн дуу» (1972) шүлэгт Алтанбулаг дахь ардын хувьсгалын музейн хананд «Шивээ Хиагт» дууг чулуугаар бичсэний учрыг тайлах байдлаар ардын хувьсгалын тухай өгүүлсэн байдаг. Октябрийн хувьсгалын сэдэв Лениний дүр хоёр хоорондоо гүн бат холбоотойн адил ардын хувьсгалын тухай шүлгийн нэг гол дүр нь манай нам төрийг үндэслэн байгуулагч, монголын ард түмний их удирдагч Д. Сүхбаатар юм. Өөрөөр хэлбэл, «Их Октябрь, В. И. Ленин, Ардын хувьсгал, Д. Сүхбаатар, найрамдал, нөхөрлөл! Монголын шинэ үеийн утга зохиол урлагт цаг ямагт холбоотой байдаг нэгдмэл цул дүрслэгдэхүүн болжээ20. Д. Сүхбаатарын үйл хэргийг монгол ардын хувьсгалтай холбож ардын хувьсгалын ялалтыг Октябрийн хувьсгалын нөлөө, Зөвлөлтийн ард түмний тусламж, их Лениний сургаалтай холбож магтан дуулсан олон шүлэг 1960—1980 онд зохиогдсон билээ. Ялангуяа Ц. Гайтав «Сүхбаатарын хөшөө» (1963), «Сүхбаатарын цэрэг» (1966) «Сүхбаатарын зориг хүчээр» (1963), «Сүхбаатарын гавьяа» (1963), «Сүхбаатарын тухай дуу» (1965) зэрэг цуврал шүлэг бичсэн нь ийм сэдэвт шүлгийн дотор томхон байр эзэлдэг. Яруу найрагч «Сүхбаатарын хөшөө» шүлэгтээ;

	 

	Хонгор морины хондлой зоо тэвхийтэл хөвчлөөд

	Эцсэн шинж цуцсан янз огт байхгүй

	Эгц өндөр байц дээгүүр омголон дүүлнэ 

	Түрэмгий дайсныг хяргаж хаясан ган сэлэм нь 

	Эрэмгий жанжны ташаа тус сүртэй гялалзана 

	Сар шиг саруул жолоодогч 

	Сүхбаатарын гэгээн оюун 

	Сайхан орныхоо тэнгэр шиг цэлмэг байна

	 

	гэсэн нь Сүхбаатарын хөшөөний зураглал мэт боловч түүгээр төлөөлүүлэн харь дайсны эсэргүүцэл, бэрхшээл саадыг даван туулж хувьсгал хийн шинэ нийгмийн замд орсон улс монголын түүхэн замналыг харуулсан байна. Ийнхүү монгол ардын хувьсгалын удирдагч Сүхбаатарыг магтан дуулсан төдийгүй түүгээр нийт ард түмэн улс монголоо төлөөлүүлэн дүрслэх хандлага түгээмэл байдаг. Тухайлбал Ц. Гайтав «Сүхбаатарын хөшөө» шүлэгтээ Сүхбаатарын хөшөөний байдлыг дүрслээд түүнээсээ утга шилжүүлэн

	 

	Чин зоригт

	гүн бодолт

	      их жолоодогч

	Ардтайгаа хамт

	намтайгаа хамт

	      коммунизмын зүг

	Аргамаг хүлгийнхээ

	жолоог залан

	      хурдалж явна

	Хөгцөрсөн феодализмыг 

	тоосондоо дарж 

	      тэртээ хаяад

	Хөрөнгөт ёсон дээгүүр 

	дүүлэн гарсан 

	      хөлгийн нь туурай

	Гэрэлт социализмын

	алх дөшний

	      оч бутаргаж

	Гэгээн коммунизмын

	ариун замаар

	      тачигнаж явна

	 

	гэж шүлэглэсэн бол Ч. Лхамсүрэн «Сүхбаатарын замаар» шүлэгтээ дээрх санааг илэрхийлэн «ухаа хонгорыг унаж давхисан ухаант жанжныхаа замаар улс гүрэн минь урагшлах ирээдүй эв хамтыг зорин явааг бахдан дүрсэлжээ. Сүхбаатарын тухай шүлэг зохиолд түүний аймшиггүй чин зоригийг магтан дуулж үлгэр туульсын баатартай адилтган дүрсэлж цэргийн гарамгай жанжин болох талаас нь үзүүлсэн нь цөөнгүй. Тэгэхдээ их жанжны ган сэлэм, хүлэг сайн морь зэргийг дүрсэлж домогт жанжны дүрийг тодотгон бичих явдал түгээмэл байна. Манай яруу найрагт Сүхбаатарын дүрийг тусгахдаа ард түмний дундаас тэдний хүсэл зорилгыг илэрхийлсэн төрсөн гэдгийг ямагт тодчилсон байдаг. Яруу найрагч П. Пүрэвсүрэн «Сүхбаатар» (1970) гэдэг шүлэгтээ:

	 

	Амьдралт хорвоогоос гучхан нас олсон ч гэлээ 

	Ард түмнээсээ тэр мөнх насыг авсан юм

	Тэрний сэтгэлд өнгөрсөн ирээдүй, түмний заяа 

	Тэрслэх дайсан, хань нөхөд, түгшүүр баяр 

	Гарцаагүй бүх юм багтаж явсан боловч 

	Ганцхан өөрийгөө л багтаах зай байсангүй 

	Яалаа ч Сүхбаатар амиа боддог байсан бол 

	Ямар ч гэсэн гучин насыг чамлах байсан шүү дээ 

	 

	хэмээн түмэн олны тусын тулд хувьсгалын үйл хэргийн төлөө Сүхбаатар амь нас бие сэтгэлээ үл хайрлан чин зориг барин тэмцэж байсныг урнаар магтан дуулаад амь насаа зориулсан хувьсгал, ард түмний үйл хэрэг мөнх бөгөөд түүний гавьяат үйлс хойч үеийнхэнд бахархал болж байна гэсэн санааг,

	 

	Хүүхдүүд хожим ямар хүн болохоо бодохдоо 

	Хүслийн оргил болгож жанжин Сүхийг л нэрлэнэ 

	Гэнэн залууст хөгшид амьдрахын чиг заахдаа 

	Гэрэлт цамхаг шиг түүний тухай ярина

	 

	хэмээн Сүхбаатарын алдар ард түмний дунд мөнхөрсөн тухай өгүүлсэн байна. П. Пүрэвсүрэн «Зүрхэнд сүндэрлэсэн оргил» (1974) шүлэгтээ Сүхбаатарын үйл хэрэг ард түмэнтэйгээ гүн холбоотой байсан гэсэн санааг гүнзгийрүүлж

	 

	Алдарт баатрыг төрүүлсэн

	ард түмэн минь ачтай

	Ардаас төрсөндөө Сүхбаатар 

	минь хүчтэй 

	Үзтэл ганц утастай хуураар 

	тоглож болдоггүй шиг

	Үнэхээр энэ хоёрыг салгаж 

	болохгүй

	 

	гэж шүлэглэжээ. Сүхбаатар бол манай нам төрийг үндэслэн байгуулагч, хувьсгалын гарамгай удирдагчийн хувьд ард түмний хайр хүндэтгэлийг хүлээн түүхэнд мөнхрөн үлдсэн гэсэн ийм санааг урнаар илэрхийлсэн өөр нэг бүтээл бол Б. Цэдэндамбын «Сүхбаатарын тухай» шүлэг (1973) мөн. Тэр шүлэгт:

	 

	Энтэй торго 

	Эсгэх зуур ажилладаг 

	Эхийн дуунд 

	Эрэлхэг жанжин минь ургана 

	Эмээлийн дөрвөн мод 

	Эвлүүлэн наангаа аялдаг 

	Эцгийн дуунд 

	Жанжин минь тодорно 

	Өндөр уул 

	Хур нар даллана 

	Өргөн ханхар 

	Сүх жанжин 

	Дуу найраг даллана. 

	Илүү үггүй 

	Гоёлж гангалаагүй дуунуудаа 

	Их жанжинд 

	Ард түмэнд зориулна

	 

	хэмээн Сүхбаатарын тухай дуу хөдөлмөр тэмцэлд зоригжуулагч уриа болон мөнхөрснийг өгүүлжээ. Сүхбаатар бол ард түмний дундаас төрсөн баатар бөгөөд монгол ардын хувьсгалт нам төрийг үндэслэн байгуулсан мөнхийн гавьяатай учир Ц. Гайтав «Сүхбаатарын гавьяа» (1963) шүлэгтээ бичсэнчлэн

	 

	Ганцхан шүлгээр 

	гавьяа нь гарчихдаг

	Гавьтай юмгүй 

	зарим баатар биш

	Мартаж болшгүй

	Мандсан гавьяагаар 

	      сүрлэг төрсөн 

	Магтаж баршгүй 

	магтаал ерөөлийн 

	      өрлөг болсон

	Дамдины Сүхбаатарт

	хэчнээн ч шүлэг

	      зориулж бичсэнийг

	Дархан гавьяа нь

	төчнөөн тодорч 

	      алдаршин гялалзах учиртай.

	 

	Иймд монголын яруу найрагчид ур ухаанаа дайчлан Сүхбаатарт зориулан олон шүлэг бичсэн бөгөөд тухайлбал, 1960—1980 онд өмнө жишээлэн ярьсан бүтээлүүдээс гадна Ч. Чимэд «Сүх жанжны магтуу» (1967), Д. Цоодол «Хөшөө тойрсон шүлэг» (1969), Д. Пүрэвдорж «Их талбайн үдэш» (1973), Т. Галсан «Сүхбаатарын гавьяа» (1974), П. Пүрэвсүрэн «Зүрхэнд сүмбэрлэсэн оргил» (1977), З. Дорж «Наран төгөлдөр жанжин» (1973), «Сүхбаатарын талбайд хөлд орсон хүү, хэлд орсон охин» (1975), Б. Төмөртогоо «Сүхбаатар - бидний манлай» (1980), Л. Лувсандорж «Жанжны талбайгаас уулс илхэн» (1980), Н. Нямдорж «Сүхбаатар» (1980) зэрэг олон бүтээлээр монголын яруу найраг баяжсан билээ. Манай социалист эх орны ололт амжилт, хөгжил мандлын нэг үндэс нь зөвлөлүүдийн орны ард түмэнтэй байгуулсан ган бат найрамдал юм. Зөвлөлтийн хүмүүс монгол түмэнтэй дайн тулалдаанд нэг экипажид, энхийн хөдөлмөрт нэг бригадад, сансрын хөлөгт нэг бүхээгт явж монгол орныг батлан хамгаалах үйлс, социалист бүтээн байгуулалтын аль алинд нь үнэлж баршгүй тусламж үзүүлсэн үзүүлсээр байгаа билээ. Дэлхийн хөдөлмөрчдийн багш В. И. Ленин, монголын ард түмний хувьсгалын удирдагч Д. Сүхбаатар нарын үндэслэсэн энэ найрамдал бол хүн төрөлхтний түүхэнд анх удаа тэгш эрх, шударга ёс, пролетарийн интернационализмын зарчимд тулгуурлан хөгжсөн улс түмний хоорондын харилцааны шинэ хэлбэр бөгөөд манай хувьсгалын нэг гол ололтод тооцогдон монголын ард түмний бахархал болдог билээ. Иймд энэ найрамдлыг магтан дуулах явдлыг манай яруу найрагчид эрхэм үүргээ гэж үздэг бөгөөд уг сэдвийн агуулгыг утга төгөлдөр, уран яруу илэрхийлэх талаар эрэл хийж бүтээсэн олон шилдэг бүтээлээр 1960—1980 оны яруу найраг баяжсан байна.

	Найрамдлын сэдэвт шүлэг зохиолд ихээхэн суурь эзэлдэг өгүүлэмж нь дэлхийн хөдөлмөрчдийн их багш В. И. Ленин, монгол ардын хувьсгалын удирдагч Д. Сүхбаатар нарын 1921 оны 11 дүгээр сарын алдарт уулзалт бөгөөд «энэ нь зөвлөлт улс, оросын ард түмний ах дүүгийн тусламжийн тухай зохиол бүтээлийн эх сурвалж ...монгол зөвлөлтийн ард түмний мөнхийн бат найрамдал, нөхөрлөлийн тухай зохиолын үндэс болж өгдөг юм21». Тухайлбал, Ц. Гайтав «Найрамдал» (1963) шүлэгтээ «хорин нэгэн онд холын Москваг сүүн цагаан сэтгэлээр Сүхбаатар жанжин зорихдоо»

	 

	Алдарт Сэлэнгийн урсгалыг

	Зүгээрээ хамт дагуулж 

	Ардынхаа их сэтгэлийг 

	Зүрхээрээ хамт хөтөлж 

	Мянга мянган гараар 

	Мятаршгүй Ленинтэй мэндэллээ 

	Хүчит тэр гарыг 

	Хүндэт Ленин атгалаа 

	Барилцсан тэр гаруудаас 

	Бат найрамдал бадарлаа

	 

	хэмээн их Ленинээр Зөвлөлтийн ард түмнийг Д. Сүхбаатараар монгол түмнийг төлөөлүүлэн тэдний уулзалтаар манай хоёр ард түмний ган бат найрамдлыг бэлгэдэн дүрсэлсэн байна. Найрамдлын тухай энэ санаа Ц. Гайтавын «Наран хойноос мандсан нь» (1963), «Найрамдлын тухай дуу» (1964), «Улаанбаатар-Москва» (1964) зэрэг олон шүлэгт утга агуулгын хувьд улам өргөжин дуурьссан юм. Ялангуяа «Найрамдлын тухай дуу»-нд

	 

	Хойноос орсон сайхан хураар 

	Урсгалаа бялхуулсан Сэлэнгэ мөрөн 

	Холбоотоос ирсэн өгөөмөр шимээр 

	Улсаа хөгжүүлсэн монгол орон

	 

	гэж гарч буй нь найрамдлын сэдэвт яруу найргийн шилдэг мөр болж байна. Манай яруу найрагчид монгол зөвлөлтийн ард түмний ган бат найрамдлыг магтан дуулахдаа «Найрамдал» гэдэг ерөнхий нэрийн дор олон шүлэг бичсэн нь Зөвлөлтийн ард түмэнд хандсан монгол хүн бүрийн сэтгэл зүрхний бодлыг цомхотгон хураангуйлсантай холбоотой. Д. Содномдорж «Найрамдал» (1977) шүлэгтээ олон яруу найрагчдын хамгийн хүндэтгэлтэй зүйлтэй бэлэнчлэн адилтгадаг нартай «ариун их найрамдлыг адилтгах гээд бодсон чинь ургасан нарыг үүл дайраад халхалчихлаа. Тэгэхээр нь би найрамдлаа тэнцүүлэн жишиж болсонгүй ээ» гэж бичсэн нь монгол зөвлөлтийн ган бат найрамдал бол юутай ч зүйрлэмгүй эрхэм нандин зүйл болохыг илэрхийлсэн уран санаа болсон бол С. Дулам "Найрамдал" (1978) шүлэгтээ ийм санааг

	 

	Найрамдал —

	Унтарч мэдэх галтай ижилгүй 

	Унаж мэдэх нартай адилгүй 

	Зөвлөлт ахаа гэсэн итгэл 

	Монгол дүүгээн гэсэн сэтгэл

	 

	хэмээн магтаалын аясаар бичжээ. Монгол орны улс ардын аж ахуйн салбар бүрд найрамдлын үр шим тусч, энх цагийн бүтээн байгуулалтад Зөвлөлтийн ард түмний үзүүлж буй өгөөмөр тусламжийг харуулахдаа хүн хүндээ хандсан сэтгэлийн үүднээс Зөвлөлтийн хүний эгэл даруу. нөхөрсөг, хөдөлмөрч зан чанарыг бахархсан олон шүлэг зохиогдсон нь манай хоёр орны найрамдал монгол хүн бүрд эрхэм хүндтэй, нандин санагддагийн тусгал мөн. Нөгөөтээгүүр энэ нь найрамдлын сэдэвт яруу найргийг үйл явдлын өгүүлэмж бүхий тодорхой уянгалаг аясаар баяжуулах талаар хийсэн эрэлтэй холбоотой. Ц. Гайтав «Би Сүхбаатарын орноос ирлээ» (1965), «Зөвлөлтийн хүмүүсийн дунд явахад» (1972), Ч. Чимэд «Зөвлөлтийн хүмүүс» (1972), Д. Тарва «Мөнхийн улаан од», «Ашдын анд минь» (1975), Жан. Шагдар «Тэр намрын бүлээн цас» (1980) зэрэг шүлэгт санаагаа үйл явдлын өгүүлэмжээр илэрхийлэх аргаар Зөвлөлтийн хүний ач тусыг дотночлон тусгасан байна. Д. Тарва «Ашдын анд минь» шүлгээ оюутан ахуй цагийн орос найздаа хандсан чин сэтгэлийн яриа маягаар бичиж улмаар түүний эцэг манай орны тусгаар тогтнолыг хамгаалалцан Халхын голд баатарлагаар тулалдсан Зөвлөлтийн дайчдын нэг байсныг дурсан найрамдлын түүхийг тодорхой өгүүлэмжээр харуулжээ. Мөн Ш. Сүрэнжав «Хэзээ ч ярих болно» (1969) шүлэгтээ «Орос монголын нөхөрлөлийг орчлон даяар яриад зогсохгүй од гарагийн эрин ч онцлон дурсах тавилантайг» тунхаглан бичсэн бол Ч. Чимэд «Оросын хүн» (1962) шүлэгтээ «Оросын хүн бол хувьсгалын хэрэгт Ленинийг хувьсган өөрчлөх хэрэгт Мичуринийг, дайсантай тулалдахад Матросовыг, далай жаргалын ордон барихад Королевыг, газар дээр Гагановыг, Гараг ертөнцийн уудамд Гагариныг төрүүлсэн онцгой эрхэм хүмүүс бөгөөд үүгээрээ одоогийн бодит бахархал, охь түүхийн манлай оргил коммунизмын тугч нь юм» хэмээн магтан дуулсан байна. Монгол зөвлөлтийн найрамдлын сэдэвт яруу найрагт монгол түмэн зөвлөлтийн хүмүүсийг сэтгэлийн гүнээс дотночлом ах нар» гэж нэрлэдгээс уламжлан ган бат найрамдлын учир утгыг уран санаагаар баяжуулан тайлбарласан Ш. Сүрэнжав «Ахын тухай дуун» (1971), Д. Дорж «Гэрэлт нар ганцдахгүй, утгат үг хоёрдохгүй» (1970), Т. Галсан «Ах» (1974), Д. Банзрагч «Орос ах» (1979) зэрэг олон шүлэг зохиогдсон билээ. Ш. Сүрэнжав

	 

	11 дүгээр сарын 7

	7 дугаар сарын 11 

	Хэмжихүй ухааны адил талт шиг 

	Хувилахуй ухааны адил бүтээл шиг

	Одны судлал, тэнгэрийн зурхай шиг 

	Онцгой тооллоор бид мэндэлсэн юм

	 

	хэмээн октябрийн хувьсгал ялсан монгол ардын хувьсгалын ялалтыг тунхагласан өдрүүдийн тоололд буй адил төстэй сонин тохиолдлыг уран сайхны үүднээс гярхай ажиглан шүлгээ эхэлж улмаар

	 

	Одтой тэнгэрийн доор

	Орос монгол хоёр

	Октябрь эхээс мэндэлсэн

	Ахан дүүс билээ.

	Ах гэж хэл гэж

	Албан тушаал гаргаагүй

	Ах гэж хэлье гэж

	Айл айлд зарлаагүй

	Ард түмэн минь өөрсдөө

	Ах гэж нэрлэсэн юм.

	Нэр томьёоны газраас тогтоож өгөөгүй

	Нэг хоёр хүн тогтоол гаргаагүй

	Нийтийн зүрхнээс төрсөн Ах гэдэг үг

	Орос монгол хоёр ардын

	Очит зүрхний холбоос болж

	Онгон байгалиас заяагдсан юм шиг мөнхөрч 

	Од мичдийн зай дээр ч цэцэглэх болно

	 

	гэж монгол түмэн үйлс зорилго нэгтэй зөвлөлтийн хүмүүсийг сэтгэл зүрхнийхээ гүнээс ах нар гэж нэрлэдгийн учрыг өгүүлсэн бол З. Дорж ийм санааг уран сайхнаар баяжуулж

	 

	Сургаагүйг ах шиг сургаад өгөхөд нь 

	Суларсныг ах шиг чангалаад өгөхөд нь 

	Дутууг ах шиг гүйцээгээд өгөхөд нь

	Дундыг ах шиг дүүргээд өгөхөд нь 

	Дайснаас ах шиг өмөөрөөд ирэхэд нь

	Дагуулахад ах шиг урагшаа явахад нь

	Эгэл амьдралын утгатай 

	Ээж аавын барилдлагатай 

	Эрхэм нөхрийн хүндэтгэлтэй 

	Энэ үгийг хэл ээ дээ 

	Эрдэнэт наран ганцхан боловч 

	Гэрлийг нь хэмжиж барамгүй 

	Энэ үг хоёрхон боловч 

	Утгыг нь яндаж боломгүй

	 

	хэмээн монгол зөвлөлтийн найрамдлын учир утга, түүний түүхэн замналыг энгүүн агаад урнаар нээн бичжээ. Москвад очсон хүн бүгд Улаан талбайд хамгийн түрүүнд яаран очихыг хүсдэг нь энгийн сониуч зан биш харин гүн хүндэтгэл илэрхийлэх утгатай байдаг шиг манай яруу найрагчид зөвлөлтийн тухай шүлэглэхдээ юуны өмнө, Москва хот, Улаан талбайн тухай бичдэг нь найрамдлын сэдвийг урлахад онцгой учир холбогдолтой юм. Тухайлбал, М. Ширчинсүрэн «Улаан талбайд» (1962), Ц. Гайтав «Улаанбаатар Москва» (1964), Д. Найманжин «Энхрий Москва» (1965), Ч. Лхамсүрэн «Улаанбаатар Москва» (1968), Ш. Сүрэнжав «Улаан «талбай» (1971), Д. Нямаа «Хүрээт гуай улаан талбайд» (1974), Т. Очирхүү «Горькийн гудамж улаан талбай хүрдэг» (1980), «Москвагийн хүмүүс» (1979), «Улаан талбай» (1977), С. Дашдооров «Улаан талбайд» (1976), Б. Явуухулан «Москва» (1978) зэрэг шүлэг бичсэн байна. Д. Нямаа «Хүрээт гуай улаан талбайд» шүлэгт «Хоёр нарны хооронд багтан холын Москвад ирж хоногийн зөрөөг үзэлгүй улаан талбайд очиж тал нутгаасаа хүлээн авагчаар дууг нь сонсдог Кремлийн цагны дууг монгол малчин дэргэдээс нь чагнаж буйг дүрслээд

	 

	Бугуйн цагаа Хүрээт гуай гаргаж

	Буурал Кремлийн цагтай тааруулав 

	Монголын тэмээчин ардын цаг 

	Москвагийн цагтай яг таарав гэж

	 

	төгсгөсөн нь монголын малчин ардууд октябрийн их хувьсгалын нөлөөн дор эх нутагтаа ардын хувьсгалыг ялан мандуулж дундад зууны хоцрогдлыг түүхэн богино хугацаанд гэтлэн давж түүхийн тодорхой шатыг алгасан ардчилал, социализмын замд баттай орсны зөн бэлгэдэлт дүрслэл болж байна. Тэгвэл Т. Очирхүүгийн «Москвагийн хүмүүс» (1978) шүлэгт

	 

	Асуусан бүхэнд Москвагийн хүн

	Ахан дүү шиг хариулна...

	Од саранд хүртэл мөр нь хүрсэн 

	Орос хүн зам заах дуртай юм.

	Таван тив учирсан оросын зүрхэн Москва 

	Талын хүн надад аавын гэр шиг дотно юм. 

	Орос хүн Москвагийн хүний зааснаар явахад 

	Орчлонд би төөрөх нь үгүй гэж итгэдэг юм.

	 

	гэж зөвлөлт түмний тусархаг зан чанарыг нээн дүрсэлснээрээ уран санаа ургуулан ардчилал, социализм, энх тайвны манлайд зам заан явааг нь харуулжээ. Манай зохиолчдоос Зөвлөлт оронд очиж хөгжил, дэвшил, хүн ардын нь амьдралыг нүдээр үзээд бахархаагүй хүн байхгүй шиг ийнхүү төрсөн сэтгэгдлээ уран сайхнаар илэрхийлэн шүлэг бичээгүй нь ховорхон юм. Ялангуяа Ц. Гайтав, Ч. Чимэд нар 1960-аад онд зөвлөлт орноор явсан тухайгаа «ТУ-гаар нисээд түүгээр явсан нь» гэдэг яруу найргийн ном хэвлүүлж Д. Тарваа 1970-аад онд цуврал олон шүлэг бичиж энэ сэдвийг баяжуулжээ. Мөн зөвлөлт эх орны бусад хот суурин, газар нутгийн тухай Д. Тарва «Сибирийн тайга» (1962), Б. Ахтаан «Уудам орос нутаг» (1965), Д. Пүрэвдорж «Волга мөрний гал» (1966), «Сибирь» (1967), П. Пүрэвсүрэн «Сибирийн зам» (1965), С. Дашдооров «Ленинград» (1970), Д. Содномдорж «Сибирь» (1968). З. Дорж «Өргөн Сибирийн хөрөг» (1977) зэрэг шүлэг бичиж Зөвлөлт гүрний ололт амжилт, хүн ардынх нь жаргалтай амьдралыг магтан дуулжээ. Эдгээр нь тухайн газар орныг нүдээр үзсэн хүний сэтгэгдэл, шинжтэй ч түүгээр дамжуулан зөвлөлт орныг хайрлан хүндэтгэсэн монгол түмний сэтгэлийг илэрхийлсэн байна. Зөвлөлт орны амьдрал үйлсийн тухай найрамдлын сэдвээр уран яруу төгөлдөр шүлэглэсний жишээг Д. Пүрэвдоржийн "Сибирь" шүлгээс харж болио. Эл шүлэг «Орчлонд Сибирь чи юутай уудам билээ Орчлонд чамайг би юутай зүйрлэм билээ» хэмээн эхэлж

	 

	Өглөөжин оройжин

	 Өдөржин шөнөжин

	Умар зүг галт тэрэг довтолно.

	Уужим Сибирь дорно зүг товчирно

	Сибирь 

	Сибирь 

	Сибирь

	Өглөөжин оройжин 

	Өдөржин шөнөжин 

	Аглаг бяцхан тосгон тариан дунд умбаж 

	Асар том хот цахилгаан дунд ургана.

	Хот тосгон

	Хот тосгон 

	Хот тосгон

	 

	гэх мэтээр галт тэргээр Москва хотыг зорин явах замд тохиолдсон хот тосгон ой хөвчийг дүрслэн Зөвлөлт орны амьдрал үйлс бүтээн байгуулалтыг бахархан тусгаад «Орчлонд Сибирь чи юутай уужим билээ. Орос хүний сэтгэлээс өөр юутай зүйрлэм билээ» хэмээн төгсгөсөн нь утгын өрнөл бүхий нарийн зохиомжтой болжээ. Түүнчлэн эл шүлэгт хэмнэл-хөгийн байгууламжийг бүрэлдүүлэхдээ утгын холбоо бүхий «үгийг давтан үе өргөлтийг тэгшитгэх журмаар галт тэрэгний дугуйны эргэлтийг сонстохуйц болгож улмаар галт тэрэгний цонхоор ээлжлэн өнгөрөх орчны зургийг бүтээсэн байна22. Зөвлөлт эх орон аугаа уудам агаад найрамдлын үйл хэргээр Зөвлөлт сайхан орны өнцөг булан бүрд очих монгол хүний учрал, олон байдаг нь найрамдлын сэдвийн агуулга хэзээ ч шавхагдашгүй баян байхын үндэс болдог. Мөн зөвлөлт гүрний аугаа их гэр бүлийн бүрэн эрхт гишүүн олон үндэстэн ястны тухай бичсэн Жан. Шагдар «Үзэсгэлэн гоо Азербайжан» (1960), Ш. Сүрэнжав «Буриад нөхдөдөө» (1964), Д. Найманжин «Гүрж бүсгүй» (1965), Ч. Лхамсүрэн «Манасын орон» (1967), М. Цэдэндорж «Тэнгэр газарт бичсэн шүлэг» (Армяны тухай) (1966), Т. Тарва «Тундрт», "Якутын тухай", Жан. Шагдар «Азербайжан» (1972), «Бакугийн шөнө» (1972), З. Дорж «Ташкент» (1977), Д. Цоодол «Казакстан» (1980), Т. Очирхүү «Ашхабадын цэцэрлэгт бичсэн шүлэг» (1980) зэрэг олон шүлэг гарчээ. Эдгээр нь тухайн газар нутгаар аялан явсан замын тэмдэглэлийн хэлбэртэй бөгөөд зөвлөлт орны өнцөг булан бүрийн хөгжил, цэцэглэл, хүн ардынх нь амьдрал, зан заншлын тухай өгүүлж анд нөхдийнхөө ололт амжилтад бахархан хэл яриа, зан заншил өөр ч найрамдлын халуун сэтгэлээр холбогдож буйг магтан дуулсан нэгдмэл утгатай юм. Тухайлбал, Д. Гомбожав «Узбек түмэн зочирхог байдлаараа монгол хүнийг бодогдуулж хоёр ардын заншил ижил төстэй нэгдмэл утгатайг илэрхийлж Жан. Шагдар «Азербайжан нутгийг харахад цаст өндөр Кавказ нь Алтай хан шиг санагдаж, цалгим устай Курас нь Сэлэнгэ мөрөн шиг бодогдож буйг өгүүлэн Ч. Лхамсүрэн Киргиз түмний тухай өгүүлэхдээ

	 

	Ард түмний хайр хөдөлмөрийн агуулгыг 

	Айтматовын амьд тууж надад ярьсан

	Манас туулийн мөчрөөс цэцэглэсэн соёлоо

	Мария хүүхний найраг надад хэлсэн 

	 

	хэмээн найрамдалт хоёр ард түмний хооронд утга зохиол нь харилцан ойлголцох явдлыг улам нэмэгдүүлж буйг дүрсэлжээ. Улс түмний найрамдал нөхөрлөлийн үйлс улам бүр өрнөн дэлгэрсээр буйн тусгал болж Монголын яруу найраг дахь найрамдлын сэдэв ах дүү социалист орнуудын найрамдлын тухай дууллаар баяжин тэлсээр байна. 1960—1980 оны яруу найрагт Н. Наваан-Юндэнгийн «Герман нөхдөдөө» (1963), Д. Тарваагийн «Сарны доорх Тендонгай» (Солонгосын тухай) (1967), Ч. Лхамсүрэнгийн «Вьетнам ганцаар биш» (1967), Д. Гомбожавын «Далайн тэртээх од» (1963), Ч. Чимэд «Фидель Кастрод бичсэн захидал» (1966), Д. Тарва «Венсеремос Торунь» (1976), Жан. Шагдар «Америкийн зүрхэн дэх хувьсгалын бамбар» (1979), Б. Явуухулан «Монгол Болгар ахан дүүс» (1980) зэрэг шүлэг гарсан нь үүний гэрч мөн. Эдгээрт пролетарийн интернационализмын зарчимд үндэслэсэн улс түмний найрамдал ах дүү орнуудын шинэ нийгэм байгуулалтдаа олж буй амжилтыг магтан дуулахын зэрэгцээ Куба, Вьетнам нөхдийнхөө америкийн империалистуудын эсрэг хийсэн баатарлаг тэмцлийг дэмжсэн дуу хоолой дуурьссан юм.

	1921 оны ардын хувьсгалын ололтыг японы милитаристуудын халдлагаас батлан хамгаалж монгол зөвлөлтийн ган бат найрамдлын яруу тод жишээ болсон 1939 оны Халхын голын дайны ялалтын тухай дуулал бол манай улс төр иргэний нийтлэл уянгын цэрэг эх оронч сэдэв, Монгол зөвлөлтийн найрамдлын тухай сэдвийн аль алинд хамааралтай өргөн дэлгэр агуулгатай юм. 1930 хэдэн оны сүүлч, 1940-өөд оны эхэн үеэс монголын яруу найргийн агуулгыг баяжуулсан энэ сэдэв 1960—1980 оны яруу найрагт улам өргөн цар хүрээтэй дүрслэгдэх болсон билээ. Энэ нь энх тайван ардчилал социализмын талынхны давуу чанарыг нотолсон монгол зөвлөлтийн ах дүү хоёр армийн хамтын гавьяат тэмцэл нь манай улс нийгмийн түүхэнд хэзээ ч үл мартагдах алдар гавьяат үйлс учраас агуулга нь хэзээ ч үл шавхагдах эрхэм чухал сэдэв байдагтай холбоотой. Ялангуяа 1960-аад онд МАХН засгаас залуу үеийг ахмад үеийн хувьсгалт баатарлаг дайчин уламжлалаар хүмүүжүүлэх асуудлыг шинэ шатанд дэвшүүлэн тавьж, ялалтын түүхт ойнуудыг улам хүндэтгэлтэйгээр ёслон тэмдэглэсэнтэй холбогдон олон шүлэг зохиогдсоны дотор Д. Тарва «Халх голын хөвөөн дээр», «Алдрын дуу», Д. Шагдарсүрэн «Хөшөө» (1967), Ч. Чимэд «Халх голын алдар» (1969), «Зөвлөлтийн дайчдын хөшөө» (1974), С. Дашдооров «Тэр жил» (1969), Д. Пүрэвдорж «Халх голын баатрууд» (1969), «Эгэл цэрэг» (1963), С. Доржпалам «Халх гол» (1963), Д. Нямаа «Миний тангараг» (1969), Ш. Дулмаа «Халх голын баатрууд» (1967), Ш. Сүрэнжав «Торгон хилийн зүг» (1969) зэрэг олон шүлэг утга санаа, ур чадлын хувьд ялгарч байна. Халх голын ялалтын тухай цэрэг эх оронч сэдэвт шүлэгт иргэний бадрангуй санааг илэрхийлэхдээ ерөнхий сүржин үг хэллэгээс зайлсхийн, уран санаа тодорхой дүрслэлийг эрхэмлэсэн бичлэг 1960 хэдэн оны сүүлч 1970-аад оны үеэс элбэгшиж ирсэн билээ. Тухайлбал, С. Доржпалам «Халх гол» (1967) шүлэгтээ «мөндөр бороо мөсөөр биш тугалгаар орж мөрөн гол усаар биш цусаар үерлэж байсан тэр цагт эр цэрэг эв найрамдал хоёр эх нутгийг минь элгээрээ халхалж хувирч элэгдэшгүй хуяг цайз» болсныг алдаршуулсан бол Д. Нямаа,

	 

	Дайнаас ирээгүй цэрэг эрсийн 

	Дайчин халуун зориг барьж

	Цэлмэг тэнгэрээ дайсанд өгөөгүй 

	Цэргийн тангараг хэвээр байна 

	Хэн нэгний эз нь хөдөлж 

	Хэрэв над руу буу шагайвал 

	Халдах гэсэн дайсны өмнө би 

	Халх голын цэрэг байна

	 

	хэмээн халх голын ялалтыг үргэлж дурсаж байх төдийгүй эх орноо хамгаалах үйлсийг нь ариун нандинаар залгамжлах тухай санаа илэрхийлжээ. 1939 оны энэ түүхэн үйл явдалд цэрэг шинельтэй оролцож явсан Д. Тарва «Улаан цэргийн уриа» (1968), «Буучийн тухай дууль» (1969), «Бунхан толгой дээр» (1969), «Хээр бичсэн хэдэн мөр» (1964), «Баатрын хөшөө» (1969), «Ялалтын алдар» (1969) зэрэг олон шүлэг бичсэн нь халх голын түүхэн ялалтын сэдвээр бичсэн цуврал шүлгийн шинжтэй юм. Эдгээр шүлэгт зохиолч түүхт явдлыг нүдээр үзсэн гэрчийн хувьд монголын ард түмний эрх чөлөө тусгаар тогтнолыг хамгаалах үйлсэд тусалсан Зөвлөлтийн цэрэг эрсийн мөнхийн гавьяа, найрамдлын ач тусыг тод томруун дүрсэлсэн байдаг. Тухайлбал, «Ялалтын алдар» шүлэгтээ:

	 

	Халдаж ирсэн дайсныг

	Ард түмэн минь ялсан юм 

	Ханзран салшгүй 

	Ариун найрамдал ялсан юм

	 

	хэмээн Халх голын түүхт ялалтыг монгол зөвлөлтийн ард түмний ган бат найрамдлын ач тустай холбон шүлэглэсэн бол өөр нэг шүлэгтээ

	 

	Тэмцэл дунд шалгарсан зоригтноо 

	Тэврэн өргөсөн орон нь мартаагүй 

	Тэнгэр баганадсан уулсын оргилоос ч 

	Тэдний алдар дээшээ ахисан юм гэж

	 

	зөвлөлтийн дайчдын мөнхийн гавьяаг монгол түмэн үеийн үед мартахгүй хүндлэн дээдэлсээр байна гэсэн санааг илэрхийлжээ. Төрийн шагналт яруу цайрагч Ч. Чимэд 1960 хэдэн онд Халх голын ялалтын сэдвээр «Халх голын алдар», «Нэргүй өндөрлөгийн дууль», «Хамар даваа», «Зөвлөлтийн дайчдын хөшөө» зэрэг цуврал бүтээлийн шинжтэй олон шүлэг бичсэн нь тухайн үеийн цэрэг эх оронч бүтээлийн дунд төдийгүй монголын яруу найрагт хүндтэй байрыг эзэлж байна. «Халх голын алдар» шүлэгт нь «харийн дайсан тэр жил довтлоод дарийн утаа тэнгэр нэвтлээд эх орон минь аюулд орж эрэлхэг хөвгүүд эрслэн» босоход

	 

	Халх голын цэнхэр усанд

	Хан Алтайн бараа туссан юм 

	Хатан Туулын урсгал мяралзаж 

	Халуун говийн наран гэрэлтсэн юм 

	Халх голын цэнхэр усанд 

	Харь Уралын орой туссан юм 

	Өвгөн Днеприйн долгион яралзаж 

	Өргөн оросын салхи сэнгэнэсэн юм

	 

	хэмээн милитарист Японы түрэмгийлэл нь зөвхөн Халх голд болсон үйл явдлаар хязгаарлагдах бус манай бүрэн эрхт улсын тусгаар тогтнол, хувьсгалт ололт амжилт, ард түмний эрх чөлөөнд заналхийлсэн довтолгоо байсан тул эх орноо батлан хамгаалах үйлсэд монголын ард түмэн нийтээр нэгдмэл санаатай оролцон, хувьсгалт армийн цэргүүд фронтын тэргүүн шугамд ар талтайгаа бат холбоотой байсныг, зөвлөлүүдийн орон халуун тусламж үзүүлснийг Халх голын усанд бусад уул усны дүр туссан тухай уран дүрслэлээр оновчтой харуулсан байна. Халх голын ялалтыг яруу сайхнаар магтан дуулсан энэ шүлгийн уран санаа бусад найрагчдын бүтээлд ч нөлөөлсөн нь бие биеэ дуурайж давтсанаар бус харин уг дүрслэл түүхэн ялалтын учир утгыг илэрхийлэхэд хамгийн оновчтой шийдвэрлэлт болсноор тайлбарлагдана. Тухайлбал, С. Дашдооров «Тэр жил» шүлэгтээ:

	 

	Халхын голыг нарийнхан гүехэн ч гэсэн тэр жил 

	Арлын самуурай гаталж чадаагүй ээ.

	Хамар давааг намхан жаахан ч гэсэн тэр жил 

	Харийн дайсан давж гараагүй ээ.

	Халхын голын тэнд тэр жил гучин есөн онд 

	Хатан Туул маань Орхон Сэлэнгэтэйгээ 

	Сая зүрхний лугшилт нэг

	Саваа бялхан хэдэн мянгаараа урсаж байсан юм чинь тэгэлгүй яах вэ? 

	Хамар давааны тэнд тэр жил гучин есөн онд 

	Хан Алтай минь, Хангай, Хэнтий нуруутайгаа 

	Сая ардын сүр нэг

	Саруул дүрээ тодруулан, түмээрээ дүнхийж байсан юм чинь тэгэлгүй яах вэ?

	 

	хэмээн шүлэглэсэн бол Д. Пүрэвдорж «Халх голын дайчдад» шүлэгтээ манай цэрэг эрс «сүүгээр мялаасан дөрөөн дээрээс сүүдэр дайрсан дорнын тал руу харийн сум харвах зайгүй хана болон эрслэн орж» ялалт байгуулж

	 

	Халх голын ус намдахад 

	Хамаг голын ус налайж 

	Баян цагааны нуруу амрахад 

	Баруун Алтайн орой амарсан

	 

	хэмээн уг уран санааг ялалтын үр дүнд улс орон даяар амгалан болсон тухай дүрслэлээр илэрхийлжээ.

	Халхын голын сэдэвт дуунд түүхт ялалтыг монгол зөвлөлтийн ган бат найрамдал зөвлөлтийн өгөөмөр тусламжийн үр ач хэмээн магтан дуулж монгол орны эрх чөлөө тусгаар тогтнолыг хамгаалах үйлсэд эрэлхгээр амь үрэгдсэн зөвлөлтийн цэрэг эрсийн мөнхийн гавьяаг алдаршуулан гэгээн дурсгалыг нь хүндэтгэх санаа нийтлэг байдаг нь зүй ёсны хэрэг юм. Д. Шагдарсүрэн «Орос цэргийн булш» (1968) шүлэгтээ:

	 

	Хэний төлөө тэр хээрийн чулуу дэрлэснийг

	Хэт холын дуртгалаар цэцэг бүхэн шивнэж байна 

	Хөөрхий, бидний төлөө Халх голд үрэгдсэнийг 

	Хүний цогцос шингэсэн чулуу бүхэн ярьж байна 

	 

	хэмээн гүн хүндэтгэлийн аястай шүлэглэсэн бол А. Самбалхүндэв «Орос цэрэг ирлээ!» (1968) шүлэгтээ «мэс харшсан 1921 он, сум шүршсэн 1939 он, зүрх түгшсэн 1945 онд орос цэрэг ирлээ гэдэг үг анд нөхөд авран хамгаалагч гэсэн утгаар монгол хүнд сонстож байсныг» өгүүлжээ. Ч. Чимэд «Хамар даваа», «Зөвлөлтийн дайчдын хөшөө», «Нэргүй өндөрлөгийн дууль» шүлэгтээ Халх голын түүхт ялалтын яруу алдар, манай эх орныг хамгаалсан Зөвлөлтийн дайчдын мөнхийн гавьяаг гүн сэтгэмж, уран санаа, яруу дүрслэлээр магтан дуулсан нь утга зохиолын түүхнээ мөнхрөн үлджээ. «Хамар даваа» шүлэгт Хамар даваа намхан даваа боловч Японы түрэмгийлэгчид давж чадаагүйн учир нь бидний найрамдлыг ямар ч дайсан давах түүхгүй гэсэн санааг уран харьцууллын аргаар илэрхийлсэн бол «Зөвлөлтийн дайчдын хөшөө» шүлэгт:

	 

	Ханын хөндийн тулаан дунд

	Халхын голын шуурган дунд 

	Анд зөвлөлтийн дайчид 

	Хамт дандаа явсан юм.

	 

	Хорь хүрэлгүй зарим нь үрэгдсэн ч 

	Хотол олон ах минь гэдэг юм 

	Гэрэлт хөшөөний хүйтэн чулуу 

	Гэгээн наранд бүлээн байдаг юм

	 

	гэж Зөвлөлтийн дайчдын мөнхийн гавьяаг ямагт хүндэтгэн санаж явдаг монгол түмний сэтгэлийн үгийг урнаар хэлжээ. Тэгвэл «Нэргүй өндөрлөгийн дууль» шүлэг нь Халх голын тулалдааны зурвас хэсгийн зураглал шинжтэй, монгол зөвлөлтийн цэрэг эрсийн баатарлаг үйлсийн дууль юм.

	 

	Талын дунд өндөрлөг дээр 

	Таван цэрэг, таван цэрэг 

	Таван цэргийг тойрон бүслээд 

	Олон дайсан, олон дайсан

	 

	хэмээн тулалдааны явцыг алсаас харж зурагласнаа дүрслэгдэхүүндээ ойртон «тэр өндөрлөг нэргүй, цолгүй, тэмдэг болох дугаар ч үгүй таван цэргийн хоёр нь орос, гурав нь монгол» болохыг тодруулснаа «өстөн дайсан их буу зоолоо, өндөрлөг рүү танкаар дайрлаа. Өмгөөлөн хамгаалсан тав байтугай, Өндөрлөг ч үлдэхэд бэрх боллоо» хэмээн тулалдаан улам ширүүссэн үйл хөдлөлийг дүрсэлжээ» Эл шүлгийн айзам хэмнэл огцом түргэн бөгөөд үгийг ойр ойрхон давтсан нь тулалдааны явц, үйл явдлын түргэн солигдлыг илэрхийлэхэд бүрэн нийцсэн байна. Ингээд эл дууль шүлэгт «Тэр өндөрлөг нэргүй цолгүй, тэгэхдээ дайсны болох ёсгүй» тухай «авсан тушаал ийм утгатай»-г ухамсарласан цэрэг эрс «тавьсан тангарагтаа» үнэнч баатарлагаар тулалдан «Туслах хүч маань хүрээд очиход Тушаал яг биелсэн Эцсийн амьсгалаа хураатлаа Эцсийн цэрэг тулалдсан» тухай өгүүлсэн нь үнэхээр баатарлаг үйлсийн дууль болж чадсан байна. Зөвлөлтийн дайчдын мөнхийн гавьяаг магтсан энэ санаа Ш. Сүрэнжавын "Торгон хилийн зүг" (1976) дууны шүлэгт:

	 

	Хилийн зүг юуны тулд 

	Хэний төлөө цэрэг эрс 

	Бүхээгтэй ногоон машинтайгаа 

	Бүрэнхий үдшээр хааш одно вэ?

	 

	Дархан орныг минь өмгөөлөн босож 

	Даяар олныг минь хамгаалан зогсож 

	Атаат дайсныг өвдөглөн дарсан 

	Анд Зөвлөлтийн арми ирж явна 

	 

	гэсэн уран дүрслэлээр дамжин илэрч «Зүсрэх сум тэсрэх бөмбөгийг Зоригтой сөрсөн дайчин эрчүүд Алтан хилийн сөөм газрыг Амиараа нөхсөнийг бид мартахгүй»-н учрыг өгүүлж байна. Халх голын дайчдын яруу алдрын дууллыг 1970 хэдэн онд залгамж үеийн шүлэгчид уянгалаг уран дүрслэлээр түрсэн юм. Б. Хүрэлбаатар «Тамсаг булаг» (1975) шүлэгтээ Халх голын ялалтын сэдвээр бичихдээ тэмдэглэлт явдал түүхт ялалттай холбоо бүхий газар нутгийг дурсан магтах байдлаар 

	 

	Дайны мэдээтэй цуг зүрхэнд ирсэн газар усан 

	Дайчин эцэгтэй минь цуг зүүдэнд ордог байсан Тамсаг булаг 

	Эрийн сайн хулгийн сайн хоёроор дүүрч 

	Эх орны минь хүч чадал хурж байсан газар Тамсаг булаг 

	Халхын голын байлдаанд хамгийн түрүүнд орсон 

	Хатан зоригт эрчүүлийн халуун гал голомт Тамсаг булаг 

	Ялалтын улаан тугийн намираанд хээтэн мяралзсан 

	Яруу алдрын маршийг сонсож жаргасан Тамсаг булаг 

	 

	хэмээн өгүүлсэн нь гоц гойд юмгүй мэт ч тухайн сэдвээр хэлсэн шинэ сонин санаа болж байна. Эдгээр нь 1939 онд Зөвлөлтийн армийн үзүүлсэн халуун тусламж, баатарлаг гавьяаны тухай өгүүлэмж төдий биш монгол зөвлөлтийн ард түмний ган бат найрамдлыг улам бэхжүүлсэн ариун үйлс бөгөөд монголын ард түмний зүрх сэтгэлд үүрд дурсагдах гавьяатай болохыг яруу найрагт мөнхжүүлсэн дүрслэл юм. Халхын голын дайн дэлхийн II дайны эхлэл байсан бол Германы фашизмыг ялсан Зөвлөлтийн улаан армийн ялалтын тухай шүлэг найраг Халх голын сэдэвт яруу найргийн үргэлжлэл болсон юм. Иймд 1960—1980 онд дэлхийн хувь заяаг аврахын төлөө Германы фашистуудын эсрэг баатарлагаар тэмцэн ялсан Зөвлөлтийн улаан армийн яруу алдрыг магтан дуулсан Ч. Чимэд «Нэгэн цэргийн дууль» (1964), Ц. Гайтав «Ялалт» (1964), М. Цэдэндорж «Ахан дүү ёсны магтаал» (1965), С. Дашдооров «Улаан талбайд» (1976), X. Даян «Нэргүй цэргийн булш» (1974), Д. Цоодол «Нэр нь тодроогүй цэргүүдийн хөшөөнд өргөх цэцэг» (1976) зэрэг олон шүлэг гарч цэрэг эх оронч сэдвийг баяжуулсан билээ. Ялангуяа Ч. Чимэд «Нэгэн цэргийн дууль» шүлэгтээ эх орноо хамгаалахаар «дайчин зэвсгээ агсаж яваад Дайн тулалдаанд мордсон» тэр цэргийг «эхнэр хүүхэд нь эх орон нь хамтдаа хүлээсэн» атал «хүссэнийг шаналгаж дассаныг энэлгэж ор сураггүй алга болоод ар гэртээ ирээгүй»-н учрыг

	 

	Тэр цэрэг

	Сүрдэн ухарч 

	Хурдан харьсан бол 

	Халуун мөрөөр нь

	Дайсан уулгалж 

	Гэрт нь ирэх байсан юм. 

	Эхнэр хүүхэд нь 

	Эх орон нь 

	Гарт нь орох байсан юм 

	Тэгээд тэр цэрэг 

	Эргэж ирээгүй юм

	 

	хэмээн гүн сэтгэмжтэй өгүүлсэн нь дэлхийн II дайнд баатарлагаар амь үрэгдсэн Зөвлөлтийн олон сая хүмүүсийн мөнхийн гавьяаны дуулал болж байна. 1939 онд японы милитаристуудын халдлагад хатуу цохилт өгсөн, 1945 онд германы фашизмыг ялсан ялалтыг бататган зөвлөлт монголын найрамдалт армиуд дорно зүгт дайны голомтыг устгахын тулд хийсэн чөлөөлөх дайны тухай дүрслэл бол энэ сэдэвтэй гүн холбоотой. Тухайлбал, Д. Нямаагийн «Дөчин таван он» шүлэгт «дөчин таван онд дөрөв таван настай (байхад) цэргээс ирсэн ах нарын цэх өргөн цээжин дээр «Бид ялав» гэсэн үгс бичээстэй» байсныг хараад

	 

	Бид гэсэн энэ үгэнд 

	Би ч орно, дүү ч орно 

	Айлын эмээ ч бий 

	Ард түмэн цөм бий 

	Дөчин таван он 

	Минийх боллоо 

	Дүүгийнх боллоо 

	Дөчин таван он 

	Манайх боллоо»

	 

	хэмээн дөчин таван онд дорно зүгт дайны голомтыг устган японы милитаристуудыг ялсан ялалт бол бүх ард түмний ялалт байсан гэсэн санааг бяцхан хүүгийн бодол маягаар илэрхийлсэн бол нэргүй нэг шүлэгтээ «тэр дайнаас аав минь богцтой ирээгүй, боов, чихэр авчраагүй» хэмээн алс аянаас ирсэн ааваасаа боов чихэр горьдсон хүүгийн өхөөрдөм бодлыг гүнзгийрүүлэн өрнүүлж «Тэглээ ч гэсэн аав минь юмтай ирсэн тэндээс аавын минь авчирсан юм. Тэнгэр байлаа Нар байлаа Тэгш баян тал нутаг Тэмээ мал цөм байлаа» хэмээн ахмад үе маань эх орноо хамгаалан авч үлдсэн юм гэсэн санааг илэрхийлжээ. Эх орныхоо эрх чөлөө тусгаар тогтнолыг хамгаалж Зөвлөлтийн дайчидтай мөр зэрэгцэн тулалдаж 1939, 1945 оны түүхт ялалтыг авчралцсан төдийгүй энх цагийн бүтээн байгуулалтад идэвхтэй оролцож буй ахмад дайчдын дүрийг тод томруун тусгасан бүтээл бол Ч. Чимэдийн «Дайчин нөхрийн дуу» (1969) юм. Эл шүлэгт энхийн цаг ирсэн ч эх орноо хамгаалах албанд үлдэж «саарал шинелиэ тайлаагүй буурал найз»-даа хандаж

	 

	Дууны ая хангинасан 

	Найрын дуунд танилцаагүй юм 

	Бууны дуу тачигнасан 

	Дайны галд танилцсан юм 

	Дарийн утаа цуг үнэртэж 

	Харийн манхан хамт тууллаа 

	Халуун цус минь ижил урсаж 

	Залуу нас минь өнгөрлөө 

	Эргүүлж явсан сэлмээс минь 

	Энхийн салхи сэнгэнэсэн юм 

	Энхийн салхины тэр сэнгэнээнд 

	Мөнхийн тэнгэр цэлмэсэн юм

	 

	хэмээн эх орноо хамгаалж явсан тулалдаант жилүүдээ дурсан буйгаар өнөөгийн энх цагийн жаргалант амьдралыг авчирсан ахмад үеийнхний мөнхийн гавьяаг уянгалаг агаад утга төгөлдөр магтан дуулсан байна. Ийм ч учраас энэ бүтээл манай ахмад залуу аль ч үеийнхний сэтгэл догдлон дуулдаг дууны шүлэг болсон юм «Сэтгэл татам үгтэй Дайчин нөхрийн дууг үзэхэд эхний бадагт ийн хэлснээ цааш логикийн дагуу үргэлжлүүлж санаагаа нэмэн гаргаж дуулсаар... дууны санааг бүхэл цогцос дунд нь шингээн илэрхийлж бичдэг Ч. Чимэдийн дууны шүлгүүдийн нэг онцлог харагдаж байна23». Ахмад үеийнхнийхээ гавьяат үйлсийг залгамжлан эх орныхоо хилийн манаанд зогсож буй цэрэг эрсийн тухай Даг. Жамьян «Хилийн дууль» (1968), Д. Шагдарсүрэн «Хилийн чулуу» (1968), Д. Төрбат «Хилийн болжмор» (1974), О. Нэргүй «Дорнод хилийн тэнгэр» (1980) зэрэг шүлэг зохиогдсон нь 1960—1980 оны цэрэг эх оронч сэдэвт яруу найргийн бүрэлдэхүүн хэсэг болж байна. Ийнхүү цэрэг эх орны сэдэвт бүтээлд яруу найргийн хувьсгалч бадрангуй аяс батажсаны зэрэгцээ уянгын дүрийнхээ сэтгэхүйг нээн дүрслэх чиглэлээр амжилт олсон юм. П. Бадарч 1960-аад оны сүүлээр хилийн цэрэг эрсийн амьдрал үйлсийн тухай «Эх орны хилээс», «Цэрэг орны дууль», «Нулимс борхон болжмор» зэрэг шүлэг туурвисан нь өнөөгийн хилчин цэрэг эрсийн амьдрал үйлсийг харуулснаараа төдийгүй уянгын дүрийнхээ сэтгэхүйг нээн уянгалаг аясаар дүрсэлснээрээ онцлогтой болжээ. «Эх орны хилээс» (1971) шүлэгт «сүлдэт баганын дэргэдэх ширхэг энэ чулуунаас Сүхбаатарын талбай хүртэл эх орон минь бий» гээд цааш нь:

	 

	Сая ардын итгэл багтсан Сүхийн их талбайгаас 

	Тэртээ хилийн багана хүртэл энхрий нутаг минь бий 

	Эх орноо хамгаалсан хилийн дархан харуул 

	Эр цэргийн сэтгэлд эх орон нь багтнам

	Торойх баганын дэргэдэх ширхэг энэ чулуунаас 

	Тохой хүрэхгүй зайнд дархан хилийн шугам 

	Торгоны нандин зах шиг сэмлэж болохгүй ариунаар 

	Тормойх түмэн мэлмий шиг намайг ширтэж байна 

	 

	хэмээсэн эхлэл хэсэг нь уянгын тодорхой дүр хилчин цэргийн сэтгэлийн гүнээс хэлсэн эх орны дуулал шинжтэй бөгөөд

	 

	Эр цэрэг дийлдээд ухарч гэж бодъё л доо 

	Эхний нэг алхамд хилээ орхих болно

	Хайчны хурц ирээр торгоны зах огтлох шиг 

	Харь дайсны хутган хөл хилийг минь гишгэлнэ 

	Эр цэрэгт тэгэхээр ухрах газар байдаггүй юм 

	Эх орноосоо алхам алдахаа жигшдэг юм

	Хилийн ширхэг чулуунаас эргэж нааш харвал 

	Хээр тал ухаа толгод хээнцэр цэцэгс

	Эзэн нь хайрлан гишгэмгүй эх орны минь 

	Эрдэнэ адил цогцос ээлжлэн байнам

	Эртний буурал дээдсийн нутгаа тэмцсэн зөрөг 

	Энэ л хилийн тулд нөгчсөн дайчны булш

	Эрдэнийн номин дуулга шиг одот цэнхэр нуур 

	Эргийн нь зэгсэнд ганганалдах амраг хоёр ангир 

	Эхний айл, гүүн зэл, ингэ ботгоны гунганаан 

	Эмээлт морь шилгээн баясах хусан уяа 

	Ээлт үүдийг нь сөхвөл зол бадрах голомт 

	Ээж аавын буянт жаргалын цагаан өргөө 

	Хаагуур ухарч би хаяад гарах юм бэ?

	Дээгүүр нь дайсан гарч дэвслэх билээ 

	Эр цэрэгт тэгэхээр ухрах газар байдаггүй юм 

	Эх орныхоо алхам бүрд амины хайртай байдаг юм.

	 

	гэж эх орны тухай уянгалаг болон иргэнлэг санаа бодлыг хослуулан эх орноо хамгаалахын учрыг учир шалтгааны холбоонд нь яруу сайхнаар өгүүлж чадсан байна. Энэ нь цэрэг эх оронч сэдвээр бичихдээ ерөнхий сүржин тунхаглалаас зайлсхийн иргэнлэг болон уянгалаг санаа бодлыг хослуулан тодорхой дүрсэлснээрээ шинэлэг талтай бөгөөд тухайн үеийн яруу найргийн хандлагад нийцсэн бүтээл болсон билээ. Мөн О. Нэргүй эх орныхоо бүтээн байгуулалтад оролцон энх амгалан амьдрал үйлсийг нь хамгаалж буй орчин үеийн цэрэг эрсийн сэтгэлийн догдлолыг нээсэн "Хуаран минь сайн байна уу?", «Жагсаалын цэрэг», «Ялалтын өдөр», «Өвгөн цэрэг», «Цэрэг малгай» зэрэг олон шүлэг бичиж цэрэг эх оронч сэдвийг шинэ санаа дүрслэлээр баяжуулсан юм. Улс түмэн хоорондоо эв найртай аж төрж энх амгалан байх эрмэлзэл бол дэлхийн аль ч үндэстэн, түүний дотор монгол түмний эрт үеэс эрхэмлэн ирсэн хүсэл учраас ард түмний сэтгэл санааны толь болсон яруу найрагт тод томруун тусч ирсэн юм. Иймд монголын нийтлэл уянгын нэг гол сэдэв бол энх тайван улс түмний найрамдал мөн.

	Энх тайвны сэдэв 1960—1980 оны яруу найрагт уран санаа, дүрслэлээр баяжиж агуулгын хувьд улам өргөжсөн нь дайны аюулыг хазаарлан зогсоож бат бэх энх тайвныг тогтоохын төлөө дэлхийн дэвшилт хүн төрөлхтний тэмцэл улам эрч далайцтай өрнөн монгол түмэн олон улсын үйл явцад тодорхой нөлөөтэй оролцон энх тайвны хөдөлгөөнд хувь нэмэр оруулсны тусгал юм. Энх тайвны тухай ерөнхий уриалах бус харин энх амгалан аж төрөх монгол түмний хүслийг тодорхой дүрслэлээр илэрхийлэх болсон нь энэ үеийн яруу найргийн нэг онцлог мөн. М. Цэдэндорж «Хүн хүндээ» (1963) шүлэгтээ «Хүж дэлхий хүн ард хүн хүндээ нөхөр байгаасай Айл бүхэн ах дүү болж алаг цэцгээр энхийн сүлдээ хийгээсэй» гэж бичсэн бол С. Дашдооров «Ойн шувуу жиргэхдээ дуртай байдаг шиг Орчлонгийн хүн инээхдээ дуртай хөгжил дүүрэн инээдэм гэр бүрд ирвэл Хөх тэнгэрийн доорх ертөнцийн цэнгэл тэр мөн» хэмээн өгүүлжээ. «Хөх төмөр илдийг анжис болгон дархалж хүйтэн зэвсгийн оронд цэцэг барин золгох» энх тайвны санаа Ш. Сүрэнжавын «Энх амрын дуу» (1963)-нд мөн тод илэрсэн байна. 1963 онд «Дуулга» шүлэгтээ:

	 

	Цэрэг эрсийн толгой дарсан дуулга бүгдэд 

	Цэцгийн сайхан алаглан ярайж байгаасай 

	Дуулгатай бүхэн түүндээ цэцэг тариад 

	Дуулга өмсөж явсныхаа дурсгал болгоосой

	 

	хэмээн шүлэглэж дайны аюулыг хазаарлан зогсоохын тулд зэвсэг хураахын төлөө ард түмнийхээ энхийн санааг илэрхийлж байсан яруу найрагч П. Пүрэвсүрэн 1968 онд бичсэн «Буун дуу үхлийн зар» шүлэгтээ «буурал хангайн бэлд өглөөний сэрүүнээр бодлоо тунгааж шүлгийн гэгээн мөр холбож байсан яруу найрагчийн чихнээ бууны дуу панхийн сонстоход тэр бууны суманд оногдсон шиг үзэг нь гараас унаж буйгаар өгүүлэмж болгон «улмаар сэрхийн үргэж давхих бугын сүрэг адил сэтгэлд хурж байсан бодол сарниж үзгээ аваад тэмдэглэн бичихэд буун дуун үхлийн зар хэмээн аяндаа бичигдсэнээр өгүүлдэг. «Ингэж яруу найргийн жаргал эдлэн шүлгээ ард түмэндээ зориулж суугаа яруу найрагчийн оргилуун сэтгэлийг буун дуу цочроож тав алдуулан, сэтгэлд нь хурсан сайхан санааг сарниаж байгааг өгүүлсэн нь мөн чанартаа энх тайванд дайсагнах хар хүчийг занан үзсэн шинэ хүний тэмүүлэлт санааны тусгал болсон ажээ» (Цэнд, 1972, 161 дэх тал). Ш. Дулмаагийн «Би орчлонгийн хүүхнүүдийн нэг» (1964), «Хүн ардаа наана чинь хүүхэд тоглож байна» (1966) шүлгүүд нь үр хүүхдийнхээ ирээдүй хойчийн төлөө энх амгалан аж төрөх гэсэн орчлонгийн хүүхнүүдийн санаа бодлыг тусгаснаараа онцлог билээ. Ялангуяа, «Орчлон дэлхийг бүхлээр нь цагаан сүүгээр амлуулж Огторгуйд аялан алдарших цогтой үрсийг төрүүлсэн Ертөнцийн хүүхнүүдийн нэг ерийн нэгэн эхчүүдийн» цог золбоо ажил үйлс, хүсэл мөрөөдлийг уран бөгөөд гүн үзүүлсэн энэ шүлэг бол шүлэгчийн уран бүтээлийн багагүй амжилт мөн (бөгөөд) манай үеийн эгэл жирийн эмэгтэйчүүдийн хүсэл мөрөөдлийг

	 

	Халагдсан цэргийн цуваа

	Харгуй замаар үелэх 

	Сайхан тэр цагийг 

	Санан санан хүлээсэн 

	Би ертөнцийн хүүхнүүдийн нэг 

	Би ерийн нэг эх билээ

	 

	гэж тунхаглаад «Манай үеийн эхчүүд жаргал цэнгэл, сайхан ирээдүйг зөвхөн хүсэн мөрөөдөгчид бус тэмцэн бүтээгчид болохыг

	 

	Аз жаргалыг минь булаах

	Аюул хэрэв тулгарвал 

	Алдхан газрын төлөө ч 

	Аль биеэ зориулах 

	Би ерийн нэг эх билээ

	 

	хэмээн илэрхийлэв24. Энх тайвны сэдвийг тодорхой дүрслэл бүхий уран санаатай илэрхийлсэн шүлэг бол М. Цэдэндоржийн «Гол гудамж» (1971) юм. Уг шүлэгт улс үндэстнийхээ сүр болсон Улаанбаатарын минь жавхаа болсон уртын урт гол гудамжаар» төлөөлөл болгон социалист эх орныхоо нийслэлийн өнгө жавхаа энх цагийн бүтээн байгуулалтын дүр төрхийг урнаар дүрслээд

	 

	Хот бүгдийн хамгийн урт гол гудамж 

	Хоорондоо бөмбөрцгийг ороож нийлээд 

	Хорвоо дэлхийн гол гудамж үүсгэн 

	Гар гараасаа барилцаад эргэлдэн наадах тойрон бүжиг шиг

	Газар газрын нийслэл гол гудамжаараа үүрд холбогдоосой

	 

	гэж шүлгээ агуулгын талаар өргөжүүлэн энх тайвны санаа илэрхийлжээ. «Угийн чин хүслээ шингээж Улс ард маань Улаанбаатарынхаа гол гудамжийг Энх тайван гэж нэрлэсэн» болохоор «Газар газрын нийслэл гол гудамжаараа холбогдоосой» гэсэн найрагчийн уриалга нь орчлонгийн хүмүүс энхийн наран дор хоорондоо найрсаг харилцаа тогтоогоосой гэсэн дам утгыг илэрхийлж буй нь тодорхой. Энх тайвны сэдэвт шүлэг яруу найргийн уран чадварын хөгжлийн явцад бясалган бодох аясаар сэтгэмж нь гүнзгийрч, уран санаа бүхий тодорхой дүрслэлээр санаагаа илэрхийлэх болсон нь тэмдэглэх ололт мөн. Б. Явуухулан «Гургалдайн цэцэрлэгт буутай орж болохгүй» (1978), «Хойлог» (1979) зэрэг шүлэгтээ энх тайвны тухай санаа бодлыг янз бүрийн өгүүлэмж, хэлбэрээр уран яруу, утга гүнзгий илэрхийлсэн юм. «Гургалдайн цэцэрлэгт буутай орж болохгүй» шүлэгт империалистуудын зэвсэглэлээр хөөцөлдөн бусдын нутагт цэрэг зэвсгийн хүчээр өнгөлзөх хэнээрхлийн эсрэг хандан

	 

	Хүн болгоныг хэрвээ

	Алтан гургалдай юм гэвэл

	Хүй нутаг минь бидний 

	Анхилуун цэцэрлэг юм шүү 

	Гургалдайн цэцэрлэгт буутай орж болохгүй 

	Гургалдайг хэзээ ч цэцэрлэгээс нь салгаж болохгүй 

	Буу онилох газар тэгэхлээр хаана ч байхгүй 

	Бузар дайн гарах ёс үнэхээр байхгүй 

	Эв найрамдал бидэнд нар шиг хэрэгтэй

	Энх тайван мөнх мандах ёстой

	 

	гэх мэтээр хүн, ард түмэн, нутаг, эх орон, дэлхий ертөнц, гэсэн дарааллаар утгыг өргөжүүлэн шүлэглэж орчлон ертөнцөд зэвсэг, дайн дажингүй байх тухай санааг илэрхийлжээ. Уг шүлгийн агуулга багаас том руу шилжих байдлаар өргөссөн шиг шүлгийн мөр нь богиноос уртсах, тэгснээ эргэн богиносож буй бөгөөд ийнхүү бичсэн байдлыг ажиглавал нийтдээ дэлхийн бөмбөрцгийн хэлбэртэй болж дэлхий ертөнц бол хүн төрөлхтний нийтийн цэцэрлэг - гэр юм гэсэн санааг хэлбэрийн хувьд ч илэрхийлж буйгаараа сонирхолтой ажээ Тэгвэл «Хойлог» шүлэг нь «Хойлог - уулын нэгэн бор шувуу, ховордож цөөрсөн хөөрхий шувуу болохыг домгийн өгүүлэмжээр шүлэглээд «Хойлгийн мах шарханд сайныг холхи дээдэс минь мэдсэн» учир дайн тулааны үед түүнийг үй олноор нь агнаж «хонин хонин тогоогоор хойлгийн мах буцалгаж «энгийн шувууг хүйс тэмтэртэл эзний зарлигийг биелүүлдэг» байснаас тоо нь эрс цөөрч

	 

	Түүнээс хойш эрингүүд улирсан ч гэсэн 

	Түрэмгий дайны гай гамшгийг

	Тоо толгой нь олширч чадалгүй 

	Уулын хойлог үүрч яваа юм. 

	Ардын домогт өгүүлдэг эм бол 

	Асгат уулын хойлгийн мах шүү      I

	Хүний амийг аврахад тустай 

	Хойлог шувууг хайрлаж яваарай 

	Ухамсар мөчдийн харгаагаар 

	Уулын хойлог хэрэгцээгүйгээр 

	Халуун тогоонд буцлах бий вий 

	Хүн ард минь хямгадаж үзээрэй

	 

	гэсэн нь хойлог шувууг энэрэн байгаль хамгаалах санаа хэлсэн төдийгүй түүгээр дамжуулан дайны хор хөнөөлийг өгүүлэн энх амгалан санааг илэрхийлсэн ажээ. Энгийн аж байдлын зүйлээс уран санаа ургуулан энх тайвны санаа бодол илэрхийлэх дүрслэлийн энэ аргыг Т. Очирхүү «Эмээл» (1973) шүлэгтээ амжилттай хэрэглэж:

	 

	Цэнхэр говийн намаржаанд малчин өвгөн 

	Цэрэгт яваа хүүдээ эмээл төхөөрч байв.

	Мөнгөн чимэгт эмээлийнхээ ганзага олмыг нь тааруулж 

	Мөдхөн ирнэ хүү минь гэж хоног тоолон байв.

	Санаа цайлган ардын минь энхийн сайхан хүслэн 

	Саях тэр өвгөний төхөөрсөн эмээлд байна.

	Эмээл хүлэг хоёр эзнээ хүлээж 

	Эх орон нь амар тайван байна 

	 

	хэмээн шүлэглэсэн билээ. Мөн Б. Төмөртогоогийн «Хадаасны үг», «Чулууны үг», «Шинэ жилийн үдэш» (1973) зэрэг энх тайвны сэдэвтэй шүлэг ерөнхий үгсээр санаагаа хуурай тоочин хэлэхээс зайлсхийн уран дүрээр сэтгэн бичсэнээрээ онцлогтой. «Хадаасны үг» шүлэгт хадаасыг амьдчилан дүрсэлж хүний аж амьдралын элдэв хэрэгцээнд зориулагдан «өмссөн гутлын өндөр нам өсгийнүүдийг тогтооход» ч дуртай атал

	 

	Дайны фронт руу явуулах сумтай хайрцгийн 

	Дарь дүүргэсэн модон торхны

	Таг юуг нь чандлан бэхэлж л 

	Тав толгойгоо нүдүүлэхгүйг хүсдэг

	 

	гэж хэлж байгаагаар дүрсэлсэн бол «Манаач» шүлэгт 

	 

	Хожмын өдөр энэ буунаас 

	Хоосон хонгио бүү гараасай 

	Өнөөдөр байгаа энэ сумтайгаа 

	Өвгөний буу музейд шилжээсэй 

	 

	гэсэн нь энх тайвны тухай уран дүрийн уриа болж байна.

	Энх тайвны сэдэвт яруу найрагт дэлхийн бусад улс түмний амьдралыг тусган аль ч ард түмэн нэгэн адил Энх амгалан аж төрөх хүсэл эрмэлзэлтэйг илэрхийлэн эрх чөлөө, тэгш эрх, шударга ёсны төлөө тэмцэж буй тэмцлийг нь талархан дэмжиж эв санааны нэгдлээ илэрхийлэх санаа том байрыг эзэлдэг. Ийм санаа Энэтхэгийн тухай өгүүлсэн С. Дашдэндэвийн «Уулзалт» (1961), Ч. Чимэдийн «Энэтхэг бүжиг» (1967), Жамцын Шагдарын «Австрали дархан ингэж ярилаа» (1963), Д. Шагдарсүрэнгийн «Негр хүн» (1962), Д. Бямбаагийн «Хар охин» (1967), Д. Нямаагийн «Африкийн зураг» (1968), «Бид нэг тэнгэртэй», (1975), Л. Лувсандорж «Африк» (1969), Н. Нямдорж «Нерудагийн орон Чили», Б. Явуухулан «Бид нэг орчлонгийн хүмүүс» (1979), Б. Цэдэндамба «Пянз эргэж байна», Т. Галсан «Ирээдүйн заяа», Б. Төмөртогоо «Чилийн тухай бодол» (1980) зэрэг шүлэгт тусжээ. Д. Пүрэвдоржийн «Энэтхэгийн цэцгэн эрих» мөчлөг шүлгүүд нь 1971 онд Энэтхэгт очсон аян замынх нь олз бөгөөд үзсэн харснаа тоочин төрсөн сэтгэгдлээ шүлэглэдэг хэвшмэл загвараас

	 

	Гадаад далайд тоссон.

	Газрын халуун алга 

	Азийн мөнх ногоон навч 

	Алтран гийх нарны орон 

	Энэтхэгийг би нээлээ

	 

	хэмээн мөр бүхэндээ утга шингээн энэтхэг орныг яруу сайхнаар үнэхээр нээсэн, уран тод дүрслэл, утга гүн эргэцүүллээрээ ялгарч байна. Гарын алгыг навчтай адилтгасан уран сэтгэмж нь Энэтхэгийн газрын зургийг санагдуулахын хамт «Гадаад далайд тоссон гарын халуун алга» гэсэн нь далайн хувь хүртээлийг үлэмжхэн шүтсэн тус орны амьдралыг бэлгэдэн «Азийн мөнх ногоон навч» гэдэг нь жилийн дөрвөн улиралд мөнх ногооноороо байдаг мод ургамалтай газарзүйн онцлогийг урнаар тусгасан мэт ажээ. Ийнхүү «Миний нээсэн Энэтхэг орон» шүлэгтээ

	 

	Умраас өмнө хүртэл

	Уснаас бусдыг нь хагалсан 

	Уужим ногоон нутаг нь

	Шатрын хөлгөөр нүдэлсэн 

	Шангийн тарианы орон юм

	 

	хэмээн Энэтхэгийг тариалан голлон эрхэлдэг тухайд нь уран тод зурагласны зэрэгцээ «Хөгшин арслан» шүлэгтээ зоопаркт үзсэн арслангийн тухайд

	 

	Үнгэлдсэн

	Өнгө алдсан 

	Хөгшин арслан 

	Хорсол өшлөө таг нууж 

	Хоёр нүдээ тас аньж

	Хар төмөр торонд

	Харуусалд автан хэвтэнэ 

	Цагтаа чи 

	Арслан байж 

	Арслан арсландаа 

	Аймшигт арслан байж 

	Эрхэмсэг араатны хаан 

	Африкийн цөлөөс баригдсан уу? 

	Эсхүл энд байсан 

	Английн сүлднээс хоригдсон уу?

	 

	гэж бодит зүйлээс утга шилжүүлэн «ямар ч гэсэн одоо ямба хэргэм алдаж архирах төдий сүртэй арслан нэр үлдсэн» арслангийн дүрс английн сүлдэнд байдагтай холбож империалист гүрний колоничлолын ул мөрийг төлөөлүүлэн дүрсэлжээ. Яруу найрагч Ч. Чимэдийн 1960 хэдэн оны нэлээд бүтээл энх тайвныг эрмэлзэгч эрин үеийн дуу хоолой болж манай утга зохиолд байраа эзэлсэн бөгөөд «төрөлхийн авьяас билигтэйгээс гадна оюуны өндөр соёлтой зохиолчийн нэгэн ... гэдгээ ч шүлэг зохиолдоо тод тусган» (Явуухулан, 1983, 50) энх тайвны сэдвээр бичихдээ улс төрийн өндөр байр сууринаас нийт хүн төрөлхтний хэмжээнд сэтгэн «Хүн төрөлхтөн хоорондоо танилцъя» (1962), «Өрнө дорно хоёр» (1962) зэрэг шүлгээ бичсэн юм. «Өрнө дорно хоёр» шүлэгт өрнийн яруу найрагчдын дэвшүүлсэн харгис тунхаг болох «Өрнө бол өрнө, дорно бол дорно өөд өөдөөсөө хэзээ ч зөв харахгүй» гэдгийн үндэсгүйг нотлон түүний эсрэг пролетарийн интернационалист үзэл санааны хүнлэг нандин чанарыг дэвшүүлэн «дэлхийн хүн ардыг тивээр нь зүсээр нь ялгах биш харин «уудам дэлхий, улс гүрэн, айл гэр ах дүүгийн хоорондуур үзлийн ялгаа, сүжгийн ялгаа ангилан зурайж» буйн учир «өрнө дорно гэж эсрэг тэсрэг ойлголт байхгүй (харин) ангийн харш ялгаа бий» болохоор

	 

	Тив тивээр бид ярьдаггүй

	Эвээр бид ярьдаг 

	Ижил зүсээр ялгадаггүй 

	Үзэл санаагаар ялгадаг

	 

	улс төрийн ангич намч байр сууринаас хандах зарчмыг тунхагласан бол «хүн төрөлхтөн хоорондоо танилцъя» шүлэгтээ «ихэнхтэй нь би үзлээр холбоотой, заримтай нь би ажлаар холбоотой»-н учир

	 

	Хүн төрөлхтөн 

	Хоорондоо танилцъя 

	Хүсэл зорилгоо ижилсгэе 

	Алтан дэлхий дээр 

	Амар жимэр

	Аж төрөх хүслээс аваад 

	Аливаа хүслээ илэрхийлье 

	Хаяа залгаатай 

	Заяа холбоотой

	Энэ орчлонгийн эзэд хойно 

	Эрхэм жаргалаа хамтатгая

	 

	гэж уриалсан нь дэлхийн дэвшилт хүн төрөлхтөнд хандсан монгол түмний сэтгэлийн үг болж байна.

	Энх тайвны сэдэвт яруу найрагт дайны хор хөнөөл, аюул гамшгийг илчлэн түүний эсрэг тэмцэх санаа бодлыг илэрхийлсэн өгүүлэмж тодорхой байр эзэлдэг бөгөөд энэ нь зүй ёсны зүйл юм. Н. Нямдоржийн «Цус» (1962) шүлэгт «Байшингийн хана шал, Байрны шат хаалга цэргийн шинель цамц, цэвэр юмгүй цөм цус, сувилагчийн халаад ч тэр, сурагчийн сумк ч тэр хөгшдийн ханцуй ч тэр, хүүхдийн манцуй ч тэр аяа харахад бэрх, авах юмгүй цөм цус болж ёрын дайнд нэрвэгдсэн европын их талбайн сэтгэл сэрхийлгэм дүр зургийг дүрслэн дайныг жигших санааг илэрхийлсэн бол, Д. Гомбожавын «Дайн» .(1964) шүлэгт ийм санааг ур утга тэгш өгүүлснээрээ 1960—1980 оны яруу найрагт тэмдэглэгдэх бүтээл болсон билээ. Найрагч эл шүлэгтээ дайны хор хөнөөлийг харуулахдаа өнчрөл хагацал, үхэл зовлон үгүйрэл хоосролын тухай олон мөрөөр тоочин нуршдаг хуучин барилаас зайлсхийж дүрслэлийг оновчтой зөв сонгон цөөн мөрөөр баялаг утга санаа илэрхийлэх зарчмаар дайны хор хөнөөлийг сэтгэл сэртхийлгэм харуулж чадсан нь тухайн үеийн яруу найргийн утгын гүнзгийрлийн жишээ болж байна. Тэгэхдээ хэмжээгээр бага энэ шүлэг уран сайхны хэллэг, хурц тод дүрслэл үгүй мэт боловч нарийн зохиомжтой, утгын өрнөлттэй болсон бөгөөд дайн, хүн, гэр бүл, улс нийгмийн амьдралыг эрэмдэг зэрэмдэг болгож хагацал зовлон авчирдаг тухайд

	 

	Дайн-

	Хөлгүй бие 

	Биегүй хөл 

	 

	хэмээн нэг хүнд холбогдуулан өгүүлснээ ойлголтыг багаас томд шилжүүлэх дарааллаар

	 

	Дайн-

	Эргүй эхнэр 

	Эхнэргүй эр

	 

	гэж гэр бүлийн хэмжээнд өргөжүүлэн улмаар

	 

	Дайн-

	Малгүй бэлчээр 

	Бэлчээргүй мал

	 

	гэж улс орны амьдралын хүрээнд томсгохдоо монгол хүний ухааран бодох сэтгэлгээнд илүү хүчтэй нөлөөлөхүйцээр малчны аж амьдралын зүйлсээр дайны хор хөнөөлийг өгүүлжээ. Ийнхүү «Дайн» шүлэгт гүн ухааны гүнзгий санаа илэрч байна. Салгаж сэтгэшгүй хос юмыг шүлгийн гол өгүүлэмж болгон сонгосон нь учир зүйн нарийн холбоотой. Хэрэв хос хоёр юмны нэг нь үгүй бол нөгөө нь зайлшгүй үгүйлэгдэнэ. Ийм эгзгийг яруу найрагч олж, дүрсэлснээрээ дайны бодит гамшгийг үзүүлж чадсан. Үүнээс яруу найрагчийн утга санааг урнаар урлан дүрслэх чадвар харагдана25. Яруу найрагч дайны хор хөнөөлийг дүрслээд орхисон бус

	 

	Дайныг бид хазаарлана 

	Дахин бид гаргуулахгүй

	 

	хэмээн төгсгөж дайны аюул заналыг хазаарлан бат бэх энх тайван тогтоохын төлөө шударга хүн төрөлхтний хийж буй тэмцлийн ирээдүйд итгэх санаа илэрхийлснээрээ шүлгийн утга өөдрөг бадрангуй болж байна. Хэмжээгээр бага боловч 1960—1980 оны яруу найрагт томхон байр эзлэх эл шүлэг уншигчдын зүрх сэтгэлд хоногшин үлдэж бас бусад яруу найрагчдад ч бичлэгийн арга, дүрслэлийн хувьд дуурайл болсноос түүний уран сайхны нээлтийн үнэ цэн харагдаж байна. Ц. Гайтав «Дайн сөнөтүгэй» (1965) шүлэгтээ:

	 

	Дайн гэж

	эхээсээ салсан хүүхдийн 

	      эхэр татсан уйлалт 

	Дайн гэж

	эрээсээ хагацсан эхнэрийн 

	      элэг зүссэн гуниг 

	Дайн гэж

	суга таягийн

	      тог тогхийж эцэхийн гаслан

	Дайн гэж

	сул хавчуулсан 

	      хоосон ханцуйны 

	            эзэнгүйн зовлон

	 

	гэж дайны хор хөнөөлийг илэрхийлэх зүйлийг мөн л оновчтой сонгон зүрх шимшрэм дүрсэлсэн бол Т. Галсан «Дайн ба энх» шүлэгтээ:

	 

	Эвдэрсэн итгэл 

	Эмтэрсэн элэг-дайн 

	Эхийн мишээл 

	Эвлэсэн зүтгэл-энх

	 

	гэж «дайны тухай (Д. Гомбожавын) дүрслэлийн хэлбэрийг хэвээр авахдаа энх гэдэг үгийн ойлголтыг эсрэгцүүлэн тавьж бичсэн нь утга санаа шүлгийн бичлэгийн хэлбэрийн алинаар ч нэг ёсны баяжилт хийсэн байна. Үүнд:

	 

	Гишгэгдсэн сүлд

	Сүйрсэн балгас-дайн 

	Хийссэн далбаа 

	Сүндэрлэсэн харш-энх

	 

	хэмээх энэхүү бичлэгийг үзэхэд дайн ба энхийн ойлголтын эрс тэрсийг харшуулан антитезийн аргыг хэрэглэж үүгээрээ хуучин бичлэг мэт санагдах зүйлийг шинэ болгож чаджээ26». Ийнхүү дайны хор хөнөөлийг үзүүлэх зорилгоор Ч. Чимэд «Тэр цагт» (1965), Д. Шагдарсүрэн «Зүрх мартахгүй» (1968), Д. Пүрэвдорж «Цэрэг танаа» (1965), Жамцын Шагдар «Шаахай» (1970), С. Оюун «Эр цэргийн гэргий» (1972) зэрэг шүлэг бичсэн юм. Эдгээрт «эрт дээр цагаас эзэд ноёд өрсөн шатрын хүүгээр биш төрсөн эхийн хүүгээр, ард олны заяагаар тоглон» дайтаж (Ч. Чимэд), ирсэн түүх давтагдан «хилэнцэт Бухенвальдын шоронд хэдэн мянгаар нь авчирч балчир бага хүүхдүүдийг бай болгон буудахад ...өөрөө гуталгүй болохоор өмсөөд удаахгүй өгнө гэсэн гутлыг минь аваачиж өгөөч» гэж гуйж буй (Жамцын Шагдар) өрөвдөм явдлыг хүүрнэн «ганцхан олдох насаа өгөөд газар дэлхийн шархыг нөхөөд галын дайныг аваад явсан эргэж ирээгүй эр цэргийг зүрх мартахгүй»-н (Д. Шагдарсүрэн) учрыг өгүүлж байна. Тэгвэл Д. Пүрэвдорж «Цэрэг танаа» шүлэгтээ «хоёр дайны улаан гараар хорвоод тарьсан чагтан ойд эцсийн хүүгээ алдсан эх элс рүү нулимс дусааж» түрүүчийн дайны уй гашуу дуусаагүй байхад дайсны гараас зэвсэг авч дахин шинэ аюулд учруулахын төлөө онилон шагайж байгаа цэрэг эрд хандаж дайны талбараас «хонгор ханиа тэврэх гаргүй хоосон ханцуй унжуулж ирсэн» цэрэг эр «битгий бууд, бид хүмүүс» гэдгийг сануулж буйгаар бичсэн бөгөөд эл «шүлэг» дайныг жигшүүлэх хүний сэтгэл хөдөлгөх эгзэгтэй үг, чухамхүү хэрэгтэй дүрийг сонгон авч чадсан учраас бадаг бүр нь бүхэл бүхэл уянга болж чадахуйц бичигдсэн нь нэг үйл явдлаар холбогдсон цуврал... шинжийг илтгэх юм27». Ийнхүү манай яруу найрагчид дайныг эсэргүүцэн энхийг эрхэмлэх тухай нэгдмэл санааг өөр өөрийн урлах арга барилаар өвөрмөц сонин илэрхийлсэн юм. Ийм сэдвээр бичигдсэн Д. Нямаагийн «Аав дайн хоёр» (1966), «Освенцимд авхуулсан гэрэл зураг» (1974), «Тутаргын тариан дунд онгоц уналаа» (1969) зэрэг шүлгүүд дайны аюул хор хөнөөлийг харуулах зүйлийг оновчтой сонгон цөөн мөрөөр гүнзгий утга илэрхийлэн бичсэнээрээ ялгарч байна. «Аав дайн хоёр» шүлэгтээ:

	 

	Аавыг минь

	Дайн аваад явсан

	Аав минь

	Дайныг аваад явсан

	Аав дайн хоёр

	Аль алиныгаа

	Амьд үлдээгээгүй

	 

	гэж дайны улмаас эцгээсээ өнчирч хоцорсон хүүгийн сэтгэл сэрдхийлгэм өрөвдөм гэнэн бодлын байдлаар хүн төрөлхтөнд хөнөөлт дайны учруулсан гай гамшгийг харуулсан байна. Мөн фашистуудын нүгэлт хэргийн гэрч болон үлдсэн Освенцимийн тухай хоёр шүлэг бичсэн бөгөөд эдгээрт өнөө үед музей үзмэрийн газар болсон ч түүнийг үзэхэд «сонирхол хэрэггүй, оронд нь хатуужил хэрэгтэй, зүрх хэрэггүй, оронд нь чулуу хэрэгтэй» байдаг болохоор «нэг ирсэн хүн дахиж ирье» гэхгүй нэг үзсэн хүн дахиж үзье гэхгүй» тэр газарт зураг авхуулахад ч «нүүрэнд (дайны) сүүдэр унаж нүдэнд дайсан үзэгдэж Освенцимд авхуулсан зураг ондоо хүнийх шиг гарсан» байдгийг цөөн үгээр хурц тод дүрсэлсэн нь фашистуудын дэгдээсэн дайны гамшгийг харуулсан оновчтой дүрслэл болжээ. Америкийн түрэмгийллийн эсрэг хийсэн вьетнам түмний шударга тэмцлийг дэмжсэн ард түмнийхээ улс төрийн сэтгэлийн догдлолыг «Тутаргын тариан дунд онгоц уналаа» шүлэгт тусган бичсэн байна. Энэ шүлэг уг үйл явдлыг телевизийн дэлгэцээс харж буй маягаар зураглал хэсгээр эхэлдэг бөгөөд «Тутаргын тариан дунд буудуулсан элээ шиг онгоц... унахыг нь хараад хүн хирдхийн цочихгүй буйг дүрсэлсэн хэсгээс хаанахын ямар онгоц юуны учир унасан нь мэдэгдэхгүй боловч уламжлал ёсоор хүний сэтгэхүйд ямагт муу ёрын төлөөлөл болдог элээ шувуутай зүйрлэсэн, тэрчлэн унахыг нь хүн хараад харамсахгүй буйг дурдсан зэргээс хар муу үйлстэй холбоотой болох нь мэдэгдэж байна.

	 

	Хүн ардад тэр

	Захиа биш үхэл хүргэх гэж 

	Хүйтэн санаа бөмбөг хоёр 

	Тээж явлаа.

	Тээсэн ачаандаа дарагдсан шиг

	Тэр онгоц

	Ханойгоос ч хол 

	Зүрхнээс ч хол 

	Харуулдан уналаа. 

	Туг, сүлд

	бөмбөг, утаа 

	      санаа зорилго, 

	            юутай хүүтэйгээ

	 

	Америкийн онгоц очлоо гэсэн шүлгийн дараачийн хэсэг эхний зураглалын тайлбар, хэвлэл радиогийн мэдээллийн аястай. Гэвч энэ нь зөвхөн болсон үйл явдлын тайлбар мэдээлэл биш, шүлгийн утгыг тодруулах гол хэсэг юм. Шүлгийн мөр бадаг бүр ийнхүү харилцан уялдаж уран санааны улаан шугамд холбогдсон учир тухайн үед олны анхаарал татаж байсан үйл явдлын дуулиан намжсан ч гэсэн энэ шүлэг империалист дайнчдын түрэмгий бодлого зайлшгүй сүйрэх тухай утга илэрхийлэн яруу найргийн түүхнээ үлдсэн нь түүний тод дүрслэл, уран санаатай холбоотой. 1970-аад оны сүүлээр цэргийн хунтынхан империалистуудын түлхээсээр Чилид ардчиллыг нухчин дарсан явдлыг жигшин эсэргүүцэж Чилийн ард түмний шударга тэмцлийг дэмжсэн утга санаатай олон шүлэг зохиогдсон билээ. Б. Цэдэндамба Радио нэвтрүүлгийн өрөөнд нэрт яруу найрагч Пабло Нерудагийн дуу хоолой шингээсэн пянз тавин дуугаргаж нэвтрүүлэг эхлэхээр зэхэж байхдаа хэдэн жилийн өмнө яг энэ өрөөнд түүнтэй цуг байсан сонин учралаа дурсан бодож буй маягаар бичигдсэн «Пянз эргэж байна» (1973) шүлэгтээ Чили оронд харгис дэглэм тогтоосон хунтынхны жигшүүрт явдлыг хилэгнэн эсэргүүцсэн монгол түмний санаа бодлыг илэрхийлэхдээ «миний дуу хоолойгоор эх орон ярих гэж байхад миний сэтгэл хэрхэн догдлохгүй байх билээ» гэдгийг гүнээ ухаарч

	 

	Яруу найрагчийн

	Цэцэг хавчуулсан номын завсраар 

	Яах гэж тэд нэгжүүл хийж 

	Орон байрыг нь дээрэмдэв 

	Тэд автомат буу барьж 

	Найрагчийн үүд цөм өшиглөж 

	Тэд цагаан ханан дээр 

	Маяковскийн зураг галдаж 

	Хэвлэл ном шатааж 

	Хар үнс хийсгээчин

	Хэний удам, хэний залгамж билээ 

	 

	хэмээн дүрсэлжээ. Мөн Т. Галсан «Ирээдүйн заяа» шүлэгтээ өнөөдрийн асуудал, улс түмний энхийн төлөө тэмцэл, харгис хүчний эсэргүүцлийг хурц дүрсэлжээ. Асуулт хариултын бичлэгийн аргыг ашиглаж санаагаа илэрхийлсэн энэ шүлэгт Чили оронд болж байгаа эмгэнэлт явдалд санаа зовсон монгол түмний сэтгэлийг илэрхийлж Харгис хунтын бурангуй үйлийн явцгүйг шүүмжлэн эрх чөлөөний ялалтыг ерөөснийг сэтгэл хөдлөхгүй унших аргагүй байна.

	 

	Аягатай сүүг нь хүүхдээс булаагаад 

	Асгарах нулимсаараа угжлаа гэж үү? 

	Хүнд заяатай яруу найргийг 

	Хөөтэй зууханд шидлээ гэж үү

	Тэглээ

	Тэгэхдээ

	Энхрий үрсээс угжтай сүүг булаавч 

	Ирээдүйн заяаг булааж дийлэхгүй 

	Хөөтэй зууханд ном шатааж чадлаа ч 

	Хүний зүрхнээс найргийг салгаж чадахгүй 

	 

	гэсэн асуулт хариултын бадгийг уншихад манай шинэ нийгмийн шинэ хүний сэтгэл зоригийг илтгэж өнөөдрийн эриний хөгжил, дэвшил, өсөн бэхжиж байгаа социализм, өдрөөс өдөрт доройтож буй империализмын нийгмийн харьцааны асуудлыг яруу найргийн уран дүрслэл, тод санаагаар итгэл төгс илэрхийлсэн байна28.

	Эдгээр шүлэг нь дайныг үзэн ядаж энх амгаланг хүсэмжилсэн нэгдмэл санааг хурц тод илэрхийлснээрээ найрамдал, нөхөрлөл, энх тайвны үйлсийн төлөө тэмцэж буй ард түмнийхээ санаа бодлын уран илэрхийлэл болж байна. Харин дайны хор хөнөөлийг үзүүлэх нэрээр өрөөсөн хөл, мухар гар, суга таяг, шарх сорвины тухай дурссан юм уу, эрэмдэг хүмүүсийн тухай дүрслэл элбэгших төлөвтэй байсан нь уран зохиолын яруу сайхны шаардлагад нийцтэй биш болохыг тэмдэглэх нь зүйтэй. Ш. Жамлийхаа «Цасан дээрх мөр» шүлэгтээ «цэрэг эр өрөөсөн хөлөө үхээрийн дайнд өгч газар дээр ганц хөлийн мөр гаргасан» тухай бичсэн бол Д. Шагдарсүрэн «Цэрэг эрийн дууль» шүлэгтээ бүр ганц биш хоёр хөлөө дайнд өгчхөөд дан шинель хоёр суга таягтай дайнаас буцаж ирсэн... энгэртээ одонгүй, малгайдаа таван хошуутай» цэрэг эрийн тухай дүрсэлсэн байна. Ганц нэг шүлгийн хувьд байж болох боловч иймэрхүү дүрслэл олширвол зохиолыг гоо сайхны хувьд эрэмдэг зэрэмдэг болгоход хүргэх юм. Иймд дайнд алдсан хөл гарын хойноос харамссан харамслыг бус дайныг ялан дийлсэн сэтгэл санааны их хүчин, биеийн хатуужил, эр зоригийг бахархан дуулах нь ахмад үеийн хувьсгалт баатарлаг уламжлалаар хүмүүжүүлэх нөлөөний хувьд илүү билээ.

	1960—1980 оны яруу найргийн шинэлэг талыг төлөөлж буй нэг зүйл бол сансрын сэдэв юм.

	Хүн төрөлхтний олон үеийн хүсэл мөрөөдлийн биелэл болж 1961 оны 4 дүгээр сарын 12-нд ЗХУ-ын иргэн Ю. А. Гагарин «Восток» хөлгөөр сансарт ниссэн нь дэлхий дахины гайхамшигт үйл явдал болсон юм. Оддын хүрээлэнд жуулчлах сансрын замыг нээсэн энэ гайхамшигт үйл явдлыг догдлон хүлээн авсан монгол түмний сэтгэлийн дуулал болж олон шүлэг найраглал зохиогдсон билээ. Ц. Гайтав, Ч. Чимэд, Ч. Лхамсүрэн, Б. Явуухулан, Л. Түдэв, С. Дашдэндэв нарын зэрэг уран үгийн шилдэг мастерууд анхны энэ алдарт нислэгт найргийн дээжээ зориулсан ба 1961 онд «Од мичдийн хүрээлэнд» гэдэг ном нийтлэгдсэн нь манай зохиолчдын бичсэн сансрын сэдэвт яруу найргийн анхны тайлан болжээ. Гагарины гаргасан замаар зөвлөлтийн олон алдарт нисэгчид сансрын уудамд цойлон гарч зөвлөлүүдийн орны шинжлэх ухаан техникийн ололт амжилтыг дэлхий дахинаа дуурьсгасан сорилт туршилт хийх бүрийд манай яруу найрагчид Д. Нацагдоржийн «Од» шүлгээрээ гаргасан уран сайхны сэтгэлгээний замаар яруу найргийн тэнгэрт гарч догдлон баярласан ард түмнийхээ сэтгэлийн баяр хөөрийг илэрхийлэн олон шүлэг дуу туурвисан билээ. Шинжлэх ухаан техникийн дэвшлийн эрин үед шинэ үеийг нээн хүн төрөлхтний энхийн үйлсэд зориулагдсан зөвлөлтийн сансар судлалын ололт амжилтад сэтгэл догдлоогүй монгол хүн байхгүй шиг ард түмнийхээ сэтгэлийн энэ баяр хөөрийг илэрхийлэн сансрын сэдвээр бичээгүй зохиолч байхгүй гэж хэлж болно. Түүнчлэн эдгээр шүлэгт шинжлэх ухаан техникийн дэвшлийн эрин үед монгол хүний оюун сэтгэлгээнд гарсан өөрчлөлтийг тусган бичсэн нь тэмдэглэх нэг ололт мөн. Төрийн шагналт зохиолч Л. Түдэв «Жигүүрт морин» шүлэгтээ:

	 

	Хуучин ёсыг дагаж эцэг дээдэс

	Хурдан хөлт унага, хүүдээ зэхдэг 

	Саахалтаар оръё, морь өгөөч гэж 

	Саяхан л би эцгээсээ гуйж явсан 

	Одонд, цолмонд очно пуужин аль гэж 

	Одоо би хүүдээ шалагдаж суунам 

	Урьдын бэлэг хүүд гологдож

	Угтаа тэгээд цагийн жам хувирч

	Дэлт морин хүслээс баахан хоцорчээ 

	Дэлгүүрт гэтэл пуужин арай гараагүй 

	Оддын туяаг угтан нисэхийг зөгнөж 

	Одоохондоо хүү чамдаа орос хэл заая 

	Хөвчин дэлхий сансар ширтэн тэмүүлж 

	Хөлөг пуужинтай оросоор ярьж байна

	 

	хэмээн хоёр үеийн хүүхэд ахуй насны хүсэл тэмүүллийг жишин харьцуулах байдлаар монгол хүний оюун сэтгэлгээний өөрчлөлт хувьслыг урнаар нээн бичсэн байна. Энэ шүлэгт дорно дахины дундад зууны нүүдлийн мал аж ахуй эрхэлдэг байсан аж төрөх ёсноос ардын хувьсгалын өөрчлөлт, шинэ нийгмийн бүтээн байгуулалтын ачаар социалист аж төрөх ёсонд шилжсэн монгол хүний бодол хүсэл саахалтын төдий хүрээнд эргэлдэх биш сансар оддын хүрээлэнд тэмүүлэх болсныг яруу найргийн хэлээр өгүүлжээ. Мөн сансар огторгуйг судлан шинжлэх эрхэм үйлсийг зөвлөлүүдийн орон манлайлж байгааг, тэрчлэн олон үеийн турш од саранд тэмүүлсэн монгол түмний хүсэл зөвлөлт оронтой тогтоосон ган бат найрамдлын үр шимийг амсаж зөвлөлүүдийн орны соёл шинжлэх ухааны ололтыг эзэмшсэн нөхцөлд л хэрэгжин биелэх учиртайг «Оддын туяа угтан нисэхийг зөгнөж орос хэл хүүдээ зааж... хөвчин дэлхий сансар ширтэн тэмүүлж хөлөг пуужинтай оросоор ярьж буйг» учирлаж байгаагаар төлөөлүүлэн харуулжээ. Тэгвэл яруу найрагч Ш. Цогт «Од» шүлэгтээ:

	 

	Огторхон шилбүүр шигээ балчирхан насандаа 

	Огторгуйн оддыг тоолж явлаа 

	Байн байн тоог нь алдчихаад

	Бас дахин тоолж явлаа.

	Оддыг зорьсон одоо үед

	Огторгуйн нисэгчдийг тоолж байна 

	Байн байн тоог нь алдчихаад 

	Бас дахин тоолж байна

	 

	хэмээн бичиж сансар судлалын ололт амжилтыг бахархавч баршгүй гэдэг санааг урнаар илэрхийлсэн байна. Энэ шүлэгт зөвхөн хүүхэд ахуй үе, өнөө үе хоёрыг харьцуулж үзсэн төдий биш, оддыг зөвхөн энгийн нүдээр ажиглан шинжиж эхэлсэн хүн төрөлхтний эртний үеэс шинжлэх ухаан техникийн ололт амжилтад тулгуурлан шинжлэн судлах болсон өнөө үед дэвшсэн түүхэн замналыг харуулсан гүн санаа нуугдмал байна. Ийнхүү сансрын уудмыг судлан шинжлэх талаар зөвлөлтийн ард түмний олсон амжилтыг яруу найргийн хэлээр магтан дуулсны зэрэгцээ монгол хүн найрамдлаар жигүүр хийн зөвлөлт анд нөхдийнхөө хамт оддын хүрээлэнд жуулчлах тухай зөгнөн мөрөөдсөн олон шүлэг, дуу зохиогдсон юм. Тухайлбал, төрийн шагналт зохиолч С. Удвал «Нис хүү минь нисээд ир» шүлэгтээ сансрын хөлгийн «алтан шар жолоог ачит нам засаг гардуулж» улс орноо төлөөлөх «ариун бие сэтгэлийг аав ээж нь төрүүлж «оддын хүрээлэнд жуулчлах «саадгүй сайхан унааг сайн нөхөд гардуулж» өгсний ачаар сансарт нисэх томилолт авсан баатартаа ард түмний өгөх итгэл найдвар захиа даалгаврыг

	 

	Заяа төгс түмнээ мандуулж 

	Замбуу тивийн наранд ойртоод ир 

	Сарын газрыг өдрөөр товчилж 

	Сансрын уудамд айлчлаад ир 

	Сайхан тансаг нутаг юугаа 

	Саравчилж дээрээс нь хараад ир

	 

	хэмээн илэрхийлэн бичсэн байна. Мөн Б. Төмөртогоо «Оддын болзоо» (1975) шүлэгтээ «Дэвжээнд цацсан мөнгөн шагай шиг тэнгэрийн гүнд одод гялалзан Аль нэгнийг нь нясалсан юм шиг Алсын алсад харван үзэгдэж» буйг дүрслээд Монголоос хүн очих тухай яруу найргийн болзоо тавьсан байдаг. Үнэхээр ч Нацагдоржийн зөгнөн бичсэнээр монгол түмэн «урьдаар нийгэм журмыг байгуулаад дараа нь чамтай ураг болсугай» хэмээсний дагуу оддын хүрээлэнд элч төлөөлөгчөө илгээн сансрын уудмаас «Монгол гэдэг нэрийг ертөнцийн чихнээ дуурьсгасан» билээ. Зөвлөлт нөхөдтэй заяа холбож зөгнөл бүхнээ гүйцээх хувьтай ард түмнийхээ сансар, одонд тэмүүлсэн хүслийг биелүүлэх азтай тийм хүү нь жирийн малчин хүү Ж. Гүррагчаа байсан юм. Ард түмнийхээ сэтгэлийг догдлуулан орчлон дахинаа дуурьссан энэ гайхамшигт үйл явдлыг тусган бичих явдал бол орчин үеийн нийгмийн захиалгат хамгийн чухал сэдэв болсон байна. Энэ тухайд төрийн шагналт зохиолч Л. Түдэв «Одоо бид жинхэнэ ёсоор монголын ууган сансрын нисэгч баатрынхаа дүр зургийг үгийн аль сайхнаар, будгийн аль өнгөтэй, аялгууны аль эгшигтэйгээр зурах цаг нэгэнт болжээ» хэмээн уриалан бичсэн билээ. Зөвлөлт монголын сансрын хамтын нислэгийн тухай хэвлэл, радио, телевизийн мэдээг догдлон хүлээн авсан ард түмнийхээ сэтгэлийн баяр хөөрийг илэрхийлэн манай яруу найрагчид тэмдэглэлт энэ үйл явдлын тухай олон шүлэг, дуу зохиосон юм. Тухайлбал, С. Дашдооров «Ерөөл дагуулсан зам» шүлэгтээ:

	 

	Хэзээ монгол хүн

	Тийшээ цойлон нисэх бол гэж байтал

	Хэн гэдэг хүний үр

	Дээшээ дүүлэн дэгдэх бол гэж явтал 

	Саальчин ээжийн хөвгүүн

	Ерөөл дуу дагуулан

	Сайхан монголынхоо алдрыг

	Ертөнц дэлхийд дуурьсган 

	Алтай хангай оргилоо 

	Амьсгаа аван өндөсхийтэл

	Аргамаг сайн хүлгээ 

	Анир аван сортосхийтэл 

	Дуу дуунаас хурдан 

	Хөлгийн жолоо өргөн 

	Дуртмал наран гиймэл 

	Хөдөө талаа баясаан

	 

	ниссэн тухай өгүүлж хүн ардынхаа сэтгэлийн баяр хөөрийг илэрхийлсэн бол Д. Пүрэвдорж «Огторгуйн дуу» (1980) шүлэгтээ:

	 

	Огторгуй

	огторгуй

	      огторгуй

	Олон зууны мөрөөдлийн өлгий 

	Оосор бүчгүй тэнгэр өргөө 

	Одон гарагийн хөлгүй далай 

	Оюун хөх огторгуй сонсоорой 

	огторгуй сонсоорой

	 

	хэмээн «Эрхэмсэг сайхан монгол анддаа Эрдмийн жигүүр Москва хайрлаж Эх орон минь овог нэрээ Эрхсийн зам дээр одоор бичсэнийг» яруу сайхнаар тунхагласан байна. Монгол-зөвлөлтийн сансрын хамтарсан нислэгийн үсэр зохиогдсон шүлэг дуунууд яруу найрагчийн зүрхний цохилт мэдэгдэхүйц бичигдсэн буюу өөрөөр хэлбэл, ард түмнийхээ сэтгэлийн догдлолыг илэрхийлэн бичих талаараа давуутай байлаа. Зөвлөлт-монголын сансрын хамтарсан нислэгт оролцож эх орныхоо нэрийг ертөнц дахинаа дуурьсган монгол-зөвлөлтийн найрамдлыг сансарт бэхжүүлэн гагнасан хүүгээ эх орон ард түмэн нь сэтгэл догдлол гүн хүндэтгэлтэйгээр хүлээн байсныг П. Бадарч «Хүлээлт» гэдэг шүлэгтээ:

	 

	Тортоггүй цагаан оргилоо өргөж 

	Алтай хангайн уулс бэлчирлэн хүлээнэ 

	Тоосгүй цэнгэг урсгалаа мяралзуулж 

	Орхон Сэлэнгэ бидэрлэн хүлээнэ 

	Сүлдээ залсан нартай талбайдаа 

	Сүхбаатар жанжин морьтойгоо хүлээнэ 

	Зүрх сэтгэлийн эрхэм анд 

	Зөвлөлт нөхөд минь хамт хүлээнэ

	 

	хэмээн урнаар өгүүлжээ.

	Сансрын сэдвээр зохиогдсон шүлэг найраглалд түгээмэл ажиглагдаж байгаа нэг зүйл бол морин дэл дээрээс сансрын хөлөгт шилжиж суусан тухай дүрслээд үүгээр монгол орны хөгжил дэвшлийг төлөөлүүлсэн нь нэлээд байна. Төрийн шагналт яруу найрагч Б. Явуухулан «Морь» гэдэг шүлэгтээ мориндоо хайртай монгол хүний сэтгэлийг урнаар нээн дүрслээд,

	 

	Хүн төрөлхтөн өнөөдөр 

	Сансар хорвоог эзэмшиж 

	Хүйлэн их огторгуйд

	Суман хөлгөөр дүүлж байна 

	Хүлэг чиний нуруун дээр 

	Нисэж анх сураагүй бол 

	Хөвчит оньсон хөлгөөр 

	Өнөөдөр яахин нисэх вэ?

	 

	хэмээн хөгжлийн диалектик холбооны тухай өгүүлсэн бол Д. Нямаа «Сансрын нисэгч хүүхэд байлаа» шүлэгтээ,

	 

	Салхин хүрнээ наадамд сойвол 

	Уяа тойрсон замаар эргэх 

	Сансрын хөлгөө одонд сойвол 

	Дэлхий тойрсон замаар эргэх 

	Саруул талын малчин айлд 

	Сансрын нисэгч хүүхэд байлаа

	 

	хэмээн хурдан морь, уяа тойрох, сансрын хөлөг дэлхий тойрох хоёрыг уран сэтгэмжээр холбон мөн ийм санааг илэрхийлжээ. Эдгээр нь нүүдлийн мал аж ахуйн орноос орчин үеийн шинжлэх ухаан техникийн дэвшлийн үр шим нэвтэрсэн социализмд дэвшин хөгжсөн монгол орны түүхэн хөгжлийн төлөөлөл дүрслэл болж байна. Мөн ийм дүрслэл нь уран сайхны сэтгэлгээний үндэсний онцлогийг харуулах нэг баримт гэж болно. Монголчууд эрт дээр үеэс тэнгэр огторгуйд нисэх тухай зөгнөхдөө жигүүрт хөлөг, гуурст мориор ниссэн тухай үлгэр домог зохиож ирсэн билээ. Сансрын нисэгч Ж. Гүррагчаа оддын хүрээлэнд зорчсон хөлгийнхөө хүчийг хорин сая морины хүчтэйг тодорхойлохдоо эх нутагтаа бэлчин яваа бүх адууг цуглуулах тухай жишин ярьж байсан нь санамсаргүй зүйл биш юм. Монгол гэдэг нэгэн нэрийг огторгуйн уудамд дуурьсгасан нь зөвлөлтийн ард түмний сэтгэл харамгүй тусламжийн нэгэн жишээ бөгөөд «Дайн тулалдаанд нэгэн экипажид, энхийн хөдөлмөрт нэгэн бригадад» гагнагдсан найрамдлаар жигүүрлэн монгол хүн сансарт ниссэн гэдэг санаа нийт шүлэг, найраглалд түгээмэл байгаа нь зүй ёсны хэрэг билээ. Нэрт яруу найрагч агсан Ч. Чимид энэ түүхт нислэг болохыг урьдаас зөгнөн бичсэн «Сансрын нислэг» гэдэг дууны шүлэгт,

	 

	Хянганы давааг хамт давсан шигээ 

	Мянганы сансарт хамт аялахдаа 

	Хоёр гүрэн урьдынхаараа цогтой 

	Хорин нэгэн оныхоороо цугтаа

	 

	гэсэн дайчин цогтой мөрүүдээр илэрсэн санааг манай зохиолчид сансрын сэдэвт шүлэг найраглалынхаа бүхий л цогцост шингээн түрсэн юм. Яруу найрагч Д. Цэдэв ийм санааг «Анхны гараа» хэмээх дууны шүлэгтээ:

	 

	Газрын замдаа дөрөө нэгтэй 

	Сансрын холдоо жолоо нэгтэй 

	Гавьяат хөвгүүдийн манлай алдар 

	Гараг даяарт магнай баяр

	 

	гэж урнаар шүлэглэсэн юм. Ийнхүү сансрын сэдвийг урлахдаа манай яруу найрагчид утга санаагаа оновчтой илэрхийлсэн аятайхан дүрслэл, сонин сэтгэмж, содон зүйрлэл бүтээсэн нь анхаарал татаж байна. Ш. Сүрэнжавын «Сансрын эриний мөчлөгөөс» шүлэгт:

	 

	Үзэсгэлэнт охидоо сартай зүйрлэдэг хүн ард маань 

	Үнэт сондор болгож чулуугаар нь тэднийг гоёно 

	 

	гэсэн сонин сэтгэмжтэй содон дүрслэл байна. Хамгийн олзуурхууштай нь энэ дүрслэл ирээдүйд хүн төрөлхтөн сарыг танин мэдэж эзэмших тухай санааг уран дүрслэлээр илэрхийлэхдээ өөр шүлэгчийн хэлээгүй сонин сэтгэмжтэй бичсэн байна. З. Доржийн «Онцгой томилолт» дууны шүлэгт:

	 

	Тойрог замын залуурт хөлөг минь 

	Кремлийн цаг шиг үнэн итгэлтэй

	 

	хэмээн бичсэн нь мөн л утга санаагаа урнаар илэрхийлсэн сонин дүрслэл юм. Москвагийн Кремлийн цагны тухай энд зөвхөн цаг хугацаа заах утгаар бус харин Зөвлөлүүдийн орон түүхийн хөгжлийн хамгийн зөв найдвартай замыг манлайлан зааж явааг төлөөлүүлэх утгаар бичсэн нь ойлгомжтой. Тэгвэл энэ шүлэгт гарч буй сансрын тойрог замын залуурт хөлөг ч мөн ийм шууд болон дам утгыг илэрхийлж байна. Т. Очирхүү сансрын сэдвээр шүлэг, дууны үг, найраглал зэрэг төрөл хэлбэрээр олон бүтээл туурвисан нь уран дүрслэлийн хувьд баялаг болжээ. Түүний «Сансрын нисэгчийн ээжийн дуу»-нд

	 

	Ниссэн шувуу нь эргэж буудаг 

	Нарлагхан дэлхий татах хүчтэй 

	Энхрий хүүгээ сансарт үдсэн 

	Ээжийн чинь сэтгэл түүн шиг хүчтэй... 

	Сартай дэлхийдээ ээж нь байлаа ч 

	Санаа сэтгэл минь сансарт явна аа 

	Одтой сансраас хүүгээ хүлээж 

	Гэртээ тогтохгүй жингүйдэж сууна аа

	 

	гэх мэтээр онож хэлсэн санаа, олж байрлуулсан зүйрлэлээр баялаг болсон тул ёстой л унших сонсоход сэтгэл татах хүчтэй, уярал догдлолоор жингүйдүүлэх увдистай боджээ. Гэвч сансрын сэдэвт зарим шүлэг найраглал өнгөц мэдээллийн чанартай, агуулга нь гүехэн, ойр зуурын бодол санаа, хэн бүхний мэдээжийн зүйлийг бэлэн зэхээний хэвшмэл үгээр хуурай тоочсон, хоорондоо ижил төстэй болсон дутагдал ажиглагдаж байна. Ер нь олон шүлэг дуу сансарт монгол хүн нислээ гэдгийг хэвшмэл тогтсон үгээр жирийн л нэг мэдээлсэн байдалтай, уран сайхны нээлтгүй, тун өнгөц сэтгэлгээтэй бичигдсэн нь ур чадварын хувьд чамлалттай байсныг тэмдэглэх нь зүйтэй.


2: УТГА УЯНГА

	 

	Эх орон бол яруу найргийн мөнхийн сэдэв бөгөөд «уран бүтээлдээ эх орноо магтан алдаршуулаагүй тийм яруу найрагчийг манай яруу найргийн түүхээс эрээд олохгүй» (Цэнд, 1972, 173 дахь тал). 1960—1980 онд эх орны тухай шүлэг утга агуулгын хувьд улам баяжин хэлбэрийн талаар шинэчлэгдсэн нь социализм өрнүүн байгуулалтын явцад монгол орон улам бүр цэцэглэн хөгжиж олон улсын нэр хүнд өсөж ард түмний эх оронч сэтгэлгээ, пролетарийн интернационализмын зарчимтай хослон төгөлдөржиж энэ бүхнийг тусгах яруу найргийн сэтгэлгээ гүнзгийрэн уран чадвар дээшилсэнтэй холбоотой. Энэ үеийн эх орны сэдэвт яруу найрагт магтаал уянгын хэлбэрээр эх орныхоо байгалийн үзэсгэлэнг тоочин магтах хандлага түгээмэл байсан нь яруу найргийн сэтгэлгээний уламжлалтай холбоотой. Эх орны нэрд гарсан уул ус, байгалийн байдлыг тоочин магтах аяс нь уул усны уламжлалт магтаалын нөлөө боловч түүнийг яг хэвээр дуурайсан бус эх орны хөгжил дэвшил улс нийгмийн амьдралыг тусгах болсон нь агуулгын шинэчлэл мөний зэрэгцээ байгалийн гоо сайхныг нээж урнаар зураглан дүрслэх урлах эрдмийн шинэчлэлт болсон юм. 1960-аад оны эхэн үеийн эх орны магтаалт уянгын үндсэн шинжийг Ж. Дамдины «Эх орон» (1965) хэмээх түүвэрт орсон шүлгүүд харуулж байна. Энэ түүвэр эх орны сэдвээр дагнан бичсэн шүлгүүдээс бүрдэл болж буй бөгөөд ардын аман зохиолын уул усны магтаал, «хуучны бичиг судрын найруулах аргад тулгуурлаж, өнгөний талаас тоочин магтах хандлага ноёрхож байгаагийн хувьд эдгээр шүлэг хийсвэрдүү магтаалын шинжтэй болсон авч эрин үеийн хөгжил, орчин тойрныг өөрчилж байгааг тусгаснаараа агуулгын шинэчлэлтэй болсон ажээ» (Цэнд, 1972, 179 дэх тал). Ялангуяа адилтгал зүйрлэлийг оновчтой ашиглан сэтгэлд буухуйц уран тод зураглал дүрслэлийг бүтээн эх орноороо бахархах сэтгэлийг шингээсэн нь олон байна. Тухайлбал, «Таван салаа уул» шүлэгтээ:

	 

	Тахилга мөргөл өнгөрсөн энэ цагийн өнгөнд 

	Таван салаа уулыг энгийн нүдээр харахад 

	Тангараг журмаа илтгэн гар гараасаа барилцсан 

	Таван тивийн ардын ган хөшөө шиг харагдана 

	 

	гэх буюу «Таван тунгалаг» шүлэгтээ:

	 

	Тансаг дэлгэр нутгаа эмээл гэж санавал 

	Таван тунгалаг нуур нь мөнгөн чимэг шиг санагдана 

	Мөнгөн эмээлээ тохсон ард монгол маань 

	Мөнх тэнгэрийн доор давхиж явах шиг санагдана 

	 

	хэмээсэн нь эх орныхоо байгалийн сайхныг нүдэнд харагдам уран тод зурагласан дүрслэл болжээ.

	Түүнчлэн эх орны тухай сэдвийн байгалийн зураглал магтаалтай холбогдсон агуулгын хүрээг өргөтгөн ард түмний түүх соёлын зүйлийг дүрслэгдэхүүнээ болгосон шүлэг гарсан нь утгын гүнзгийрэлтэй холбоотой юм. Д. Гомбожав «Миний ардын соёл» (1964), С. Доржпаламын «Соёмбо» (1966), П. Бадарчийн «Миний далбаа» (1967) зэрэг шүлэгт улс үндэсний эрх чөлөө тусгаар тогтнол болон хувьсгалыг мандуулах үйлсэд ард түмнийг зоригжуулан ирсэн эх оронч, үзэл санааг илэрхийлж байна. Тухайлбал, С. Доржпалам «Соёмбо» шүлэгтээ:

	 

	Нутаг усаа хамгаалж эрх дархтай суухын 

	Нууцалсан захиаг тэд соёмбод шивнэн цогцлоож 

	Нулимс, цус, хөлсөөрөө хайраа бичин цутгаж 

	Нуган үрдээ гардан хадгалж явахаар үлдээжээ 

	Тужийн нарсанд өргөсөн тугийн цээжинд улалзаж 

	Тусгаар тогтнолын зогсохгүй лугших зүрх болж 

	Хүний инээсэн царай шиг илч гэрлээр түгсээр 

	Хүслэнгийн дуун соёмбо жаргалын сүлд болсон юм 

	Хүчээ авч алхсан эх орны талбарт 

	Хүнийхээ сэтгэл шиг тэнийсэн төрийн далбаа дээр 

	Хорьдугаар зууны Монголын хийморь цогийг илтгэж 

	Хотол олноо соёмбо хойч гавьяанд дуудна

	 

	хэмээн олон үеийн турш монголын эрх чөлөө тусгаар тогтнолын бэлгэдэл болж ирсэн соёмбо тэмдгийг магтан дуулсан бол Н. Нямдорж соёмбо тэмдгийн гол хэсэг арга билгийн бэлгэдэл хос хоёр загасны учир утгыг тайлах маягаар шүлэглэхдээ (1972):

	 

	Энх төрийн минь далбаан дээр

	Эрдэнийн хоёр загас 

	Эрхлэнхэн наадна 

	Энэ л хоёр загасны нүдээр 

	Эх орноо би харж байна

	 

	хэмээн эх орныхоо энх амгаланг сонор соргог хамгаалах иргэний бодол санааг урнаар илэрхийлжээ. «Ц. Гайтав шиг, эх орондоо яруу найргийн олон мөр зориулсан зохиолч монголын утга зохиолд байхгүй гэхэд болно. Монголын яруу найрагчид энэхүү ихэд дэлгэрсэн сэдвийн талаар төрөл бүрийн хэлбэр арга баримтлан бичдэг юм. Гэхдээ авьяас билгээ бүхэлд нь эх оронч үзэлд зориулсан Ц. Гайтав зүй ёсоор тэргүүн байр эзэлнэ29. Ц. Гайтав «Сайхан эх орон» шүлэгтээ: эх орны сэдвийг байгаль уул усны дүрслэлээр хязгаарлалгүй ардын хувьсгалаар шинэчлэгдэн өөрчлөгдсөн тухай нийгмийн агуулгаар баяжуулсан юм. Тухайлбал:

	 

	Түмэн үеийн

	цасны ширхэг нь 

	      болор болж гялалзаад

	Төрсөн нутгийн

	салхины ариун нь

	      түүнийг илж арчсан

	Жигүүртэн шувууд 

	оройд нь хүрэмгүй 

	      тэнгэр баганадсан

	Жин хүйтэн

	өвөл мөнх

	      өндөр уултай.

	Мод нь ногоон

	цэцэг нь алаг 

	      ус нь тунгалаг

	Монгол нутгийн

	салхи нь урин

	      тэнгэр нь цэлмэг гэсэн нь

	 

	байгалийн зураглал бүхий эх нутгийн уламжлалт магтаалын аястай боловч

	 

	Умраас ирэх

	урин салхийг 

	      угтаж залсан 

	Ургамал бодисыг нь 

	тэндхийн үүл

	      тэтгэн соёрхсон

	Хоймор талаараа 

	хувьсгалын хаалгыг

	      анх нээж

	Хийморь цогоороо

	эх орноо

	      мөнх гийгүүлж

	Шинэ монгол

	шинэ эх орон 

	      туяарч гарсан

	Шинийн нэгэн

	хорин нэгэн он

	      хаяарч ирсэн

	Сайхан эх орноо 

	санаа дүүрэн

	      бахархдаг би

	 

	хэмээн эх орондоо ардын хувьсгал, шинэ үе авчирсныг бахархан шүлэглэжээ. Эхний эш татсан хэсэг хам цагийн үүднээс байгалийн байдлыг зурагласан бол дараагийнх нь цуваа цагийн үүднээс түүхэн өөрчлөлтийг тусгасан мэт бөгөөд бүхэлдээ монгол эх орныхоо дүр төрхийг бүрэн дүүрэн харуулж байна. Эх орныхоо тухай магтан дуулахдаа байгалийн баялаг, уул усны үзэсгэлэнг магтан бичихийн зэрэгцээ хувьсгалаар шинэчлэгдсэн эх орныхоо хөгжил цэцэглэлт ард түмнийхээ хөдөлмөрийг тусгасан Ч. Чимэд «Эх орон» (1963). Б. Ахтаан, «Буурал Алтайн бүргэдээс» (1964), Ц. Гайтав «Улс эх орон минь», «Эх орон» (1962), М. Ширчинсүрэнгийн «Монгол орон» (1966), Ч. Лхамсүрэн «Сайхан эх орон» (1967), Д. Тарва «Миний орон» (1968) зэрэг шүлэг гарсан нь эх орны сэдэвт яруу найргийн агуулгыг өргөтгөн шинэчилсэн бүтээлүүд болжээ. Үнэхээр ч эх орондоо хандсан иргэний сэтгэлийн догдлолыг түүний хөгжил дэвшлийг бахархах бахархлаас ангид сэтгэж болохгүй нь тодорхой. Иймд 1960—1980 оны яруу найрагт Эх орныхоо байгалийн гоо үзэсгэлэн, ард түмний түүхэн замнал, хувьсгалт ололтыг магтан дуулахын зэрэгцээ улс орны хөгжил дэвшилд гарсан их өөрчлөлтийг тусган социалист бүтээн байгуулалтыг магтан дуулсан олон шүлэг гарчээ. Ц. Гайтав эх орондоо социализм байгуулж буй монгол түмний хөгжил нь ах дүү бусад орны хүмүүсийн баяр талархал төрүүлж буйг тусгаж «Манай хөгжлийг хараад» (1960) гэдэг шүлгээ бичсэн бол С. Дашдэндэв «Гэрэл» (1962) шүлэгтээ хөдөө нутаг, хөгшин Орхоны хөндийд түгсэн саруул цахилгаан гэрэл буюу Ильич багшийн гэрэл сарны гэрлээс ч туяатай цацарч байгааг бахдан А. Самбалхүндэв «Булган уул» (1961) шүлэгтээ бүхний сэтгэлд олон зуунаар гайхагдаж байсан Булган уул хүний хүчээр өнгө жавхаа орж хөгжиж байгаа Цэцэрлэг хотын сүр үзэмжид дарагдаж буйг урнаар сэтгэж Жамцын Шагдар XX зууны хурд шалгасан холч хөлгийн хурдаар монгол орон урагшилж зуун жилийн хоцрогдлыг товчлон гүйцэж зургаан тивийн тэргүүн хөгжилтэй зуузай холбосныг (Зуун жилийн хойноос, 1963) алдаршуулан дуулсан байна. Улмаар энэ нь X. Пэрлээгийн «Зуны сайхан улирал» (1963), Д. Тарваагийн «Миний эх орон» (1965), С. Дашдэндэвийн «Эх орон минь» (1964), Ж. Дамдины «Үүлэн дээр бодсон бодол» (1965), Н. Наваан-Юндэнгийн «Нийгэм журамт бүлгэм» (1963), Д. Цоодолын «Зуны баясал» (1970) зэрэг олон шүлэгт тус тусын өвөрмөц дүрслэлээр баяжлаа (Цэнд, 1972, 101 дэх тал). Энэ үеийн яруу найрагт Д. Пүрэвдорж эх орондоо хандсан иргэний сэтгэлийн догдлолыг илэрхийлсэн цэцэн цэлмэг хэллэг бүхий уран тод дүрслэлтэй шүлгүүдээ нэмэрлэсэн юм. «Миний нэр монгол» (1961) шүлэгтээ:

	 

	Сүндэрлэж боссон үйлдвэр нь 

	Сүмбэрлэж боссон уурхай нь 

	Ургац бүрхсэн тал нь 

	Ухаа бүрхсэн мал нь 

	Тэр нутгийн баян нь 

	Тэр ардын буян нь 

	Бүгдээрээ манайх 

	Бүгдээрээ минийх 

	Миний нэр монгол 

	Миний дүр монгол

	 

	хэмээн хөгжил цэцэглэлтийн бүх ололт, амжилт, байгаль, нийгмийн баялаг бүхэн нь ард түмний өмч болсон социалист монгол орны түмэн ардын адилаар төрөө барих эзэн болсон иргэний бахархлыг дүрсэлсэн билээ. Эх орны уянгад ийнхүү улс орныхоо хөгжил дэвшлийг бүхэлд нь тусган үзүүлэхийн зэрэгцээ түүний тодорхой жишээ болсон шинэ үйлдвэр завод, хот сууриныг дүрслэн харуулж ялангуяа нийслэл Улаанбаатар хотын хөгжил цэцэглэлтээр төлөөлүүлэн магтан дуулах нь түгээмэл байсныг Д. Даржаагийн «Улаанбаатар минь» (1963), Ц. Гайтавын «Улаанбаатар» (1965), С. Доржпаламын «Ариун өлгий Улаанбаатар» (1967) Ө. Баасанжавын «Нийслэл хотоо цэцэглүүлье» (1967), Б. Ахтааны «Итгэл найдварын хот» «Улаанбаатар» (1967) Б. Явуухулан «Улаанбаатар» (1978) зэрэг шүлгээс харж болно. Ө. Баасанжав,

	 

	Тужийн ой шиг ургамал цэцэг алаглуулж 

	Туулын гол шиг тунгалаг ус мэлтэлзүүлж 

	Алтайн уул шиг барилга ордон сүндэрлүүлж 

	Арвайн тал шиг өргөн чөлөө цэлийлгэж 

	Тэргэл сар шиг цахилгаан гэрлээ ярайлгаж 

	Түмэн цацралт усан боргио оргилуулж 

	Цогцлон мандсан монгол эх орныхоо 

	Цоморлог болсон нийслэл Улаанбаатар

	 

	гэх мэтээр магтаал шүлгийн аргаар дүрслэн харуулсан бол Б. Явуухулан: Улаанбаатар гараар амилсан Азийн цагаан тагтаа Уран тоосгоор шүлэглэсэн хүслийн сүлд дуулал... Өргөө хийдийн ором дээр дэлгэрсэн цагаан сарнай Өргөн Азийн элгэн дээр хаяагаа тэлсэн нийслэл хэмээн уран адилтгалаар дүрсэлсэн байна. Социалист байгуулалтын цар хүрээ тэлэх тусам эх орны өнцөг булан бүрд Эрдэнэт, Дархан, Багануур, Хөтөл зэрэг шинэ хот суурин сүндэрлэж хөдөлмөрийн шинэ талбар хөгжил цэцэглэлтийн үзүүлэлт болсон нь яруу найрагт өргөн цар хүрээтэй туссан билээ. Эх орны шинэ бүтээн байгуулалтын сэдвээр манай зохиолчдын бичсэн бүтээлийг он онд эмхэтгэн Дархан, Эрдэнэт, Багануурын тухай номуудыг уран сайхны он дарааллын бичиг болгон нийтлүүлж байсны дотор яруу найраг гол байрыг эзэлж байна. Эдгээрийн дотор Д. Нямаа Эрдэнэтийн тухай цуврал шүлгүүд, Б. Хүрэлбаатар «Эрдэнэт» (1978), Б. Төмөртогоо «Хүүхдүүд тоглож байна» (1978), Б. Явуухулан «Аранжин Эрдэнэт» (1977—1978), «Багануурын тухай бодол» (1978), М. Цэдэндорж «Сэрэхүй» (1978, Багануурын тухай) зэрэг бүтээлүүд шинэ сонин санаа дүрслэл бүхий болжээ. Д. Нямаа эх орныхоо хөгжлийн айзам эгшгээр яруу найргаа хөглөж социалист бүтээн байгуулалтыг уран яруу утга төгөлдөр магтан дуулсны тодорхой жишээ бол «Шинэ тэнгэр» түүвэрт нь орсон «Шарын гол», «Эрдэнэтийн ажилчид», «Эмгэн өвгөн хоёр», «Эрдэнэтийн хүүхнүүдийн концерт», «Энд намайг ирэхэд», «Шарын голын панорама» зэрэг монгол нутагт сүндэрлэн босож буй үйлдвэрийн хот ажилчин хүмүүсийн амьдрал үйлсийн тухай шүлгүүд юм Эдгээр нь зөвлөлтийн ард түмний өгөөмөр тусламжийн үр шимээр сүндэрлэн босож буй үйлдвэрийн шинэ хотын тухай цуврал шүлгийн шинжтэй бөгөөд зөвхөн сэдвийн хувьд төдийгүй урлах эрдмийн талаар ч сонин бүтээл болсон билээ. Тухайлбал, «Шарын голын панорама» шүлэгт уурхайн шинэ хотын дүр төрхийг харуулахдаа асар өргөн дэлгэцнээ тод томруун дүрс зураг урлан бүтээдэг панорама зургийн маягаар шүлэглэсэн бол «Энд намайг ирэхэд» шүлэгтээ хүмүүс Эрдэнэтэд анх ирэхэд ямар байснаа дурсаж буй маягаар шинэ хот үйлдвэрийн том төвийн үүсэл хөгжлийн үе шат бүхнийг тусгасан өргөн дэлгэр агуулгыг илэрхийлсэн байна. Тэгвэл Б. Төмөртогоо «Хүүхдүүд тоглож байна» шүлэгтээ Эрдэнэтийн хүүхдүүд хэрхэн тоглохыг дүрслэн харуулах байдлаар бүтээн байгуулалтын их үйлсийг харуулсан нь агуулгаа илэрхийлэх дүрслэлийн сонин арга болсон билээ.

	1960—1980 оны эх орны сэдэвт яруу найргийн урлах эрдэмд ажиглагдсан нэг зүйл бол өнгөц магтаал, сүржин цэцэрхлээс зайлсхийн эх нутгийнхаа гоо сайхныг нээсэн тод дүрслэл, уран санаатай уянгалаг аястай бичих эрмэлзэл юм. Ийм шүлгийн тоонд М. Цэдэндорж «Эх орон минь» (1963), Ч. Чимэд «Эх орон» (1963), Ш. Сүрэнжав «Монгол-миний эх орон» (1962), «Уул талын дуулал» (1971), Д. Гомбожав «Эх орон» (1967), Д. Шагдарсүрэн «Эх орны тухай бодол» (1968). С. Дашдооров «Наран дуртмал эх орон» (1971), Д. Цоодол «Нутгийн зургаан өнгө» (1968), «Жаргалтай дэлгэр орон» (1975). Ш. Дулмаа «Цэнхэр тэнгэрийн орон минь» (1975), Б. Явуухулан «Эх орондоо» (1971), Д. Нямаа «Өглөөний наран айсуй» (1974), С. Оюун «Миний эх орон» (1972), Э. Хархүү «Эх орноо дуулах сайхан» (1977), Т. Галсан «Эх орон» (1974) зэрэг бүтээлүүд орно. Яруу найрагч М. Цэдэндорж «Эх орон минь» (1963) шүлэгтээ амьдчилах аргаар эх орныхоо байгалийн байдал, уул усыг төрсөн биетэйгээ адилтган

	 

	Эх орон минь

	Элэг зүрхтэй 

	Элэг зүрх нь гэвэл Алтай, Хангай, Говь, 

	Эргэх цустай

	Эргэх цус нь гэвэл Орхон, Сэлэнгэ, Туул

	Харах нүдтэй

	Харах нүд нь гэвэл Нар, сар, од,

	Хашхирах хоолойтой

	Хашхирах хоолой нь гэвэл хөхөө. гургалдай 

	 

	хэмээн шүлэглэсэн нь өнгөц магтаалын аястай хуучин хэвшмэл дүрслэлийг эвдсэн сонин сэтгэмж болсон бол «Миний нутгийн уулс» шүлэгтээ бүтэн долоо хоног ширүүн бороо орж бүх юм урссан гэж бодоход, бүтэн долоо хоног хүчит шуурга шуурч бүх юм нурсан гэж бодоход хэвийн байдлаараа дүнхийж байдаг Бурхан-Буудай уулаа дүрсэлж:

	 

	Бурхан-Буудай уулын өвөрт 

	Бууц минь бий

	Миний нутгийн уулс ийм л уулс даа

	 

	гэж төгсгөсөн нь эх орноороо бахархах, миний эх орон ийм л орон доо гэж дээдлэх санаа тод илэрсэн байдаг30.

	1962 онд «Монгол миний эх орон» хэмээх уран тод дүрслэл, Цэцэн цэлмэг хэллэгтэй шүлгээрээ эх орны дууллаа эхэлсэн Ш. Сүрэнжав «Уул талын дуулал» (1971) шүлэгтээ энэ сэдвийг ур утгын хувьд улам төгөлдөржүүлсэн нь 1960—1980 оны яруу найргийн шилдэг бүтээл болж байна. Эл шүлэгт:

	 

	Анх хөлөө тавихад минийх гэж цэвцэлзсэн шороо 

	Амьсгаа эхэлж авахад минийх гэж цэнхэртсэн агаар 

	Агтын дөрөөнд хүрэхэд минийх гэж цэлийсэн алс 

	Амьдралын учир танихад манайх гэж цээжилсэн нэрс 

	Энгүй уудам дэлхийн уул ус нь ижил ч

	Эх орон чи минь угаас надад тавилантай юм. 

	Хурдан морьдынх нь салхи шуугьсан сүүлнээс 

	Хуурын эгшиг салахгүй хангинасан нутаг минь 

	Хуйвтай уургынх нь наранд гялалзах үзүүрээс 

	Хурц үүрийн туяа наашлан цацардаг орон минь!

	Маргад эрдэнийн чулуунд нь хайгуулчийн алх тогхийж 

	Манаа хилийн шугамд нь харуулын өсгий товхийж 

	Манхан шаргал элсэнд нь нефтийн цамхаг ярсхийж 

	Монгол сайхан орон минь хөл хөгжөөн жигдрэхэд 

	Морьдын түргэн давхиа шиг хүчит симфони нижигнэж 

	Молор чулуу дэлдсэн ус булгийн хүрхрээ шиг 

	Молцог жаахан зүрхэнд минь хуурын дуу хангинах юм 

	 

	гэж гарч буй нь эх орны тухай гүн ухааны эргэцүүлэл, яруу сайхны ухаарал хослон нэгдэж уран цэцэн хэллэгээр дамжин уншигчдын зүрх сэтгэлийг догдлоох увдистай болжээ. Д. Цоодол «Жаргалтай дэлгэр орон» шүлэгтээ эх нутгийнхаа дөрвөн улирлын байгалийн сайхныг нээн уран тод дүрсэлсэн бол «Нутгийн зургаан өнгө», шүлэгтээ:

	 

	Хаяа өргөн талдаа туургалж буусан тэнгэр 

	Халуун эвийн бэлгэдэл далбаа адил цэнхэр байв 

	Халуун эвийн бэлгэдэл далбаан дороос тулсан 

	Хаш суурь шиг уулсын дасал өнгө нь цэнхэр байв. 

	Хаш суурь шиг ууландаа үе улиран нутагласан 

	Хайртай аавдаа миний хоёр гардан барьсан 

	Хадгийн минь өнгө далайн ус шиг цэнхэр байв. 

	Хамаг насаараа хайрлах нутгийн минь өнгө тэр билээ. 

	 

	хэмээн эх нутгийнхаа гоо сайхныг өнгөний хувьд нээн солонгын долоон өнгө тус бүрээр зураглаад төгсгөлд нь утгын хувьд нэгтгэн

	 

	Ганган талынхаа уудамд ургаад тэндээ шингэдэг 

	Ганхах цэцгийн толгойд уран дусал үлдээж 

	Ган тайлах борооны солонгын өнгө долоо байв 

	Газар нутгийн минь дээрх өнгө бүхэн нэгдээд 

	Гангар сартай тэнгэрт харваж уу гэж санав 

	Гарцаагүй надад заяасан нутгийн минь өнгө тэр билээ 

	 

	гэж байгалийн зураглалыг эх нутгийн тухай ойлголттой холбосон нь оновчтой болжээ. Эл шүлэг эх нутгийн тухайд байгалийн гоо сайхныг нээсэн уран тодорхой дүрслэл, цэцэн цэлмэг хэллэгтэй уянгалаг бичсэнээрээ уншигч олны анхаарал татсан юм. Ийнхүү Ч. Чимэд «хүн эх орноо шилж сонгож авдаггүй, хэлж зааж ирдэггүй ч аль ч нутгаар солихгүй, хэний ч хүүд өгөхгүй» гэсэн гүн ухааны эргэцүүлэл хийж Б. Явуухулан «уулын минь оргил цастай ч үүлний нь сүүдэр дулаахан» байдаг эх орныхоо гоо сайхныг нээж, Д. Нямаа «ээжийн өгсөн хайрыг хадгалдаг халуун зүрхэндээ эх орноо хадгалж» харь дайснаас хамгаалах тухай уран санаа илэрхийлж, Д. Шагдарсүрэн «орчлонд дахин төрөх учрал хүнд байдаг бол ондоо юу ч хүсэхгүй эх орон чамдаа эргэж ирнэ» гэсэн иргэний чин сэтгэлийн догдлолыг илэрхийлсэн нь уран сайхны нээлттэй болжээ. Мөн Т. Галсан «Эх орон» шүлэгтээ «ээжийнхээ нэр шиг, эцгийнхээ гэр шиг хайртай» эх орныхоо тухайд

	 

	Над шиг гэрэлтэй байгаач гэж

	Нар сар нь мишээдэг 

	Тэнүүн цараатай сэтгээч гэж 

	Тэнгэр нь дээр уужирдаг

	 

	гэж бичсэн нь «эх орон бол хүний оюун ухааны цар хэмжээ ёс суртахууны ариун тунгалгийн үндэс болдог тухай санаа сайтай» болжээ31. Тэгвэл П. Бадарч «Эх орны дуулал» (1970) шүлэгт 

	 

	Алтай их хайрхны мөнх цагаан оргилоос

	Аварга халимын сэрвээ шиг Буйрын мөнгөн долгио хүртэл

	Аралт тэргэнд хотойсон Монгол шарын даваанаас 

	Алтан элс молцоглосон овоон ингэний ус хүртэл 

	Энэ насанд ганцхан заяах

	Эх сайхан орны минь

	Анирхан загасны сэрвээнд цацрах дусал нь ч минийх 

	Алаг нүдэнд өртөхгүй ширхэг элс нь ч минийх 

	Эрдэнийн соёмбо үсэгт улаан хөх туг 

	Элэг бүтэн улсын туурга тусыг баталсан 

	Ээлт нарны зүг морьтон давхисан сүлд 

	Энэ гэгээн төрийн учир утгыг багтаасан 

	Энэ насанд ганцхан заяах 

	Эх сайхан орны минь

	Эртний дээдсийн соёмбо эрдэнэ нь ч минийх

	Энэхэн амиараа хамгаалах сүлд туг нь ч минийх 

	Энэхэн насанд ганцхан заяах 

	Эх сайхан орон минь

	Агуужим сайхан сэтгэлт найрсаг түмэн таных

	Аялгуу дуугаа өргөсөн найрагч би таных

	 

	хэмээн шүлэглэхдээ байгаль уул усны уран тод зураглалын зэрэгцээгээр эрх чөлөө тусгаар тогтнолын холбогдол бүхий түүх соёлын эрхэм нандин зүйлийн тухай дүрслэлээр агуулгыг тэлж бичсэн нь онцлог юм. Эх орон гэдэг ойлголт бол зөвхөн уул ус байгалийн зүйлстэй холбоотой төдий биш түүний эзэн болсон ард түмэнтэй нягт холбоотой бөгөөд С. Дашдооров «Миний ард түмэн» (1960), «Тал бид хоёр» (1964), «Монгол дуу» (1965), Д. Нямаа «Өглөөний наран айсуй» (1965) зэрэг шүлэгт ийм санаа тод илэрсэн юм. «Тал бид хоёр» (1964) шүлэгт:

	 

	Тайван чиний аглагт 

	Цохилох нэгэн зүрх нь юм уу би 

	Сайхан чиний хязгааргүйд 

	Цалгих баян сэтгэл нь юм уу би

	 

	хэмээн уянгын бодол бясалгалын байдлаар эх нутаг бие нь, хүн ард нь зүрх сэтгэл нь болж хоёул нийлэхдээ эх орон гэсэн нэгдмэл ойлголтын агуулгыг бүрэн төгс болгож буйг илэрхийлэх чиглэлээр утгыг өрнүүлэн:

	 

	Тал минь намайг ирэхлээр 

	Дүүрэн болдог юм уу даа 

	Талдаа ирэхэд би ч бас 

	Бүтэн болдог юм уу даа

	 

	хэмээн «Эх нутаг иргэн хүн хоёрын харилцан биесээ шүтэлцэх салшгүй холбоог нээж гаргасан байна32. Эх орон иргэн хоёрын холбооны тухайд эх орондоо хандсан сэтгэлийн догдлолыг уран санаа бүхий хөдөлгөөнт дүрслэлээр бичсэн бүтээл бол Д. Нямаагийн «Өглөөний наран айсуй» (1965) шүлэг юм. Тухайлбал: Галт тэргээр эх орноо зорин явахад «байгаль ертөнц буйгаараа баруун тийшээ зөрж гагцхүү (зохиогч) дорно зүг рүү явах» шиг болж буй сонин сэтгэмжээ өрнүүлэн

	 

	Урдаас минь бас 

	Уул ус ой мод айсуй 

	Уужим тал хөх тэнгэр айсуй 

	Утаа боргилсон цагаан гэрүүд айсуй 

	Уурга барьсан морьтой хүн айсуй 

	Үйлдвэрийн яндангууд айсуй 

	Өргөгч цамхаг 

	Өндөр байшингууд айсуй 

	Өглөөний наран айсуй

	 

	хэмээн хөдөлгөөнт дүрслэлээр цагаан гэртэй, морьтон ардын өлгий хөх тэнгэрийн доорх эртний монгол нутагт шинэ амьдрал цогцолж буйг магтан дуулсан юм. Эх орныхоо байгалийн байдлыг магтаалын аясаар тоочсон шүлгүүдийг бодвол энэ шүлэг цэцэн цэлмэг хэллэг үгүй мэт боловч галт тэргээр явах үеийн сэтгэмж маягаар өнөөгийн монгол орны дүр зургийг хөдөлгөөнт дүрслэлээр харуулсан бөгөөд

	 

	Би эх орноо зорин явнам 

	Эх орон минь намайг тосон явна 

	Бие биесээ тэврэх л гэж яаран 

	Бид хоёр өөд өөдөөсөө явнам

	 

	хэмээн алсаас эх нутгаа санан яаран тэмүүлэн ирж буй сэтгэлийн догдлолыг илэрхийлж чадсан сонин сэтгэмжтэй болсон билээ.

	Эх орны тухай бүхэлд нь сэтгэн ерөнхий бичихийн оронд төрсөн нутгийнхаа тодорхой нэгэн уул усаар эх орноо төлөөлүүлсэн Даг. Жамьян «Тал» (1963), Д. Сүрьяа «Шаргын минь говь» (1963), П. Бадарч «Хэрлэн» (1964), Б. Явуухулан «Говь» (1964), Н. Нямдорж «Онон хатан эжий» (1962), Ө. Баасанжав «Сэлэнгэ сайхан нутаг» (1967), Д. Цоодол «Уулсаа дурсахуй» (1969), З. Дорж «Орхоны цагаан тавилан» (1975), Даг. Жамьян «Алтай хангай уулс» (1974), Т. Очирхүү «Аргамжааны чулуу» (1978), Т. Галсан «Говь» (1975), Б. Лхагвасүрэн «Говь» (1979), «Боржгины бор тал» (1980) зэрэг олон шүлэг гарсан нь дүрслэлийг уран тод болгох, санаагаа уянгалаг аястай илэрхийлэх талаар хийсэн эрэл байв. З. Дорж «Орхоны цагаан тавилан» (1975) шүлэгтээ:

	 

	Баатар ван их цэргүүдээ манлайлан 

	Баруун замд гөлмөө шуун гатлахад нь 

	Ган дөрөөг нь мялаан ерөөлийн хадаг шиг намилзсан 

	Гандашгүй их дурсгалт 

	Орхоны цагаан тавилан 

	 

	хэмээн Хатанбаатар Магсаржавын хувьсгалын үйл хэрэгтэй холбоотой ардын домгоос сэдэвлэн эх орон иргэн хоёр бие биедээ өмөг түшиг болдог тухай өгүүлсэн бол Т. Очирхүүгийн «Аргамжааны чулуу» (1978) шүлэгт: 

	 

	Ширхэг ганц чулуу нь ч сэтгэлийн угт уяатай 

	Сэрүүн Алтайн нутагтаа би хүлэг морь шигээ аргамжаатай 

	Аргамжааны тэрхэн чулууг тойрон идээшлэх хүлэг шиг 

	Аяа эх орон чамдаа би тоосны үзүүрээс эргээстэй

	 

	хэмээн энгийн нэг чулуунаас уран санаа ургуулан сэтгэж сэтгэлийн угт уяатай эх орны тухай өргөн дэлгэр утгыг илэрхийлжээ. Б. Явуухулангийн «Говь» (1964) шүлэгт говийн тухай зураглал, ирээдүйн тухай сэтгэмж хослуулан эх орны сэдвийг уран яруу боловсруулсан юм. Эл шүлэг:

	 

	Говь гэмээ нь

	Говь билээ

	Говь заримдаа

	Улайссан тогоо шиг 

	Ууршин байдаг 

	Голио царцаа нь 

	Хуурсан тариа шиг 

	Үсчин шуугьдаг

	 

	хэмээн байгалийн жирийн байдлыг тоочин гадна талаас нь өнгөц зурагласангүй харин говийн дүр төрхийг нүдэнд харагдаж чихэнд сонстохуйц нээн харуулах зүйлийг зөв сонгосон зураглалаар эхэлж байна. Эх орныхоо нэгэн хэсэг-говийн байгалийн гоо сайхныг нээсэн зураглалаа «Цангинах дууны эзэн цайдам говийн бүсгүй»-н тухай дүрслэлээр баяжуулж улмаар

	 

	Говийн зэрэглээ

	Ганган хотыг сүндэрлүүлдэг 

	Гайхамшигт уран зураач билээ. 

	Галбын говийн зэрэглээнд харагддаг 

	Гандирсын хотын тэр зургийг 

	Газар дээр хот болгож 

	Гараараа бид барих болно гэж

	 

	хүний хөдөлмөрөөр бүтээн босгох ирээдүйн тухай сэтгэмжээр төгсгөсөн нь эх нутгийнхаа сайхнаар бахархдаг төдийгүй ирээдүйнх нь сайхныг зөгнөн мөрөөдөж явдаг иргэний сэтгэлийг нээсэн дүрслэл болжээ. Говийн тухай эхний хэсгээс уран тод дүрсэлдэг шүлэгчийн чадвар харагдаж байгаа бол төгсгөл хэсгээс утгыг гүнзгийрүүлэн уран санаатай бичдэг чадварт нь бишрэхгүй байхын аргагүй билээ.

	Ийнхүү манай яруу найрагчид эх орны тухай сэдэвт шүлэгт уламжлалт магтаалын хэвшмэл загварыг өөрчлөн эх орноо хайрлах иргэний сэтгэлийн догдлолыг илэрхийлэн уран санаа уран тод дүрслэлтэй, бодол бясалгалын аястай гүн утгатай бичих талаар эрэл хийсэн билээ. Эх орны сэдэвт яруу найргийн урлах эрдмийн энэ ололтыг тэмдэглэхдээ 1959 онд гарсан Б. Явуухулангийн «Би хаана төрөө вэ» шүлгийн дараах үедээ нөлөөлсөн утгын гүнзгийрэл уран санааны уламжлалыг мартах ёсгүй билээ. Түүнчлэн Б. Явуухулан 1960—1980 онд эх орны дууллын сэтгэлгээг гүнзгийрүүлэн уран дүрслэл, яруу сайхны нээлтийг улам баяжуулах талаар эрэл хийж «Говь» (1964), «Миний араншин» (1968), «Цаг ирлээ ч» (1974) зэрэг олон шүлэг бичсэн нь энэ үеийн шилдэг бүтээлд зүй ёсоор орж байна. «Миний араншин» шүлэг эх орны тухай тоочин бичдэг загварыг огоорч туйлын сонин уран санаа дүрслэлтэй бичин монгол эх орондоо хайртай сэтгэлийг илэрхийлснээрээ онцлогтой бүтээл болсон юм. Тухайлбал:

	 

	Хөхөөн дууны ногоон зунаар 

	Хөвч хангайнхаа зусланд байхдаа 

	Хавтгайн чөмөг царцам өвлөө

	Харах сан гэж хүсдэг шигээ би 

	Цэцэгт хангайдаа давхиж явахдаа 

	Цэнхэрхэн говьдоо очих сон гэж яарах юм

	 

	гэж утга дүрслэлийг сүлжилдүүлэн бичиж хөвч хангайд явахдаа цэнхэр говио санах, бударганат говьд байхдаа аглаг хангайгаа мөрөөдөх, яргуй нүдлэх хавраар өнчин янзага өөхлөх намрыг хүсэх, халиун буга урамдах намраар ууган төл цангинах хавраа бодох, үүл шүргэсэн ууланд явахдаа өргөн саруул талдаа очихыг яарах зэрэг эх орноо орон зай, цаг хугацааны өргөн цар хүрээтэй сэтгэн33 уран санаа өрнүүлснээ утгын хувьд зангидан

	 

	Энэ бүхэн миний араншин 

	Эцэг эхээс өвлөсөн араншин 

	Өвөл зун хавар намаргүй 

	Уул тал хангай говьгүй 

	Тийм нутагт сэтгэл минь тогтохгүй 

	Тэгээд ч би амьдарч чадахгүй

	 

	хэмээн эх орон иргэн хоёрын харилцан шүтэлцээний тухай гүнзгий утга илэрхийлсэн нь уран сайхны нээлттэй болжээ. Тэгвэл 1974 онд бичсэн «Цаг ирлээ ч» гэдэг шүлэг нь уран санааг ойлгодоггүй зарим хүмүүст их л этгээд марзан мэт санагдахаар буюу хэн хүнд төдий л ойлгогдохооргүй маш сонин сэтгэмжид тулгуурлан эх орондоо хандсан бодол санааг илэрхийлсэн юм. Тэгэхдээ хүн нас барахад түүний од нь цуг харвадаг тухай шашны хуурмаг ойлголтыг сөрж «цаг ирлээ ч бн үхэхгүй.., Харин би цэлмэг тэнгэртээ хаа нэг зайнд нь од болно. Хэрвээ эх орон маань амгалан байвал хэзээний амгалан хэвээрээ байна» гэсэн бодлоор эх оронтойгоо хувь заяа нэгтэй иргэний бадрангуй сэтгэлийн догдлолыг шингээн бичсэн билээ. Энд гарч буй зүйлс хүн үхэхэд түүний сүнс нь биеэсээ салан оддог тухай шашны домгийн сэтгэмж хэт бодит үнэнтэй үл нийцэх бүтэшгүй зүйл мэт санагдаж магадгүй ч үүнээс утга өрнүүлэн бичсэн дараагийн мөрүүд болох

	 

	Хэрвээ эх оронд минь гай учирвал 

	Хэрхэвч би тэсэж чадахгүй 

	Хүйтэн огторгуйд амрагаа орхиод 

	Хүрч би заавал ирнэ

	Тэсэж ядсан сэтгэлдээ шатаад 

	Тэнгэрийн солир болж газарт бууна 

	Тэрслэх дайсны үүрэн дээр унаж 

	Тэр чигээрээ үнс болно 

	Солир болсон би тэгээд 

	Сайхан өлгий нутгаа аварна 

	Амьдадаа төлөөгүй орхисон өрөө 

	Ард түмэндээ төлөх болно.

	 

	гэсэн уран яруу үгийг унших юм бол амь биеэ үл хайрлан эх орноо хамгаалахад хэзээд бэлэн байх тухай чин хүслээ хурц тод илэрхийлэхийн тулд ийм сонин сэтгэмжтэй бичсэн нь ойлгогдох юм. Чухамдаа бол энэ шүлэг 1940 хэдэн онд Ц. Цэдэнжавын бичсэн

	 

	Цэлмэг залуу насныхаа гал дөлөөр бадарч 

	Сэтгэл зүрх хоёртоо шатаж явахын үедээ 

	Чин сайхан амрагтаа хэлж үзээгүй мөртөө 

	Чиний төлөө үхье гэж эх орондоо хэлдэг

	 

	гэсэн гал цогтой мөрүүдийн адил утгатай бөгөөд ийнхүү эх орондоо хандсан нийтлэг бодол санааг өвөрмөц сонин сэтгэмж бүхий уран дүрслэлээр дамжуулан илэрхийлсэн байна. Энэ шүлгийг уншиж байхад Б. Явуухулан 1969 онд «Уссур мөрөн дээр бодсон бодол» шүлэгтээ:

	 

	Эх орон иргэнээ нэг л цагт 

	Шалгадаг байнам 

	Иргэний чанар тэр л үед 

	Танигддаг байнам 

	Энхрий монгол орон! Би чамдаа 

	Мөнх данстай.

	Иргэн намайгаа хэрэгтэй цагтаа 

	Заавал шалгаарай 

	 

	гэж бичсэн нь санаанд ордог бөгөөд түүний утгын тайлал мэт санагддаг билээ. Энэ бүхэн нь шүлгийг уран санаа тод дүрслэлтэй уянгалаг бичих талаар эрэл хийснийг нь буюу «улс төр иргэний сэдэвт шүлэг найраглалаа яруу найрагч яг л бусад шүлгээ бичдэг арга барил, өнгө аясаараа гүн утгатай, уран нарийн бичсэн нь Явуухулангийн дуу хоолой зөвхөн хайр сэтгэл байгалийн уянга бичихэд тохирдог юм шиг ойлголтыг няцааж харин ч өвөрмөц сонин уран тодорхой иргэний найраг бүтээж болохыг нь харуулахын зэрэгцээ улс төр иргэний шүлэг найргийг яруу найрагч бүхэн өөрийн өнгө аяс, өвөрмөц хэлбэрээр өөр өөрөөр туурвидгийг баталж байна34».

	Манай улс нийгмийн хөгжил дэвшлийн хамгийн гол ололтын нэг бол хувьсгалт өөрчлөлт, социалист бүтээн байгуулалтын явцад эх орондоо шинэ нийгмийг байгуулах чин эрмэлзэл бүхий хөдөлмөрийн шинэ хүн хүмүүжин бий болсон явдал юм. Шинэ хүний тухай дуулал манай яруу найргийн амин чухал сэдвийн нэг бөгөөд шинэ хүнийг бүхий л талаар нь өвтэгш хүмүүжүүлэх зорилтыг нам засгаас дэвшүүлсэн 1960—1980 онд яруу найрагт шинэ хүний дүрийг тусгах асуудал тэргүүн байранд тавигдсан билээ. Яруу найрагт шинэ хүнийг дүрслэхдээ дотоод сэтгэхүйг нь нээн дүрслэхэд ихээхэн анхаарч үзэл бодол, хүсэл тэмүүллийг нь илэрхийлэн бичсэн олон шүлэг зохиогджээ. Шинэ хүний дүрийн дотоод сэтгэхүйг нь нээн бичсэн шүлэгт ардын хувьсгалаар эрх чөлөө зол жаргалтай шинэ нийгмийн замд орсон социалист эх орны эзэн болж төрсөндөө бахархах бахархлыг тунхаглан бичих нь түгээмэл байсан нь зүй ёсны хэрэг юм. Д. Пүрэвдорж социалист эх орныхоо эзэн болсон иргэний сэтгэлийн догдлол бахархлыг нээн бичих талаар эрэл хийж «Миний нэр монгол» (1961), «Би монгол улсын иргэн» (1972), «Манайхан», «Би бахархах юмтай хүн» (1964) зэрэг шүлэг бичсэн нь онцлон тэмдэглүүштэй бүтээл болсон юм. «Миний нэр» шүлэгтээ «Түмэн ардын адилаар төрөө барьдаг эзэн» болсон шинэ монголын иргэний бахархлыг тунхагласнаа «Би бахархах юмтай хүн» шүлэгт утга агуулгын хувьд улам өргөжүүлэн «ардын төрийн алтан соёмбот далбааг эв хамтын замд эмээл дээрээ мандуулж хөрөнгөт ёсыг харайсан хөх тэнгэрийн орон монгол улсын иргэн» манай үеийн шинэ хүний бахархал бол «өрнө дорнын хооронд туурга тогтуун орших гэж өрлөг Сүхбаатарын хоолойгоор тусгаар тогтнолоо зарлах гэж хорьдугаар зууны монголд хоёрдугаар октябрьтай ирж ардын гэгээн төрийн алтан сүлд түшсэн ард монголын удам аав ээжийн хүү» нь болсны учир «үүгээрээ би бахархахгүй юм бол юугаараа би бахархах юм бэ?» хэмээн ард түмнийхээ хувьсгалт баатарлаг түүхээр бахархаж байгаа төдийгүй

	 

	Газрын шар тарианы 

	Будаа шишлэх тэргүүнд 

	Галт том зуухны 

	Ган хайлах эрчид 

	Эхний чулууг тавьсан 

	Шинэ хотын бууринд 

	Элэг бүтэн хүүхдийн 

	Эрүүл саруул мишээлд 

	Маш сайхан орныхоо 

	Маргаашийг би харж байна 

	Үүгээрээ би бахархахгүй юм бол 

	Юугаараа би бахархах юм бэ?

	 

	хэмээн эх орныхоо өнөөдрийн дүр зургаас ирээдүйн хөгжлийг олж харж түүнд хөдөлмөр бүтээлээ нэмэрлэх хүсэлтэй уянгын дүр-шинэ хүний санаа бодлыг нээн бичсэн юм. Тэгвэл «Манайхан» шүлэгтээ

	 

	Агармаг цантай хүлгийн амыг татаж үзээгүй

	Адууч нэгэн ард бий 

	Аав минь тэр билээ

	Саасан цагаан сүү шигээ санаа сэтгэл өгөөмөр 

	Саальчин нэгэн буурал буй 

	Ээж минь тэр билээ 

	Аварга лут үйлдвэрт арван машин эзэмшсэн 

	Ажилчин даруу бүсгүй буй 

	Дүү минь тэр билээ 

	Ган хөлөг онгоцоор амуу тариа хураасан 

	Галтай цогтой хархүү буй 

	Дүү минь тэр билээ 

	 

	хэмээн хүн бүр нь улс ардын аж ахуй соёлын нэгэн салбар хөдөлмөр ажилд шамдсан нэгэн өрх гэрийнхнээр ард түмнээ төлөөлүүлэн эрх чөлөө зол жаргалтай амьдралыг нь магтан дуулсан байна. Өнөөгийн шинэ хүн бол эх орныхоо эзэн болсон хувь заяандаа бахархаад зогсохгүй эдэлж яваа эрх чөлөө аз жаргал нь эх орон ард түмэн, хувьсгалын ач юм гэдгийг гүнээ ухамсарладаг болохыг илэрхийлэх явдал энэ үеийн яруу найргийн нэгэн гол өгүүлэмж болж байсан бөгөөд тухайлбал, П. Пүрэвсүрэн «Би» шүлэгтээ (1962) «сайхан эх орондоо саруул ухаантай төрж аргамаг хөлгийн нуруунд алд бие нь чийрэгжиж уртын дууны аянд уйтгар гуниг нь арилж, ачаа жингийн цуваанд ажлын сайханд дасаж эх түмний буянд эрдмийн шимийг хүртэж түүхт монголын талд жаргалын дээдийг амссан өнөөгийн шинэ хүний хувьд энэ биеэ дуустал зүтгэвч эх орондоо төлж барахгүй өртэйгөө ухамсарлаж байна. Мөн Ш. Дулмаа «Бүсгүй» шүлэгтээ хувьсгалын өмнө эрийн боол гэрийн зарц» байсан эмэгтэйчүүд өнөөдөр хувьсгалын үр шимийг амсаж эрх чөлөө зол жаргалтай ажиллаж байгаа дүр зургаар шинэ хүний дүрийг төлөөлүүлж

	 

	Бүсгүй — 

	Өөрийн гараар өрсөн

	Өндөр барилгаас мишээнэ 

	Өглөөний нартай уралдан 

	Өргөгч цамхгаас мишээнэ

	 

	Бүсгүй — 

	Атрын уудам талын

	Алтан тарианаас мишээнэ 

	Аварга хүчит техникийн 

	Жолоо дээрээс мишээнэ

	 

	Бүсгүй — 

	Хорь дахь зууны өнгөнд 

	Огторгуйн дундаас мишээнэ 

	Хожмын нэг өдөр 

	Одон гарагаас мишээнэ

	 

	хэмээн шүлэглэсэн байна. Өнгөрснийг ойлгож өнөөдрөөр бахархаж байгаа төдий бус маргаашийн ирээдүйдээ итгэл төгс байгаа нь шинэ хүний гол нэгэн онцлог бөгөөд үүнийг С. Дашдооров «Тэмүүлэл» шүлэгт «од руу гараараа заан тэмүүлж байгаа охин минь ойрын ирээдүйд гараг ертөнцөд аялж ангарагаас ч юм уу_ сарнаас ч юм уу дэлхийгээ харахад эх орон минь ямар харагдах бол» хэмээн

	 

	Өөр орчлонгоос нутгаа таних

	Тэр сайхан сор тэмдэг нь 

	Өнөөгийн бидний бүтээл амжилтын 

	Оргил байх нь лавтай юм даг»

	 

	гэж бодож буйгаар харуулсан бол, Ш. Сүрэнжав «Төрөөгүй хүний үг» шүлэгтээ:


Хорьдугаар зууны хойч үе

	Холын одны гийч үе

	Ангараг гараг дээр алхаа тогших 

	Саран дээр санаагаа сийлэх улс даа 

	Эх маань эрх чөлөө нэртэй байх юм шүү 

	Эцэг маань энх амар нэртэй байх юм шүү 

	Эв хамт дулаан өлгий минь болж 

	Эрдэм ухаан дуртай хөлөг минь болж 

	Энэ дэлхийгээрээ элэг бүтэн амьдрах 

	Энэрэлт тэр ертөнцийн эзэд бид ярьж байна

	 

	хэмээн ирээдүй цагийн төрөөгүй хүнийг өнөөгийн эрх чөлөө, энх амгалан амьдрал, эв хамтын ёстой залгамж холбоотойг шүлэглэн илэрхийлсэн байна. Тэгвэл төрийн шагналт яруу найрагч Ц. Гайтав «Зам» (1966) шүлэгтээ, өнөөгийн шинэ хүнийг урагш дэвшихэд хувьсгалт ололтын «гэрэл цацарсан мөр араас түрж гэгээ бадарсан зам өмнөөс нь хөтөлж байгаа нь

	 

	Наран доор улаалсан 

	Саран тийш салаалсан 

	Төөрүүлдэггүй луужин 

	Төгөлдөр урт пуужин 

	Зааж хөтөлсөн коммунизмын зам

	 

	болохыг магтан дуулж улс төрийн гүн гүнзгий сэтгэлгээг уран санаа бүхий дүрслэлээр илэрхийлсэн байна. Шинэ хүний тухай магтан дуулахдаа түүний гол нэгэн шинж болох өөдрөг үзэл, бадрангуй хүсэл, тэмүүлэлт шинжийг эх орон ард түмнийхээ өмнө хүлээсэн үүрэг хариуцлага, нийгмийн ухамсартай холбон шүлэглэх явдал энэ үеийн яруу найрагт түгээмэл байв. Эдгээрийн гол санаа бол Д. Пүрэвдоржийн шүлэгт гардагчлан «Энэ үе (маань) эрдмээр өөдлөх эрин, ажлаар амьдрах аяс, хамтаар хамжих үес байгаа тул гэрийн хойморт ханхайж зүгээр суухын аргагүй, хэр чадлаараа оролцон зүтгэх нь чухал болсныг түүнчлэн амьд явахын сайхныг амталж үзэх хүслэн бол ариун үнэнээр замаа хийж өргөн амьдралтай хөлөө нийлүүлж өнө хойчдоо дурсгалтай амьдарч өсөж бойжсон эх нутаг, тулж түшсэн ард олонтойгоо догдлох зүрхээ холбон, довтлох цагтай хүчээ сорин уралдах явдал юм35.

	Гэвч шинэ хүний уянгын дүрийг гаргасан «уран бүтээлд зарим доголдол гарч шинэ хүний сүр сүлдийг өргөмжлөн дуулахын оронд ер нь хүнийг магтан шүлэглэх өнгөц хандлагатай зууралдсан тал байгаа бөгөөд ихэвчлэн бага, идэр өсөх насаа санан бодож, хонин өлгийд өсөж дараа нь хурга хариулж, чулуугаар тоглож тэндээс морь унаж талд давхиж тэгээд арван найм хүрэхдээ айлын охинд амраглаж ингэс тэгсхийгээд төгсөж байгаагаа эх дэлхийд хүн болсны магтаал мэтээр үзэх гэнэн дүрслэлд автаж байсан36» тал бий билээ.

	Харин 1970-аад онд зан чанар, оюун бодол, мэдлэг чадварын хувьд төлөвшин тогтсон тэгснээрээ эх орныхоо социалист бүтээн байгуулалтын тэргүүн эгнээнд яваа шинэ хүний уянгын дүрийг урлах чиглэлээр нэлээд шүлэг гарсны нэг нь «Хэцүү үүрэг өгч гэмээ нь Хийж чадна гэж олондоо үнэлэгдээд Хэрэгтэй цаг тулж гэмээ нь Хэзээд бэлхэн гэж төрдөө итгэгдээд» явахын бахархлыг нээн бичсэн З. Доржийн «Нас тогтох сайхан» шүлэг юм. Хуучин феодалын нийгмийн үед «гар газар, хөл хөсөр тавьж малгай бүсгүй назгайран суухыг жаргал хэмээн үздэг байсан бол хувьсгалт уран зохиол аз жаргалыг хөдөлмөртэй холбон зөвхөн өөрийн төдийгүй улс нийгмийнхээ тусын тулд хөдөлмөрлөхийн сайн сайхныг нээн бичдэг болсон нь түүний үзэл санааны шинэчлэлийг харуулж байна. Хөдөлмөр бол хүнийг хүн болгож өгдөг гол хүчин зүйл бөгөөд ялангуяа шинэ хүний дүрийг түүний үзэл санаа ёс суртахууны шилдэг чанар илрэн гарах нөхцөл болсон хөдөлмөрт хандах хандлагаас салангид үзэж болохгүй. 1960 хэдэн он гарсаар хөдөлмөрийн сэдэвт яруу найраг хөдөлмөрийн явцыг тоочин өнгөц магтах хандлагаас улам бүр ангижирч утга агуулгын хувьд гүнзгийрэн тодорхой дүрслэл уран санаагаар баяжсан бол 1970 хэдэн онд урлах эрдмийн энэ ололт батажсаны зэрэгцээ ариун цагаан хөдөлмөрийг шүтэн бишрэх талаар нам засгаас дэвшүүлсэн лоозонгийн үзэл санааг уран сайхнаар илэрхийлэн сэтгэлгээний хувьд гүнзгийрсэн олон шилдэг бүтээлээр баяжлаа. Энэ үеийн хөдөлмөрийн сэдэвт яруу найрагт Ц Гайтавын бүтээл эрхэм хүндтэй байрыг эзэлдэг бөгөөд тэрээр «Өргөгч краны мөрөөр» (1960) «Ажилчин бэрхшээл хоёр» (1961), «Хөдөлмөр» (1962), «Од түгсэн машинтай хүн» (1964), «Хөдөлмөр хүний нөхөр» (1965), «Ажилчны тухай магтуу» (1965), «Ажилчин ангиа алдаршуулъя» (1968), «Ажилчны магтуу (1969) зэрэг олон шүлэг бичиж ажилчны сэдэвт яруу найргийн санг баяжуулсан нь «социализм байгуулж байгаа ард түмнийхээ хөдөлмөрийн дуу болон цуурайтаж хүн ардынхаа амьдрал тэмцэл ажил хөдөлмөрт айзам хүч нэмэн түрж байна» (Цэнд, 1972, 132 дахь тал). Ц. Гайтав «Хөдөлмөр» гэдэг шүлэгтээ:

	 

	Хөдөлмөр гэхээр нэг их хотын царай 

	Хөөсрөн урссан нэг их сувгийн бараа 

	Газар дээр ассан цахилгаан гэрлийн түмэн гялбаа 

	Газраас ниссэн цуут баатруудын төгс золбоо 

	 

	хэмээн хөдөлмөрийн үр шимийг нүдэнд харагдах бодит тодорхой дүрслэлээр харуулсан бол Ажилчны тухай шүлэгтээ:

	 

	Бахдал болсон ялалт бүхэн 

	Баялаг болсон ололт бүхэн 

	Хуртай тэнгэрийн усаар ундлаагүй 

	Хувьтай ажилчны хөлсөөр ундалсан юм

	 

	гэж бүтээн байгуулалтын хөдөлмөрийн үр дүнд эх орон минь цэцэглэн хөгжиж буйг бахдан шүлэглэжээ. Энэ үеийн хөдөлмөрийн сэдэвт яруу найрагт гарсан нэг шинэ зүйл бол хөдөлмөрийг ерөнхийд нь магтан дуулахын зэрэгцээгээр ажил мэргэжлийн тодорхой салбарын тухай бичсэн Б. Явуухулан «Түлээчин» (1960), Д. Даржаа «Уурхайчин» (1960), Ш. Дулмаа «Хайгуулчин» (1965), Ш. Дашдооров «Галч» (1961), «Дархан» (1962), Д. Пүрэвдорж «Хайгуулчийн бодол» (1969), Б. Төмөртогоо «Тээвэрчин» (1967), «Монтёрын тухай бодол» (1972), М. Цэдэндорж «Уурхайчин» (1971), П. Пүрэвсүрэн «Шөнийн ээлж» (1978), «Үсэг өрөгчийн үг» (1979), Д. Даваашарав «Уурхайчин» (1975), Т. Галсан «Уурхайчин» (1975) зэрэг олон шүлэг гарч хөдөлмөрийн сэдэв өргөжин тэлж шинэ шинэ дүрслэгдэхүүнээр баяжсан нь нэгд, 1960-аад оноос социализмын өрнүүн байгуулалтын явцад улс ардын аж ахуйн тодорхой салбарууд өргөжсөнтэй, хоёрт, ерөнхий тоочилтоос зайлсхийн тодорхой дүрслэлээр баяжих яруу найргийн чиг хандлагатай холбоотой. Эдгээр шүлгийн дүрслэгдэхүүн олон янз боловч Т. Галсан «Уурхайчин» шүлэгт «Дэлхийнхээ гүн рүү намайг нэг сөөм давшаад гарч ирэхэд дээр минь эхэлсэн барилга хоёр алд өндөрлөсөн байдаг» хэмээн, П. Пүрэвсүрэнгийн «Шөнийн ээлж» шүлэгт «Найрсаг эрэмгий тэдний хүчээр өглөө болоход найман цагаар эх орон минь урагшилсан байна» гэж өгүүлсэнчлэн, хөдөлмөрийн хүмүүс эх орныхоо хөгжил дэвшилтэд хувь нэмэр оруулж буйг бахархан магтах санаа нийтлэг юм.

	1960-аад оноос атар эзэмших үйлс өргөн цар хүрээтэй өрнөсөн нь хөдөлмөрийн сэдэвт яруу найргийн гол дүрслэгдэхүүн болсон билээ. Хөдөө нутгийн нам гүмийг тракторын дуугаар сэрээж зэлүүд талд алтан тариа найган атар эзэмшигчдийн шинэхэн суурин чимэглэсэн шиг 1960—1980 хөдөлмөрийн сэдэвт яруу найргийн дотор атар эзэмшигч, тариаланчдын тухай дуулал өвөрмөц нэгэн хөг аялгуу болж байна. Манай оронд хөдөө аж ахуйн шинэ салбар болон хөгжсөн тариаланчдын ажил үйлс, атар эзэмших нөр их хөдөлмөрийг Жан. Шагдар «Тариа будаа унтдаг юм» (1960), Л. Чойжилсүрэн «Холын зочин» (1960), С. Дашдооров «Өглөө» (1962), М. Ширчинсүрэн «Атрын залуусын дуу» (1963), Д. Тарва «Атар газар» (1963), Д. Шагдарсүрэн «Үр тариа» (1965), П. Пүрэвсүрэн «Манант өглөөгүүр босоход ээж ээ» (1963), «Хоёр зураг» (1965), «Шинэ сангийн аж ахуйн дарга» (1977), Т. Галсан «Комбайнч» (1975), Д. Урианхай «Эх орны тариа» (1977), Б. Төмөртогоо» «Атрын талбай дуудаж байна» (1979), З. Дорж «Тариалангийн талбай» (1976) зэрэг шүлэгт тусган бичжээ. П. Пүрэвсүрэн «Атар эзэмшихээр очоод анхны хяруу унасан «манант өглөөгүүр босохдоо» ээж нь гэрээ дулаацуулчхаад хүүгээ аргадан аяархан дууддаг байсныг дурсаад оргилсон ажлын энэ үед трактор нь өглөө «дууддаг» болсныг өгүүлсэн нь ажил хөдөлмөр залуусыг их үйлсэд дуудаж байгаа тухай уран санаа бүхий дүрслэл болсон бол С. Дашдооров «Өглөө» (1962) шүлэгтээ:

	 

	Тэртээ дорно тракторын дуу нүргэлнэ. 

	Тэнгэрийн хаяа түүний цаана улайрна 

	Тэнүүн талын гүнээс нарыг татсаар 

	Тэр трактор атар газрыг сэрээлээ.

	 

	хэмээн атар газар эзэмшигч тариаланчдын ажил хөдөлмөрийн сүр хүчийг бахдан бичсэн нь ийм сэдэвт шүлгийн түгээмэл санаа юм. Тэгэхдээ энэ шүлэгт өвөрмөц тодорхой дүрслэл, гүн гүнзгий сэтгэмж буй бөгөөд нар бол угтах ирээдүйг төлөөлж түүнийг трактор татан авчирч атар газрыг сэрээж буй дүрслэл нь Д. Нямаагийн «Өргөгч цамхаг» шүлгийн адилаар хөдөлмөрийн үр дүнд л түүхийн хөгжил урагшилж угтах ирээдүйтэйгээ золгож байдаг гэсэн гүнзгий утгыг илэрхийлж байна. Улс ардын аж ахуйн бүтээн байгуулалтын цар хүрээ өргөжих тусам барилгын ажил маш их өрнөн хөгжсөнтэй холбогдон барилгачдын ажил хөдөлмөрийг магтан дуулсан Д. Гомбожав «Барилгачны тухай» (1960), Б. Явуухулан «Барилгачин» (1965), Н. Нямдорж «Барилгачин» (1965), П. Пүрэвсүрэн «Барилгачин» (1965), «Өглөө» (1968), М. Ширчинсүрэн «Үүлэн дунд ажиллах хүмүүс» (1960), «Гагнуурчин» (1967), «Гол усны дууль» (1969), Л. Чойжилсүрэн «Дархан хот», Д. Тарва «Тоосго өрөгч анд минь» (1963), Д. Даваашарав «Барилгачин» (1973), Д. Урианхай «Барилгачид аа» (1971), «Төмрийн утаа» (1978), Д. Цоодол «Эрдэнийн хотыг барьсан ах дүүсийн дуу», Б. Төмөртогоо «Гагнуурчин» (1979) зэрэг олон шүлэг дуу зохиогджээ. Эдгээр нь зөвхөн хоосон цулгуй байсан газар сүндэрлэн босож эх нутаг, хот сууриныг чимэглэн буй өндөр сүрлэг байшин барилгыг дүрслэн магтсан төдий бус түүнийг бүтээн босгож буй ажилчин хүний хөдөлмөрийн яруу алдрыг магтан дуулсан байдаг. Ц. Гайтав «Газар дээрх шүлэг» (1967)-тээ «ажилчин гэдэг аугаа яруу найрагч аварга гартаа өргөгч цамхаг гэдэг үзэг харандаа барьж өргөлт цохилт, давталт бүгдийг тааруулж эх орны хөгжлийн яруу дуулал болсон шүлэг-барилга босгодог тухай уран сэтгэмжтэй дүрсэлсэн бол Д. Тарва «Тоосго өрөгч анд минь» (1963) шүлэгтээ:

	 

	Өглөө ирээд чамтай мэндлэхдээ 

	Өлмий дээрээсээ гараа барьсан 

	Өдөр ирээд харж зогсохдоо 

	Өлийж ядан хүзүү чилсэн

	 

	тухай тодорхой дүрслэлээр жирийн хүнийг хөдөлмөрийн алдар өргөн мандуулдаг тухай санааг илэрхийлжээ. Тэгвэл Д. Нямаа «Өргөгч цамхаг» (1965) шүлэгтээ цөөн мөрөнд гүн санаа шингээж энгийн зүйлээс уран санаа ургуулан сэтгэж

	 

	Тэртээ дээр тэнгэрийн доор 

	Өргөгч цамхаг өлийн зогсоно 

	Өглөө бүрийн тунгалаг нарыг 

	Өөд нь тэр өлгөж авчирна

	 

	гэсэн нь ажил хөдөлмөрт нь техник нэвтэрсэн барилгачдын хөдөлмөрийг тусгасан төдий бус гэгээн ирээдүй саруул маргааш зөвхөн байгалийн цаг хугацааны солигдлоор биш харин хүний бүтээлч хөдөлмөрийн үр дүнд ирдэг болохыг нээсэн гүн сэтгэмж болж байна. Үүгээрээ энэ шүлэг хөдөлмөрийн сэдэвт яруу найрагт тэмдэглэгдэх бүтээл болсон билээ. Мөн өндөр хүчдэлийн шонгийн тухай тодорхой зураглалаас санаа ургуулан бичиж тал нутагт шинжлэх ухаан техникийн ололтын элч болон ирж хөдөө нутагт илч гэрэл түгээн буй тухай бахдан шүлэглэсэн Д. Шагдарсүрэн «Өндөр хүчдэл» (1967), Д. Нямаа «Утасны модод» (1967), П. Пүрэвсүрэн «Журамт цэргийн зам-өндөр хүчдэлийн шугам» (1967), Д. Цоодол «Өндөр хүчдэл» (1975), «Утасны модод» (1975) зэрэг олон шүлэг гарсан нь энэ үеийн хөдөлмөрийн сэдэвт шүлэгт гарсан шинэ дүрслэл мөн. Тухайлбал, Д. Шагдарсүрэн

	 

	Тэмүүлэн зүтгэж биесээ дагуулж

	Тэнгэр хавсан цуваа шонгууд 

	Шингэх нарны хормойг сөхөн 

	Шижир туяан доогуур шургаж 

	Хоймсож томсон оосор хошлон шиг 

	Хондлой дарах ган утсандаа 

	Холын нарны гэрлийг нийтгэж 

	Хошууран эргэж яаран явна

	 

	хэмээн зураглаж ийм утга илэрхийлсэн бол Д. Нямаа «Наран доогуур хөврөх явган талын тэртээ рүү нарийн зам татуулан утасны модол жирийн» хөдөө нутагт гэрэл түгээн эх орны хөгжлийн лугших судас болж буйг тодорхой дүрслэн харуулж тал нутгийн жирийн зураглалыг бүтээн байгуулах хөдөлмөрийн дуулал болгох талаар хийсэн эрлээ үргэлжлүүлж 1974 онд бичсэн «Нар тэмээ өндөр хүчдэл» шүлэгтээ «нар тэмээ өндөр хүчдэл гурав нэг нутагтай, нарлаг говьд ирсэн хүү минь шинэ зурагтай» болсон тухай дүрслэлээр улам баяжуулжээ. Мөн ийм шүлэгт моддын хооронд хэцлэн татсан ган утаснуудыг хөгжмийн нот таван шугамтай, дээр нь суун жиргэж буй шувуудыг ноотны тэмдэгтэй адилтгасан дүрслэл элбэг байдаг нь жирийн нэг санагдах чанарт үндэслэсэн зүйл бус манай эх орны хөгжлийн найрал хөгжмийн гол эгшиг нь ажил хөдөлмөр болж буйг тусгасан уран санаа юм. М. Цэдэндорж 1970 хэдэн онд хөдөлмөрийн сэдвээр уран нийтлэл аястай олон цуврал шүлэг бичсэн нь тэмдэглэгдэх бүтээл болжээ. «Хот сэрж байна» (1972) шүлэгтээ бичсэнчлэн «үүрийн үнэгэн харанхуйд үзгээ бариад үнэнийг данслахдаа»:

	 

	Үүрийн энэ үнэгэн харанхуйд автобус түжигнэнэ. 

	Үйлдвэрийн ажилчин босоод ээлждээ гарч байна. ...

	Үүрийн энэ үнэгэн харанхуйд шорнок тожигноно 

	Үйлчин бүсгүй зүүгээ сүвлэж байна

	 

	гэх зэргээр орчлонгийн түм буман чимээ шуугиан дундаас ажил хөдөлмөрийн дууг ялгаж сонссоноо найргийнхаа хуурын «уянгалаг чавхдаснаа» ухаанаар товшсон энэхэн хөг аялгуу «Ажил бид ихэр төрсөн юм» (1970), «Уурхайчин» (1971), «Буянтай буурлуудын үрчлээг хүндэлнэм» (1973), «Алтайд илгээсэн захидал» (1973) зэрэг шүлэгт нь бүр ч тод сонстож байна. «Алтайд илгээсэн захидал» шүлэгтээ гар ажиллагааг машин техникээр сольсон үйлдвэрийн шинэ салбар улс эх орондоо үүсэн хөгжиж буйг нутгийн өвгөнд бичсэн захидал хэлбэрээр урнаар дүрсэлжээ. Энэ шүлэгт:

	 

	Гадаа гарч хонио хяргаад 

	Гэртээ орж хивсээ нэхээд 

	Ахуй ёсоо дэгжээх гэж 

	Арван хуруугаа хөдөлгөн

	 

	«буурын давсаа хийдэг уут, буурал атандаа тавьдаг тохом, шагайд зөөлөн олбог зээг, шаатай аравч» зэргийг гар ажиллагаагаар нэхэж ирсэн ард түмний хөдөлмөрийг хөнгөвчлөн «урт урт эгнээ машин урсгал адил жигдхэн шаагьж.... Орчлон дэлхийд гайхуулсан олдошгүй ховор перс хивсийг орлон чадах... уран чимэг бүрдсэн хивс ус адил цувруулан» үйлдвэрлэж байгааг урнаар дүрсэлжээ. Ийнхүү ажил хөдөлмөрийн тухай дүрслэхдээ уран сэтгэмжээр баяжуулан яруу сайхны амт шимт бүхий дүр зэргийг бүтээсэн нь эдгээр шүлгийн онцлог юм. Тухайлбал, «Хот сэрж байна» шүлэгтээ үүр цайж наран мандаж буй үеийн зургийг:

	 

	Шүүрийнхээ туяан үзүүрээр наран авхай

	Шүргүүлэх төдийхөнд 

	Шөнийн харанхуй хийсэн одно

	 

	гэж дүрслээд улмаар хот цэвэрлэгчийн хөдөлмөрийг үүнтэй зүйрлэжээ.

	Хөдөлмөрийн сэдвийг яруу найрагт тусгахдаа бүдүүвч ерөнхий ойлголтоор өнгөн талаас нь тоочин магтах бус ажил хөдөлмөрийн гоо сайхныг нээсэн тодорхой дүрслэлээр уран санаа илэрхийлж хөдөлмөрийн хүний дүр зургийг нүдэнд харагдан сэтгэлд хоногшим урлах талаар манай яруу найрагчид эрэл хийсэн нь тэмдэглэх ололт мөн. Ялангуяа Б. Явуухулангийн «Түлээчин» (1960) шүлэг жинхэнэ бүтээлч эрэл болсон юм. Эл шүлэгт «цамцаа нэвт хөлөрсөн түлээчин цавчих тоолон булчин зангирахад, сүмбэ шиг шулуун гуалиг нарс сүхний ирэнд өвс шиг нарийн» бөгөөд хөдөлмөрийн үр дүнд «огтолсон мод хүж шиг үелж» буйг урнаар зураглан «цахир цагаан цавчдаснаас хахир хөдөлмөрийн ааг амтагдаж» буйг дүрслэн хөдөлмөрийн хүний хүч чадал, түлээчний хөдөлмөрийн гоо сайхныг нээн харуулсан нь тухайн үеийн яруу найрагт уран сайхны нээлт бүхий бүтээл болсон билээ. Яруу найрагч түлээчний хөдөлмөрийг гаднаас нь харж магтах маягаар биш харин түүний хөдөлмөрийн ааг амтыг яруу сайхнаар мэдрэн уран дүрслэлээр нээн бичсэн учир эл шүлэг нийтлэгдсэн дороо олны анхаарал татан түүнийг уншихад түлээчин эрийн чийрэг булчин зангирч сүхнийх нь цавчилт сонстон цагаан цавчаасны бутран унах нь харагдах шиг болдог хэмээн уншигч олон үнэлсэн байна. Энэ шүлгээ хэрхэн бичсэн тухай зохиолч ярихдаа «Сүхбаатар хотод мод боловсруулах үйлдвэрээр орвол сүх гэдэг ялимгүй зүйлээр тэвэрч хүрэмгүй бүдүүн мод унагаж байгааг харахад их хүчтэй юм шиг хэр нь түүнийг ажиллуулж буй хүний хөдөлмөр над улам ч гайхах сэтгэл төрүүлсэн юм. Эршүүд хүрэн царайдаа хөлс дуслуулсан идэр эр алмас сүхний аажимхан далайлтаар нүсэр том модыг яах ийхийн завгүй унагааж байгааг үзэхэд нэг л их хүчтэй баатрын дүрийг бодогдуулсан. Ингээд би тэрхүү сүхний аажим далайлтын айзмыг шүлгийнхээ хөгжим болгосон юм» (Залуучуудын үнэн, 1962, № 5) гэжээ. Энэ алдарт шүлэг хэрхэн зохиогдсон түүх нь «яруу найрагчийн урлахуй чадал хэчнээн өгөөмөр баяныг үзүүлэхийн хамт ажиглалтаас олдсон сэдвийг авьяас чадварын дээд хэмжээнд бодож боловсруулах... явцдаа зохиолын санаа, зохиомж дүр хэлбэрийг сэтгэл оюундаа буулган авч жинхэнэ амьдралтай болгосны эцэст сая уншигчийн өмнө барьдаг уран бүтээлч хүний уйгагүй хөдөлмөр, уран бүтээлийг дээдлэн үзэх чадвар илэрч байгаа нь онцлог юм. (Цэнд, 1972, 134 дэх тал), Б. Явуухулан «Удмаараа бид ажилчин» шүлэгтээ ерөнхий тусгайн диалектик харьцааг ашиглан бага юмаар том санаа хэлэхийг чармайн бичсэн бөгөөд «эрх чөлөөтэй орны минь... энд тэндгүй... уурхай үйлдвэр байгуулагдан» өргөжих тутам удам «удмаа дагаад ажилчин болсон» өвөг эцэг,  аав хүү тэдний үр садын тухай өгүүлсэн нь чухамдаа монгол оронд хувьсгалын жилүүдэд шинээр үүсэн бүрэлдсэн ажилчин ангийн ахмад, дунд залуу үе бүхнийг төлөөлж чадахуйц нийтлэг шинжтэй дүрслэл болжээ.

	 

	Талын тухай шүлгээс минь 

	Таанын үнэр ханхлахгүй бол 

	Ажилчны тухай шүлгээс минь 

	Алхны тогшилт дуулдахгүй бол 

	Бичсэн шүлэг минь шүлэг биш 

	Би ч өөрөө найрагч биш

	 

	гэж эх нутаг, ажил хөдөлмөрийн сэдвийг эрхэмлэн бичих талаар уран бүтээлийнхээ программыг тодорхойлсон яруу найрагч С. Дашдооров ажил хөдөлмөрийн гоо сайхныг тодорхой дүр, дүрслэлээр нээн харуулж уран санаатай бичих талаар 1960—1980 оны яруу найрагт томхон байр эзлэх «Уурхай» (1960), «Өглөө» (1962) «Галч» (1961), «Дархан» (1962) зэрэг шүлгээ туурвисан билээ. «Галч» шүлэг нь Б. Явуухулангийн «Түлээчний» нөлөөгөөр бичигдсэн нь илэрхий37 боловч

	 

	Нүүдэлч овгийн өвгөн галч 

	Нүүрс утган пийшинд шиднэ 

	Хатуу нүүрс дарь шиг авалцаж 

	Хайлмаг ган шиг улайн цэвцийнэ. 

	Галчийн түлсэн галын илч 

	Газар доогуур хавж гүйнэ 

	Бавгар өвгөний сэтгэлийн илч 

	Бас л түүнтэй барилга дамжина

	 

	хэмээн «Шилгээж сэргээсэн галынх нь дөл ширмэн зуухны амаар булталзах гэрэлд (галчийн дүр) цутгаж барьсан хөшөө шиг харагдаж» буйг уран тодорхой дүрсэлсэн өвөрмөц сонин бүтээл юм. Мөн «Дархан» шүлэгтээ «арван хуруу, алга, гар нь азарган хуурай шиг хатуу ширүүн ч мятарч цуцашгүй сэтгэл зүрх нь мяндас торго шиг зөөлхөн» эгэл жирийн хөдөлмөрийн хүний сэтгэлийн сайхныг нээн бичсэн бол, «Гар» шүлэгтээ «хэсэг нэгжийн дүрслэлээр бүхэл бүтний агуулгыг илэрхийлэх уран сайхны аргыг хэрэглэн гарын тухай сэтгэмжээр хөдөлмөрийн хүн, улмаар хүн төрөлхтний хөдөлмөрлөх их аяны урт замыг өнгөрсөн одоо ирээдүйтэй нь харж» (Цэнд, 1972, 138 дахь тал) «гар бол бууны гохонд хайруулж зүүний үзүүрт сүлбүүлж мод өргөсөнд хатгуулж хад чулуунд үрүүлж байсан боловч чухамхүү энэ гар галаас ус ундруулж, газраас тос бялхуулж уснаас гал ноцоож хаднаас цэцэг ургуулахдаа тэнхээ чадлаа бараагүй тэмүүлэх хүслээ алдаагүй бөгөөд түмэн үедээ амрахгүй түлсэн галаа унтраахгүй аз жаргалын гэгээг улам бадраан амьдрал хөгжлийн гэрлийг улам цацраах ачтан алтан мутар болсныг магтан шүлэглэсэн юм. «Энэ лут хөдөлмөрч гарын цаана хөдөлмөрийн хүний тод зураг гэрэлтэн харагдаж тэр нь түүнийг олж харсан яруу найрагчийн билгийг илтгэж байгаад энэ шүлгийн чадал оршино38. Б. Явуухулангийн «Түлээчин» С. Дашдооровын «Галч» болон бусад шүлгүүдийн уран санаа урлах эрдмийн ололт залгамж үеийн шүлэгчдийн бүтээлд батжин төлөвшсөн юм. Тухайлбал, Л. Лувсандорж «Балдан өвгөний үг» (1967) шүлэгт уянгын дүрийн монолог маягаар «өвлийн уртад зуухны аманд шарагдаж үдшээс үүр цайтал зүтгэдэг, зундаа түүртэж ядралгүй хөрөө аравчилж түлээ хөрөөдөж ууланд зусдаг хүнд ажлаас зориг хариагүй хөнгөн жаргал хөөж гүйгээгүй» галч, түлээч өвгөний хөдөлмөрч чанар цайлган цагаан сэтгэлийг нээн дүрсэлсэн байна. Хөдөлмөрийн сэдэвт яруу найргийн дотор эрт үеэс уламжлан ирсэн малчны хөдөлмөрийн тухай дуулал томхон байр эзэлдэг бөгөөд тэмдэглэлтэй нэг тал нь гэвэл 1960-аад оны үеэс улам ч өргөн цар хүрээтэй дүрслэгдэх болж агуулга, хэлбэрийн хувьд баяжсан юм. Энэ нь хөдөө аж ахуйд социалист өөрчлөлт гарч нэгдэлжих хөдөлгөөн ялснаар малчдын ажил амьдрал шинэ шатанд шилжсэн нь яруу найрагт нөлөөлсөнтэй холбоотой. Ийнхүү 1960-аад оны үеэс хувийн өмчтөний дадал заншил, үзэл бодлоос ангижирч хамтын хөдөлмөрийн давуу талыг ойлгож улс нийгмийнхээ төлөө ухамсартайгаар хөдөлмөрлөж буй нэгдэлч малчдын нөр хичээнгүй хөдөлмөрийг тусган бичих болсон нь малчдын тухай яруу найрагт гарсан агуулгын шинэ зүйл мөн. Тухайлбал. Ц. Цэдэнжавын «Нэгдлийн суурин» (1960), «Өвөл» (1967). Д. Пүрэвдорж «Нэгдэлчдийн баярын дуу» (1960), С. Дашдэндэвийн «Оторчны жаргал» (1968), Д. Найманжингийн «Оторчин» (1967), Н. Нямдоржийн «Хөдөө» (1965), Л. Самбалхүндэвийн «Говь нутгийн эзэн» (1969), Б. Бэгзсүрэнгийн «Оч» (1967), З. Дорж «Торгууд голын тууварчин» (1978) зэрэг олон шүлэгт малчин хүний сэтгэл хамтач үзлээр шинэчлэгдэж, тал сайхан нутаг нэгдлийн сууринаар чимэгдэж нэгдэлч малчдын нөр их хөдөлмөрөөр таван эрдэнийн мал сүрэг нь өсөж улс нийгмийнхээ хөгжилд хувь нэмэр болж буйг магтан шүлэглэсэн байна. Малчны хөдөлмөрийн тухай шүлэгт мал аж ахуйд хамгийн хүнд сорилт болдог өвлийн хахир хүйтэн, байгалийн бэрхшээлийг малчин олны хөдөлмөрийн илч, сэтгэлийн халуунаар даван туулдаг тухай өгүүлэмж түгээмэл. Ц. Цэдэнжав «Өвөл» (1967) шүлэгтээ «Хөвөнгөөс цагаан цан хүүргийн дор хөөрхөн болжморын дуу дарагдаж, салхин хүлгийн ган туурт цасан өвлийн тах хадагдаж, хүйтний эрч хатуу бэрхийг малчны хөдөлмөр давж буйг харуулахдаа

	 

	Хөлдүү өвлийн аагийг дарах гэж 

	Хөхөөр нь хатаасан чиний өвснөөс 

	Зуд турхныг халдааж үзээгүй 

	Зуны сар амилах шиг болох юм

	 

	хэмээн дүрсэлжээ. Малчны хөдөлмөрийн сэдвээр гарсан энэ үеийн яруу найрагт малчны аж төрөл хөдөө нутгийн сайхныг магтан дуулсан шүлэг олон байна. «Энэ үед зарим шүлэгч хөдөө нутгийг дуулах явдлыг уран бүтээлийнхээ зорилго болгон тунхаглаж... хөдөө өнгөрөөсөн бага залуу насныхаа дуртгалаас яруу найргийн онгод бүтээлч урам зоригийг уудлан авах явдал түгээмэл байжээ39». 1960 оноос ч бүр урьд дурсамж маягаар бичигдсэн шүлэг найраглал гарч байсан ч шинэ шатанд гарч хөдөө нутгийн амьдрал аж байдлын сэдэв бүхий дурсамж шүлэг найраглал бүр ч олноор зохиогдсон нь тухайн үеийн яруу найргийн дүрслэх аргын нэг сонин шинж болж буй бөгөөд ийм хэв маягийн шүлэг нь манай яруу найргийг уянгалаг аяс, тодорхой дүрслэл, үйл явдалтай болоход зохих хувь нэмэр оруулсныг онцлон тэмдэглэвэл зохино. Иймд 1960—1970 онд манай яруу найрагт бүхэл бүтэн үзэгдэл болж тусгай төрөл хэлбэрийн хэмжээнд хүртэл хөгжсөн дурсамж шүлгийн талаар тогтон өгүүлэх нь зүйтэй. Дурсамж шүлэгт уянгын дүрийн нэхэн дурсаж буй маягаар дүрслэгдэж буй зүйлс нь тохиолдлын юм бус харин он цаг улиравч сэтгэлээс үл гаран бодогдсоор байдаг амьдралын онцгой нэгэн үе, үл мартагдам сэтгэгдэл төрүүлсэн, газар орон хүмүүсийн тухайд аль болохуйцаар үзэл санаа, ёс суртахуун, гоо сайхны нөлөө бүхий уран сэтгэмжийн дүрслэл байдаг учраас сэтгэлийн утсыг хөндөх талаараа давуутай болдог байна.

	Ерөнхийг тодорхойн хэлбэрээр, зүй тогтлыг үзэгдлийн байдлаар дүрслэн үзүүлдэг уран зохиол нь дүрийн сэтгэлгээнд тулгуурладаг буюу дэвшүүлэх санаа, илэрхийлэх утгыг тов тодорхой дүр зураг, бодит үзэгдлийн дүрслэлээр дамжуулан илтгэдэг учраас бичих зүйлээ ерөнхий үгээр гаднаас нь өнгөц бүртгэн тоочих нь зохиолын уран сайхныг хохироодог билээ. Иймээс ч XVIII зууны үеийн Германы урлагийн нэрт онолч Э. Лессинг дүрслэх урлаг, яруу найргийн зааг ялгааг тогтоон тодорхойлсон «Лаокоон» хэмээх алдарт бүтээлдээ уран зураг, баримал зэрэг орон зайн урлагийн дүрслэгдэхүүн нь аливаа биет зүйл байдаг бөгөөд тэдгээрт нэгэн агшны байдлыг нэг нь нөгөөгийн хажууд гэсэн байршлаар дүрсэлдэг бол яруу найргийн дүрслэгдэхүүн нь цаг хугацааны дараалал дагуу нэг нь нөгөөгийн дараа гэж солигдон өрнөн хөгжих үйлдэл мөн40 гэж дүгнээд яруу найрагт байх ёстой үйл хөдлөл, түүний дүрслэлийг гаднаас тоочсон өнгөц нуршаа дүрслэлээр солихын зохисгүйг хурцаар шүүмжилсэн байдаг билээ. Яруу найрагт уянгын дүрийг бүтээхдээ догдолсон сэтгэлийн чин өчил маягаар юм уу эсвэл уянгын сэтгэлгээний баримт болсон ямар нэг үйл явдлыг дүрслэх байдлаар бичдэг билээ. Тэгвэл дурсамж шүлэгт уянгын дүрийн бодол санааны урсгалыг жирийн мэдээлэх буюу дүрслэгдэхүүний шинж тэмдгийг гаднаас тоочих байдлаар бус уянгын сэтгэлгээний баримт болсон ямар нэг үйл явдлыг нэхэн дурсаж буй маягаар дүрслэх нь олонтоо байдаг. Иймд цаг хугацааны дараалал дагуу өрнөн хөгжих үйлдлийг харуулдаг онцлогтой уран зохиолын дүрслэх аргад улам ч нийцтэй. Ийнхүү «шүлгийг магтаал лоозонгийн хүрээнээс гаргаж хөдөлгөөн үйл явдлыг бичиж эхлэх нь бидний зорилго» (Ц. Дамдинсүрэн) гэж 1940-өөд онд дэвшүүлсэн зорилтыг хэрэгжүүлж яруу найргийн дүрслэх боломжийг дээшлүүлэх талаар хийсэн шүлэгчдийн эрлийн нэг үр дүн болж дурсамж шүлгийн бүхэл бүтэн цогцолбор бий болсон юм. Амьдрал ахуйнхаа аль нэгэн үеийг эргэн санагалзаж нэхэн дурсдаггүй хүн байдаггүй шиг дурсамж шүлэг бичээгүй яруу найрагч байхгүй гэхэд хилсдэхгүй.

	Дурсамж шүлэг бичигчдийн нийтлэг тал нь зөвхөн яруу найргийн нэгэн ижил хэлбэрээр авьяасаа сорьсондоо бус бүтээлийнх нь сэдэв, дүрслэгдэхүүн адил байгаа явдал юм. Гэхдээ энэ нь харилцан нөлөөлсөн, нэгийгээ дуурайсан, ижил загварт баригдсан зэргээр хэлэгдэхээсээ хөдөө нутгийн үзэсгэлэн малчны хөдөлмөрийн гоо сайхныг нээн дүрслэх эрэлт шаардлагатай холбоотойн зэрэгцээ яруу найрагчдын уламжлан бодохуйн (ассоциаци) төстэй байдлаар тайлбарлагдана. Энэ нь зөвлөлтийн яруу найрагт эх орны дайны үеийн баатарлаг тэмцлийг тусгасан дурсамж шүлэг илүүтэй байдгийн нэг адил манай түүхэн нөхцөл, аж байдлын өвөрмөц онцлогтой холбоотой бөгөөд ихэнх шүлэгчид хөдөө нутагт төрж өссөн нь тэдний уламжлан бодохуйн онцлогийг нөхцөлдүүлсэн юм. Иймд дурсамж шүлэгт гарч буй уянгын баатрын нийтлэг дүр бод «аргалын утаа бургилсан малчны гэрт төрж Атар хээр нутгаа өлгий минь гэж санадаг» (Ч. Чимэд, «Би монгол хүн») бөгөөд «Өглөө эрт цан хүүрэг болсон үхрээ бэлчээж өнгө гялалзах голын тунгалаг мөсөн дээр өөгүй цагаан чулуу хага мөргөлдүүлэн» (М. Ширчинсүрэн, «Өрөлт миний төрсөн нутаг») тоглож байсан найман насандаа «Хүрэн даалимбаар шинэхэн дээл хөгшин эхээрээ оёулж өмсөөд таван хошуутай даавуун цүнхийг ташаан дээрээ тааруулж үүрээд эрдэм сурах их хүслэн энэхэн биедээ дүүрэн өвөрлөөд» (Ш. Цогт «Хүүхэд ахуйн хүслэн») хөдөөгийн сургуулийн сурагч болж зуныхаа амралтаар «аймаг сумын наадамд алгасалгүй олон түрүүлсэн алдартай хурдан морьдтой аавынхаа уяачин» эрдэмд бишрэн (Т. Очирхүү) «Наадмын урьд шөнө сартай хүрнээ адуутайгаа манаж сайхан талдаа хээр хонохдоо маргаашийн наадамд хүрэн морио түрүүлэх тухай магад орой нь хөөрхий ээждээ хөөрч баярлан очих тухай инээмсэглэнхэн, исгэрэнхэн, эмээл дээрээ хазгай суунхан эсвэл дуу аяланхан бодож» (Б. Төмөртогоо «Талын үүр голын уснаас цайдаг сан») улмаар «алсын алсад бэлчээр хээрийн бөглүүгээс адуучин хүний хангинатал гууглах дуунаар анир авсан галуу зэгсэн дунд ганганах ай даа миний нутгийн зун сайхан» (П. Пүрэвсүрэн «Залуу насны зун цагийн дурсамж») гэдгийг мэдрэн эрийн цээнд хүрсэн хойноо «адуу манаж дассан атархан тал нутагтаа анхны дурлалтай учирч эмзэг сэтгэлээ уяраагаад аз дутаж амьдралын турш мөрөөдөх»-дөө (Б. Явуухулан «Алаг дэлхийд төрсөн минь учиртай») «Төхмийн найрын уяан дээр түмэн гайхаад бараагүй, төрийн наадмын бариа дээр түрүү магнай алдаагүй зандан шоо гэгч морьтой сон» (Ж. Бадраа) хэмээн дуулж суухдаа «Сарны туяа хүлгийн минь дэлэнд наадах сайхан шөнө тал нутгаараа нэг давхих сан санаа сэтгэл уужран дөрөөн дээрээ өндийхүй сайн хүлгийн туурай доогуур газар дэлхий урсдаг сан» (П. Пүрэвсүрэн «Нэргүй шүлэг») гэж малчин ахуйн амьдралыг хамтад нь бас нэхэн дурссаар яваа хөдөөгийн хүн юм. Дурсамж шүлэгт ийнхүү хөдөө нутгийн ахуй, малчны амьдралын гоо сайхныг нээж уянгалаг агаад урнаар дүрсэлсэн нь түгээмэл бөгөөд энэ нь уншигчийн зүрх сэтгэлд нэвтрэх нэг шижим болдог байна. С. Дашдооров энэ чиглэлээр «Дэгдээхэй бага нас» (1967), «Хаа холын газраас аав минь хаврыг дагуулаад ирдэг сэн» (1969), «Монгол зан» (1970), «Аавын үг» (1972), «Эмээгийн улаан авдар» (1979) зэрэг олон шүлэг туурвисан нь 1960—1980 оны яруу найрагт тодорхой байр эзэлнэ. Тухайлбал, «Монгол зан» шүлэгтээ: «ган зудыг говьдоо туулж сүргийн тоосонд өссөн хүнд ганц дусал цагаан сүү сувдын чинээ үнэтэй байдаг»-ийн учир «газрын хэвгийд гай болж саалийн сүүгээ цалгивал газарт шингэхээс нь урьтан хуруу дүрэн халаглаж, бас сүүгээ дээжлэн магнай юундаа түрхэж» магадгүй ч гэсэн «аянчин гийчний бараа харуутаа улаан галаа яаран асааж хүндлэн гэр өргөөндөө залан дайлж... аагтай хонгор цайгаа аягалж уран гарынхаа хурууны үзүүрт дэвшүүлж... алтан шар замыг нь мялаан ариун сүүгээ өргөдөг» тухай өгүүлэн Сайн сэтгэлийн үзүүрт сүү гэж, санаа сэтгэлдээ нандигнадаг монгол зан байдаг саруул үйлсийн заяа бэлгэдэн цацлын сүүндээ харуусдаггүй монгол ёс байдгийг дүрслэн малчин ардын сэтгэлийн сайхныг харуулсан бол «Хаа холын газраас аав минь хаврыг дагуулаад ирдэг сэн» шүлэгтээ.

	 

	Алтан намрын сүүлчийн өдрийг

	Ачаад явчхав уу гэлтэй

	Аавын явсны маргаашаас нь

	Цас лавсан ордог сон 

	Холхи наран ч гэлээ 

	Саруул сайхан гэрлээ 

	Холын аянд тээлгээд явуулчихсан юм шиг

	Үүлэн дунд сүүмэлздэг сэн

	Тэгтэл нэг өдөр

	Тэмээ гадаа дуугардаг сан 

	Үсрээд гарахад аав минь 

	Үнэгэн лоовуузаа сэгсэрч зогсдог сон 

	Аавыг ирмэгц манай гэр

	Хол ойрын айлчнаар дүүрдэг сэн 

	Ардын хоршооны тавиур ч 

	Эд бараагаар дүүрч 

	Айл айлын таваг

	Амтат чимсээр чимэгддэг сэн 

	Жингийн тэн дээр тээгдээд ирсэн юм шиг 

	Хөх тэнгэр ч цэлмэдэг сэн 

	Жирийн гэрлээ нэмсэн юм шиг 

	Алтан нар ч гялбадаг сан.

	Энгэр газрын цас ч тэгсхийгээд

	Энд тэндээсээ сэмэрч эхэлдэг сэн 

	Хаа холын газраас аав минь 

	Хавар баяр хоёрыг дагуулаад ирдэг сэн

	 

	хэмээн уран үг, яруу дүрслэлгүй ч малчны аж байдлын гоо сайхан, жинчний хөдөлмөрийг үнэн бодит реалист байдлаар дурсамжийн хэлбэрээр уянгалаг дүрслэн харуулсан байна. Жинчин аавыг нь ирсэн үеэс «ардын хоршооны тавиур эд бараагаар дүүрч айл айлын таваг амтат жимсээр чимэгддэг» төдийгүй жингийн тэн дээр тээгдээд ирсэн юм шиг хөх тэнгэр цэлмэн энгэр газрын цас ч тэгсхийгээд энд тэндээсээ сэмэрч хаа холын газраас (жинчин) аав хаврыг дагуулаад ирдэг» шиг санагдаж буй нь уянгын дэврүүн бодол биш ажил хөдөлмөрийн үр дүнд л ард түмний аж амьдрал дээшилж цагийн хүрд эргэн ирээдүйн сайхныг наашлуулдаг тухай гүн сэтгэмж бүхий уран санаа юм. М. Ширчинсүрэн 1960-аад оны сэтгэлийн уянгад өвөрмөц нэгэн дуу хоолой нэмэрлэснийхээ нэг адил малчны ахуй хөдөө нутгийн байгалийн гоо сайхантай сэтгэл зүрхээрээ холбоотой яваа хүний уянгын дүрийн өвөрмөц хэв шинжийг урлан аж байдлын сэдэв бүхий хүүрнэлийн уянгын нэг хэлбэр болсон дурсамж шүлгийн төрх төлөв бүрэлдэхэд зохих хувь нэмэр оруулсан юм. Тэгэхдээ М. Ширчинсүрэнгийн энэ өвөрмөц уянгын дурсамж ажил хөдөлмөртэй нягт уялдсанаараа онцлогтой. Ялангуяа 1960-аад оны эхэн үеэр бичсэн «Аав, үхэр, бид гурав», «Хоёр морь аав бид дөрөв», «Ээж минь тэгэхэд залуухан байж», «Ухаантай ахтай байсан хүн» зэрэг шүлгээрээ хөдөө нутгийн хүмүүсийн ажил хөдөлмөрийн гоо сайхныг нээн дүрсэлсэн нь анхаарал татаж байна. Тухайлбал,

	 

	Хүүхэд байхад гэрээс гарах биш

	Халуун зун өвөлжөөгөө нэг эргэх ч 

	Төрөл садныдаа зочилсон юм шиг 

	Тун их баяр болдог байжээ 

	Өвөлжөөнийхөө хавийн 

	Өндөр гэгч ургасан 

	Өвгөрсөн шарилж халгайг нь хадаж 

	Зунжин ялааны адуу тийрсэн 

	Шургааган хашааг нь засаж 

	Навтгархан пүнзэндээ орж гарч 

	Норсон бүрээсээ сэврээж 

	Аавтайгаа цуг өвөлжөөндөө өнжих ч 

	Аятайхан л байдаг сан

	(«Өвөлжөөгөө би эргэдэг байлаа)

	 

	Шангийн хонхор дагаж

	Их сажилсаан би

	Шар цоохор хайнагийн дөр

	Их хөтөлсөөн би. 

	Эцэг маань анжис түрж 

	Ар талд алхана 

	Эвий! шар бид хоёр 

	Өмнө талд алхана

	(«Аав, үхэр, бид гурав) 

	 

	Эдгээр шүлэг нь хөдөлмөрийн явцыг жирийн тоочин нурших буюу ухуулга лоозонгийн маягаар бус харин хөдөлмөрийн хүний дотоод сэтгэхүй, ажил хөдөлмөрийн гоо сайхныг тодруулан тодорхой үйл явдал уран тод дүрслэлтэйгээр уянгалаг бичсэнээрээ онцлогтой билээ. Ийнхүү манай олон яруу найрагчид дурсамж шүлгийн хэлбэрийг ашиглан хөдөлмөрийн хүний дүрийг яруу найрагт харуулах талаар эрэл хийсэн нь амжилтад хүрсэн юм.

	Хөдөө нутгийн аж байдал, малчны хөдөлмөрийн сайхныг тодорхой үйл явдал, өгүүлэмж бүхий дурсамж, хүүрнэлийн хэлбэрээр бичиж амжилтад хүрсэн С. Дашдооров, М. Ширчинсүрэн нарын шүлгийн арга барилыг 1970 хэдэн онд Б. Хүрэлбаатар залгамжлан «Одонд ойрхон хоносон шөнө» (1968), «Уулын намар» (1968), «Хүлгийн зоонд одод гялалзана» (1970), «Эцгийн зан» (1970), «Дүүгүүрийн чулуугаар сарлаг хурааж явав аа би» (1969), «Шөнийн бороо» (1971), «Өндөр алтайнхан нүүдэлдээ жаргалтай» (1975) зэрэг шүлгээ бичиж өөрийн өвөрмөц дуу хоолойгоор баяжуулсан билээ. Эдгээр шүлэгт «аянгын гялбаа цэлсхийх агшинд хоттой хонь аргамжаатай хонио хоёр дахин бүртгэж» «...амжсан малчны авхаалж» тэмээ өөрөө бэлчихийг хараад тэнгэрийн аашийг мэддэг өвгөн буурал эцгийн өвгөдөөс өвлөсөн эрдэнэ»-ийг бахархан хүндэтгэж уулын сэрвээнд бэлчиж яваа «хүлгийн зоонд одод гялалзах шиг санагдан» уулаар нэг тарсан сарлагаа хураахдаа уур уцаар болж сандарч мэгдэж явсангүй» өвгөдөөс өвлөсөн малчны эрдмийг мэддэгийн учир «цастай өндрийн оройгоос дүүгүүрийн чулуу нисэхүйд цасан хуй дэгдүүлж түрүүчийн сарлаг эргэх»-ийг харан баясаж малчны хөдөлмөр дундаас аз жаргал олж баясаж яваа уянгын дүрийг бүтээсэн билээ. Хөдөөгийн малчин хүний дүрийг дурсамж шүлэгт тусгахдаа ийнхүү малчин эцэг эхийнхээ ажилч хөдөлмөрч тусархуу чанарыг бахархан дурсаж буйгаар дүрсэлсэн нь олонтоо бөгөөд тэгэхдээ үүнийг нэг ижил загвараар бус янз бүрийн хэлбэр маягаар харуулсныг тэмдэглүүштэй. Тухайлбал, Ш. Дулмаа «Аав минь ажилсаг хүн байсан» шүлэгтээ:

	 

	Үүрийн гэгээнээр адуундаа мордож 

	Үдийн халуунаар айргаа бүлж 

	Үдшийн сэрүүнээр сураа эвхэж 

	Өдрийн турш л завгүй байдаг сан 

	...Ямар ч их ажил хийсэн байлаа гэсэн 

	Ядарлаа гэж ганц ч үг үл дуугарна. 

	Өдөртөө ихийг хийсэн бол 

	Өчнөөн баяртай сэтгэл өөг

	 

	гэх мэтээр эцгийн ажилсаг зан чанарын сайн шинжүүдийг нээн дүрсэлсэн билээ. Түүнчлэн энэ ажилсаг чанарыг дүрслэхдээ «алдуул малын эрэлчин морио цуцаачхаад ирэхэд

	 

	Хэлсэн гуйлтыг нь хүлээлгүй адуугаа хурааж 

	Хийморьтой нэгэн хүлгээ барьж

	(Д. Цоодол) 

	 

	эмээлийнхээ тохмыг хамт өгч байгаа тухай буюу

	 

	Хүний эмээлийн хөлстэй тохом 

	Хүлгийнхээ зоонд хүргэх дургүй 

	Эр мориндоо хайртай нөхөртөө тусархаг 

	Эцгийн ховор занг»

	(Б. Хүрэлбаатар) 

	 

	нэхэн дурсаж

	 

	Аавыгаа намайг дуурайсан гэх юм 

	Андуу л битгий байгаасай

	(Д. Цоодол) 

	 

	хэмээн эрхэм сайн чанарыг нь өвлөн уламжлах чин хүслээ илэрхийлсэн байдаг билээ. Ийнхүү дурсамжийн шүлэгт малчин эцэг эхийн тодорхой дүрээр ахмад үеийнхний малч хөдөлмөрч уламжлалыг уянгалаг агаад яруу сайхнаар нээн дүрсэлсэн нь яруу найрагт ариун цагаан хөдөлмөрийг уран дүр тод дүрслэлтэйгээр магтан дуулах талаар ч тэр, залуу үеийг ахмад үеийн хөдөлмөрч дайчин уламжлалаар хүмүүжүүлэх талаар ч тэр зохих хувь нэмэр оруулсан тэмдэглүүштэй ололт болсон юм. Дурсамж шүлэг ийнхүү хөдөө нутгийн аж байдал малчны хөдөлмөрийг тусган уянгын санаа бодлыг илэрхийлэх талаараа ялгарах онцлог бүхий өвөрмөц нэгэн хэлбэр болон хөгжсөн юм. Гэвч үйл явдлыг зөвхөн уянгын сэтгэлийн баримтаар хязгаарлан бага залуугийн явдлаа нуршин тоочих, хөдөө нутгийг зөвхөн байгалийн байдал, мал сүрэг цагаан гэрийн зураглал зэрэг гадаад өнгөний дүрслэлээр өнгөц харуулах, хөдөө нутгийн хуучин ахуйг туйлын хүслэнгийн юм болгон үзүүлэх зохисгүй хандлага бас гарсан билээ. Иймд монголын зохиолчдын эвлэлийн IV их хурлаас «өнөөгийн хүмүүсийн шинж төрх, хичээл зүтгэл, оюун санааны баялгийг нээн үзүүлсэн шүлэг найраглал бүтээх талаар яруу найрагчид шаламгайлан оролцохгүй бол сүүлдэж магадгүй байна. Багынхаа дурсамж, эх үрийн элбэрэл, түүх домгийн сэдэв төдийхнөөр өнөөгийн яруу найрагч хол явж чадахгүй» гэж тэмдэглэсэн байна41. Иймд манай яруу найрагчид орчин үеийн хөдөө нутаг, малчны хөдөлмөрийн сайхан, малчны сэтгэхүйг нээн бичих чиглэлээр эрэл хийсэн билээ. Б. Явуухулан «Говийн зэрэглээ» шүлэгтээ говийн цэнхэр зэрэглээнд өнчин хайлаас хумсан төдий завь шиг харагдаж янгир зогсдог уулын орой малгай шиг шоволзон байхад «хүн мал хоёрын бараа өндөршин хөх тэнгэрийг баганадан үзэгдэнэ» хэмээн зураглаж хөдөлмөрийг дээдлэх санааг илэрхийлсэн бол «Говийнхон» шүлэгтээ:

	 

	Говийнхон гэдэг хэзээ ч говийнхон 

	Говьдоо зохицож идээшсэн ажлынхан 

	Говийнхонд ус гэдэг үнэтэй 

	Говийнхонд хөлс харин үнэгүй 

	Сайрын эхний өрөмдмөл худаг дээр 

	Сайхан тэмээдээ услахаар ирэхдээ 

	Амны цангаагаа эхэлж гаргалгүй 

	Атан тэмээдээ яаран усална 

	Од шиг олон тэмээдээ усалсаар 

	Оройтож байж нэг гэртээ ирээд 

	Тэмээний сүүтэй цайгаа ууна 

	Тэгэхэд л нэг цангаа нь гарна

	 

	гэж говийн малчдын хөдөлмөрч чанар, малчны сэтгэхүйг нээн бичсэн байна. Тэгвэл Д. Урианхай «Тэнгэрийн нараар тэмээгээ усална» (1977) шүлэгт:

	 

	Худгаас ус татахад

	Ховоо дотор нар эргэлдэнэ 

	Хоовон онгоцны ёроол руу 

	Бударганын үр мэт өнхөрнө 

	Тэмээд минь 

	Тэр нарыг шимж аваад 

	Тэсгэлгүй баярласан дулаахан нүдээр 

	Хөлөрсөн гарыг минь удаан ширтэж 

	Нялх ботго шигээ үнэрлэнэ

	 

	гэж малчны хөдөлмөрийн гоо сайхныг нээсэн романтик бадрангуй сэтгэмж бүхий дүрслэлтэй бичжээ. Малчны сэтгэхүйг нээн бичсэн шилдэг шүлгийн нэг бол Д. Нямаагийн «Уулын морьд» шүлэг юм. Эл шүлэгт:

	 

	Тал газрын хүн 

	Тавгийг нь хайрлаад явамгүй 

	Уулын догшин чулуунд 

	Унасан морио татлаа 

	Харин тэгтэл морь минь 

	Хазаар юугаа булааж 

	Хан уулын чулууг 

	Хага цавчлан тэмүүллээ 

	Унасан морины туурайнаас 

	Уулын чулууг хямгадах 

	Этгээд нэгэн заншил 

	Энд баймаар санагдав

	 

	хэмээн талын хүн уулархаг нутагт мориор явах үеийн сэтгэгдлийг өгүүлэх байдлаар бичсэн нь «нэг талаас морь малаа хайрлах нөгөө талаас эх орноо хайрлах жирийн иргэний энэрэнгүй сэтгэл илрэлээ олсон байх бөгөөд үйл явдлын мөчийн төдий өгүүлэмжээр чухамхүү монгол заншлыг хүндэтгэсэн байдал тодорч» (Цэнд, 1972, 40 дэх тал) байна. Хөдөөгийн тухай шүлэг зохиолд шүлэгчид ихэвчлэн төрж өссөн нутгийнхаа тухай багын дурсамжаар бичиж орчин үеийн амьдралыг тусгах талаар хангалтгүй байсан доголдлоос ангижран шинэчлэгдэн өөрчлөгдөж буй хөдөө нутаг, малчны амьдрал ахуйн гоо сайхныг нээн бичих талаар Д. Нямаа эрэл хийн «Тэмээний нутаг» түүвэрт орсон олон шүлгээ бичсэн юм. Тухайлбал:

	 

	Монгол хүн

	Уурга дээгүүр алхдаггүй 

	Монгол ёсыг

	Улан дороо гишгэдэггүй

	 

	хэмээн малч удмын монгол хүн мал сүрэг, ажил хөдөлмөрийнхөө холбогдолт зүйлсийг дээдлэн хүндэлдэг өвөрмөц ёс заншлыг тусгасан бол «Тэмээний мөр» шүлэгт:

	 

	Эрдэнийн соёмбо үсгийн 

	Эвийн хоёр загас шиг 

	Эргэн тойрон газар 

	Тэмээний мөр дүүрэн

	 

	гэж малынх нь мөр хүртэл эрхэм хүндтэй санагддаг малчин монгол хүний сэтгэхүйг эвийн хоёр загасны тухай эртний уламжлалт зөн бэлгэдлийн дүрсээр төлөөлүүлэн үзүүлсэн байна. Тэгэхдээ монгол үндэсний бодох сэтгэхүйн онцлогийг зогсонги хуучин байдал нь бус хөгжлийн явцад шинээр буй болсон хувьсал шинэчлэлийн явцад нь нээн бичих талаар яруу найрагч ямагт анхаарч ирсэн юм. «Би тэмээ зурах дуртай» шүлэгт:

	 

	Тэртээ дээр нь саран хонодог 

	Тэмээт говьдоо хүн хайртай 

	Тэр нутагт өссөн болохоор 

	Тэмээ зурах би дуртай 

	Сайнаас сайн зураач сан бол 

	Сайхан говио тэмээтэй нь зурна 

	Сансрын нисэгч байх юм бол 

	Сарны шороон дээр тэмээгээ зурна

	 

	хэмээсэн нь хаана ч хүрлээ гэсэн төрсөн нутаг, мал сүрэгтэйгээ сэтгэлийн холбоотой шинжлэх ухаан техникийн дэвшлийн үеийн соёлт малчин хүний хүсэл бодлыг нээсэн дүрслэл болжээ. Ер нь «Тэмээний нутаг» түүвэрт хөдөө нутаг, малчин ардын хөдөлмөр аж байдлын гоо сайхныг нээн нийгэм улс төрийн өргөн цар хүрээтэй сэтгэн түүндээ тохирсон хэлбэрийг зөв сонгон шүлэглэж социалист бүтээн байгуулалт, шинэ цагийн ажил хөдөлмөр өрнөн малчин олны аж төрөх ёс, сэтгэл санаа шинэчлэгдэж «цээл сайхан нутагт хүн жаргалтай цэлмэг хөх тэнгэрт нар жаргалтай» буйг өр зүрхний гүнээс магтан дуулсан олон шүлэг орсон нь уран чадварын өсөлтийн нэг шат болсон билээ. Иймд уг номд 1975 онд монголын зохиолчдын эвлэлийн шагнал олгосон байна. «Тэмээний нутаг» түүвэр говь тал нутгийн байгалийн гоо үзэсгэлэн малчин ардынх нь ажил хөдөлмөр, зан заншлын онцлог, нэгдэлчдийн аж байдлыг яруу сайхнаар нээн дүрслэх талаараа амжилттай болсон бөгөөд ялангуяа «Оюутны хороо», «Өндөр овоон дээр сууж шүлгээ бодох сайхан», «Тэмээний уралдаан» зэрэг шүлэг өнөөгийн хөдөө нутгийн тухай уран санаатай, үйл хөдлөл бүхий тод зураглалтай болсноороо олзуурхам билээ. «Өндөр овоон дээр сууж шүлгээ бодох сайхан» шүлэгт хөдөө нутгийн тухай дүрслэхдээ

	 

	Тэртээ хөндий намиран цэнхэртэж 

	Тэмээ мал торолзон үзэгдэнэ 

	Нэгэн их цагаан тоос дагуулж 

	Нэгдлийн «69» бригад өөд давхина... 

	...Баруун хойно хонь налайж 

	Бараан морьтой хүн хажууд нь сууна 

	Яг тэндээс хүлээн авагчаар 

	Явдал сайт «морьдоо» Нансалмаа дуулна 

	«Ява»-нд сундалсан хоёр хүн үүгээр 

	Яах аргагүй чанга чанга ярьж өнгөрнө

	 

	гэх мэтээр шинжлэх ухаан техникийн ололт  амьдрал ахуйд нь нэвтэрсэн өнөөгийн нэгдэлч малчны амьдралыг харуулсан байна. Өнөөгийн хөдөөг магтан дуулахдаа малчны амьдрал ахуйд нэвтэрсэн шинэ зүйлсийг жирийн тоочих төдийгөөр хязгаарласангүй, түүнийг орчин үеийн яруу найргийн сэтгэлгээний үүднээс уран тод дүрслэх талаар мөн анхаарсан бөгөөд «Тэмээний уралдаан» шүлэг нь өнөөгийн хөдөө нутаг, нэгдэлч малчдын тухай телевизийн сурвалжилга киноны дүрслэлийн онцлогийг зориуд хадгалан бичсэний хувьд бүр ч сонин болсон юм. Энэ шүлэгт «Телевизийн дэлгэцэн дээр тэмээний уралдаан» гарсныг дүрслэхдээ:

	 

	Өлзийт сумын нутаг 

	Өөш манхны говь харагдав 

	Хөнжлийн хөх уул 

	Хөндөлсөнхөн үзэгдэв

	 

	хэмээн алсын бараа харж буй маягтай буюу кино дэлгэцнээ ерөнхий зураг хөдөлгөөнгүй харагдах мэт дүрсэлснээ

	 

	Сумын төв үзэгдэнэ 

	Сургууль эмнэлэг харагдана 

	Орчин үеийн загвартай

	Орон сууцны байшингууд үзэгдэнэ

	 

	гэж улмаар дүрслэгдэхүүндээ ойртон ойртсоор буй мэт дүрсэлж улмаар дүрс хөдөлгөөнд орж уралдаж яваа тэмээчдийн бараа улам улам тодрон харагдаж буйг харуулснаа

	 

	Телевизийн дэлгэц дүүрэн 

	Тэмээний туулай хамар

	Хоёр тунгалаг нүд 

	Холын их тэмүүлэл үзэгдэв гэж

	 

	бүр дэргэд нь тулж ирээд харж буй маягаар бичжээ. Алсын бараа аажим ойртон түүний дундаас дүрслэгдэхүүн нь тодрон тодорсоор бүр дэргэд нь ирээд харж буй мэт санагдахаар энэ дүрслэлийг бид кино зурагчны аппаратын дурангаар янз бүрийн зайнаас харж буй мэт ажээ. «Энэ шүлэгт бадгаас бадагт дүрслэлээ солин шилжүүлсэн нь кино эвлүүлгийн эрэмбэ дараалалтай болсноос гадна хөдөлгөөнт дүрсийн хэмнэлийн логик холбоог сайн гаргаж өгсөн байна42. Шүлгийн эхний хэсэгт дүрслэн буй зүйлсээ хөдөлгөөнгүйгээр харуулсан бол цаашид

	 

	Тэмээ тэмээнийхээ хойноос

	Тэшин тэшин гарав 

	Тэгшхэн талын зоон дээгүүр 

	Нисэн нисэн гарав 

	Дөрвөн тавхай нь

	Жирэлзэн жирэлзэн өнгөрөв 

	Дөрөөн сэнж нь

	Гялалзан гялалзан өнгөрөв

	 

	гэх мэтээр хөдөлгөөнт зураг дүрсээр сольж бичихдээ үйл хөдлөлийн хурдан түргэн солигдлыг илэрхийлэх, шүлгийн дотоод айзам хэмнэлийг тодруулахын тул нэг үгийг огцом давтан тэдгээрийг мөр мөрөнд нь эн зэрэгцүүлэн холбож бичсэн нь үнэхээр телевизийн кино сурвалжилга үзэж буй мэт сэтгэгдэл төрүүлж байна. Манай яруу найрагт зураглал шүлэг олон боловч ихэвчлэн уг юмсаа хөдөлгөөнгүй байдлаар дүрсэлсэн байдаг учраас кино урлагийн дүрслэлийн онцлогийг дуурайлган үйл хөдлөл бүхий дүр зураг зэрэг бүтээсэн энэ шүлэг үнэхээр олзуурхан тодруулан яриуштай бүтээл болсон юм. Хөдөө мал маллах сайхан гэж магтсан, уриалсан олон шүлэг дуу гарсныг бид мэднэ. Гэтэл тэдгээрт Д. Нямаагийн «Тооно» шүлэгт хотод тооно барьсан залуу хүнтэй тааралдсанаас ургуулан бодож

	 

	Гэрээ баривал говьд бариарай

	Гэгээн тэнгэрийг нь тооноор хараарай 

	Мал авбал тэмээ аваарай

	Манай нэгдлийн гишүүн болоорой 

	Сайхан говийн нар нь том

	Саруул тооно танд хэрэгтэй 

	Загийн говийн тэмээ нь олон 

	Залуу хүн тэнд хэрэгтэй хэмээн

	 

	цаг үеийнхээ эрэлт хэрэгцээний үүднээс захиж бичсэн шигээр санаагаа энгүүн үнэмшилтэй агаад урнаар илэрхийлсэн нь бараг үгүй гэж хэлж болно. Ийнхүү Д. Нямаа малчин ардын амьдрал ахуй, оюун сэтгэхүйд гарч буй шинэчлэлтийг тод томруун тусгах талаар эрэл хийснийг дээрх шүлгүүд харуулж байна.

	1960—1980 оны яруу найрагт нийтэд нь уянгын аяс гүнзгий нэвтэрсний зэрэгцээ байгалийн үзэсгэлэн, хүний сэтгэлийн нандин чанарыг яруу сайхны маш нарийн мэдрэхүйгээр нээн дүрсэлсэн сэтгэлийн уянга түлхүү хөгжив. Монголын яруу найрагт уянгалаг аяс улам ихсэж ахмад залуу аль ч үеийн шүлэгчдийн бүтээлд ажиглагдах болсон нь юуны өмнө сэтгэлийн уянгатай холбоотой. Сэтгэлийн уянгад «уншигчдын армийн зэрэгцээгээр суралцагсдын бүхэл бүтэн эгнээг буй болгосон Б. Явуухулангийн уран бүтээлийн шинэчлэл онцгой үзэгдэл болов43. Түүний «Мөнгөн хазаарын чимээ» (1961) шүлгийн түүвэр бол тухайн үеийнхээ яруу найрагт шинэ үзэгдэл болж уянгын хандлага түлхүү хөгжихөд тодорхой нөлөө үзүүлсэн юм. Сэтгэлийн уянгад байгалийн гоо сайхныг нээн түүнд хандах хүний сэтгэлийг илэрхийлсэн байгалийн уянгын шүлэг тодорхой байрыг эзэлдэг. Говь хангай, уул тал хосолж дөрвөн улирал ээлжилсэн уудам дэлгэр нутагтай монголын ард түмэн байгаль дэлхийг гүнээ хүндэтгэн хайрлаж түүний ер бусын хурц тод өнгө үзэсгэлэнг яруу сайхны өвөрмөц содон мэдрэхүйгээр ойлгодог нь байгалийн уянгын цэцэн цэлмэг хэллэг бүхий уран тод зураглал, дүрслэлийн үндэс болдог билээ. 1960—1980 оны байгалийн уянгыг Монголын зохиолчдын эвлэлийн III их хурлаас «эх орныхоо сүр жавхлант байгаль, түүнийг эзэгнэн төрсөн хүн ардынхаа сэтгэл санааг дүрслэн үзүүлдэг» хэмээн үнэлэгдсэн Б. Явуухулангийн шүлгийн нөлөөнөөс ангид сэтгэхийн аргагүй. Б. Явуухулан 1950 хэдэн оны сүүлчээр бичсэн Алтайн оргил (1959), Байгалийн байдал (1959), Хар ус нуурын шагшуурга (1959) зэрэг шүлэгтээ эх нутгийн байгалийн гоо сайхныг уран тод зураглалаар нээн дүрсэлсэн нь 1960-аад он гарсаар байгалийн уянгын шүлэгт зураглан үзүүлэх хандлага нэлээд түгээмэл болоход нөлөөлсөн байна. Тухайлбал, «эх нутгийн барааг харахад салаа нийлээ замууд саа дээс шиг тахиралдан саруул сайхан хөндийнүүд хээ хуар шиг бидэрлэн, (Даг. Жамьян. Төрсөн нутгийн бараа, 1964) саяхан самнасан анжисны мөрийг дагаж савхан хилэн шиг хагалсан газар хүрэнтэн, шангийн хивс шиг талын зоог дэлгэн (Д. Шагдарсүрэн, Хагалсан газар, 1960), Улаан уулсын давлагаанд сайхан толбо мэлтийн ум зандан аягатай сархад адил мэлтийн байгааг (Д. Пүрэвдорж. Толбо нуур. 1965) тус тус зурагласан энэ үеийн байгалийн зураглал шүлгийн тодорхой жишээ юм. Байгалийн уянгад уул усны уламжлалт магтаалын тоочсон зураглал, орчин үеийн яруу найргийн уран санаа бүхий дүрслэл хоёрыг нягт хослуулан бичих аяс түгээмэл байв. А. Самбалхүндэвийн бичсэн «Ийм л сайхан» гэдэг шүлэг «зураглал ба уран сэтгэмж хосолсон бичлэгийн сонин хэлбэртэй болсон бөгөөд Архангайн үзэсгэлэнт нутаг Хоргын тухай эхний магтаал хэсэгтээ байгаль орчныг үгээр зураглан гаргаж

	 

	Зурмал юм шиг уран чимэгтэй 

	Таримал юм шиг сонин шугуйтай 

	Зормол юм шиг хадан цохиотой 

	Баримал юм шиг хонхор тогоотой

	 

	гэсэн нь тэр үзэсгэлэнт нутгийг үзсэн хүний сэтгэлд байтугай үзээгүй хүний сэтгэлд буух зөв дүрслэл болж чадсан байна. Тэгвэл дараах бадагтаа Хоргын сайханд татагдах хүний сэтгэлийг зөвхөн сайханд биширсэн өнгөний магтаалаар биш, харин саатаж хоргоддог хөдөлмөрч чанараар нь төлөөлүүлэн гаргасан нь зохимжтой бөгөөд урлагтай болжээ. Үүнд:

	 

	Холын холд алдаршсан

	Хоргын сайхан байгаль 

	Зураач хүний бийрийг элээдэг 

	Зохиолч хүний үзгийг мохоодог 

	Хийлч хүний гарыг цуцаадаг 

	Жуулчин хүний хөлийг эцээдэг

	 

	гэсэн хэсэгт эх нутгаа үнэхээр үнэлж хайрлаж чаддаг түүгээрээ бахархаж баярлаж байдаг уран бүтээлчийн дүр зураг, дотоод сэтгэл яруу сайхан илэрчээ. Энэ шүлгийг уншихад зураглал магтаалаар эхлээд сэтгэмж магтаалаар төгсдөг бөгөөд бүхэлдээ шүлгийн дүрслэл магтаалын шинжийг илэрхийлэх боловч бахархал баяслын өнгөтэй сэтгэмжтэйгээ хослон улмаар хоосон сүржин магтаал биш харин амьд уянгалаг магтаал болсон нарийн хийцтэй болжээ. (Цэнд, 1972, 43 дахь тал) Үгээр зураглан дүрслэх эрдмийг төгс эзэмшсэн шүлэгч Д. Пүрэвдорж байгалийн уянгыг нүдэнд харагдам уран тод зураглалтай бичдэг юм. Тухайлбал: «Говийн гурван үзэсгэлэн» (1968) шүлэгт:

	 

	Өдөрчийн газарт говь униартан 

	Өвлийн утаа шиг говь суунаглан 

	Өрөөстэй шатар шиг бараа тодрон 

	Өргөн зоогоо наранд ээнэ

	Усан зэрэглээ түүгээр цэлийн 

	Урдхан талд нуур нэлийн 

	Улаан атнуудын зогдор доогуур 

	Уулын толгой салж нийлнэ 

	 

	хэмээн уудам дэлгэр орон зайд харагдсан зүйлийг зүйрлэлт уран сэтгэмжээр уран тод дүрсэлсэн байх бөгөөд эсвэл «Говийн өндрөөс зурсан зураг» (1968) шүлэгтээ:

	 

	Гангийн улаан униар дунд

	Галбын говийг улайсгаж байдаг

	Гал халуун үдийн нар нь 

	Гар хүрмээр ойрхон байв 

	Орой дээр мандсан тэр нарыг 

	Огторгуйд өргөсөн тооно гэвэл 

	Арван зүгтээ цацсан туяа нь 

	Алтан мөнгөн унь байв

	 

	гэж бичсэн шиг монгол үндэсний сэтгэхүйн үүднээс адилтгалт уран дүрээр сэтгэн дүрсэлсэн нь олон билээ. Ийм учир Д. Пүрэвдоржийн уран бүтээлийн өнгө зүс, хэлний өвөрмөц байдлыг уран зурагтай харьцуулан жишвэл монгол хавтгай зурагтай төстэй юм шиг санагддаг44 гэж үзэх бүрэн үндэстэй юм. Энэ үеийн байгалийн уянгад яруу найрагч С. Дашдооровын шүлгүүд тодорхой байр эзэлдэг. С. Дашдооров «Хаврын дуу», «Зун» (1962), «Намрын нүүдэл» (1960) зэрэг шүлэг бичсэн нь жилийн дөрвөн улирлын тухай мөчлөг шүлгийн шинжтэй бөгөөд байгалийн байдлыг хүний аж төрөлтэй холбосон өгүүлэмжтэй, амьдчилах аргыг өргөн ашигласан дүрслэлтэй зэргээрээ дорнын яруу найраг, ялангуяа 1930-аад онд гарч байсан дөрвөн улирлын тухай шүлгийн уламжлалыг санагдуулах боловч агуулгын хувьд шинэ юм. «Зун» шүлэгтээ «арын уулын улаан сарнай аяны түүдгийн цог шиг гэрэлтэж, алаг эрээн хоргой шиг харагдаж буйг дүрслээд зулсан өвсөнд зун буудаллаж зуун түмэн галаа асаагаа юу? Арын уулыг шилэн сонгож алаг хамбан хөнжлөө дэлгэ ээ юү? гэж өгүүлсэн нь сонирхолтой сэтгэмж болсны хамт байгалийг дээдлэн үзэх яруу сайхан дүрслэл болсон байна. (Цэнд 1972., 195 дахь тал). Мөн «тэмээ ботго уул мэт лүглийн дүнхийж тэнгэрийн оддыг тийш ийш нь шавхуурдан алхана» (Үдэш, 1961) гэх буюу «Хан тэнгэрийн саран толь халгих голын ёроолд дугуйрна. Усанд туяарах мөнгөн сарыг унаган хүлэг минь үмхэх дөхнө» гэсэн зүйрлэлт сонин сэтгэмж бүхий байгалийн зураглал бичиж байлаа.

	Б. Явуухулан, С. Дашдооров нарын шүлэгт түгээмэл байсан байгалийн уран тодорхой зураглал бүтээх энэ арга 1960-аад оны сүүлээр залгамж үеийн шүлэгчдийн бүтээлд нөлөөлсний жишээ нь:

	 

	Зэлэндээ хэвтсэн сарлагийн бух шиг

	Зэрэгцэн лүглийх уулс бараалан

	Хавьтсанаа сүлбэх эвэр нь үү гэмээр 

	Хавирган сар хажууд нь туяарна

	 

	хэмээн дүрсэлсэн Д. Цоодолын «Шөнийн уулс» шүлэг юм. Ийнхүү байгалийн юмс үзэгдлийг өнгөн талаас нь дэс дараалан тоочдог бичлэгийн хуучин загварыг өөрчлөн чадалтай сайн зураач цөөхөн зураасаар тод зураг бүтээдэг шиг гярхай ажиглан оновчтой сонгон байгалийн үзэгдлийг уран тод дүрсэлсэн олон шүлэг гарчээ. Тухайлбал: Д. Нямаа «Монгол өвгөн», «Талын зураг», «Тэнгэрийн хаяа» болон найман мөрт шүлгүүддээ байгалийн зураглалыг цөөн мөрөөр урлан бүтээсэн байна. Байгалийн зарим ийм зураглал шүлэгт монгол хүний бодох сэтгэхүйн онцлогийг харуулсан нь цөөнгүй.

	 

	Хойно хойноосоо хүзүү сунгасан

	Холын уул хошууран цувна 

	Ус руу яваа адуу мал шиг

	Уул уулаа дагуулан цувна      

	(Д. Нямаа)

	 

	хэмээн малч удмын монгол хүний сэтгэхүйн онцлогийг тусгасан байх буюу эсвэл цахилгаан цахих нь эртний их баатруудын сэлэм гэрэлтэж оч бутарч тэнгэр дуугарах нь их хэнгэрэг дэлдэж буй шиг санагдаж байгаа нь (С. Дашдооров) үндэсний үлгэрийн уран сайхны сэтгэмжтэй холбоотой. М. Ширчинсүрэн 1960-аад оны эхээр байгалийн уянгыг дагнан бичиж байснаараа төдийгүй сэтгэлийн уян зөөлнийг эрхэмлэсэн яруу сайхны нарийн мэдрэхүйтэй өвөрмөц уянгатай бичсэнээрээ ялгарч буйг «Уярсан сэтгэл» түүвэр болон түүний дараа бичсэн «Нар бид хоёр тоглодог байлаа», «Сартай шөнө би морьтой давхидаг байлаа», «Ай намар цаг» зэрэг шүлгүүд нь харуулж байна. Жишээ нь: 

	 

	Өглөө би үхрийн хойноос 

	Өргөн нугад гүйж явахдаа 

	Аяганы ам шиг нуурын захад 

	Алтан нартай уулздаг байсан 

	...Тэгээд нар уснаа мяралзаж 

	Тэндээ намайг тоглохыг гуйж 

	Арван хэдтэй хүүгийн өмнө

	Алга хавсран мөргөдөг байлаа

	(Нар бид хоёр тоглодог байлаа),

	 

	Тийн явсаар сэрүүн дэнж дэх айлын гадаа буухад 

	Тавтайяа хэвтэх хонин сүрэг хотноо цайран харагдаж 

	Шөнийн шувуу холд дуугарч, голд адуу янцгаах сонстоход 

	Зүүн гэрийн гэрэл асаж хэн гуайн ханиах дуулддаг билээ

	(Сартай шөнө би морьтой давхидаг байлаа) 

	 

	Шүүдэр унасан өргөн нугын чинь өглөөг харахад 

	Шижир алтан далай шиг гялтганан туналзаж байдаг сан 

	Алт мөнгөн эрдэнэсийг талаар нэг цацаж хаячхаад 

	Алтан нар түүгээр тоглож байх шиг санагддаг сан

	(Ай намар цаг, намар цаг) 

	 

	гэх зэргээр малчны ахуй, хөдөө нутгийн байгалийн гоо сайхантай сэтгэл зүрхээрээ холбоотой яваа хүний уянгын дүрийн өвөрмөц хэв шинжийг урлан бүтээсэн юм. Гэвч байгалийн уянгыг бичихдээ «хүний амьдрал тэмцлээс холдож... уян зөөлөн сэтгэлийг хэт эрхэмлэж бичдэг учраас түүний шүлэг хусны навч унах болгонд нулимс бөмбөрч... мэлмэрч гайхсан хүний бодол мөрөөдлөөр дүүрэн» буйг45 монголын зохиолчдын III их хурлын тайлан илтгэлд «ихэнхдээ унасан навчийг хараад уярсан буюу ер нь ямар нэг ганцаардмал байдал, уй гутралаар дүүрэн шүлэг олон байна» гэж (Удвал, 1964. 32 дахь тал) шүүмжилж байв. Энэ үеийн байгалийн уянгад үзэгдэл юмсыг өнгөн талаас нь тоочих эсвэл гоо сайхны таашаал төрүүлэлгүй дүрслэл бүтээх нь цөөнгүй байв. Т. Юмсүрэн «Үүл» (1962) шүлэгтээ: ...тэнгэрийн мандлаар хөвж буй сэмжин цагаан үүлс, сэмэрч муудсан дээвэр шиг харагдаж сэвэлзэн үлээх салхинд агшин төдий замхрах нь сэмэрхий хуучин дээврээ эвхээд авчихсан юм шиг санагдаж буйг дүрсэлсэн нь уг юмсын адил төстэйд үндэслэн тодорхой зурагласан боловч энэ нь яруу сайхны таашаалын хувьд нийцтэй биш байлаа. Иймд манай яруу найрагчид байгалийн уянгыг бичихдээ өнгөц тоочилт, өнгөний зураглалаас ангижирч байгалийн гоо сайхан түүнд хандах хүний сэтгэлийг нээн дүрслэлийн яруу хэрэглүүрээр баялаг уран тод дүрслэлтэй сонин сэтгэмжтэй бичих талаар эрэл хийсэн юм. П. Бадарч «Бороо» (1969) шүлэгтээ:

	 

	Саа мөнгөн утасны үй түмэн нийтгэлээр 

	Сансар газар хоёрыг нэхэж байна уу гэмээр 

	Сайхан тунгалаг хур хөллөнхөн шаагьж 

	Сая живаа морьдын давхиа шиг бөмбөрч байна 

	 

	хэмээн байгалийг амьдчилан үйл хөдлөлтэй дүрсэлсэн нь энэхүү уран сайхны эрлийн нэгэн олз мөн. Мөн Д. Нямаагийн «Шөнийн талд адуу янцгаана» шүлэгт:

	 

	Гүн харанхуйд тэнгэрийн зүйдэл 

	Гүүн зэл шиг сунайн цайрна 

	Амгалан талын аяс хөндөж 

	Алдуурсан унага шиг од харвана

	 

	гэх мэтээр зүйрлэлийг оновчтой хэрэглэн малчин монгол хүний бодох сэтгэхийн өвөрмөц онцлогийг харуулсан уран тод зураглал бүтээн тал нутгийн шөнийн байгалийн гоо сайхныг нээн дүрсэлсэн юм. Өмнө дурдсан эхний хэсэг малч удмын монгол хүний уламжлалт сэтгэхүйг харуулсан дүрслэл болсон бол

	 

	Оддын дунд ижлээ үзсэн юм шиг

	Шөнийн талд адуу янцгаана

	 

	гэсэн төгсгөлийн хоёр мөр нь сансар одонд тэмүүлсэн эрин зууны хандлагыг илэрхийлсэн дүрслэл мөн. Ийнхүү энэ шүлэгт тал нутгийн намуун шөнийн аяс айзмыг илэрхийлэхдээ тэнгэрийн зүйдлийн зураглал, од харвах хөдөлгөөний дүрслэл, талын чимээгүй байдал, адуу янцгаах дуу чимээ зэрэг тайван байдал, хөдөлгөөний үл мэдэгдэм солигдлоор харуулсан байна. Ийнхүү байгалийн гоо сайхныг нээн дүрслэхдээ түүнд хандах хүний сэтгэлийн харьцааг хамтад нь тусган хүн ба байгалийн диалектик холбоонд байгалийг хайрлан хамгаалах, хүний сэтгэлийн гүн учир холбогдолтой эргэцүүлэн бодох бясалгалын аясыг нэвтрүүлж шүлгийн агуулгыг баяжуулсан олон шүлэг гарсан нь байгалийн уянгын хөгжлийн нэгэн шат юм. «Тийм учраас Д. Пүрэвдорж «Тэнгэр» (1965) шүлэгтээ дээрх тэнгэр цэлийх боловч алсуур намжин доошлох ханын эрс шиг хаяалан тойрсоор алсын алсуур газартай нийлснийг дүрслээд багана үгүй хөх тэнгэрийн багана нь юм уу би гэж бодож байгааг Н. Нямдорж «Тал» (1969) шүлэгтээ тэгш дөрвөн хязгаар нь цэлийсэн тэнэгэр дорнын саруул тал тэнгэрийн хаяанд ижилдэн алсалж тэртээ зах нь будантан хөхөрч байгааг дүрслээд дүүрэн талынхаа альханд байсан ч төв цэг нь юм уу даа гэж санаж байгааг тус тус бичсэн нь байгалийн уянга төгс урлал болсны гадна байгалийг захирагч эзэн нь болсон хүний төгөлдөр магтаал болсон ажээ. (Цэнд 1972. 194 дэх тал)

	Нэрт яруу найрагч Б. Явуухулан байгалийн уянга бичихэд 1950 хэдэн онд хүрсэн амжилтаа цааш нь ахиулж түүнийг ур утгын хувьд жигдрүүлэн өнгөц зураглалаас зайлсхийн сэтгэлгээний хувьд гүнзгийрүүлж байгалийн үзэсгэлэн, түүнд хандах хүний сэтгэлийн гоо сайхныг хүн байгалийн диалектик харьцаанд нээн бичих талаар эрэл хийж «Анхны цас» (1965), «Туулын урсгал шөнөдөө сайхан» (1966), «Хулан» (1978), Буга (1978), «Тэмээ» (1978), «Мэхээр» (1975), «Вансэмбэрүү» (1972) зэрэг шүлгүүдээ бичсэн юм. «Туулын урсгал шөнөдөө сайхан» шүлэгтээ: «Торгон долгио хаялан хөвдөг Туулын урсгал шөнөдөө сайхан» байдаг тухай дүрслэхдээ шөнийн тэнгэрийг ерийн нүдээр бус голын усны мандлаас харж:

	 

	Усанд нь хөвөх оддыг тоолон 

	Урсгалд нь дайвах сарыг ажин 

	Бүүр түүрхэн тохиолдлоо дурсан 

	Үүр цайлгах би дуртай

	 

	хэмээн тун сонин сэтгэмжээр хэлний яруу хэрэглүүрээс утгын гэрэл цацраан байгалийн гоо сайхныг нээн бичсэн нь яруу сайхны амт бүхий бол «Анхны цас» шүлэгтээ анхны цас орсны өглөө «хумсны төдий ч үүлгүй тэнгэр гэдэг цэв цэлмэг, хуримын сайхан бэр шиг дэлхий гэдэг дун цагаан, хорвоо гэдэг ерөөсөө хоёрхон өнгөнөөс бүтсэн юм шиг, хоёрхон тэр өнгөнд нь хор хиртэг хүрээгүй» байгааг орон зайн хувьд нь уран зургийн аргаар зурагласнаа утгын талаар гүнзгийрүүлэн:

	 

	Атгахан цагаан цас 

	Алган дээрээ тавив 

	Алган дээр тавьсан цас 

	Амьсгаа хүрмэгц хиртэв

	Амьсгаа хүрэхэд хиртдэг 

	Анхны цагаан цаснаас 

	Цэлмэг хөх тэнгэрийнхээ 

	Цэвэр тунгалгийг мэдэв

	 

	хэмээн цаг хугацааны дараалал дагуу өрнөх үйл явдлын дүрслэлээс гүн санаа илэрхийлж байгаль ертөнц гэдэг хэчнээн онгон ариун агаад түүнийг хайрлан хамгаалж цэлмэг хөх тэнгэрийг дайн дажны утаагүй үүрд ариун, энх амгалан байлгах ард түмнийхээ хүслийг илэрхийлжээ. Эхний зураглал байгалийн гоо сайхныг нээсэн бол сүүлийн үйл хөдлөл бүхий дүрслэлд байгальд хандах хүний сэтгэлийн хандлагыг илэрхийлжээ. Тэгвэл «Хулан» шүлэгт «аагим халуунд ангаж цангахын туйлд хүрч ашгүй өнөөдөр баян бүрдийн бараа харсан ч» хулан тэнд ус ууж буйг үзээд

	 

	Зэрэглээ залгиад ямар хулангийн цангаа гарах биш 

	Зэрлэг хээрийн амьтан ч усгүй ямар амьдрах биш 

	Зэлүүд боловч хүний үнэрээс айгаад энэ бүрдэд 

	Жилдээ ганцхан удаа ирдэг байж юуны магад 

	 

	гэж бодон «Ай даа би тэгэхлээр бүрдэд ойртож болохгүй Ангасан хоёр хуланг айлгаж үргээх учиргүй» хэмээн хүлээзнэнгээ «адгуус амьтан хүртэл ус зааж өгдөг болохоор Ангаж үхэхийн зовлон миний эх оронд байхгүй»-д биширч буйгаар дүрслэн эх орныхоо байгалийн гоо сайхныг бахархахаар үл барам түүний учир утгыг гүнзгий сэтгэн байгалийг хайрлан хамгаалах хүнлэг сэтгэлийг илэрхийлжээ. «Вансэмбэрүү» шүлэг нь ур дүрслэл, утга санаа төгс жигдэрсэн бүтээл бөгөөд хэлний дүрслэх яруу хэрэглүүрийг чадварлаг хэрэглэн «торомгор хөөрхөн хоёр ботго тоглож нэгийгээ хөөж явах шиг тоорцог өмссөн хоёр хүүхэд тойрон бүжиг хийж байх шиг... үзэх бүрий өөр үзэгдэн үзэсгэлэнт хоёр Вансэмбэрүү үүд хоймрын зайтай ургасан» тухай уран тод зураглалтай яруу сайхны амт бүхий дүрслэлтэй төдийгүй «өвөг дээдэс минь өнө эртэд олж алжаасан бие эдгээдэг чадлыг нь аль эрт мэдсэн ахар бодолтон сүйтгэчих вий гэж айлгах домог зохиосон» энэ ховор нандин ургамал «үүлэн сүүдэр өсхийгөө зүсдэг үзүүрт модон ургаагүй хярд зуны бороо мөндрөөрөө буудаг зуурам хөлдүү хангайн царамд хорвоогийн нэгэн гайхамшиг» болж ийнхүү ургасны учир нь «хосоор ургадаг»-т байгаа тухай байгалийн зүй тогтлыг нээсэн гүн сэтгэмжтэй болжээ. Иймд «бүхэлд нь үзэхэд Б. Явуухулангийн байгалийн уянгын шүлгүүд байгаль ертөнцийн тусгал, хүний сэтгэлийн дотоод хөдөлгөөнийг урнаар дүрсэлсэн ихэвчлэн гүн ухааны амьсгалтай, уянга уран санаа хоёр нь жигдрэн хосолсон байдаг ажээ (Цэнд 1985, 501 дэх тал).

	Байгалийн гоо сайхныг хүний аж амьдралтай холбон сэтгэж уран яруу, утга төгс бичих талаар хийсэн энэ эрлийн ололтыг залгамж үеийн шүлэгчид 1970-аад оны сүүлээр өөрийн бичлэгийн өвөрмөц аргаар бүтээлдээ баяжуулан батжуулсан билээ. Б. Хүрэлбаатар байгалийн уянгыг хөдөө нутгийн аж амьдралтай холбон уран яруу дүрслэлтэй бичсэн бөгөөд уянгын баатрууд нь хөдөө нутаг, малчны ахуйгаас сэтгэлийн урам зориг олж баясаж яваа шиг өөрөө ч бас шүлгийнхээ уран санааг, хөдөө нутгаас нээн «онгод нь ордог» шүлэгч болохыг «Торгууд нутгийн жороо морьд» (1979), «Дэгдмэл хонгор салхи» (1978) шүлгүүд харуулж байна. «Торгууд нутгийн жороо морьд» шүлэгтээ:

	 

	Торгууд нутгийн жороо морьдын 

	Тоос нь хүртэл угалзан хээтэй юм... 

	Тодхон харагдах өндөр Алтайн 

	Торгон цэнхэр салхи нь хүртэл 

	Товшуур хөгжмийн аялгуутай юм

	 

	гэсэн нь ёстой л урлагийн хүний нүдээр гоо сайхныг нь нээсэн сонин сэтгэмж уран дүрсэлгээтэй болжээ. Энэ шүлгийг уншихад орчин үеийн реалист уран зургийн арга барилыг монгол зургийн уламжлалтай хослуулан үүл, усны урсгал гал тэргүүтнийг үндэсний хээ угалзын байдлаар зурсан байдаг нь санаанд орж байна. Мөн Т. Галсан «Нутгийн захад дөрөө мулталж нуурын хөвөөнд бичсэн шүлэг» хэмээх байгалийн уянгад ерийн зураглалаас уран сэтгэмж ургуулан бодож дүрсэлсэн нь өвөрмөц дүрслэлтэй гүнзгий сэтгэлгээтэй болжээ. Үүнд цайлган цагаан цөөрөм гэсэн байгалийн зураг түүнээсээ ургуулан дүрсэлсэн цөөрөм ээжийн цайн цацлаас тогтоогүй байгаа даа гэдэг сэтгэмж, цөөрмийн ус шорвог байлаа гэдэг байгалийн зураг, түүнээсээ ургуулан дүрсэлсэн хүүгээ санаж унагасан нулимснаас давстай болдог гэдэг сэтгэмжийг үзэхэд эх хүү хоёр, эх орон иргэн хоёрын амин холбоог эвтэйхэн илэрхийлсэн байна. (Цэнд. 1984. 78 дахь тал) Байгалийн гоо сайхныг нээсэн уран тод зураглалтай бичихийн тулд яруу найрагчид урлах эрдмийн талаар ч сонин эрэл хийж байсан билээ. Б. Явуухулан 1959 онд бичсэн «Хар ус нуурын шагшуурга» шүлэгтээ нуурын эргийн зэгс хулсны салхинд исгэрэх чимээг дуурайлган с, ш зэрэг шуугиант гийгүүлэгчийг түлхүү шиг оруулсан байдаг46 нь үүний жишээ юм. Энэ нь усны урсгал, морин төвөргөөн, ойн шуугиан, шувуудын жиргээн, салхи шуурганы чимээ, бороон дусал зэрэг юм үзэгдлийн тухай дүрслэхдээ тэр юм үзэгдэлд байх дуу чимээтэй төстэй авиагаар бүрдэл болсон үг юм уу эсвэл авиа дуурайсан үсгийг зориуд сонгон авч бичдэг (ономотопея, звукоподражение зэрэг) найруулга зүйн аргатай холбоотой. Ийнхүү шүлгийн айзам хэмнэлийг жигдлэн тодруулах, хөгжимлөг яруу сонсголонт байдлыг дээшлүүлэн байгалийн үзэсгэлэн гоог төдийгүй яруу эгшгийг уран тод дүрслэх зорилгоор авиа дуурайсан үг авиаг давтан шүлгийн дотоод холбоцыг улам боловсронгуй болгох талаар хийсэн ахмад яруу найрагчдын хийсэн эрлийг залгамж үеийн шүлэгчид үргэлжлүүлэн хөгжүүлсэн юм. Ш. Цогт «Бороо» (1972) шүлэгтээ дүрсэлж буй зүйлийнхээ дуу, чимээ, аяс байдлыг санагдуулахуйц авиаг давтан бичиж бороо орох үеийн дүр зургийг уран тод бүтээсэн байна. Энэ шүлгийн эхний бадаг

	 

	Баруун хойно бараан үүлэн

	Байц хад шиг барайн сүглийж 

	Баруун хойно бараан үүлэн 

	Баавгай адил бараалан хүглийж 

	Баруун хойноос бараан үүлэн 

	Барс ирвэс шиг бархиран хүрхэрч

	 

	гэх мэтээр харлаж бөөгнөрсөн үүлсийн сүрлэг байдлыг уран тод дүрсэлж чадсан нь ийм аясыг санагдуулахуйц (байц хясаа шиг, баавгай адил, барс ирвэс шиг гэх мэт) үгсийг сонгосонтой нь төдийгүй б, р авиаг тогтмол давтсантай холбоотой. Дараагийн бадагт

	 

	Шигшүүрийн нүхээр шигшигдэн унах шиг 

	Ширхэг ширхгээр шидлэн орлоо 

	Шилбүүрийн сураар шавхуурдан авах шиг 

	Ширүүсэн ширүүсэн шиврэн орлоо 

	Шуугин шаагин, шаагин шуугин 

	Ширүүн бороо шүршин орлоо

	 

	гэж зарим үсгийг давтан үйл хөдлөлийн түргэн солигдлыг харуулахуйц дүрсэлсний зэрэгцээ шуугиант гийгүүлэгч «ш»-ийг тогтмол давтсан нь бороо орох үеийн дуу чимээг санагдуулахуйц болжээ. Энэ шүлгийн бадгийн хооронд

	 

	Огторгуй тэнгэрээс бороо орлоо

	Орлоо бороо орлоо 

	Орой дээрээс бороо орлоо 

	Орлоо бороо орлоо

	 

	гэсэн давталт нь бороо орох хөдөлгөөний хэмнэлийг илэрхийлж чадсан байна. Ингэж оновчтой зөв сонгож авсан үгийн болон авианы давталт нь шүлгийн дүрслэг чанарыг улам дээшлүүлжээ. Энэ бүхнээс үндэслэн «байгалийн уянга нь дан ганц ертөнцийн гоо үзэсгэлэнг хуулан бичсэнээр бүтэхгүй зүйл билээ. Байгалийн дүр зураг, ухааны мохошгүй чадал, авьяасын гэгээн гэрлийг үзүүлснээр сая бүтэх их хэрэг юм. Байгалийн уянгад уул усыг харж магтах эсвэл байгалийн жам, хүний амьдралын явдлыг харьцуулан өгүүлэх маяг нэлээд хэвшмэл байдалтай болж байна47, гэж дүгнэх бүрэн үндэстэй юм.

	Олон үеийн турш утга зохиол урлагийн мөнхийн сэдэв болсоор ирсэн хайр дурлал бол сэтгэлийн уянгын гол дүрслэгдэхүүн бөгөөд түүний уянгалаг аясыг нөхцөлдүүлдэг билээ. Учир нь хайртай хүнийхээ бие сэтгэлийн гоо сайхан, зан төлөвийн цэвэр ариунд татагдан уяран догдолсон сэтгэлийн нандин чанарыг нээн бичихэд уянгалаг аясгүйгээр сэтгэхийн аргагүй. 1960-аад он гарсаар хайр сэтгэлийн уянгын шүлэг улам элбэгшсэн нь яруу найраг өнгөц магтаал, хуурай цэцэрхлээс ангижирч хүний сэтгэлийг бүхий л талаас нь нээн уянгалаг аясаар дүрслэх талаар хийсэн эрэлтэй холбоотой. Иймд хайр сэтгэлийн уянгад сэтгэлтэй хүнээ магтан дүрслэх уламжлалт арга түгээмэл байсан ч зүс царайны сайхныг тоочин өнгөц зурагласнаар хязгаарлах бус харин түүний цаана буй зүрх сэтгэлийн ариун нандиныг нээн дүрслэх хандлага улам гүнзгийрч байв. Жишээлбэл, нүдний сайхныг магтахдаа харцаар нь илэрч буй сэтгэлийг нээхийг эрхэмлэдэг болсон байна. Гэвч сэтгэлийг ийнхүү илүүтэй анхаарч бичихэд ч гэсэн магтаал шүлгийн уламжлалын нөлөө байсаар байв. Ө. Балчиндорж «Ийм нэгэн сэтгэл» (1962) шүлэгтээ хайрын их сэтгэлийг тэртээ өндөр ууланд тээглэхгүй тэнгис далайн усанд ч ойчихгүй чин шулуун гэдгийг магтсан бол Ш. Дулмаа «Хос мөр» (1965) шүлэгтээ хайр дурлал гэдэг бол хүний сэтгэлд холоос гялалзах дэнлүү, хонгор зул цэцгийн дэлбээ, хоёр нүдний цэцгий, хосгүй дурлалын зул гэсэн нь магтаалын аястай нь илэрхий байна. Тухайн үедээ яруу найргийн хамгийн орчин үеийн арга барилтайд тооцогдож байсан хүмүүсийн бүтээлд ч магтаалын хэлбэр загварыг санагдуулах зүйл цөөнгүй байв. Н. Нямдоржийн «Сайхан төрсөн та бол» (1962) шүлэгт сэтгэлтэй бүсгүйгээ сарнайн илтэс, сарны туяа, сархдын амт, үүрийн цагаан цолмон, үдийн халуун нар, үүлэн цэнхэр хээ хэмээн, Д. Гомбожавын «Хайрын бадаг» (1962) шүлэгт тэнгэрт татсан солонго, орчныг гийгүүлсэн нар гэж, Д. Нямаагийн «Дурлал» (1962) шүлэгт дурлалыг дуран хар нүд, дүрэлзэн ассан гал, дундарч өгөхгүй дарс, дуулим их далай, дулаан сайхан сэтгэл, дуусаж мохохгүй хүсэл хэмээн зүйрлэн магтсанаас үүнийг ажиглаж болно. Гэхдээ эдгээр нь уламжлалтай зууралдсан идэвхгүй дуурайлт, гадна талаас нь өнгөц тоочсон магтаал бус харин хайр дурлалын агуу их увдис чадлыг зүйрлэсэн тодорхой дүрслэл бөгөөд хүний сэтгэлийг нээн дүрслэх талаар уламжлалт магтаалын хэв загварын хүрээнд хийсэн эрэл байв. Энэ утгаар авч үзвэл Самбалхүндэвийн «Тэрхийн голын хүүхэн» (1960) шүлэгт:

	 

	Тэрхийн голын тэр хүүхэнд 

	Тэмүүлсэн сэтгэл хэвээр болохоор 

	Тэрхийн голын тэр хүүхэн 

	Тэр аяараа тэнгэрийн дагина шиг 

	Тэрхийн голын орчин

	Тэр аяараа тэнгэрийн орон шиг

	 

	гэж гарч буй нь хэдийгээр тэнгэрийн орон, тэнгэрийн дагинын тухай үлгэр домгийн сэтгэмжтэй, уламжлалт магтаалын хэлбэртэй ч гэсэн хайр сэтгэлийн дэврүүн бодлыг үндэсний сэтгэхүйн онцлогтой холбон дүрсэлсэн уран санаа юм. Хайр сэтгэлийн уянга улмаар магтаалын хэв загвараас ангижирч сэтгэлийг нээн дүрслэх хандлага илүүтэй болсон юм. М. Цэдэндорж «Уяан дээр морь үүрсэж байна» (1961) шүлэгтээ уяан дээр морь үүрсэн удахгүй үүр цайх мөчид халуун янагийн учралдаа татагдан хайртай хүнээсээ түр зуур ч холдохгүй хамт байх хүслийг илэрхийлж тэнгэрийн нарыг аргамжих минь яав даа гэж бодож буйг бичсэн нь хайртай хүний сэтгэл ханашгүй тухай үндэсний өвөрмөц аж байдал, сэтгэлгээтэй холбогдсон дүрслэл болсон бол Ш. Дулмаа «Хайрын тавилан» (1966) шүлэгтээ:

	 

	Ган гинжийг таслах чийрэг булчинтай төрсөн

	Гайхам чадал төгс чин зоригтой эр ч

	Хайрын тавиланд хөтлөгдөж хорвоогийн жамыг дагахдаа 

	Ханхар цээж бөхийн уяран суух учир бий

	Мянгантаа ширтэвч ханашгүй үзэсгэлэн гоог бишрүүлсэн 

	Мяндсан адил тансаг өнгөт цогцос бүрдсэн

	Хангайн согоо шиг гуалаг төрсөн охин ч

	Хайрын тавиланд хөтлөгдөж өвдөг сөгдөх учир бий 

	 

	хэмээн хэнийг боловч уяраан догдлуулж эрхэндээ оруулдаг хайр дурлалын увдис чадлыг тодорхой дүрслэлээс үүдсэн бодол эргэцүүллийн байдлаар харуулжээ. Энэ мэтээр Д. Гомбожав «Сэтгэл гэдэг нь мөн дэг шүү» шүлэгтээ: «хархан нүдтэй бүсгүйг хараад баймаар хаана яваа бол гэж хайгаад баймаар, харц нь над дээр тусангуут далдираад байдаг болчихсон нь... ухаандаа энэ чинь та минь сэтгэл гэдэг мөн дэг шүү» хэмээн анхны дурлалтай учирсан сэтгэлийн догдлолт шинжийг нээж бичсэн бол Ж. Бадраагийн «Мөрөөсөл» (1961) шүлэгт «хатиртай морьдынхоо хазаартай хөг нийлүүлэн хонгор хайрт чамтайгаа хоршин дуулж... цэцэгтэй хөндийгөөр цэнгэлтэй явсан» малчин залуусын хайрын сайхан учралын тухай дурсамжийн хэлбэрээр урнаар өгүүлсэн байдаг. Энэ бүхэн нь хайр сэтгэлийн уянгад гадаад өнгөний зураглалаас сэтгэлийн дотоод ертөнцийг нээж бичих хандлага улам бүр давамгайлж байсны жишээ юм. Яруу найргийн уянгалаг аясыг улам нэмж байсан энэ хандлага нь уянгын яруу найргийн нэрт төлөөлөгч Б. Явуухулангийн хийсэн эрлийн бүтээлч нөлөөтэй холбоотой.

	Ер нь 1960—1980 оны төдийгүй монголын орчин үеийн яруу найргийн хайр сэтгэлийн уянгын тухай ярихад Б. Явуухулангийн уран бүтээлийн тухай дурдахгүй өнгөрөх эрхгүй билээ «Б. Явуухулан төрөлхөөсөө уянгын шүлэгч болохоороо хайр дурлалын тухай их бичдэг бөгөөд хүний нандин сэтгэлийн энэхүү хөдөлгөөний олон өнгийг нээн бичихдээ цэвэр ариун ухаалгаар харуулдаг юм48» Б. Явуухулан 1950 хэдэн онд бичсэн «Тэр зүгийн тэнгэр сайхан» (1953), «Мөнгөн хазаарын чимээ» (1959), «Би чамд хайртай» (1955), «Хүсэл» (1959) зэрэг шүлгүүд нь тухайн үеийн төдийгүй 1960-1970-аад оны хайр сэтгэлийн уянгад сэтгэлийг нээн уран санаатай уянгалаг аястай тодорхой дүрслэлтэй бичих талаар гүнзгий нөлөө үзүүлсэн юм. «Өөрийн сэтгэлийн түмэн чавхдаст хөгжимд оруулж ая эгшиг айзам хэмнэлийг нь мэдэрч байж уншигч олондоо барьсан» хайр сэтгэлийн уянгын шүлгийг нь уншихад хайр сэтгэлийн долгиололт шинж, тэмүүлэл мөрөөдлийг дээдлэн заяаны хоёр амраг гэдэг «жам ёс» болохыг ухаарч «ханийн хайрын» амьдралыг тэтгэгч их хүчийг амсан мэдэрч «тал нутгийн бүсгүйн дуу»-нд уярч сэтгэлтэй хүнээ хүлээн «хээр хоносон сар»-тай хамт ижилсэж «Итгэлийн танго», «Дурлалын вальс» аялж «нүд халтирам сайхан бүсгүйг олж хараад», «нүдэнд дулаахан борхон бүсгүйн сормуусанд сэтгэл хоргодож байгаа зэргийг уян налархай уянга ялдам бичсэн нь олонтоо билээ (Цэнд 1987. 503 дахь тал) 1960—1970-аад онд Б. Явуухулан хайр сэтгэлийн сэдвээр «Тийм дурлал байдаг юм» (1960), «Дурлал минь, дурлал минь» (1960), «Харахаас ялдам хонгор бүсгүй» (1960), Аморэ (1961), «Алагхан дэлхийд дуулж яваарай» (1961), «Тал нутгийн бүсгүйн дуу» (1962). «Хээр хоносон сар» (1963), «Сартай шөнийн дуу» (1964), «Хандаа» (1977), «Гэргий» (1977) зэрэг олон шилдэг шүлгээ бичсэн юм. Яруу найргийн мөнхийн сэдэв болж олон үеийн шүлэгчид авьяас чадвараа сорьсоор ирсэн хайр сэтгэлийн уянгыг бичихдээ орчин үеийн яруу найргийн урлах эрдмийг үндэсний өвөрмөц сэтгэмжтэй нягт хослуулсан бичдэг нь Б. Явуухулангийн уран бүтээлийн нэг онцлог юм. Түүний «Намрын мөнгөн өглөө» (1968) шүлэг бол 1959 онд бичсэн «Мөнгөн хазаарын чимээ» шүлгийнх нь нэг адил монгол орны байгаль орчин, малчин түмний аж төрөх ёстой холбогдсон үндэсний өвөрмөц сэтгэмжээр дамжин илэрч буй хайр сэтгэлийн догдлолыг нээн бичсэнээрээ өвөрмөц билээ. Өөр өөр үед бичсэн ч гэсэн эл хоёр шүлэг хайр сэтгэлийн тухай цуврал бүтээлийн шинжтэй бөгөөд «Мөнгөн хазаарын чимээ»-нд тэсэж ядан хүлээх хайрын болзооны эхлэх үеийн тухай хөдөө нутгийн малчин эмэгтэйн сэтгэлийн үүднээс бичсэн бол «Намрын мөнгөн өглөө» шүлэгт халуун янагийн уулзалтын салж ядан байх төгсгөл хэсгийг малчин залуу эрийг уянгын догдлолоор харуулсан байдаг. Тодруулбал «Мөнгөн хазаарын чимээ» шүлэгт «Зорин ирэх амрагаа хүлээж өнчин дэрэн дээр нойр хулжин ухаангүй дурлалын урхинд» байгаа залуу бүсгүйд хайрт хүний нь морин төвөргөөн чихнээ хоногшиж мөнгөн хазаарын бүдэг чимээ онгон зүрхийг цочоон баясгаж буйг зураглан үзүүлсэн бол «Намрын мөнгөн өглөө» шүлэгт хайрт хүүхэндээ хандан:

	 

	Уяан дээр бөн бөн чичрээд 

	Унаган борлог минь үүрсэж байна. 

	Өрхний завсраар гэгээ ороод 

	Үүр цайх дөхөж байна. 

	Нарийн хяруу гадаа унаад 

	Намрын өглөө сэрүүхэн байна 

	Чинийхээ дэргэдээс холдоно гэхээс 

	Чисчүү дээл минь нимгэн байна 

	Хайрт минь гэлээ ч би явъя даа 

	Хүлэг мориныхоо биеийг халааж 

	Намрын мөнгөн өглөөний 

	Сэрүүн тунгалагт давхия даа

	 

	гэж өгүүлж буй залуу эрийн үгээр янагийн халуун илчинд сэтгэл татагдсан ч гэлээ намрын сэрүүнд «ханийн жаргалд умбан байгаад мөнгөн хяруунд жихүүцэж буй хүлэг морио мартаж болохгүй» хэмээн бодох ухаан бас байгааг дүрслэн харуулсан юм. Энэ нь хайр дурлалын сэдвийг «нийт хүн төрөлхтний сэтгэлгээний мөн чанараас дуулахын зэрэгцээгээр монгол түмний аж төрөл, байгаль орчны ахуй амьдрал, хүсэл бодлын үндэсний өвөрмөц шинжтэй чадамгай хослон дуулдаг49»-ийн жишээ юм. Б. Явуухулангийн хайр сэтгэлийн уянга уран сайхны нээлт бүхий санаа дүрслэлээр нэн баялаг ажээ. «Сартай шөнийн дуу»-нд (1964) хайрын нандин сэтгэлийн санагдах чанарын яруу сайхныг нээсэн «ярих нь хүртэл дуу шиг сайхан янагхан чамдаа би хайртай» гэсэн уран хэллэг байдаг бол «Хандаа» (1977) шүлэгт

	 

	Хөөрхөн шүү хөөрхөн чи минь Хандаа 

	Хүзүү заамаар чинь гэгээ татна Хандаа 

	Гайхмаар шүү гайхмаар чи минь Хандаа

	Гарын чинь сайханд алтны сүр дарагдана Хандаа

	 

	гэж хүзүү заамаар нь гэгээ татаж, гарын нь сүрд алтны сүр дарагдам сайхан монгол бүсгүйн гоо сайхныг уран яруу дүрслэлээр нээн бичсэн байдаг. Туулын шугуй шүлэгт нь:

	 

	Мөнгөн аяга шиг гараас чинь 

	Туулын уснаас уух юм сан 

	Мөнхийн уснаас уусан юм шиг 

	Танхил чамтай амьдрах сан

	 

	гэж хайртай хүнтэйгээ амьдралаа холбон суух тухайд уран санаа бүхий дүрслэлээр хэлсэн нь бий. Энд буй мөнгөн аяга шиг гар гэсэн хэллэг нь үндэсний бодох сэтгэхүйн онцлогийг тусгасан мөртөө үгийн утгын харьцааг цоо шинээр нээсэн уран яруу дүрслэл болсон бөгөөд судлаачдын анхаарлыг ихэд татдаг билээ. «Аяга гар хоёрын гадна талаасаа төсөөгүй боловч ус утгах «үүргийн» талаас зарчмын хувьд адилтгаж болох тул уран сайхны үүднээс амжилттай адилтгал болжээ. Цааш нь «мөнхийн усыг уусан юм шиг танхил чамтай амьдрах сан гэж уянгын баатрын эрхэм нандин хүслийг илэрхийлэхдээ нийтийн мэдэх домог үлгэрийн (мифология) ойлголтыг (мөнхийн ус) ашигласнаар уг шүлэгт бүр ч эрч нэмсэн байна50» Б. Явуухулан хайр сэтгэлийн уянга бичихдээ 1950 хэдэн онд ардын дууны хэлбэрээр бичиж, эсвэл зураглалыг голчилж байсан бол 1960-аад оноос бодол бясалгалын бичлэгт шилжин хайр дурлалд хандах нийгмийн үзэл санаа ёс суртахууны хэм хэмжээг зөв байр сууринаас илэрхийлсэн юм. Түүний «харахаас ялдам хонгор бүсгүй ээ» (1960) шүлэг бол ухаангүй дурлалын урхинд орох биш харин ухаантай сэтгэлээр хайрлан дурлахын учрыг өгүүлснээрээ уран сайхны нээлттэй, гүн утгатай бүтээл болсон юм. Уг шүлэгт:

	 

	Харахаас ялдам хонгор бүсгүй ээ 

	Хайрын тухай битгий дуулаач 

	Дэнлүү хоёр нүдэнд чинь 

	Дэнгийн эрвээхэй шиг шатчих гээд байна. 

	Наалинхай хонгор аашаа дэлгэж 

	Надад битгий нүүр үзүүлээч 

	Насан идэр залуу залуудаа би чинь 

	Намрын ногоо шиг гандах хөөрхий 

	Дэнлүү хоёр нүдтэй чинь би 

	Дэндүү эрт тулгарч дээ хөөрхий 

	Дээж найргаа гүйцээсэн бол ч 

	Дэнгийн эрвээхэй шиг шатсан ч яамай

	 

	гэх мэтээр бичсэн тухайд эрдэмтэн зохиолч Ш. Гаадамба «энд юуны өмнө дурлал хайрын долгиолсон сайхан сэтгэлийг үзүүлж чаджээ. Сайхан хүүхэнд сэтгэл татагдсан ч хайрын сэтгэлийг минь битгий бадраа гэж хүүхнийг ятгах мэт бичсэн нь сэтгэлийн байж болох зөрчилт хөдөлгөөн юм. Энд дэндүү залуу насандаа дурлал хайрын галд дэнгийн эрвээхэй шиг шатчихаас болгоомжлох боловч дээж найргаа гүйцээсэн бол шатсан ч яамай гэхийн хамт хайрын сэтгэлийн хүчтэйг харуулжээ. Энэ бүх дүрийг бодож сэтгэлээ илтгэсэн нь түүний хувийн нээлт билээ» хэмээн үнэлсэн билээ51.

	Энэ үеийн хайр сэтгэлийн уянгад Д. Пүрэвдоржийн уран бүтээл томхон байр эзэлнэ. «Шинэ үг, өвөрмөц дүрслэл, сонин сэтгэмж бол яруу найрагч Д. Пүрэвдоржийн хайр дурлалын сэдэвт утга уянгын үндсэн шинж нь болдог. Д. Пүрэвдорж хайр дурлалыг бахдам сайхан аястай, учиртай ухаалгаар сэтгэж түүнд хүний сэтгэлийн аугаа их долгиолог, хөдөлгөөнт шинж нуугдаж байдгийг нээхийг хичээдгээрээ ямагт шинэ санааг урлан гаргадаг бөгөөд тэр нь хүн ардынхаа сэтгэл санаанд шингэцтэй байдаг билээ). (Цэнд 1972, 209 дэх тал) Д. Пүрэвдоржийн яруу найраг ардын аман зохиолтой гүн холбоотой, орчин үеийн сэтгэлгээтэй билээ. Иймд түүний уран бүтээлд хайр сэтгэлийн уянгыг ардын дууны маягаар бичиж сэтгэлийн догдлолыг илэрхийлэх шүлгийн уянгалаг аясыг нэмэгдүүлэх боломжийг ихэсгэх талаар эрэл хийсэн жишээ олон бий. Тухайлбал, Д. Пүрэвдорж «Намрын шөнө» (1961), «Ханиа ингэж оллоо» (1961), «Хос цагаан хун» (1962), «Чи минь битгий мартаарай» (1962) зэрэг шүлгээ дууны хэлбэрээр бичсэн нь гүн гүнзгий санаа дутмаг боловч нэг хэвийн давтагдмал магтаалт өргөмжлөгийн бичлэгээс салж хайр амталсан хүний сэтгэлийг зураглах байдлаар өгүүлсэн нь дүрслэлийн аргын хувьд шинэчлэл болсон байна. (Цэнд 1972. 209 дэх тал) Тухайлбал, «Урд шөнө чи зүүдлэв үү?» (1965) шүлэгтээ:

	 

	Уулын нугад чамтайгаа 

	Уруул шиг навчаар үнсэлцэн 

	Намуун хос цэцэг болоод 

	Найганхан ургалаа гэж 

	Урьд шөнө би зүүдэллээ 

	Урьд шөнө чи зүүдлэв үү?

	 

	хэмээн зүйрлэлээр утга шилжүүлж хайр сэтгэлээ илэрхийлэн амьдралаа холбох тухай санааг урнаар зураглан дүрсэлсэн байна. Хайр сэтгэлийн уянгад хайрын сэтгэлийн нандин нууцыг нээх, түүний учир утгыг бодол эргэцүүллийн байдлаар бичихдээ утгыг гүнзгийрүүлэн тодорхой дүрслэлээр харуулсан олон шүлэг гарчээ. Д. Пүрэвдорж «Зуны үдэш уярсаар байгаад» (1963) шүлэгтээ хайр сэтгэлд харьцах өнөө үеийн хөдөлмөрчин хүний амьдралыг үзэх үзэл, ёс суртахууны хандлагыг нээн бичсэн нь сонирхолтой юм. Эл шүлгийн эхэн хэсэгт:

	 

	Хөөрхөн чамайгаа сар болгоод 

	Хөх тэнгэрийн энгэрт зүүгээд 

	Өөр хэнд ч атаа саналгүй 

	Өрхөн зайгаар шагайж үзэх үү 

	Эвий чамайгаа дар эх болгоод 

	Эрдэнийн гуунд тайн шүтээд 

	Ариун хайраар дээж өргөн 

	Алга хавсран мөргөж үзэх үү

	 

	гэж сэтгэлтэй бүсгүйгээ бүхнээс дээдлэн хайр сэтгэлийнхээ төлөө бололцоотой болоод бололцоогүй бүхнийг хийхэд бэлэн сэтгэлийн тэмүүлэлт бадрангуй шинжийг уран цэцнээр шүлэглэсэн байдаг. Энэ нь Б. Явуухулангийн «Хүсэл» хэмээх алдарт шүлэгт «Цэлмэг үдшийн тэнгэр болох минь ч яалаа даа чин сэтгэлийн амрагаа би тэргэл саран болгоод цэнхэр номин уудамдаа цэнгүүлж жаргуулж баярлуулах сан» гэж гардгийн адил санааг өвөрмөц уран цэцнээр илэрхийлсэн дүрслэл юм. Гэвч зөвхөн үүгээр шүлгийнхээ санааг хязгаарласангүй романтик бадрангуй дүрслэлээс реалист маягаар сэтгэн учир зүйн дагуу утгыг өрнүүлж «хонгор чамдаа хайртай ч гэсэн хоосон жаргал амлаад яах вэ, хорвоод өөрийнхөө олохгүй үнийг хорин насанд чинь хаяад яах вэ» гэдгээ учирлаад

	 

	Би хаданд ургасан хайлаас билээ

	Би хавцалд урссан булаг билээ 

	Би хар хархан хараацай билээ 

	Би харцын жаргалд дуртай билээ 

	Голж бус олж идэх хоолтой 

	Гоёлд биш ажилд өмсөх хувцастай 

	Инээхээс гадна уйлах бас хувьтай 

	Ийм л амьдрал амлаж чадна

	Бод л доо бод чи минь 

	Бор шүү бор гэр минь 

	Хар л даа хар хайрт минь 

	Халуун шүү халуун хайр минь

	 

	хэмээн аз жаргалыг өнгө мөнгөөр бэлэнчлэн худалдаж авах бус харин амьдралын жам ёс дагуу хөдөлмөр бүтээлээр олох тухай хөдөлмөрч ардын ёс журмын үүднээс хайр сэтгэлд хандан гүн санаа дэвшүүлсэн байдаг. Энэ нь хайр сэтгэлийн догдлол гэхээсээ гүн бодол эргэцүүлэл мэт бөгөөд сэтгэлийн огцом хөдөлгөөнийг бус ухаантай сэтгэлийг илэрхийлсэн уран дүрслэл юм. Иймд эл шүлэг бүхэлдээ хайр сэтгэлийн тухай уянгалаг агаад учиртай ухаалаг сэтгэмж болж хайр сэтгэлийн уянгыг бодол эргэцүүллийн аястай болгон утгыг гүнзгийрүүлэх талаар хийсэн бүтээлч эрэл болсон юм.

	Д. Пүрэвдоржийн яруу найраг монгол аж байдал, ёс заншилтай гүн бат холбоотой бөгөөд энэ нь аман зохиолын цэцэн цэлмэг хэллэгтэй нь хослон үндэсний өвөрмөц онцлогийг нөхцөлдүүлдэг. «Урт намар» (1978) шүлэг нь хайр дурлалын тухай монголын нүүдэлч малчин ардын аж байдлын өвөрмөц байдалтай холбон урнаар өгүүлснээрээ онцлогтой билээ.

	 

	Алтан наранд хэлхсэн юм шиг 

	Ангир шар өдрүүд араасаа цувж 

	Айраг найр хоёроо барж ядан 

	Ай даа мөн ч урт намар байж шүү

	 

	гэж хэлмээр намрын налгар цагаар хүйтэн өвөл хурдан болоосой гэж хүснэ гэдэг зөрчилтэй мэт боловч нүүдэлч малчны ахуйд хайртай хүнтэйгээ хурдан учрах сан гэж хүссэн сэтгэлийн үүднээс

	
 

	Удахгүй өвөлжөөнд танайтай айлсана гэхээс 

	Уулын толгой будраасай гэхэд будрахгүй 

	Усны шувуу буцаасай гэхэд буцахгүй 

	Уртын дуу шиг уянгалсан намар байж шүү

	 

	гэж бодох нь учир зүйн хувьд зөв юм. Иймд

	 

	Өргөн гол мөнгөн бүс шиг гялалзаж 

	Өглөө болоход өвөл болчихсон байгаасай 

	Өлийн даваагаар өвлийн нүүдэл мөлхөж 

	Өдөртөө манайхан өвөлжөөлчихсөн байгаасай 

	Хөрзөн хорооны ёроолд хоёулаа уулзана

	Хөрсөн гарыг чинь ханцуйдаа би дулаацуулна 

	Хөдсөн дээлийнхээ энгэрт аяархан тэврэн 

	Хөөрхөн нүдийг чинь харан харан баясна 

	 

	хэмээн малчин залуусын хайр сэтгэлийг нүүдэлчний аж байдалтай холбон урнаар дүрсэлсэн нь хэний ч сэтгэлд нийцтэй уянга болж чаджээ.

	1960—1980 оны яруу найргийн нэрт төлөөлөгч С. Дашдооровын уран бүтээлд хайр сэтгэлийн сэдэв тодорхой байр эзэлдэг бөгөөд «Зам дээр гээгдсэн цэцэг» (1960), «Дэгдээд ирдэг салхи» (1962), «Хойтон жилийн наадам» (1976) зэрэг шүлэг нь хайр сэтгэлийн догдлонгуй аясыг илэрхийлсэн уянгалаг аястай тодорхой өгүүлэмжтэйгээрээ онцлог болжээ. «Зам дээр гээгдсэн цэцэг» шүлэгтээ «торгон туузаар ороосон талын анхилам цэцэг тоос шороонд дарагдаад замын хажууд хэвтэн» буйг хараад «хэн түүнийг анх удаа хээрийн нугаас түүгээ бол хэрхэн юуны учир торгон туузаар чимээ бол» гэсэн бодлоос утга санаа өрнүүлэн

	 

	Халуун янагийн болзоонд 

	Хархүү нямбайлж зэх ээ юү 

	Хайртай хүнээ ирэхгүй болохоор 

	Хаяж цэцгээ шидээ юү 

	Эсхүл залуу бүсгүй 

	Энхрий хүндээ өргөө юү 

	Хайхрамж муутай хонгор нь 

	Харгуй замдаа хаячихаа юу 

	Ямар түүхтэй цэцэгхэн 

	Яагаад энд хэвтэнэ вэ? 

	Явдал учраа тайлж 

	Яриад өгдөг ч болоосой

	 

	гэсэн нь зөвхөн нэг цэцгийн тухай өгүүлэмж биш түүгээр төлөөлүүлэн хайр сэтгэлийн янз бүрийн хувь заяа, тохиолдлын тухай урнаар дүрслэн хүний сэтгэлийн нандин чанарыг эрхэмлэн хүндэтгэхийн чухлыг хүүрнэж байгаа бол «Дэгдээд ирдэг салхи» шүлэгтээ:

	 

	Дэгдээд ирдэг салхи нь 

	Намар айсуй гэв үү дээ 

	Дээвэр дээгүүр дэвэлзээд 

	Чиний үгийг шивнэв үү дээ 

	Дэндүү хайрын сэтгэл 

	Намайг гэнэтхэн ороов уу      

	Дэврэх сүү шиг оргиод 

	Чамайг гэж л халив уу

	 

	гэж хайр сэтгэлийн долгилсон догдлолыг тал нутгийн монгол хүний сэтгэхүйн зүйрлэлт сэтгэмжээр илэрхийлсэн байдаг. Ийнхүү хайр сэтгэлийг малчин ардын аж байдалтай холбон тодорхой өгүүлэмжээр уянгалаг дүрсэлсэн бүтээл бол «Хойтон жилийн наадам» шүлэг юм. Эл шүлэгт «дэнж дэвсэг дээр цоллуулж хэний морь түрүүлснийг, дэвжээ талбай дээр шоволзож хэний хүү түрүүлснийг хамгийн түрүүнд наадмаас харьж ирээд ярих сайхан» тухай малчин залуугийн сэтгэхүйг үндэсний баяр наадамтай холбон дүрслээд

	 

	Зуун голын Эгиймаа найз минь 

	Тэр өдөр ирдэг болов уу яадаг бол 

	Зүс нийлсэн мориор гоёё гэвэл 

	Тэр ер зөвшөөрдөг болов уу яадаг бол 

	Наадам хүртэл баяртай гэж 

	Найрсгаар тэр маань инээсэн юм сан 

	Хойтон жилийн наадам 

	Хол байна даа, хол байна 

	 

	хэмээн «малчин хүний болзоо гэдэг магадгүй ийм урт байдаг, урт энэ болзоо шигээ уйдашгүй сайхан хайр байдаг»-ийг урнаар нээн бичжээ.

	Энэ үеийн яруу найрагт хайр сэтгэлийн уянгыг өвөрмөц сонин сэтгэмж бичлэгийн олон өнгө аяс, уран санаатай бичсэн яруу найрагч бол Д. Нямаа юм. Д. Нямаагийн

	 

	Дуулим талын цэцгэрхүү хөөрхөн хүүхэн болж уу би 

	Дугуй толины өмнө дахин дахин эргэлдэж

	Дурлалын дуу аялан гадаа гармаар байх чинь...

	Үймж тоглож явсан багын зан минь орхигдож

	Үе тэнгийн залуус үг хаяад байх чинь...

	Хархан нүдтэй залуугийн дөлгөөн харцанд ээрэгдэж 

	Хацрын өнгө хувьсхийн буруулж зугтааж явах чинь... 

	Хайрын нандин хүжийг зүрхэн дунд асаасан

	Хархан нүдтэй залуудаа ижил дасал болох чинь 

	Хадмын босгыг алхах хонгор бүсгүй болж уу би 

	 

	хэмээсэн бараг анхны нь шүлэг нийтлэгдсэн дороо уншигчдын сэтгэлд нийцэн тархаж аялгуу зохиогдон дуу болсны учир нь хайрын сэтгэлд уясан амьдралын босгыг алхах гэж буй залуу эмэгтэйн сэтгэлийн догдлолыг илэрхийлж чадах зүйлсийг зөв сонгон уянгалаг аястай дүрсэлж чадсанд байв. Уянгын шүлгийн уран чадварын энэ амжилт бусад шүлэгт нь улам батажсан бөгөөд «Уулс намайг хүлээж байгаа» шүлэгтээ:

	 

	Хэн хэнээ түшсэн юм шиг 

	Хэлхээ олон уулсын тэртээ 

	Чин зүрхний хайраа өгсөн 

	Чи минь намайг хүлээж байгаа

	 

	хэмээн зөн бэлгэдлийн аргаар нэгийг нь нөгөөгөөр төлөөлүүлж сайн хань нь уул шиг түшигтэй, эх нутаг нь энхрий хүн шиг нь дотно санагдаж алс хол суухад энэ биеийн нь итгэл болдгийг дүрсэлсэн байна. Хайр сэтгэлийн уянгыг уран санаатай бичих талаар монголын яруу найрагт онцлон тэмдэглэвэл зохих бүтээл бол Д. Нямаагийн «Шүхэр барьсан бүсгүй» шүлэг юм. Аяны замд бороо орсонд цувгүй сандарч явтал «дэргэд суусан жаахан бүсгүйн дэлгэж барьсан шүхэр дээрээс шиврэх (бороон) дуслыг хааж» байсан үйл явдлаас ургуулан сэтгэж

	 

	Дэрвэгэр шүхэр нь тэнийсээр байгаад

	Дээвэрт гэр минь болоосой 

	 

	хэмээсэн төгсгөл нь Д. Нацагдоржийн «өргөө гэрээ бариач дээ өрхний чинь оосрыг татъя даа» гэсэн алдарт хоёр мөрийн адил хайр сэтгэлээр ханилан суух тухай хэлсэн уран санаа мөн. Дээрх шүлэгт хайр сэтгэлийн тухай ганц ч үг байхгүй. Гэвч бүсгүйн халамжид сэтгэл уяран улмаар хайртай болж байгаа дотоод сэтгэлийн хөдөлгөөнийг нээн бичсэн нь яруу найрагчийн уран чадварыг харуулж байна Д. Нямаагийн хайр сэтгэлийн сэдвээр бичсэн «Самаркандын шөнө» шүлэг зохиолчийн өгүүлэмж болон баатрын яриаг хосолсон өвөрмөц зохиомжтой, эртний домгийн сонирхолтой үйл явдал, дорно дахины гүн ухааны яруу найргийн уламжлалыг ашиглан уянгын баатрын дүрийг товч боловч эвтэйхэн гаргасан зэрэг урлах эрдмийн олон зүйлээр анхаарал татаж байна. Эл шүлэгт:

	 

	Саран чанх дээр нь хонодог 

	Самаркандын шөнө тагтан дээр хоноход 

	Салхи сэм сэмхэн үлээж

	Сайхан арц модны үнэрийг надад авчирна

	 

	хэмээн «сарны дор яруу найрагч олон Самарканд хот энэ дэлхийд ганц, дурсгалт Самаркандыг үзээгүй бол дуулал шүлгээ дуусгаагүй найрагч гэдгийг мэдрэн

	 

	Дэлхийн гэрэлт цэг Самарканд гэж

	Дээр үеэс нүдэнд туссан газар 

	Дорно дахины их шүлэгчдийн 

	Домог цуутай яруу найргийн өлгий-д

	 

	сонссон хайрын тухай домгийг өгүүлэх байдлаар бичигджээ. Хайр дурлалын сэдэвт эл шүлгийн урлал маш сонин болсныг Д. Отгонсүрэнгийн судалгаанд тулгуурлан өгүүлбэл: Уг шүлгийн гол үйл явдал болох Биби-Ханумын сүм Самарканд хотын түүхийг зохиогч шууд тоочин шүлэглэсэнгүй гурван бадаг өгүүлэмж оршил, Биби-Ханум, Мамуржан хоёрын хоршил яриагаар үзүүлсэн нь шүлгээ нэгэн хэвийн нуршаа болохоос зайлсхийсэн сайхан эрэлхийлэл, эвтэйхэн зохиомж болсон байна. Биби-Ханум, Мамуржан хоёрыг харгис бурангуй цаг, хаан эзний зарлиг, ирт илд, үзүүрт жад мэт айлган сүрдүүлэвч хайр сэтгэлтэй болж буй нь хүн ёсны харьцаа бөгөөд зохиогч энэ хоёр баатрын хувь заяаны хувьд төсөөтэй ч зан төрхийн хувьд ялгаатай дүрийг цөөн мөрөөр илэрхийлжээ. Тодруулбал

	 

	Түргэн улирах хоног өдрийг дагаж

	Түгшүүр аймшиг хаяанд бүр ойртоно 

	Ууртай хаан тоос татуулан ирвэл 

	Уран Мамуржаны хар толгой өнхөрнө

	 

	гэж бодон өрөвдөвч түүний хайртай гэсэн үгийг сонсоод

	 

	Эр нөхрөөсөө хатуу тангарагтай 

	Эхнэр хүн намайг та өршөөнө үү 

	Хэдэн мянган боолынхоо дундаас би 

	Хэн дуртайг нь танд өгье

	 

	гэж өчсөнөөс үзвэл бурангуй цагийн эрхээр номой өссөн, хаан эзнээс айн сүрддэг, өрөвч энэрэнгүй сэтгэлтэй, хатуу журамт сайхан хүүхэн Биби-Ханумын өвөрмөц дүр тодордог бөгөөд

	 

	Хатагтай минь та миний үгийг сонс 

	Харш ордыг би товлосон өдрөө гүйцээнэ 

	Зүйргүй хөөрхөн Биби-Ханум чи л 

	Зүрх сэтгэлээс гарахаа болилоо, яана

	 

	гэснээс Мамуржаны авьяас чадалдаа итгэдэг нэг маягийн эрэлхэг хэр нь гоо үзэсгэлэн, хайр сэтгэлийн өмнө сөхрөн хаан дээдсийн цээрлэлийг умартан байгаа сэтгэлийн их хямралт дүр харагдаж байна. Энэ шүлэгт эртний домгийн хоёр баатрын яриаг дорно дахины гүн ухаан, сургаалын яруу найргийн уламжлалыг шүтэн найруулсныг онцлон тэмдэглүүштэй ажээ.

	 

	Будагтай энэ өндөгнүүдийг та хар 

	Бусдаас ялгарах өнгө өнгийн хэр нь 

	Бүгдийг хагалж үзвэл аль нь илүү вэ? 

	Бүсгүйчүүл гэдэг ийм л юм шүү дээ

	 

	гэж Биби-Ханум хэлсэн үгээр «үзэгдэх өнгө өөр байлаа ч уг чанар нь ижил гэсэн нэг зүйл сургаалыг өгүүлсэн бол

	 

	Адилхан энэ жүнзэнд

	Архи ус хоёрыг нэг нэгээр хий

	Халуу оргиж аль нь намайг согтоох вэ?

	Хайр гэдэг ийм л шүү дээ

	 

	гэсэн Мамуржаны үгээр тэр тохиолдлыг зөрчих сургаал буюу үзэгдэх өнгөнөөс уг чанар нь үл хамаардаг» гэсэн сургаалыг сөргүүлэн тавьсан нь юм үзэгдлийн тодорхой нэг агшин, тодорхой тохиолдолд илрэх шинж тэмдгийн тухай уран үг, гүн сэтгэлгээгээр «цэц булаалдан» уншигч, сонсогчийн оюуныг нээн ухаажуулдаг дорно дахины яруу найргийн уламжлалыг хадгалсан байна52. Ийнхүү эл шүлэг хайр дурлалын тухай домгийн өгүүлэмжээр тодорхой үйл явдалтай сургаал аястай өгүүлснээрээ төдийгүй гүн ухааны санааг хуурай цэцэрхлээр бус бодит тодорхой дүр дүрслэлээр илэрхийлснээрээ онцлогтой болжээ. 1970 хэдэн онд хайр сэтгэлийн уянга Д. Цоодол «Наадам» (1969), Д. Цэдэв «Сэтгэлийн наран шингээгүй», «Сэвтээ нь үгүй сэтгэл», Б. Хүрэлбаатар «Дэгдмэл хонгор салхи» (1979) зэрэг шилдэг шүлгээр баяжсан байна. Д. Цоодолын «Наадам» шүлэгт

	 

	Дууны сайхан ая асар дундаас цангинахуй 

	Дуулим цэнхэр талдаа сонор болгон наадна 

	Дуу шиг хурдлах хүлгээрээ наадамч олон ирэхүй 

	Дурдан гэмээр тэнгэртээ нар нь хүртэл наадна 

	Дууны сайханд жаргавч санаа нэг л тогтохгүй

	Дулаан хархан нүдэн дээр миний сэтгэл наадна 

	Хазаар дараад чимэгтэй унаган морьдын дөрөөн дээр 

	Хараад суумаар царайлаг уяхан охид наадна 

	Хангайн согоо шиг тэднийг эмээл дээрээс туяарахад 

	Харсан зуураа шагших эрсийн сэтгэл наадна 

	Хавтай тэдэнд ханьсъя гэвч санаа нэг л ондоо 

	Хачин даруу аашин дээр миний сэтгэл наадна 

	 

	хэмээн монгол үндэсний баяр наадамд оролцож буй залуу хүний сэтгэлийн догдлолыг өгүүлэх ялдамд үнэнч хайр баяр цэнгэлд оролцсоноор биш харин хайртай хүнтэй учирснаар ханадаг тухай буюу «зургаан дэлбээт цэцэг шиг хонгор чи минь байвал зуун түмний хорвоогийн хаахна ч явсан наадна, Зулын адил бөхдөггүй хайрын сэтгэл байхад зузаан эвийн хорвоо хаа хэзээ ч наадна» гэдгийг уран цэцэн хэллэг бүхий дүрслэлээр харуулсан байна.

	Сэтгэлийн уянгын мөнхийн сэдвийн нэг нь эцэг эхийн элбэрэл хайр юм. Хүүхэд бүр хэлд эхэлж орох үедээ хэлж сурсан цөөн хэдэн үгэнд ээж аав гэсэн үгс голлодог шиг яруу найрагч болгоны эн түрүүн бичих дуртай мөнхийн сэдвийн нэг нь эцэг эхийн ач билээ. Ийнхүү олон шүлэгч ухааны тэнхээ үгийн урнаа дайчлан сэтгэл зүрхнээсээ хандан бичдэг учраас манай яруу найрагт эх эцгийн тухай олон сайхан бүтээл гарсан бөгөөд ялангуяа «дэлхий ертөнцийг энэрэл хайрын далай уудам сэтгэл ариун, цагаан сүүгээрээ тэтгэн тэжээгч эхийн (М. Горький) тухай дуулал бүр ч их билээ.

	1960-аад оны яруу найрагт нийтлэг хэв шинж ерөнхий утгын талаас нь эхийн элбэрэл хайрын ачийг магтан дуулсан олон шүлэг гарчээ. Ц. Гайтав «Монгол эх» (1964) шүлэгтээ «Монгол эхийн хайраар мөнхөд бид дулаацаж ирсний ачаар сэтгэлийн өвлийг үзээгүй, сэв тортог тааралдаагүй болохыг онцлон ачит эхээсээ аашны сайн, ажлын зүтгэлийг сурч хүнийг хайрладаг ёс хүндэлж энэрдэг тусыг өвлөн авснаа бахдан өгүүлсэн бол П. Сандуйжав «Эхийн сэтгэл» (1967) шүлэгтээ аавын түмэн хүүтэй нийлж алаг үрээ сургуульд ороход А үсгийн ацгийг түшиж тавьдаг, айлын гэрт хүргэн болж очиход аясыг нь даган хамт очдог Атаатны эсрэг ариун дайнд мордоход дайчин эрсийн хамт дайралтад ордог нь ямагт эхийн сэтгэл байдгийг магтан дуулсан байна. Ийм санаа М. Ширчинсүрэнгийн «Эхийн ач» (1965), Д. Цоодолын «Ээж тал хоёр» (1970) шүлэгт нийтлэг гарч монгол эхийн хэв шинжит дүрийг урласны зэрэгцээ Б. Явуухулан «Эхчүүдийн тухай дуу» (1960), Д. Гомбожав «Эхийн сэтгэл» «Эх үрсийн элбэрэл» (1962), Ц. Гайтав «Монгол эх» (1964), Ш. Дулмаа «Эхчүүд» (1969) зэрэг шүлэгт эхийн дүрийг ертөнц дахины хэмжээгээр сэтгэн энэ ертөнцийг ачлан хайрласан эхчүүдийн нийтлэг дүрийг бүтээн магтан дуулсан байна. Улмаар манай яруу найрагчид эхийн дүрийг бүтээхдээ уянгын тодорхой дүрийн сэтгэлийн догдлолыг нээн бичих болсон нь ерөнхийгөөс амьдралын тодорхой дүрслэлд шилжин хүний сэтгэхүйг уянгалаг аясаар нээн харуулах болсон урлах аргын хөгжилтийн нэгэн шат болж байна. П. Пүрэвсүрэн «Ээж» (1969) шүлэгтээ

	 

	Ээж минь хөөрхий

	Эм болсон амьсгаатай хүн байгаа юм 

	Өөдгүй багадаа нэг шалбалчхаад 

	Өөрийг нь дуудан уйлсаар очиход минь 

	Өөдөөс угтан бөгтийж ганцхан үлээхдээ 

	Өвдөж байсан газрыг эдгээдэг байсан юм 

	Ээж минь хөөрхий

	Эрдэм ухаан шингэсэн гартай хүн байсан юм 

	Хортой бүтэлгүй юм намайг хийсэн байхад 

	Хонгон дээр минь ганцхан удаа алгадахдаа 

	Хойшид түүнийг давтан үйлдэхгүйн 

	Холч ухааныг шингээдэг байсан юм.

	 

	хэмээн эхийн дүрийг багын явдлаа нэхэн дурсаж эргэцүүлэн бодсон тодорхой үйл явдал, дүрслэлээр харуулсан бол Т. Галсан «Эхийн сэтгэл» (1964) шүлэгтээ

	 

	Аяны замд хүү минь ядарч явахад 

	Айл саахалт тааралдаж яваасай 

	Үдийн наранд хүү минь халууцаж явахад 

	Үүлэн сүүдэр тааралдаж яваасай 

	Асгарах борооноор хүү минь сандарч явахад 

	Аянчны майхан угтаж байгаасай 

	Түнэр харанхуйд хүү минь бүдчиж явахад 

	Төгрөг саран гийгүүлж байгаасай

	 

	гэж алсад яваа үрийнхээ алхам тутмынх нь төлөө санаа зовниж сайн бүгдийг хүсэн суугаа эхийн сэтгэлийн догдлолыг тусган бичжээ. Ийнхүү манай яруу найрагчид эхийн уянгын тодорхой дүр бүтээн сэтгэлийн догдлолыг нээн үрээ хайрласан эхийн сэтгэлийн нандин чанар, ажилч хөдөлмөрч зан төрхийг харуулдаг болсон нь тэмдэглэх ололт мөн. М. Ширчинсүрэн «Ээж минь тэгэхэд залуухан байж» (1962) шүлэгт ээжийнхээ залуу сайхан үеийг дурсахдаа

	 

	Айл бүрийн зэлэн дээр 

	Аргалын утаа суунаглаж 

	Олон бүгдээр бужигнасан 

	Оройн саамын цагаар 

	Сааль сүү болсон 

	Саалийн дээлээ өмсөж

	Саахалт айлын хүүхнүүдээс 

	Санаандаа хоцрохгүйг хичээж 

	Хорин хэдэн үнээн дунд 

	Хойш урагшаа гүйж 

	Хоёр хувин сэлгүүлэн 

	Халуун сүүгээр бялхуулж 

	Жаргах нарны туяанд 

	Жавхлант царайгаа гялалзуулан 

	Жаргалтайхан саамын цагтаа 

	Жавхалзаж явсныг нь санаж байна би

	 

	хэмээн «Энэхэн хорвоог баясгах эрдэнэт нар шиг жавхаатай, залуухан» явсан үеийг нь дурсаж ажилсаг хөдөлмөрч чанарыг нь онцлон өгүүлсэн нь эхийн дүрийг шинэ агуулгаар баяжуулсан дүрслэл болсон бол Д. Пүрэвдоржийн «Ээж ээ, би харьж явна» (1965) шүлэгт алс газарт эрдэм сурахаар одсон хүү нь «морь нь хүртэл ижилдээ яарсан монголын хүү шиг харьж явахдаа» «хүү ирнэ, хүү ирнэ гэж хүн болгонд хөөр болгоод л хөөрхий буурал ээж минь хөл газар хүрэхгүй явна уу» гэж бодон «хүүхэд нас холдох тусам ээжийн ачийг эргэн санаж хүний газар удах тусам эх орондоо үнэ нэмж» байгааг нээн дүрсэлсэн байна. Монголын яруу найрагт эхийн сэтгэлийг сүүтэй адилтган зүйрлэж дүрслэх нэг уламжлал буй нь манай ард түмний мал аж ахуйн ажил хөдөлмөрөөс үүдсэн бодох сэтгэхүйн онцлогтой нягт уялдсан зүйл юм. Түүнчлэн эхийн сэтгэлийг тусгахдаа үрдээ сайн сайхныг хүсэж өргөсөн сүүний нь цацалтай холбон дүрсэлсэн нь нэлээд түгээмэл бөгөөд 1960—1980 оны яруу найрагт ийм дүрслэл цөөнгүй тохиолддог. Яруу найрагч С. Дашдооров «Од» (1966) гэдэг шүлэгтээ:

	 

	Дээр тэртээ гялалзах 

	Зүүний үзүүр шиг одод 

	Дээшээ тийшээ өргөсөн 

	Ээжийн минь сүүний дусал юм уу? 

	Xүү минь дандаа өлзийтэй яваг гэж 

	Хүрэх газартаа өөдрөг сайн очиг гэж 

	Алтан замыг минь мялаан 

	Ариун сүүгээ өргөдөг юм сан

	 

	гэж шүлэглэсэн бол Ш Дулмаа:

	 

	Цацлын сүүгээ өргөн 

	Холын замд үдэхдээ 

	Цаанаа нэг учиртай 

	Хосгүй хайраар ерөөдөг

	 

	эхийн тухай бичиж, П. Бадарч «Нарны буурал говь» шүлэгтээ:

	 

	Холын намайг хүндлэн хайрлаж

	Хойноос харан гаднаа торойгоод

	Их холдоод эргэн харахад

	Ингэний сүү өргөсөөр зогсоод л байсан 

	 

	«Хонгор говийн цайлган ээжийн тухай бичиж дээрх санааг давтсан байна. Эдгээр нь түүхэн тодорхой үеийн монгол эхийн нийтлэг дүр, үндэсний ёс заншлын тусгал гэдэг нь ойлгомжтой бөгөөд зарим тохиолдолд байж болох уран дүрслэл юм. Гэвч эхийн тухай бичээгүй шүлэгч байхгүй шиг монгол эхийн тухай шүлэглэхдээ өргөсөн сүүний нь цацлыг магтан дуулаагүй нь нэн ховор ажээ. Иймд энэ тухай бичсэн бүгдийг үндэсний нийтлэг шинжтэй холбон тайлбарлахаасаа эхийн дүрийн агуулгыг баялаг болгох талаар санаа тавилгүй нэгэн загварт баригдсантай холбон ярьж болох юм. Сэдэв дүрслэгдэхүүн ижил байснаас шүлэг төстэй болох ёсгүй харин дүрсэлж буй дүр, зохиолч бүрийн бодох сэтгэхийн өвөрмөц онцлогтой уялдан өөр байх шаардлагатай. Гэтэл эхийн тухай нэг зохиолын олон хувилбар гэмээр шүлэг дээр дурдсан төдий биш бөгөөд

	 

	Ээж минь гаднаа мэлмэрэн торойж

	Эргэн харахад холдон холдсоор 

	Даллагын хувин дүүрэн сүүгээ 

	Далд ортол өргөсөөр үлдсэн

	(Н. Очирбат)

	 

	Сүргийн бэлчээр чимэглэсэн 

	Сүйхэн цагаан өргөө байна 

	Сүүгээ өргөөд хоцорсон 

	Миний ээжийн өргөө юу даа

	(Ш. Сүрэнжав)

	 

	Буурал ээжийн минь өргөсөн сүүний дээж шиг 

	Буман одод шөнийн тэнгэрт анивчих юм даа 

	Цайлган сэтгэл шигээ сүүгээ өргөхдөө барьдаг 

	Цалин мөнгөн цацал шиг долоон бурхан ярайх юм даа 

	Өрөвчхөн эхийн минь сэтгэл шиг зах нь үгүй тэнгэрийг 

	Өргөсөн сүүний нь дээж од болон хучсан юм байж уу 

	(Д. Банзрагч) 

	 

	гэх мэтийн жишээ олныг дурдаж болно. Ялангуяа сүүлийн шүлгийн хувьд сансрыг эзэмших үеийн хүний тэнгэр одонд хандсан бодол тэмүүлэл, хуучны цацал өргөх ёсны тухай сэтгэмжтэй хосолсон зөрчилт сэтгэлгээг тусгасны хувьд «Од» шүлэгтээ С. Дашдооровын «Өргөсөн сүүний дээж» утга санааг нь ёстой л «од болон хучсан байж уу» гэмээр байна. Ийнхүү эхийн тухай нэгэн маягаар сэтгэж урьд гарсныг давтан бичих нь эхийн дүрийг нэгэн загвартай болгон дүрийн агуулгыг ядууруулж шүлгийг уран сайхны нээлтээр хомсдуулах төдийгүй шинжлэх ухаан техникийн дэвшил социалист хөгжлийн явцад хоцорсон хуучин зан заншил, шүтлэгийн нөлөөнөөс ангижирсаар буй шинэ үеийн монгол эхийн дүрийн мөн чанарт нийцэхгүй байсан билээ. Иймд Монголын зохиолчдын эвлэлийн V их хурлаас «Монгол зан гэдэг бидний ойлголт өнөөгийн хүмүүсийн шинэ зан төрхөөр шинэчлэгдэн баяжиж байгааг эрхбиш бодох хэрэгтэй53» гэж заасан нь эхийн дүрийн агуулгыг шинэчлэх шаардлагыг тусгасан үг юм. 1970 хэдэн онд эхийн дүрийг шинэ санаа дүрслэлээр баяжуулсан Л. Лувсандорж «Анхны хяруунаар ээжийгээ саналаа» (1971). С. Оюун «Эх» (1974), З. Дорж «Эх үрийн таван учрал» (1973), Т. Галсан «Эхийн сэрэл» (1980). Д. Отгонсүрэн «Ээждээ өргөх дуу» (1980) зэрэг олон шүлэг зохиогдсон билээ. Т. Галсангийн «Эхийн сэрэл» шүлэгт «Уруу нь алд дэлэм суулгасан утасны шон доргионд (нь) сугарах шахан замын дагуух хот тосгод байтугай зайдуу алсын уулс сэрэн» шөнийн намуун цагаар галт тэрэг явахад «өлгийтэй хүүгийн залуухан ээж өртөөний байшинд нам нойрсож» буйг дүрслээд:

	 

	Хүнд ачаатай галт тэрэгний

	Их чимээнд сэрээгүй атлаа 

	Хүү нь өмөлзөн үнэгчлэхэд 

	Ээмгээ ойчтол давхийн сэрнэ

	 

	гэж төгсгөсөн нь хүүгээ гэсэн эхийн сэтгэлийг нээсэн аятайхан дүрслэл болжээ. Шөнийн намуун чимээгүйг цочоон галт тэрэг явж буйг дүрсэлсэн эхний хэсэг нь төгсгөлийн бадагт хэлэх гол санааны угтал буюу эхийн сэтгэлийг харуулах баримт болж байна. Энэ шүлэгт үрдээ хандсан эхийн сэтгэлийг уран хэтрүүлгийг чадамгай хэрэглэн оновчтой харуулсан байна. Эх хүн ямар ч үед үрээ гэсэн сэтгэлтэй явдаг тухай ийм санааг С. Оюун «Алаг чихэр хүн өгөхөд амандаа хийсэнгүй үрдээ хадгаллаа» гэж илэрхийлсэн байдаг. «Харьцуулан үзэхэд эцгийн хайр энэрлийн өгүүлэмж эхийн хайр элбэрлийн өгүүлэмжээс бага дүрслэгдсэн нь үнэн боловч ор тас орхигдсон нь үгүй. Нөгөө талаар эхийн сэдэвт шүлгүүдэд энэрэл хайрын талыг голчлон өгүүлдэг бол эцгийн сэдэвт шүлгүүдэд аавын саруул ухаан, уужим бодол, амьдралын сургаал голчлон өгүүлэгддэг байна. (Цэнд, 1972, 220 дахь тал). Үүнд: Б. Явуухулан «Эцгийн дурсгалд» (1961), Д. Гомбожав «Аавдаа нэг эрхлэх юм сан» (1964), М. Ширчинсүрэн «Эцгийн гэрийн гал» (1962), Т. Юмсүрэн «Буурал аав» (1966), Н. Нямдорж «Аавын сургаал» (1969), Б. Цэдэндамба «Жаргаагүй зүрхэн» (1967), Ш. Дулмаа «Эцгийн голомт» (1969), Б. Бэгзсүрэн «Аав» (1972), Д. Даваашарав «Миний аав» (1975), Б. Хүрэлбаатар «Аавын дуу» (1968), «Эцгийн гэрийн хоймор» (1978) зэрэг шүлэгт эцгийн саруул ухаан, өгөөмөр түшиг, энэрэл хайрыг магтан дуулжээ. Ялангуяа Д. Гомбожав «Чимхүүр» (1963), П. Пүрэвсүрэн «Эцгийн гар» (1963) шүлэгт эцгийн ач энэрэл хайрын тухай тодорхой зүйлээс санаа илэрхийлэн дүрсэлсэн бол Б. Бэгзсүрэн «Аав» шүлэгтээ «Аав гэдэг нэр зүүхийн төдий амар биш Алив нэрийн овог болох төдийхөн биш Аав гэдэг нэрд алаг үрийн заяа бий» хэмээн аав гэдэг нэр хэчнээн хүндтэй агаад хариуцлагатай алдар болохыг өгүүлсэн нь ийм сэдэвт шүлгийн агуулгыг тэлж байна. Тэгвэл Н. Нямдорж «Аавын сургаал» шүлэгтээ тогтоож авах толгойтой хүнд тос болохоор, тус болохоор тун ч их юм сургадаг аавынхаа сургаалын гүн утгыг нээн бичжээ. Эцэг эхийн тухай уянгын шүлэгт элбэрэл хайр ачийг нь магтан шүлэглэхдээ эх орны тухай ойлголттой нягт холбон агуулгын хувьд өргөтгөн бодол бясалгалын аясаар сэтгэж утгыг гүнзгийрүүлсэн нь тэмдэглэх зүйл мөн. Б. Явуухулан «Реквием» (1972) шүлэгтээ: «Хайртай ээжийнхээ шарилыг эргэн нэг очиж Хархан хоёр нүднээсээ нулимс нэг дусаахад ханагар нутгийнх нь шороо ханхийн үнэртэж Цэцгийн сайхан үнэр сэнхийн, саруул нутгийн салхи сэвсхийн илбэж, ахуй нутгийн агаар сэнхийн үнэртэж, эх нутгийн наран налсхийн ээж, улмаар уугуул нутаг нь бүхлээрээ цэлсхийн үзэгдэж уугуул нутгаа хайрладгийн учир нь энэ байлгүй» гэж бодогдуулж «эх хүн эх орон хоёрын салшгүй нэгдлийн тухай бичжээ» (Цэнд, 1972, 20 дахь тал).

	1960—1980 оны яруу найргийн хөгжлийн нэг онцлог бол аль ч төрөл, сэдвийн шүлэгт өнгөц бодлоос зайлсхийн гүн сэтгэмж рүү шилжсэн утга санааны нь гүнзгийрэл ажиглагддагийн зэрэгцээ бодол эргэцүүллийн уянга бие даан хөгжсөн явдал гом. Хүний оюун сэтгэл хоёр хоорондоо ялгаатай боловч нягт уялдаа холбоотой учир бодол эргэцүүллийн уянга нь ухаан сэтгэл хоёулыг буюу ухаантай сэтгэлийг илэрхийлдэг. Өөрөөр хэлбэл, М. Горькийн хэлсэнчлэн «Зохиолч хүнд байдаг эрхэм чанар болох «бараг л ид шидийн гэмээр билгийн хараагаар амьдралын учир утгыг нээн байгаль, нийгэм хүний сэтгэхүйн хууль зүйг гоо сайхнаар танин мэдсэнээ уран яруу дүр дүрслэлээр илэрхийлж уншигчдад амьдралын жам ёсыг эргэцүүлэн таньж мэдэхэд яруу сайхнаар тусалдаг байна. Гүн ухааны буюу эргэцүүллийн уянга гэдэг бол гэнэн зарим шүлэгчдийн боддогчлон философийн сурах бичгийн бэлэн тодорхойлолтыг толгой сүүл холбон шүлгийн хэлбэрт оруулан хуулан бичихийн нэр бус харин хүний амьдралын олон талт үзэгдлийн учир утгыг уран сайхнаар нээн бичихийн нэр юм. Иймд бодол эргэцүүллийн уянга нь хүний сэтгэлийг догдлуулах нөлөөтэй, ухаан зарж сэтгэн бодохыг шаардсан гүн гүнзгий утга агуулгатай билээ. Монголын яруу найрагт тодорхой хэмжээний уламжлалтай бодол эргэцүүллийн уянга 1960—1970-аад оноос бүр ч илүүтэй хөгжин бие даасан үзэгдэл болжээ. «Төрөлхийн авьяас билигтэйгээс гадна оюуны өндөр соёлтой зохиолчийн нэгэн байсан54» Ч. Чимэдийн шүлгүүд 1960—1980 оны бодол эргэцүүллийн уянгад тодорхой байр эзлэх учиртай. Түүний «Эрин цаг» (1962) шүлгийн түүвэр нь сэдвийн далайц, сэтгэлгээний гүнзгийрлээрээ «тэр үеийн яруу найрагт тун шинэ үзэгдэл болоод зогсоогүй манай яруу найргийн хожмын өнгө аясыг баяжуулахад ч их нөлөөлсөн юм55». Нэрт яруу найрагчийн эл түүвэрт орсон нийтлэл уянгын шүлгүүдээс сэтгэлгээний гүнзгийрэл илт ажиглагдаж буйн зэрэгцээ бодол эргэцүүллийн аястай олон шүлэг буй нь олны анхаарал татаж байлаа. Мөн эл түүвэрт орсон ихэнх шүлэг нь чөлөөт буюу задгай хэлбэртэй нь хэлбэр маягийн сониучирхал биш бодол эргэцүүллийн уянгыг бичихэд тохирох хэлбэрийг эрж байсантай нь холбоотой. Шүлгийн задгай хэлбэрийг тэр үед төдий л ойшоодоггүй, тэр ч байтугай монгол шүлгийн уламжлалт хэлбэр хууль зүйг эвдэж буй хэрэг гэж үздэг байлаа. Энэ түүвэр гарч ирснээр манай яруу найрагт санаагаа хатуу хэмжээнд захируулалгүй чөлөөтэй оновчтой илэрхийлэх задгай хэлбэрээр олон шилдэг бүтээл гарсныг өнөөдөр зүй ёсоор хүлээн зөвшөөрч байна56. Ийнхүү Ч. Чимид 1960-аад оны эхэн үеэр уран бүтээлийн сэдвийн далайцыг ихэсгэн сэтгэлгээг гүнзгийрүүлэн шүлэглэх арга барилдаа шинэ зүйл гаргасан бөгөөд түүнд таарах шинэ хэлбэрийг эрж шүлгээ чөлөөт хэлбэрээр бичсэн нь бусад яруу найрагчдад ч нөлөөлсөн юм. Шүүмжлэгч Ц. Хасбаатар «манай яруу найраг шинэ үзэл санаа, сэдэв агуулгатай болсон учраас шүлгийн уламжлалт арга хэлбэр түүнийг илэрхийлэхэд зарим талаар хүчин мөхөстөж уужуу чөлөөтэй, уян хатан хэлбэр шаардагдах болсныг манай уран зохиолын хөгжлийн явц харуулж байна. Яруу найргийн гадаад хэлбэрийг бус утга санааг чухалчлаад ирэхээр шүлгийн уламжлалт байгууламж задарч утгын өргөлт гол болдог ёс бий. Үүний улмаас шүлгийн уянгалаг зохист хөг аялгууны оронд бодол санааны хөдөлгөөний жигд биш огцом тасалданги ая эгшиг гарч ирдэг байна. Иймэрхүү шүлгийг манайхан задгай шүлэг гэж нэрлэдэг57» гэж үзсэн нь үүнтэй холбоотой. Ийнхүү 1960-аад оны үеэс чөлөөт буюу задгай хэлбэрийн шүлэг бүр ч илүүтэй бичигдэх болсон нь бодол эргэцүүллийн уянгын хөгжилтэй холбоотой бөгөөд энэ нь бодол санааны чөлөөт урсгалыг илэрхийлэхэд илүү зохицсон хэлбэр бололтой. Учир нь ийм шүлэгт утгын өргөлт илүүтэй оногдож буй үгийг бусдаас тодчилон дангаар нэг мөрөнд бичих удаа байдгаас шүлгийн мөрийн хэмжээ жигд биш болох тохиолдол гардаг байна. Гэхдээ энэ нь шүлгийн айзам хэмнэл алдарч буй хэрэг бус дараагийн бадагт энэ хэмжээ давтагдах тул харин ч өвөрмөц айзам хэмнэл үүсгэдэг ажээ. Гэхдээ шүлгийн задгай хэлбэр нь монгол яруу найрагт урьд өмнө байгаагүй цоо шинэ зүйл бус. Монгол ардын туульд түгээмэл тохиолддог бөгөөд нэгэн үе орхигдож байсан шүлгийн хэлбэр 1960-аад онд бодол эргэцүүллийн уянгын нөлөөгөөр дахин сэргэсэн гэж үзэх бүрэн үндэстэй.

	Энэ үеийн бодол эргэцүүллийн уянгын гол дүрслэгдэхүүн нь хүн, түүний амьдрал байсан нь зүй ёсны зүйл байв. Учир нь уран зохиол бол хүнийг яруу сайхнаар судлах ухаан гэж болох бөгөөд орчлонгийн аливаа үзэгдлийг хүнээс ангид сэтгэхийн аргагүй юм. Иймээс эн тэргүүнд хүнийг, түүний амьдралын учир утгыг яруу сайхнаар танин мэдсэнээ уран үгээр илэрхийлэх явдал тухайн үеийн бодол бясалгалын уянгын эн түрүүний зорилт болж байлаа. Энэ хорвоо дээр хүн болсны учир утгыг уянгалан шүлэглэх явдал яруу найрагт их байр авсныг бид хувь заяаныхаа эзэн болсон шинэ нийгмийн хүний сүр сүлдийг өргөн дуулах эрин цагийн их зорилтоос урган дэвшүүлэгдсэн чухал зүйтэй сэдэв болсноор тайлбарлан үзэх нь зүйтэй58.

	Яруу найрагч Ч. Чимэд «Эгэл жирийн бид» (1963) шүлэгтээ хүний тухай ойлголтыг түүхийг бүтээгч түмэн олны тухай ойлголттой холбож:

	 

	Нэвтэрхий толийн 

	Зузаан ботиос

	Нэр овог минь олдохгүй 

	Эгэл жирийн гэдэг 

	Энгийн томьёололд

	Бид багтдаг 

	Түүх сударт 

	Түмэн гэдэг нэртэй явдаг 

	Дайн дажин болбол 

	Дайчилгааны түрүүнд бид ордог

	Дайсанд хэрэв алагдвал 

	Дундаа нэг хөшөөтэй байдаг 

	Тэгэвч

	Зүрхтнийг бид төрүүлдэг 

	Зоригтныг бид гаргадаг 

	Түүхийг бид бүтээдэг буюу

	 

	«Өнөөдрийн шинэ хүн орчлон дэлхийг хооллож хувцаслаж улс гүрнийг хөгжүүлэн цэцэглүүлж үнэний төлөө хувьсгал, түмний төлөө тэмцэл бүхэнд хүчнийхээ охь, хүслийнхээ эхийг шингээн өгөгч уран үгтэй зохиолч дуран хараатай шинжээч, октябрь хийдэг хувьсгалч, огторгуйг эзэмшдэг нисэгч тэр бүхнийг төрүүлэн гаргасан гэдгийг өгүүлж59». Эгэл жирийн хөдөлмөрийн хүний мөн чанарт зөв үнэлэлт дүгнэлт өгсөн байна. Энэ үеийн бодол эргэцүүллийн уянгад хүнийг яруу сайхнаар тусгахдаа хийсвэр ерөнхий ойлголтоор бус хөдөлмөрийн хүний тухай тодорхой сэтгэмжээр үзүүлж улмаар хүний аж амьдралын агуулга утга учрыг яруу сайхнаар тайлбарлан бичих нь түгээмэл байлаа. Б. Явуухулан

	 

	Үхэх төрөх хоёр өдөр шөнө шиг ээлжлэх юм 

	Амьд явна гэдэг ч амралтад байх шиг бодогдох юм 

	Хорвоод хүн ирэхдээ өөрөө уйлж ирнэ

	Хожим буцаад явахдаа өрөөлийг уйлуулж буцна

	 

	хэмээн амьдралын тухай гүн сэтгэмж уран санаатай бичсэн бөгөөд үүнийг уншихад «хийсвэр юманд бодит санаа оруулж бодит юманд хийсвэр санаа оруулж уншигчаас бодол санаа эргэцүүлэн ухаарах чадвар буй нэг онцлог шинж харагдаж байна. (Цэнд, 1972, 235 дахь тал). Мөн «Намрын навчис» шүлэгтээ (1965).

	 

	Салхи ч үгүй нам гүм байтал 

	Шарласан навчис хийсэж байлаа 

	Санаанд ч үгүй аж төрж явтал 

	Санчгийн минь үс цайж байлаа 

	Налгар тэнгэрээр шувуудыг дагаж 

	Зэллэсэн бүхэн эргэж ирнэ 

	Намрын навч шиг надаас хийссэн 

	Залуу нас минь л эргэж ирэхгүй

	 

	гэсэн нь нас ахиж яваад гунигласан аятай мэт ч чухамдаа бол өнгөрсөн цаг эргэж ирэхгүйн учир нэгэнт олдсон насандаа цаг мөчтэй уралдан ихийг хийж бүтээхийн чухлыг учирлаж байна. Хүний амьдралын агуулга бол насалсан насны хэмжээнд биш хөдөлмөр бүтээлийн үнэ цэнд байдаг гэсэн санааг илэрхийлэх нь энэ үеийн бодол эргэцүүллийн уянгын нэг гол өгүүлэмж болж байлаа. Тухайлбал, Ч. Чимэд «Би залуу» шүлэгтээ аливаа хүнийг залуу гэж үнэлэх нийтийн үнэлэлт бол алаг хорвоод өнгөрүүлж байгаа сар жилийн хэмжээ биш харин ард түмэнтэйгээ хамт зүтгэж, бүтээж, амьдарч жаргаж яваа шинэ хүний шинж чанарт оршдогийг дэвшүүлэн тавьсан бол60, Д. Гомбожав «Нас» (1964) шүлэгтээ:

	 

	Нас гэнэ

	Насаллаа гэнэ 

	Насалсангүй гэнэ 

	Яах вэ дээ 

	Ярьдаг л юм 

	Хүн амын дансанд нэр бөглөж 

	Хүнс хоол багагүй хороож 

	Хүй орчлонд шороо хөдөлгөж явснаар 

	Хүний насыг хэмжих биш дээ 

	Амьд ахуйдаа нэгийг зорьж 

	Ард түмнээ гэсэн хүн л 

	Эрлэгийн дансанд ч ордоггүй юм 

	Энэ дэлхийн дансанд үлддэг юм

	 

	гээд яруу найрагч Шаандар, Лермонтов нар ид залуудаа үрэгдсэн ч одоо орчлон даяар алдаршиж яваа нь тэд хэзээ ч үл мартагдам мөнхийн бүтээл туурвисантай холбоотойг өгүүлжээ. Ийнхүү нэгэнт олдсон амьдралдаа хүний ёсоор учир утгатай амьдрах, тэгснээр нийгэм хамт олондоо тус хүргэх тухай санаа энэ үеийн бодол эргэцүүллийн уянгад элбэг байлаа. Ш. Сүрэнжав «Чулууны дууль» (1971) шүлэгтээ ийм санааг тодорхой дүрслэлээр туйлын урнаар илэрхийлсэн байна. «Аль ч талаас нь харсан эвтэйхэн ар өвөр нь ялгарахгүй аятайхан бөөрөнхий чулуу олоод үүгээр гэтэл би юугаа хийх сэн билээ» гэсэн бодлоос утга өрнүүлэн

	 

	Үнэт эрдэнийн чулууны

	Гялтганах төдий

	Ганц талст ч үгүй болохоор 

	Өөдтэй эдлэл болохын ч аргагүй 

	Мөлийтлөө

	Усны урсгалд идэгдэж

	Гялайтлаа

	Ир ааг нь элэгдэж 

	Хаашаа ч өнхөрсөн 

	Хялбархан

	бөөрөнхий энэ чулуу

	Аятайхан билүү ч болж чадахгүй 

	Ажлын багаж ч болж чадахгүй 

	Хавтайхан

	Эвтэйхэн

	Халгүйхэн 

	Балгүйхэн 

	Хайран чиг

	Бөөрөнхий чулуу минь 

	Хаялаа даа чамайг хаялаа

	 

	гэсэн нь жирийн нэг бөөрөнхий чулуу олсон тухай тоочилт биш харин дундыг баримтлан бөөрөнхийлж амьдрах нь өөртөө халгүй мэт боловч улс нийгмийн амьдралд өчүүхэн ч хэрэг болдоггүй тухай гүн сэтгэмж болжээ. Орчлонд өөрийн өнгө дүрс, байр сууриа олж амьдарсан шиг амьдрах тухай уран дүрслэлээр дамжуулан уриалсан энэ санаагаа яруу найрагч «Өнгө» (1980) шүлэгтээ өөр уран санаагаар гүнзгийрүүлэн сэтгэж:

	 

	Нарны алтан шаргал дүүрэн тунгалаг мэлмий 

	Найман зовхисыг алаггүй гийгүүлнэ 

	Гэтэл тэр гэрлийг өөртөө шингээх хувьгүй 

	Гэмтэн, гэсгээлт амьтан, бэртэгчин 

	Хар хорхой мэт юунд 

	Харанхуй руу тэмтэчнэ вэ?

	Өнгөгүй бүүдгэр юмсаас зэвүүрхнэм

	Өөрийн гэх өнгөгүй бүхэн

	Өөрийн гэх төрхгүй байдаг 

	Салхи хаашаа бол тийшээ гэх 

	Саарал хамхуул өөрийн гэх өнгөгүй

	 

	хэмээн урнаар өгүүлсэн байна.

	Энэ үеийн бодол эргэцүүллийн уянгын нэг онцлог бол санаа бодлоо ерөнхий хийсвэр цэцэрхэл, номчирхлын байдлаар бус тодорхой дүр дүрслэл, үйл явдлын өгүүлэмжид утга шингээн илэрхийлэн уран санаатай бичих болсон явдал юм. С. Дашдооров «Бүргэд хэзээ төрдөг вэ?» шүлэгтээ:

	 

	Харуул харан эргэлдэж

	Хамгаас өмөөрөн асравч бүргэд гэдэг 

	Үрийнхээ заяаг өөрийнхөөрөө шийднэ 

	Халуун үүрнээс нь гэнэтхэн адалж 

	Халил өндрөөс нэг л өдөр 

	Бүл тэнхээнд нь найдан шиднэ 

	Дүүгүүрийн чулуу шиг тэртээ доошоо 

	Хөөрхий дэгдээхэй шумбан унавч 

	Дүүлэх жигүүрээ тэнд аяндаа тэлнэ 

	Дүрсхийх гал шиг эртэй догшин 

	Бяцхан зүрхээ омгоор хөвчилж 

	Жигүүртний үр тэгж тэнгэртээ хөллөнө

	 

	гэсэн нь байгалийн үзэгдлийн жирийн өгүүлэмж биш, харин амьтны амьдрах жам ёсыг нээн улмаар ардын гүн ухаанд гардаг «Хайр нь дотроо хал нь гаднаа» гэдэг шиг гүн санаа сэдэж байна.

	 

	1960—1980 оны яруу найрагт богино шүлэг бичих явдал элбэгшсэн нь яруу найргийн сэтгэлгээний гүнзгийрэлтэй холбоотой юм. Өөрөөр хэлбэл, манай шүлэгчид амьдралын хуульзүйг яруу сайхнаар нээн бичихдээ уярч догдолсон сэтгэлийн зэрэгцээгээр учир утгыг шүүн тунгаасан бодол бясалгалыг шүлэглэн галт шилээр нарны гэрлийг цомхотгон хураангуйлах мэт аль болох цөөн үгэнд далайцтай том санаа шингээн дүрслэл бүрээсээ утгын гэрэл цацраан урлах талаар хийсэн эрэлтэй холбоотой юм. Амьдралын тухай гүн сэтгэмжээ цөөн мөрөөр илэрхийлэн бичих хандлага нийт яруу найрагчдад түгээмэл ажиглагдаж байв. Хүүрнэл дурсамжийн хэлбэрээр голдуу уянгын урт шүлэг бичдэг С. Дашдооров

	 

	Өргөн дэлхий бүхлээрээ 

	Өнгөт цэцгээр бүрхээстэй 

	Өнгөт цэцгийн дунд 

	Өргөс ч бас ургаастай

	 

	хэмээн шүлэглэсэн нь зөвхөн байгалийн тодорхой үзэгдлийг бус амьдралын тухай сэтгэмж бөгөөд цөөн үгэнд гүн утга шингээн бага юмаар том санаа хэлэх эрмэлзэл нийт зохиолчдод байсныг харуулж байна. Мөн М. Цэдэндорж, М. Ширчинсүрэн нар дөрвөн мөрт, Н. Нямдорж, Д. Нямаа нар найман мөртийг дагнан бичиж байлаа. Мөр бүрийг төдийгүй үг нэг бүрийг нь цэгнэн байж аль болох том санааг хамгийн богиноор илэрхийлэн бичдэг дөрөв болон найман мөртийг зохиоход (урт шүлэг бичихээс дутуугүй) их хөдөлмөр шаардагддаг шигээ уншихад ч мөн төдий чинээ оюуны чадвар шаардах бөгөөд энэ хэлбэрийн шүлгийг дагнан бичсэн М. Цэдэндоржийн хэлсэнчлэн «цөөхөн зураасаар таталган зурсан зураг адил богино шүлгийг унших болоод ойлгоход тун нарийн учиртай яавч гүйлгэн уншиж болохгүй билээ. М. Цэдэндорж 1959 онд «амьдрал бол зүйрлэн хэлэхэд их шуурга бөгөөд сөрж гарах нь баатар, сөхөрч дагах нь гуйлгачин байдаг тул өрсөлдөн тэмцэж ялах нь чухал гэсэн санаатай «Амьдрал» гэдэг шүлэг бичиж улмаар өөрийнхөө уран бүтээлд төдийгүй тухайн үеийн яруу найргийн сэтгэлгээг гүнзгийрүүлсэн бодол эргэцүүллийн аясыг улам бататган нэлээд шүлэг туурвисан юм. М. Цэдэндорж 1960-аад оны үеэс дорно дахины богино шүлгийн уламжлалаар олон дөрвөн мөрт бичсэнээ 1974 онд «Зурхайн толь» нэрийн дор нэгтгэн хэвлүүлсэн нь гүн ухааны бодол эргэцүүллээр баялаг болжээ. Тухайлбал:

	 

	Харанхуй шөнө сарыг хүснэм 

	Сартай шөнө нарыг хүснэм 

	Нартай өдөр жаргалыг хүснэм 

	Жаргалтай агшинд мөнхрөлийг хүснэм

	 

	хэмээн сайныг хүсэх хүний хүслэн хязгааргүй тухай өгүүлсэн байх буюу эсвэл

	 

	Орчлонгийн дээвэр хаана байна 

	Олийж хараад ч чи үзэхгүй 

	Овоодой доорх толгой чинь 

	Оноож заяасан хэмжээнд л бий

	 

	гэж үнэн гэдэг харьцангуй бөгөөд хүний танин мэдэхүй тухайн түүхэн цаг үеийн мэдлэгийн хүрээнд хязгаарлагдмал байж цаашид гүнзгийрэн хөгждөг гэсэн гүн утгатай болжээ. Харин сүүлийн дөрвөн мөртийн төгсгөлийн мөрөнд тухайн шүлгийн илэрхийлэх утга санаанд тохирох ёстой «оноож заяасан» үгийг олж бичиж чадаагүй учраас хэлэх гэсэн санааг нь будилуулахад хүрсэн тал бий. М. Цэдэндорж бодол бясалгалын аястай «Морин хуур» (1964), «Хуурчийн дуу» (1963) «Миний нутгийн уулс» (1966) зэрэг олон шүлэг бичсэний дотор «Морин хуур» шүлэг нь томхон байр эзэлнэ. Энэ бол зөвхөн яруу найрагчийн бүтээлд төдийгүй ерөөс 1960-аад оны утга уянгад гарсан зүй ёсны амжилт юм. Эл шүлэгт монгол үндэсний хөгжим морин хуурын тухай өгүүлсэн мэт ч шүлгийн агуулга түүгээр хязгаарлагдахгүй орчлон ертөнцийн амьдралын тухай өргөн цар хүрээтэй юм. Тэгэхдээ морин хуур хоёрхон чавхдастай атал хорвоогийн хамаг явдлыг холбон хүүрнэдэг хосгүй чадал нь юундаа байдаг тухай

	 

	Хорвоо гэдэг өргөн 

	Хотол гэдэг олон 

	Холбож яаж дуулахаараа 

	Хоёрхон чавхдасанд багтаана вэ? 

	Хоёрхон чавхдасны эгшигт 

	Хорвоо юундаа баясна вэ?

	 

	гэсэн эргэцүүллээ цааш гүнзгийрүүлэн,

	 

	Хорвоо гэдэг хоёрхон өнгө

	Хар цагаан хосолно

	Хорвоо гэдэг хоёрхон өнгө 

	Зовлон жаргал хосолно 

	Өргөн хорвоод хоёрхон чавхдас буй 

	Өдөр гэж буй шөнө гэж буй

	Өнөр олонд хоёрхон тохиол буй 

	Учрал гэж буй хагацал гэж буй 

	Хорвоо гэдэг өргөн ч 

	Хотол гэдэг олон ч

	Хоёрхон чавхдасанд багтааж

	Холбохын учир энэ ээ

	 

	гэж хорвоогийн амьдралын утга учрын тухай гүнзгий эргэцүүлэн бодож ерөнхий зүй тогтол, жам ёсыг тусган бичсэн байна. Мөн «Хуурчийн дуу» шүлэгтээ «уяхан янагуудыг удтал цэнгэг гэж цаг зогсохгүй, хүлээхгүй, улсын эздийг улам алдаршиг гэж цаг зогсохгүй, зусардахгүй» өөрийн хэмжээтэй учир би өрсөх үү, цаг өрсөх үү, гэж бие сэтгэлээрээ бэнчин тавьж, цаг хугацаатай уралдахаас аргагүй бөгөөд хүний оюун ухаан хүч чадал нь ертөнцөд нэг хүнээр хэмжээлэн үзэхэд богино хугацаа, тодорхой хэмжээтэй байх боловч өвлөх уламжлах, удамшихын хуулиар мөнхийн төгсгөлгүй уламжлал байдгийг өгүүлжээ. Хэмжээгээр жижигхэн энэ шүлэгт аав нь нас халих үедээ үрээ сэрээж цагтай өрсөн амьдралд тэмцэх замд оруулж өгснийг хүү нь алд биеийн чадлаар гүйцээж, хариу тасарч унах үедээ алаг үрээ сэрээж ахин үргэлжлүүлж байгаа байдлаар өгүүлэмж хийж, эцгийн оюуныг хүү нь, хүүгийн оюуныг ач нь гэх мэтээр эцгээс эцэгт, хүүгээс хүүд дамжин улирч энэ хорвоогийн эргэх орчинд мөнхөждөгийг эвтэйхэн илэрхийлжээ61. Түүнчлэн 1970 хэдэн онд бичсэн «Хүний мөр» шүлэгтээ:

	 

	Урдах дугуйны мөрийг

	Хойдох нь дарна

	Хойдох дугуйны мөрийг 

	Хойноос ирсэн нь дарна

	Хорвоогийн зам мөр тасрахгүй гэвч 

	Хотол үлдэх нь ховор

	 

	гэх зэргээр зам дээр гарсан энгийн мөрийг өгүүлсэн мэт ч энэ дүрслэлээрээ дамжуулан орчлонгийн юмс үзэгдэл нэг нь нөгөөгөө, шинэ нь хуучныгаа үгүйсгэн цаашид төгсгөлгүй хөгжих тухай гүнзгий санаатай ажээ.

	М. Цэдэндоржийн бодол эргэцүүллийн шүлгүүд нь уншихад гойд уран санаа, сонин дүрслэлгүй хэт энгийн юм шиг санагдавч амьдралын тухай гүн сэтгэмж дүрслэлийн нь цаанаас харагддаг онцлогтой билээ. Харин зарим үед энгийн бичнэ гэдэг нэрийн дор хэт эгэл буюу ур дүрслэл муутай шүлэглэх буюу

	 

	Өөрийгөө таниагүй цагт чи зовох болно 

	Өөрийгөө танивал чи зорилготой болно 

	Зорилгоо биелүүлэх гэж бас зовно 

	Зорьсондоо хүрвэл сая жаргана

	 

	гэх мэтээр санаагаа уран дүрээр бус уран санаа дүрслэл байхгүй ерөнхий үгээр дүгнэлт томьёоллын маягаар өгүүлсэн шүлэг хааяа байдгийн зэрэгцээ «Хог новшоо хаяж бай» эс тэгвэл «хэрэгтэй юм дундаас нь олдохоо болино» гэж нэг дөрвөн мөртөд сургамжилснаа өөрөө ч тэр бүрий баримтлаагүй учир шүлгийн нь утга санааг тухайн үед зарим шүүмжлэгчид зэмлэж байв. Тухайлбал, бодол санааны логик алдагдсанаас

	 

	Алтан мутар гэгч хундага түшихийн тулд буюу

	Аман уруул гэгч үзэсгэлэнт охидыг үнсэхийн тулд буюу 

	 

	хэмээн юмс үзэгдлийн мөн чанарыг гүйцэд ухааралгүй өрөөсгөл явцуу дүгнэлт хийж, хэт хийсвэрлэн цэцэрхсэн нь уншигчдад хоёрдмол ойлголт өгч ямраар ч төөрөлдүүлж болзошгүй болсныг шүүмжлэгч Ж. Төмөр «Амьдын жаргал уу аль эсвэл» шүүмждээ буруушаасан билээ. Гэвч

	 

	Тээршээсэн юмс шүтээн болно 

	Тэнгэр минь гэсэн юмс дайсан болно 

	Тэнхлэгээсээ орчлон мултарч болно 

	Санахгүй юм гэж хүнд юу байна 

	Сайныг сургасан багшаа ч худалдана 

	Садан төрлөө ч алахыг бодно

	Болно болно бүгд болно

	Болохгүй юм гэж орчлонд хаа байна 

	 

	гэсэн орчлон ертөнцийн юмс үзэгдэл үргэлж хувирч зөрчилдөж байдгийг зөвхөн нэг цаг үеийн ойлголтоор хэмжиж болохгүй тухай диалектик санаа бүхий шүлгийг нь «үтэл бэртэгчний үхээнц бодлын үүднээс цэцэрхсэнээрээ чухам хэнд юу сурталдаж байгаа юм бэ?62 гэж хэт өрөөсгөл муйхар сүржин шаардлага тавьсныг зөвшөөрөх үндэсгүй мэт санагдана.

	1960—1980 оны яруу найргийн томхон үзэгдэл болсон бодол эргэцүүллийн уянгад Д. Пүрэвдорж, Д. Нямаа нарын уран бүтээл тодорхой байр эзэлдэг билээ. Д. Пүрэвдорж яруу сайхны ухаарлаа уран яруу илэрхийлсэн «Гурван ухаарал» (1962), «Гал зүрх хоёр» (1966), «Зам» (1964), «Ач илчний гал чи» зэрэг бодол эргэцүүллийн шүлэг бичсэн нь ухааран эргэцүүлэх сэтгэлгээг уран санаатай хослуулсан байна. Гурван ухаарал шүлэгтээ салахаа мартан тоглож буй хоёр хүүхдийг хараад үерхэл гэдгийг, орчлонг мартан учирсан хос амрагийг хараад дурлал гэдгийг, үр ачаа тойруулсан хоёр буурлыг хараад амьдрал гэдгийг ойлгож буй тухай өгүүлсэн нь хөнгөн сэтгэмж байдалтай бол «Зам» шүлэгтээ орчлонг бүхлээр нь оосор бүчгүй ороосон олон замыг хараад «зарим нь урт, зарим нь богино, зарим нь нийлж зарим нь салж, зарим нь үүсэж, зарим нь баларч заяа тавилан шиг олон янз байгаа ба хүн амьдралын замаас илч гэрэл, ижил ханиа харж, нөхөр дайснаа таньж, амьдралын урт замд аажим ухаан сууж, ухаажиж, амьдралын аугаа их учир утгыг ухамсарлаж байдгийг дэс дараатай өгүүлсэн нь яруу найрагчийн ургуулан сэтгэх сэтгэлгээний өсөлт болж байна. (Цэнд 1972. 244 дэх тал). Тэгвэл «Диваажин» шүлэгтээ энэ орчлон ертөнц бол нүгэл хилэнцээр дүүрэн тул түүнээс зайлсхийн, нирваан болохыг уриалдаг шашны философийн эсрэг хандан

	 

	Диваажинд би очихгүй

	Диваажинд жаргал байхгүй

	Тэнд би

	Бүүвэйн дууны аясалд 

	Зүрхээ уясаан дэвтээж 

	Бүхэл шөнийн уртад 

	Нойроо хулжааж чадахгүй 

	Бүрийн хотоор дэгдэх 

	Олон хүүхдийн шуугианд 

	Өлгий сайхан орныхоо 

	Өглөөг ялган чагнахгүй 

	Тэнд би

	Дуу шүлэгт орсон 

	Хамгаас хөөрхөн хүүхнүүд 

	Дайн тулаанд үрэгдсэн 

	Дайчин түмэн нөхөд 

	Амьдрал тэмцлийн ханиа 

	Алийг нь ч олж харахгүй

	 

	хэмээн эх орон иргэн хоёр, эх дэлхийн амьдрал хүн хоёрын холбооны асуудлыг өөдрөг бадрангуй халуун дулаан сэтгэлээр сэтгэж

	 

	Амьсгалын тоо гүйцтэл 

	Амьдралын гараас атгаж 

	Намрын цагаан хяруунаар 

	Навч шиг хийсэн унана 

	Галбарваа зандан болохгүй ч 

	Ганцхан нялх ногоо болж 

	Оройдоо шүүдэр асаан 

	Од шиг гялалзан ургана 

	Тэгж эс чадвал 

	Тэнгэрт ууршин хөөрч 

	Аялан тэнэх үүлсийн 

	Арилан одохоос өрсөж 

	Хурын ганцхан дуслаар 

	Хурмастын цогцноос тасран 

	Нугынхаа цэцэгт бууж 

	Нутгийнхаа шороонд шингэнэ

	 

	гэж загас усандаа, шувуу тэнгэртээ жаргалтайн адил хүн орчлон ертөнцийн амьдралаас л аз жаргалыг олно гэсэн санааг хийсвэрлэн бодож, бясалган дүгнэж бичсэн нь уран сайхны ухаарал, хийсвэрлэлийн чадвар өндөр түвшинд хүрснийг харуулж байна. Д. Пүрэвдорж бол гүн ухааны сэтгэлгээ, яруу сайхны ухаарал, уран цэцэн дүрслэлийг тэгш хослуулсан яруу найрагч бөгөөд аян замын шүлэгтээ ч үүнийгээ хэрэгжүүлж чаддагийг «Энэтхэгийн цэцгэн эрих» (1971) мөчлөг шүлэгтээ зоопаркт цагаан хэрээ үзсэнээс ургуулан сэтгэж

	 

	Хүн ардаа мэдэж яваарай 

	Цагаан бүхэн тагтаа биш байна 

	Хүүхэд багачуудад хэлж өгөөрэй 

	Цагаан хэрээ хорвоод байна

	 

	хэмээн энх амгаланг хүсэмжлэн дайны аюулыг сэрэмжлэн зайлуулах санаа хэлсэн төдийгүй үзэгдэх өнгө, харагдах хэлбэр дотоод агуулга, мөн чанартайгаа зарим үед зөрчилтэй байдаг тухай гүн ухааны эргэцүүллийг уран дүрслэлээр илэрхийлснээс харж болно.

	Д. Нямаа бол урлах эрдмийн хувьд өвөрмөц яруу найрагч бөгөөд «хүүхдийн баривч шиг богинохон шүлэгт нь том санаа болрын талст шиг гялалзаж байдаг» (Д. Пүрэвдорж) буюу түүний шүлгүүд «богинохон эвлэгхэн, энгийн тэгээд тод санаатай (С. Эрдэнэ 1974. 3 дахь тал) шүлэгч юм. Түүний яруу найргийн өвөрмөц нэг онцлог нь маш энгүүн зүйлээс ч уран санаа олж, цөөн үгээр далайцтай том утга илэрхийлэн, амьдралын утга зүйг шүүн тунгаасан гүн сэтгэмжтэй бодол бясалгалын шүлэг бичдэгт оршино. Д. Нямаа эхнийхээ шүлгүүдийг тухайн үед нийтлэг байсан уянгалаг аясаар бичиж байсан ч тэдгээрт нь орчлонгийн жам ёс, амьдралын учир утгыг олох эрмэлзэл бүхий бодол сэтгэмж цөөнгүй тохиолддог. Анхных нь түүвэр «Галуун цуваа»-нд

	 

	Эргэх дэлхийн ёсонд 

	Ээлж хэдий байвч 

	Эхийн халуун хэвлийд 

	Эргээд очихын учиргүй

	 

	гэж шүлэглэн, амьдралын учрал тохиол олон ч гэсэн өнгөрөн одсон цаг хэзээ ч эргэж буцашгүй утгыг илэрхийлсэн бол

	 

	Хэнээс ч илүү хөөрхнөө 

	Хэзээ ч битгий мартаарай

	Хэний ч үртэй ялгалгүй

	Хүнээс төрснөө бодоорой

	 

	хэмээн хэн ч байлаа гэсэн хүн гэдгээ ямагт санаж, бусдад сэтгэлээр хандахын учрыг сайхан бүсгүйд хандан сургамжилсан байна. Ийнхүү шүлгийнх нь дүрслэгдэхүүн тэр үеийн яруу найрагт нийтлэг байсан эх эцгийн элбэрэл, төрсөн нутаг, сайхан бүсгүйн тухай байлаа ч гэсэн орчлонгийн амьдралын учир зүйг шүүн тунгаасан утга илэрхийлснээрээ өвөрмөц байлаа. Түүгээр ч үл барам «Хүн гэсний минь хэрэг юу билээ» шүлэгтээ хүний амьдралын утга учир бол

	 

	Хэмгүй сэтгэлээр эхийн ачийг биширч 

	Хэтийн бодолд өөрөө дарагдахын нэр... 

	Хөөрхөн бүсгүйн хайрыг татах эз... 

	Хүүгээ тэврээд эрхлүүлж явахын учир... 

	Хүний орчлонд өрхөө татахын аз...

	Хүч оюун хоёроо үл хямгадан

	Хүний төлөө сэтгэл зарж явахын суу

	 

	гэдгийг уянгын сэтгэмж маягаар илэрхийлсэн нь бодол бясалгалын уянгын шинжтэй юм. Энэ шүлэгч ертөнцийн жирийн үзэгдэл, юмсаас сэдэн орчлонгийн жам ёс амьдралын утга учрыг гүнзгийрүүлэн сэтгэж, цөөн мөрөөр далайцтай том санаа илэрхийлэн бичдэг учир «Богино мөртэй шүлэг минь бодлын хэмжээ биш» гэж хэлэх бүрэн эрхтэй яруу найрагч бөгөөд» «ханан ханатал ундалсан эхийн цагаан сүү гэдэг хайлан хайлан ундалсан (хайрын) цайлган сэтгэл», «эсгий гэрт минь анхилсан аргалын утааны үнэр (бол) эрийн тэнхэл оруулсан хүж дэлхийн үнэр» гэдгийг мэдэрч, түргэн тусламжийн тэрэг яаран давхихыг хараад өнгөрснийг үдэн нялхсыг угтах орчлонгийн жамыг хүндэтгэхийн чухлыг ухааран «хамгийн үнэтэй юм энэ шүү» гэж хашир мэргэн аавынхаа үлдээсэн хайрыг «хүнд хэрэгтэй юм энэ шүү» гэж хүүдээ дамжуулж үлдээхийн учир «хүн ирээд хаалга тогшлоо, хүү минь очоод хэн бэ? гэж асуулгүй тайлж өг» хэмээн сургамжилж байна. Эдгээр шүлэг цөөн мөртэйн зэрэгцээ «байгаль нийгмийн олон талыг өргөн хүрээтэй хамарсан боловч бясалган бодох аястай... хүнийг энэрэн үзэх хүнлэг үзлийг сурталчилснаараа сэдвийн нэгдмэл талтай бөгөөд... нэгтгэн үзвэл хүнлэг үзэл, хүнч харьцааны тухай цуврал шүлгийн байдалтай ажээ (Цэнд 1972. 246 дахь тал). Яруу найрагчийн бодол бясалгалын гүн сэтгэмж нь хуурай номлолын байдлаар бус утгын гэрэл цацарсан тодорхой дүрслэлээр илэрдэг. Тухайлбал, «Шинэ жил» шүлэгтээ:

	 

	Шинэ жил бид хоёр 

	Ширээн дээр дэлгээстэй 

	Цав цагаан 

	Цаасан дээр золгов

	 

	гэж буй нь угтан золгох шинэ жил бол ундран гарах хөдөлмөрийн талбар юм гэсэн утгыг илэрхийлж байна. Энэ мэтээр «бууралхан хотын буудлын том өртөөнд галт тэрэг шинэ жил хоёр, алиахан бүсгүйн эмнэг танхил зүрхэнд анхны дурлал шинэ жил хоёр, нярайлах газрын нямбай цэвэрхэн өрөөнд нялх хүүхэд шинэ жил хоёр» тус тус ирснийг өгүүлсэн нь ирэх он шинэ шинэ учрал, үйлс бүтээл авчирч буйг хэлж буй ажээ.

	Д. Нямаагийн шүлгийн оюун бодлын шүүн тунгаах аяс, гүнзгийрүүлэн сэтгэхийн тодорхой жишээг «Шаахай» шүлгээс харж болно. «Шаахай» гэдэг шүлэгтээ хэн хүний анзаарамгүй хамгийн жирийн зүйлээс улиран гээгдэх, урагшлан давшихын ухаарлыг олж

	 

	Хөөрхий муу шаахай минь 

	Хөл холгоохоо больжээ 

	Засвар хэчнээн хийгээд 

	Зан тогтохоо больжээ 

	За баяртай шаахай минь 

	Замдаа чамайг орхилоо 

	Чам шиг болоогүй болохоор 

	Цаашаа би чинь явъя

	 

	хэмээн үеэ өнгөрөөсөн хуучин нь хоцрон гээгдэж хүн ямагт шинэ сайхан өөд урагшлан тэмүүлж байдаг гэсэн гүнзгий санаа илэрхийлсэн байна.

	Д. Нямаа ийнхүү ихэвчлэн дөрөв, тав, найм зэрэг цөөн мөрөөр байгаль нийгмийн амьдралын олон талыг шүүн тунгаасан гүн сэтгэмжтэй бичиж манай сүүлийн үеийн яруу найргийн нэг амжилт болох гүн ухааны буюу бодол бясалгалын уянгын нэгэн төлөөлөгч болсон юм. Иймээс ч ЗХУ-ын нэрт яруу найрагч, орчуулагч Вадим Сикорский «Монголын орчин үеийн яруу найраг» өгүүлэлдээ Д. Нямаагийн талын таван мөртүүдийг эш татаад «таван мөрт шүлэгт таван мөрөнд багтамгүй их зүйл багтаана гэдэг чухамхүү жинхэнэ урлах эрдэм мөн» гэж өндөр үнэлсэн байдаг63.

	 

	Энэ үеийн сэрж мэдрэхийн яруу найргаас сэтгэн бодох яруу найрагт шилжих бодол эргэцүүллийн уянгын хандлагыг 1970-аад оны зааг дээр тодорсон залгамж үеийн яруу найрагчид уламжлан авч хөгжүүлснийг Д. Цоодол «Дэлгэр мөрний намар» (1977), Т. Очирхүү «Арц мод» (1980), «Буурлын сургаал» (1978), Д. Урианхай «Цэнхэр тэнгэр» (1980), Б. Лхагвасүрэн «Би» (1979) зэрэг шүлгээс ажиглаж болно. Ялангуяа Д. Цоодолын яруу найраг үгийн урын зэрэгцээгээр утгын урнаар сэтгэл татах талаар амжилттай болсон билээ. Тухайлбал, Нэргүй шүлэгтээ (1975) «цуутай ороо борлогийг нутгийн олон хөөгөөд барьж чадалгүй цувж олуулаа элдээд нутгийн хил давуулахдаа цуцаасан хүлгээ ижил дунд нь тавиад цугаараа өнөөдөр унаа морьдоо юүлсэн» тодорхой үйл явдлаас сэдэвлэн

	 

	Хурдлах цагийг тогтоох гээд хорвоогоороо барсангүй 

	Хурам чөлөөгүй шамдаад өглөөний нарыг жаргаав 

	Цуцсан хүлэг адил-өнөөдрийгөө үдээд

	Цугаараа унаа юүлэх шиг маргаашдаа дөрөөлөв 

	 

	гэсэн нь хэний ч санал хүслээс үл хамааран өөрийн хэмээр урагшлах цаг хугацааны тухай сэтгэмж болсон бол «Дэлгэр мөрний намар» шүлэгт «холын сайхан Дэлгэр мөрөнд хорвоогийн намар эрт ирэх юм» хэмээн намар эрт болсон байгалийн байдлыг зурагласан боловч ийм дүрслэлийн хүрээнд эргэлдэхгүй «Үүлэн хяруу унахын хооронд үржилт зун нь богино» гэтэл

	 

	Урины бяцхан тэр чөлөөнд 

	Улиас навчаа даадаггүй гэнэм 

	Улаан чулуунаас цэцэг задрам 

	Уяхан өгөөмөр зунтай гэнэм

	 

	гэх мэтээр дүрслэлээс утга өрнүүлэн бичиж улмаар «үржилт зун нь урт уулын тунгалаг мөрний хөвөөнд учрыг ийнхүү санавал... хорвоод бүхнээ үлдээж гэм ээ нь хоногийн тоо яамай юм аа» гэж төгсгөсөн нь хэдийгээр байгалийн үзэгдлийг зурагласан мэт ч хүний амьдралын агуулга нь насалсан хэмжээнд бус хийсэн бүтээлээр хэмжигдэх талаар гүн санаа сэдсэн байна. Энэ үеийн бодол эргэцүүллийн нэг онцлог бол санаагаа хуурай тоочилт, номчирхлын байдлаар бус тодорхой дүрслэлд утга шингээн уянгалаг, уран санаатай бичдэг болсонд оршино. Т. Очирхүүгийн «Арц мод» (1980) шүлэгт «Унаган дэл шиг шилмүүс нь төөхөн хүрэхгүй гэлээ ч уул бүрхсэн ой шиг төгс эрхэм үзэсгэлэнтэй... харахад арц намхан (ч) харин ач тусаар өндөр» болох тухай бодлоо өрнүүлэн улмаар

	 

	Уудам талд амар ургаагүй 

	Уул хаданд авирч ургасан 

	Хар хөрсөнд шүтэж ургаагүй 

	Хад асгад асаж ургасан 

	Арц мод ачтай мод 

	Ажилч хүн шиг зартай мод

	 

	хэмээн төгсгөсөн нь зөвхөн арц модны тухай төдийгүй амьдралын амар хялбарыг харалгүй харин саад бэрхшээлийг туулан хөдөлмөрлөж түмэн олондоо тус хүргэж буй ажилсаг хүний дүр төрхийг санагдуулж байгаа бол «Буурлын сургаал» (1978) шүлэгт:

	 

	Цаад эргийн бургас өдөрчийн холд санагдаж

	Цагийн дүүжин адил айзам зүрх савлан

	Өвчүүн завиар ус зүсэж

	Өргөн мөрнийг гаталж явах үед нь өвгөн усчин 

	 

	«тэнхээт гараараа тэртээх уулсыг зааж, сэлүүрээ чанга атгаж алсыг харж яв» гэж сургамжилсныг «ажил амьдралдаа алсын бодолтой яв» гэсэн аавынхаа захиастай нэхэн дурсаж дүрслэгдэхүүндээ утга шингээн амьдрал үйлсэд алхмын цаадхыг харахгүй шахам ойрын бодолтой явах бус харин алсын хараатай, холын бодолтой идэвхтэй чанар хэрэгтэй болох тухайд гүн санаа сэдэж байна. Б. Хүрэлбаатарын «Сутай хайрхан уул» шүлэгт мөн ийнхүү тодорхой дүрслэлд гүн утга шингээсэн бөгөөд

	 

	Магтуулснаараа өндөр болдог бол 

	Магад Сутай шиг өндөр уул 

	Манай нутагт байхгүй байх сан 

	...Сутай хайрхан уул 

	Дөрвөн сумын нутагт харагдана 

	Суусан ч боссон ч харагдана 

	Харагдах гэж өндөлзөхгүй 

	Харанхуй манан дундаас ч харагдана 

	 

	хэмээн Монгол нутгийн нэг алдартай уулын дүр зургийг урнаар зураглаад зогссонгүй тэр дүрслэлээрээ дамжуулан олсон амжилтдаа сагсууран бусдад байгаагаасаа илүү харагдах гэж гайхуулан өндөлздөггүй, эгэл даруу зантай хөдөлмөр бүтээл нь цаг зуурын аливаа хориг, саадад автан бүдгэрдэггүй алдар гавьяат хүмүүсийн тухай гүнзгий эргэцүүлэл болсон байна.

	Д. Урианхай бол яруу найргийн агуулгыг тэлж, «том далайцтай гүн ухааны сэтгэлгээтэй бичих» эрмэлзэлтэй явдаг шүлэгчийн хувьд аливаа зүйлийн зөвхөн үзэгдэх өнгөний сайхныг өнгөц бодлоор магтах бус дотоод мөн чанарыг нээх, тэрчлэн байгалийг зураглахаар хязгаарлах бус түүгээр дамжуулан утга илэрхийлж шүлгийнхээ санааг гүнзгийрүүлэх тийш эрэлхийлсэн нэлээд шүлэг туурвисан билээ. «Цэнхэр тэнгэр» шүлгийг нь жирийн нэг зураглал намар цагийн дүрслэл мэтээр ойлговол тийм сайн шүлэг биш шиг санагдаж болох юм. Харин насны «Намраар» налайн нэгэн цагийн түр зуурын жаргалд ташааран

	 

	Ийм тэнгэр харанхуй 

	Инээд алдаж л гүймээр 

	Үлгэр совинд итгэмээр 

	Үхнэ гэдэг худал баймаар 

	 

	хэмээн өөрийгөө хууралгүй буцах шувууд нь «уул... усаа тэврэн» эргэн хоргодох дүр зургийг харан нэгэнтээгүүр «намрын цэв цэнхэр... энэ тэнгэрт дассан амьтан эгнэгт санахаас аргагүйн» учрыг санагалзан

	 

	Энэ цэнхэр тэнгэр дор 

	Ээжээс хүй тасраад 

	Юу хийж өгөв дөө гэж 

	Юу юугүй адгана

	 

	гэж өнгөрсөн амьдралынхаа агуулгыг эргэн бодож цэгнэн буй уянгын дүрийн сэтгэмжийг анхааран цэгнэх юм бол дүрслэлийн зөн бэлгэдлээр дамжин илэрч буй шүлгийн бодол бясалгалын утга сая ойлгогдоно.

	Б. Лхагвасүрэнгийн «Би» шүлэгт хүний амьдралын учир утга, нийгмийн дундах бие хүний мөн чанарын тухай гүн ухааны диалектик санааг

	 

	Би газар тэнгэрийн хүү 

	Дуртгал маргааш хоёрын хэлхээ 

	Дуу нулимс хоёрын гортиг 

	Хоёр туйлыг холбосон уртраг 

	Төрөх үхэхийн дундах бодгаль 

	Гэрэл сүүдрийн цогц

	 

	хэмээн маш сонин зүйрлэлт уран сэтгэмжээр дүрсэлсэн нь манай яруу найрагчид ур ухаан аль алинаар тэгширч гүн ухааны шүлэг бичих хэмжээнд хүрснийг харуулж байна. Энэ бүхэн нь яруу найргийн утгын гүнзгийрэл төдийгүй бодол эргэцүүллийн уянга бие даан хөгжсөний жишээ юм. Ийнхүү 1960—1980 оны монгол яруу найрагт уянгын хандлага, уран санаа тууштай нэвтэрч шинэ сэдвээр баяжин утга агуулгын хувьд гүнзгийрэн бүхий л төрөл хэлбэрээр жигдрэн хөгжсөн билээ. Энэ нь нийт яруу найрагчдын урлах эрдмийн түвшин дээшилсний дотор олон авьяаслаг шүлэгчдийн уран бүтээлийн цэцэглэлтийн үе тохиолдож шинийг эрж байсантай холбоотой юм. Гэхдээ яруу найргийн энэ ололт амжилт амар хялбар замаар бий болоогүй аливаа хөгжил дэвшлийн адил өсөлтийн бэрхшээл, түүнээс үүдсэн дутагдал доголдлыг даван туулж ирсэн билээ. Тухайлбал, улам бүр шинэчлэгдсээр буй орчин үеийн хүний уянгын дүрийг бүтээхдээ хуучин арга барил тогтсон загварт баригдах, орчин үеэ яруу сайхнаар ухааран тусгахын оронд цаг зуурын үзэгдлийг өнгөц магтах, уянгын гэдэг нэрийн дор амин хувийн санааг «уйлагнан» тоочих, уран сайхны нээлтийг сонин адилтгал зүйрлэл олох төдийд хязгаарлан, бие биеэ дуурайх, хөдөө нутгийг магтан дуулах нэрээр байгалийн байдал, цагаан гэр, мал сүрэг зэргийг өнгөц тоочих эсвэл хөдөөгийн хуучин ахуйг дурсан магтах, шинжлэх ухаан техникийн орчин үеэ тусгаж байгаа нь энэ гэж уурын хөдөлгүүрт машины бүтэц хэсгийг бичих, гүн ухааны шүлэг нэрээр сурах бичгийн бэлэн тодорхойлолтыг толгой сүүл холбон шүлэглэх хандлага цөөнгүй ажиглагдаж, урлагтай бичнэ гэж хээнцэрлэн чамирхах, энгүүн бичих нэрээр хялбарчлан эгэл болхи тоочих хоёр хэтэрхийлэл гарч байлаа. Мөн яруу найрагчид олон төрлөөр бичиж байсан боловч тэдгээрийн уран сайхны түвшин жигд биш байв. Ялангуяа яруу найргийн шог бүтээлд хэвшмэл давтагдмал байдал ноёрхож уран сайхны боловсруулалтаараа төдий л сайнгүй, сэдвийн хүрээ явцуу байв. Гэвч энэ бүхэн нь яруу найргийн хөгжлийн чиг хандлагыг өөрчлөн саатуулахуйц хэмжээнд хэзээ ч байгаагүйн зэрэгцээ уран бүтээлийн эрэл, шинэчлэлийн үр дүнд манай зохиолчид эдгээр доголдол дутагдлаас улам бүр ангижирсаар ирснийг онцлон тэмдэглэвэл зохино.

	 


3: ЯРУУ НАЙРГИЙН ШИНЭ ТӨЛӨВ

	 

	1980 хэдэн оны эхний таван жил бол 1960—1970-аад онд монголын яруу найрагт тууштай нэвтэрсэн уянгын аяс, уран санааг залгамжлан авч баяжуулсны зэрэгцээгээр бичлэг дүрслэлийн хуучин загвараас зайлсхийн сонин содон уран тод дүрслэлтэй бичих талаар шинийг эрэлхийлэн яруу найргийн бүхий л төрөл хэлбэрийн сэтгэлгээ гүнзгийрч шинжлэх ухаан техникийн дэвшлийн эрин үеийн монгол хүний бодол санааг нээн гүн ухааны аястай шүлэглэх эрмэлзэл ихэссэн үе юм. Ийнхүү өнгөрсөн, өнөө, ирээдүйг хосолсон буюу олон үеийн яруу найрагчдын уулзварын цэг болсноороо онцлогтойн зэрэгцээ сэрэн мэдрэхийн уянгаас сэтгэн бодохын яруу найрагт шилжин гүн ухааны шүлгийн төрөл бүрэлдэн тогтох шинэчлэлийн эхлэлийг бид ажиглаж байна. Мөн яруу найргийн их найрал хөгжим монгол түмний сэтгэлийн дуулал болж нам ард түмний яруу алдар эх орны социалист бүтээн байгуулалтын их үйлсийг урьдын адил магтан дуулсаар ирсний зэрэгцээ энэ хугацаанд дэлхий дахинаа болон манай оронд түүхэн тэмдэглэлт үйл явдал олон тохиолдсон нь яруу найргийн сэдэв агуулгын цар хүрээг тэлснээр улс төрийн сэдвийн давлагааны үе боллоо. Германы фашизм, японы милитаризмыг Зөвлөлтийн улаан арми ялсны түүхт 40 жил, хүн төрөлхтний амин чухал асуудал болсон энх тайвны сэдвээр олон шүлэг найраглал нийтлэгдэж монгол хүн сансарт ниссэн тухай дүрслэлээр сансрын сэдэв баяжиж Эрдэнэт, Дархан, Багануур, Хөтлийн бүтээн байгуулалт болон улс ардын аж ахуйн салбарын ололт амжилтыг тусган бүтээн байгуулалтын үйлсдээ манай ард түмний олсон амжилтыг магтан дуулж ирсэн нь яруу найргийн сэдэв агуулгын баяжилтын үндэс болов. Иймд 1984 онд хуралдсан монголын зохиолчдын эвлэлийн VII их хурлаас «Байгаль нийгмийн үзэгдлийн тухай яруу сайхны ухаарал, улс төр иргэний дайчин уриа дуудлага тодын тод сонстсон бодол эргэцүүллийн уянга зонхилж байгаа нь манай гол ололт гэж үзэж болох юм» гэж онцлон тэмдэглэсэн билээ. Сүүлийн таван жилд яруу найргийн олон ном хэвлэгдсэний дотор Б. Явуухулангийн «Бүсгүй хүнийг хайрлах сэтгэл», Д. Пүрэвдоржийн «Алган дээр буусан од», С. Дашдооровын «Миний нутгийн алаг толгод», Ш. Сүрэнжавын «Дээрээ нартай дэлхий», Д. Пүрэвсүрэнгийн «Нарны хишиг», Н. Нямдоржийн «Сайхан булаг», Д. Нямаагийн «Шинэ тэнгэр», Д. Цоодолын «Алганы хээ», Т. Очирхүүгийн «Морьтой хүн», Б. Хүрэлбаатарын «Морин харгуй», С. Оюун «Хулж нутгийн бүсгүй», Т. Галсангийн «Өсгүүр замын дуу» зэрэг сайн бүтээл цөөнгүй байна. Мөн 1980-аад оны босгон дээр анхныхаа номыг хэвлүүлж байсан залуу шүлэгчдийн дотроос Г. Мэнд-Ооёо «Өлзий утас», Б. Төмөртогоо «Сарны цас», Г. Нямаа «Үгийн өнгө», О. Нэргүй «Хайр», Б. Монголхүү «Нар хөрвөөсөн элс», Д. Банзрагч «Борооны үнэр», Д. Даваашарав «Таван дэлбээт цэцэг», Э. Хархүү «Намрын хонгор говь», Д. Миеэгомбо «Хулангийн ундаа» зэрэг хоёр гурав дахь номоороо яруу найрагчийн цээнд хүрснээ харуулж, Б. Лхагвасүрэн «Уянгын тойрог», Д. Төрбат «Улаан жигүүр», О. Дашбалбар «Оддын аялгуу», А. Даваасамбуу «Зүүдэнд янцгаасан хүлэг», И. Цэрэнжамц «Үүл нүүсэн хөх тэнгэр», Ж. Зана «Халуун уул», Л. Одончимэд «Жин үдийн говь», Д. Нямсүрэн «Хаврын урсгал», Ж. Сарантуяа «Учраагүй яваа ханьдаа» зэрэг анхны түүврээ хэвлүүлсэн залуу шүлэгчид анхнаасаа өөр өөрийн дуу хоолой, ялгарах өнгө аястай буй нь анхаарал татаж байна.

	Улс төр-иргэний нийтлэл уянга сэдэв, агуулгын хувьд баяжсан төдийгүй түүний урлах эрдэмд ч ахиц гарч ерөнхий үгээр тунхаглан лоозогнох байдлаас зайлсхийн уран санаа сэтгэлийн догдлолтой бичих эрмэлзэл гарч байгаа нь олзуурхах зүйл юм. Мөн Д. Цоодолын «Ганц тооны тухай», Т. Очирхүүгийн «Тугалганы тухай» шүлэгт энхийг эрхэмлэх санааг энгүүн агаад уран санаатай илэрхийлсэн бол З. Дорж «Сүүлчийн инээмсэглэл» шүлэгтээ цэрэг эх оронч сэдвийг сэтгэлийн догдлолтой уянгалаг аястай тусган улс төр-иргэний яруу найргийг баяжуулав. Төрийн шагналт яруу найрагч Д. Пүрэвдоржийн «Хүн төрөлхтөнд өргөх үг» бүтээл үүний тодорхой жишээ бөгөөд энхийг эрхэмлэсэн монгол түмний сэтгэлийн догдлолыг яруу сайхнаар илэрхийлжээ. Эл бүтээлд империалист дайны хэнээтнүүд зэвсэглэлээр улайран хөөцөлдсөний уршгаар дайны аюул занал эрс нэмэгдэн дарьтай торх шиг болсон дэлхийн хүн амын «амьдралын халуун зүрхэнд атомын цэнэгтэй пуужин онилж эздийн толгойгүй гар тэсрэх бөмбөгийн товчин дээр буй» сэтгэл түгшим эгзэгтэй энэ үед дэвшилт хүн төрөлхтөнд хандан:

	 

	«Хол ойрын эцэг дээдэс минь

	Хойч үедээ бүрэлгүүлэхийн тулд

	Хот барьж тариа тарьж

	Хорвоод өөрийгөө элээсэн гэж үү 

	 

	хэмээн асуугаад 

	 

	Аливаа дайны мөсийг хагалагч

	Ажилчин тариачны улаан Аврора 

	Аугаа их зөвлөлт орон

	Ард түмний ирээдүйг түшиж буй

	 

	тул энх тайвны төлөө эрүүл ухаанаар эвлэлдэн нэгдэж эрэлхэг тэмцэлд босоцгооё гэж уриалсан санааг урнаар илэрхийлжээ. Энх тайвны уриа дуудлагыг илэрхийлэхдээ зөвхөн хувь хүн, улс орны төдийгүй нийт хүн төрөлхтөн, дэлхийн бөмбөрцгийн хувь заяатай холбон өгүүлсэн нь энэ үеийн яруу найргийн гол сэтгэмж болж буй нь зүй ёсны хэрэг юм. Д. Цоодол «Ганц тооны тухай шүлэг»-тээ ганц гэдэг хэдий бага тоо, ялимгүй зүйл мэт боловч түүнээс бүхий л зүйл шалтгаалдаг тухай сэтгэмжээс үүдэн

	 

	Ганцыг

	Ганц ч хүн үл тоовч

	Ганцхан гараг биднийг тээн эргэнэ.

	Ганцхан гарагаа хайрлахгүй юм бол

	Ганц ч юмгүй болно.

	Гагцхүү хүмүүс минь ээ

	Ганцын аугаа ихийг мэдтүгэй

	 

	хэмээн эх дэлхийгээ дайны аюулаас хамгаалах энхийн уриагаар утгыг гүнзгийрүүлсэн нь сонин болжээ. Орчлонг сүйтгэх аюултай зэвсэг гарч дайны аюул занал ихэссэн өнөө үед нэг хүний амь нас ч дэлхийн хувь заяатай холбоотой гэдгийг мэдэрсэн сэтгэлийн түгшүүрийг ийнхүү илэрхийлэхдээ дэлхийн бөмбөрцгийг орон байр, бие эрхтэнтэйгээ адилтгасан дүрслэл ч цөөнгүй байна. Ж. Шагдар «Бидний хөлөг дэлхий» шүлэгтээ ирээдүйг угтан нарыг тойрон эргэх дэлхийгээ хөлөг онгоцтой зүйрлэн «ухаант хүмүүн төрөлхтөн эх дэлхий-хөлөг онгоцоо шатаахгүй» хэмээн энх амар аж төрөх санааг илэрхийлсэн бол залуу шүлэгч Д. Нямсүрэн «Мэлмий буюу дэлхий» шүлэгтээ Б. Явуухулангийн «Дэлхий шүлэгт» бүрэнхий сансрын цэнхэр нүд» хэмээсэн сонин зүйрлэлийг энхийг эрхэмлэх утгаар баяжуулж

	 

	Бөмбөрцөг сайхан дэлхийн минь 

	Бөмбөг хаях газаргүй нүд хэмээн

	 

	алтан дэлхийг алаг нүд шигээ хайрлах санааг илэрхийлсэн байна. Сансрын уудмаас Ю. Гагарин анх хараад миний цэнхэр гараг гэж дуу алдсан бөмбөрцөг дэлхийг нүд буюу мэлмийтэй зүйрлэх сэтгэлгээ оддын дунд нарыг тойрон аялах дэлхийг хөлөг онгоцтой адилтгах бодол бол сансрын эриний шүлэгчдийн сэтгэмж гэдэг нь ойлгомжтой. Улс төр-иргэний уянгад санаагаа илэрхийлэхдээ тодорхой дүрслэлээс юм уу эсвэл аливаа зүйлийн тухай эргэцүүлэх бодлоос утгыг гүнзгийрүүлэн бичиж буй нь нийтлэл уянгыг уран санаатай бичих талаар хийж буй эрэлтэй холбоотой юм. Д. Нямаа «Уурын тэрэгний галч» шүлэгтээ Ленин 1917 онд дайсны мөрдлөгөөс нуугдан уурын тэрэгний галч болж явсан түүхэн үйл явдлыг дүрслээд үүнээс утга өрнүүлэн Ленин зөвхөн уурын тэрэгний галч төдий бус Октябрийн их хувьсгалын галыг бадраасан гэсэн санааг илэрхийлсэн бол Т. Очирхүү «Тугалганы тухай» шүлэгтээ хар тугалганы халтар болгох бал ч яах вэ харин бууны суманд хошуу болж бусдын амь хөнөөхгүй байх тухай эргэцүүллийг:

	 

	Орчлонгийн бүх сумаар үсэг өрсөн ч 

	Орон дэлхий маань даахдаа л даана 

	Сумтай дэлхийд бид хол явахгүй 

	Номтой дэлхийд харин энх амьдарна 

	 

	хэмээн энхийн үзэл санаатай холбон бичжээ. Мөн О. Нэргүй цэрэг эрсийн амьдралтай холбоотой яваа найрагчийн хувьд улс төр-иргэний уянгын гол хэсэг цэрэг эх оронч сэдвийг дагнан өнөөгийн цэрэг эрсийн өвөрмөц амьдрал, бодол санааг нээн иргэний уянгалаг аястай энгийн үнэмшилтэй агаад сэтгэлийн догдлолтой шүлэглэсэн бүтээлүүдээ «Хайр» номд оруулсан нь шүүмжлэгчдээс өндөр үнэлэлт авч залуу шүлэгч Д. Төрбат улс төр-иргэний нийтлэл уянгыг анхнаасаа дагнан ард түмнийхээ улс төрийн сэтгэлийн догдлолыг илэрхийлэн дүрслэл уран санаатай бичих талаар эрэл хийн бичсэн шүлгүүдээр анхныхаа түүвэр «Улаан жигүүр» номыг бүрдүүлсэн нь нийтлэл уянгыг орчин үеийн яруу найргийн уран чадварын түвшинд бичдэг сайн шүлэгч болох найдвар төрүүлж байна.

	Улс төр-иргэний нийтлэл уянгад ийнхүү олзуурхмаар зүйл байгаа боловч хэний ч мэдээжийн зүйлийг өнгөц байдлаар тоочин мэдээлж тунхаглан зарлахаас хэтрээгүй, гүн сэтгэмж уран санаа, үгүйлэгдсэн шүлэг цөөнгүй нийтлэгдэж байна. Л. Зундуй-Ёндон «Би шатах гэж төрөөгүй» шүлэгтээ:

	 

	Алаг дэлхийн хөрсөн дээр

	Атом дэлбэрэхийг харах гэж

	Аюул гамшгийн түймэрт

	Амьд биеэрээ шатах гэж 

	Би хүн болоогүй 

	Буянт эхээс төрөөгүй

	 

	хэмээн хэний ч мэдээжийн юмыг ил шууд тоочсон нь сэтгэлгээний хувьд гүехэн, уран санаа дүрслэлээр хомс болжээ. Мөн атом цөмийн нууцыг нээсэн тэгээд ч атомын энергийг энх тайвны зорилгод ашиглах, цөмийн зэвсгээр хөөцөлдөхийн зааг ялгааг мэддэг, шинжлэх ухаан техникийн дэвшлийн эриний уншигчдад «атом дэлбэрэхийг» хэмээн бичсэн шүлэгчийн мэдлэг илэрхий чамлагдаж байна. Улс төр-иргэний нийтлэл уянгад ийнхүү хэний ч мэдээж, ойлголт дүгнэлтийг ерөнхий үгээр өнгөц тоочин нуршдаг тул яруу найрагчийн өвөрмөц бичлэгийн аяс харагдахгүйд хүрэх нь ч байна. Э. Хархүү магтаалын аястай бичдэг боловч бас ч уран тод дүрслэлтэй цэцэн цэлмэг шүлэглэдэг найрагч билээ. Гэтэл «Энхийн хүслэн» шүлэгтээ хүмүүс ээ цэцгийн сайхан дэлхийгээ хөхрөн манхайх цэлмэг номин тэнгэрээ хүрээлэн жигдрэх есөн эрдэнийн уулсаа хүүхэд мишээх ерөөлийн энэ орчлонгоо

	 

	Эвийн хүчээр дандаа цэцэглүүлж

	Энхийн нараар ивээн гэрэлтүүлье

	 

	хэмээн бичсэн байна. Эл шүлгийг уран санаа, дүрслэлээр хомс ерөнхий үгээр бичсэний зэрэгцээ өгүүлбэрийн зэрэгцсэн гишүүдийг хураан цэлмэг номин тэнгэрээ цэцэглүүлж гэх мэтээр учир шалтгааны зөрчилтэй бичсэнийг нь зэмлэхгүй өнгөрөөхийн аргагүй. Улс төр-иргэний нийтлэл уянгын шүлгийн агуулга ийнхүү дэндүү ерөнхий, тухайн сэдэвт хамаарах ойлголт ухагдахууныг нуршин хэний ч мэдээжийн зүйлийг тоочин цэцэрхэн уран санаа, сэтгэлийн догдлол үгүйлэгдэх нь цөөнгүй байна. Зүй нь нийтлэл уянгын хувьсгалч дайчин гал цогтой бадрангуй санааг ерөнхий ойлголт ухагдахууны байдлаар бус яруу найргийн уран санаа, сэтгэлийн догдлолын хэлбэрээр илэрхийлэх ёстой мэт санагдана. Яруу найраг бол хүний сэтгэлд шатаж буй гал юм. Энэ гал бусдын сэтгэлийг бадраан дулаацуулж байдаг гэж Л. Н. Толстой хэлсэн гэдэг. Тэгвэл нийтлэл уянгын шүлэгч уншигчийн сэтгэлд их түүдэг гал асаахын тулд уран санааны оч хаяж улс төрийн сэтгэлийн догдлолыг илэрхийлэн бичих нь зүйтэй болов уу? «Уншигчид юу ч үлдээлгүй болтол юмыг шавхан бичиж хэзээ ч болохгүй. Түүнийг уншуулах гэсэндээ бус харин эргэцүүлэн бодуулахын учир тэр билээ» гэж Ш. Монтески хэлсэн нь үүнтэй холбоотой.

	Яруу найргийн том хэлбэр найраглал тооны хувьд төдийгүй төрөл хэлбэрийн талаар ч баяжлаа. Монголын яруу найрагт уянга туульсын найраглал туурвих талаар шинэчлэл хийсэн Д. Пүрэвдорж «Хөх даалимбан тэрлэг» номдоо найраглалаасаа сонгон эмхэтгэж энэ төрөл хэлбэрийг эзэмших талаар уран сайхны туршлага бий болгосон тайлангаа тавьсны зэрэгцээ «Тэнгэрт хайлсан тууль» номд сүүлийн үед бичсэн найраглалуудаасаа оруулжээ. Үүнд орсон «Ширмэн цөгцний дууль», «Ховдын цагаан тууж» зэрэг нь домог найраглалын хэлбэрийг эзэмших талаар хийсэн эрлийн үр дүн болж буй бол Германы фашизмыг Зөвлөлтийн улаан армийн ялсны 40 жилийн ойн уралдаанд тэргүүн байранд орсон Д. Пүрэвдоржийн «Хүүхэлдэйн дууль буюу Светланагийн өчил» найраглал нь дэлхийн 2 дугаар дайны үед нэгэн орос эмэгтэйд тохиолдсон эмгэнэлт хувь заяаг сэтгэл шимшрэм уран тод дүрслэлтэй өгүүлсэн нь уран чадварын хувьд улам өсөж буйг нь харууллаа. Мөн манай яруу найрагт удтал үгүйлэгдэж байсан туульсын том найраглалын төрлөөр «Бурхад ба хүмүүс» гэдэг бүтээлээ хэвлүүлж найраглалыг төрөл хэлбэр, уран чадварын талаар баяжуулах талаар урьдын адил «Төрийн түмэн эх» хэвээр яваагаа харуулав. Мөн П. Пүрэвсүрэн бүтээн байгуулалтын том талбар «Багануур хотод уран бүтээлийн удаан хугацааны томилолтоор ажилласныхаа тайлан болгож «Зууны цэцэг» хэмээх туульсын найраглал туурвижээ. Найраглалын төрлөөр манай яруу найрагчид олз сайтай байгаагийн жишээ нь С. Дашдооров «Лидицийн улаан сарнай», Т. Очирхүү «Арван бичээсний домог», Д. Цоодол «Цэвцгэр хурдан шарга», «Миний өв хөрөнгө», Ш. Сүрэнжав «Багш». Ш. Дулмаа «Эрдэнийн алтан өргөө» зэрэг шилдэг бүтээлээр энэ төрөл баяжсан явдал юм. Эдгээрийн нэлээд нь түүхэн тэмдэглэлт явдлын үеэр зарласан уран бүтээлийн уралдаанд шалгарсан бүтээлүүд юм. Сүүлийн таван жилд зарласан уран бүтээлийн уралдаанд найраглалын төрлийг ямагт анхаарч ирсэн нь түүнийг элбэгжүүлэхэд таатай нөлөө үзүүлсэн нь мэдээж. Гэвч найраглал уралдааны буюу тэмдэглэлт үйл явдлын календарьчилсан төрөл болж аль нэг байгууллага, мэргэжлийн магтаал урт шүлэг бичээд найраглал гэсэн нэр хаяг зүүх, тийм чанаргүй бүтээлийг нь уралдаанд шалгаруулах-хэтэрхийлэлд орж болзошгүй байна. Сэтгэл зүрхний дуудлагаар ирдэг яруу найргийн онгод уралдааны болзол уншиж байж ордог буруу зуршилтай болчихвол уран бүтээлчид нь «олзтой» ч яруу найрагт хохиролтой юм. Удтал хамгийн ховорт тооцогдож байсан шог хошин яруу найраг элбэгших төлөвийг олж зарим шүлэгчдийн бүтээл уншигчдын талархлыг хүлээн энэ төрлөөр дагнавал амжилт олж магадгүй гэсэн горьдлого төрүүлж эхэлж байна. Т. Галсан «Өгсүүр замын дуу», И. Цэрэнжамц «Үүл нүүсэн хөх тэнгэр» ном хэвлүүлсний бараг тэн хагас нь шог, хошин шүлэг буйн дотор дутагдлын баримтыг тоочин нурших барилаас зайлсхийн шог инээдэмт санаагаа уран дүрслэлээр илэрхийлэхийг эрмэлзэн сэтгэхүйн гүн рүү хандсан бичлэгтэй нь сайшаалтай болжээ.

	Т. Галсан шүлэг шог найруулал, хошин шог дуу шүлэг, улс-төрийн шог, хошин наргиа, нөхөрсөг шог, элэглэл зэрэг олон төрөл хэлбэрийг хамарч уран хэтрүүллийг оновчтой хэрэглэн инээдэмт санааг илэрхийлснээрээ олзуурхал төрүүлж буй бол И. Цэрэнжамц амьдралын үзэгдэл дундаас инээдэмт зүйлийг гярхай ажиглан олж бичлэгийн хошин аясыг дагнаснаараа анхаарал татаж байна. Гэвч энэ төрлөөр бичиж буй бусад шүлэгчдийн сэдвийн хүрээ явцуу, тохиолдлын чанартай аар саар зүйлийг нуршин тоочих, шоолох, дооглох байдлаар бичдэг хэвээр байна. Мөн яруу найргийн шог хошин төрөл хэлбэрийн хувьд баялаг биш нэг хэвийн шог шүлэг зонхилж найраглал, дуу зэрэг төрөл ховор хэвээр буйн зэрэгцээ хамгийн гол нь инээдэм, шоглол, хошигнол үгүйлэгдэн уран чадварын хувьд өнөөгийн яруу найргийн түвшнээс хоцорч байна.

	Шинжлэх ухаан техникийн дэвшлийн манай эрин өөртөө дүйхүйц оюун сэтгэлгээний өндөр түвшнийг шаардаж буй нь яруу найрагт чухал хамааралтай. Иймд гүн ухааны аяс бүхий бодол эргэцүүллийн уянга элбэгших хандлагатай болж аль ч төрөл хэлбэрийн шүлэг утга агуулгын хувьд гүнзгийрэв.

	Д. Пүрэвдоржийн «Сайхан өтлөх юм сан» (1985) шүлэгт

	 

	Өнгөрсний өлгийд үнэгчилж 

	Өтлийн бүүвэйд нойрсолгүй 

	Өрөөлийн хувь заяаг 

	Өөрийн хуучралаар хэмжилгүй 

	Уулын бүргэд унахыг бус 

	Улам өндөрт нисэхийг 

	Урамшин баясаж жаргах 

	Ухаан дутахгүй явах сан

	 

	гэх мэтээр бие өтлөвч сэтгэл өөдрөг бадрангуй хэвээр амьдралд зөв байр суурь баримтлах тухай санааг аж төрөх ёсны сургаал захиасны хэлбэрээр бус сэтгэлийн хүслээ илэрхийлэх уянгалаг аяс, амьдралын учрал тохиолдлыг харуулсан тод дүрслэлтэйгээр илэрхийлсэн нь намбатай өтлөх тухай настанд өгөх сануулга бус амьдралын учир утга, хүний ааш зангийн хэм хэмжээний тухай бясалгал эргэцүүлэл мөн.

	Ийнхүү манай шүлэгчид уран тод дүрсэлсэн төдийгүй гүнзгий утга санаатай шүлэг бичин сэрж мэдрэхийн уянгаас сэтгэн бодохын буюу гүн ухааны яруу найрагт шилжих эрэл хийж байна. Сэтгэлийн уянга хүртэл уянга гүн ухааны аястай болж яруу найрагчид утгын гүнзгийрэл сэтгэлзүйн шинжилгээ бүхий бүтээл туурвих болов. Байгалийн уянга бичихдээ ч зураглалын хүрээнээс хальж эх орны тухай бодол санаа хэлэх, сайхан байгалиа хамгаалах хүслэнг энх тайвны үзэл санаатай холбон өгүүлэх, орчлонгийн болон хүний танин мэдэхүйн зүй тогтлыг уран сайхнаар харуулах болсон байна.

	Т. Галсангийн номоо нэрлэсэн «Өгсүүр замын дуу» шүлэгт Олонцог элээгээгүй дэгдээхэй насандаа олон бор толгодоо уул гэж эндүүрч, Отгон тэнгэрийн зулайг гишгэхээсээ урьд оргил өндөр гэж уулсаа андуурч «...Од зүлгэдэг Гимлайг харахаасаа урьд орчлонгийн зулай гэж Алтайгаа биширч» явсан тухай өгүүлээд:

	 

	Онхол цонхолгүй вандан ширээ говийн 

	Оорцог тоорцог толгод минь намайгаа уучил

	Оосор бүчгүй сансрын уудмаас харахад

	Оргил өндрүүд эгээ л нутгийн толгод харагдлаа 

	 

	хэмээн утгын хувьд улам гүнзгийрүүлэн зангидаж төгсгөжээ. Уул усанд хандсан уянгын хандлага, сэтгэлийн догдлол маягаар бичсэн энэ шүлэг бол чухамдаа хүний танин мэдэхүй ямагт өгсөн дээшилж өргөжин тэлэх замаар явдаг бөгөөд аливаа зүйлийг үнэлэх хэмжүүр харьцангуй хүний танин мэдэхүй хязгааргүй байдаг зүй тогтлыг яруу сайхнаар нээн харуулсан гүн сэтгэмжтэй болжээ. Алсыг харах замынх нь эхлэл болсон нутгийн бор толгодоо хэзээ ч басамжлахгүй, мартахгүй байх тухай өгүүлсэн нь эх оронч үзэл санааны илэрхийлэл юм. Хэдхэн жилийн өмнө Ш. Сүрэнжавын шүлгийг ерөөл магтаалын аястай гэж ярьдаг байсан бол одоо цэцэн цэлмэг хэллэг нь улам уран тансаг болохын зэрэгцээ яруу найргийн сэтгэлгээ нь гүнзгийрч гүн ухааны аястай бичих талаар эрэл хийх болжээ. Тухайлбал, номоо нэрлэсэн «Дээрээ нартай дэлхий» шүлэгтээ амьдралын учир утгыг гүн сэтгэмжтэй бичсэний дотор:

	 

	Халуу дүүгсэн зууханд

	түлээ шаржигнатал асах нь

	Харваас модны үхэл-галын амьдрал

	Хан хорвоод түүнчлэн бид

	дараах үеийн тулд «нөгчиж»

	Хаврын ногооны тулд намрын өвс ганднам 

	 

	хэмээн шинэ хуучны залгамж холбоо, хувьсал хөгжлийн диалектик шинж, хүний амьдрал хязгаартай юм шиг атлаа орчлонгийн заяа мөнх болох тухай уран дүрслэлээр нээн бичсэн байна. Сүүлийн үед богино шүлэг бичих явдал элбэгшсэн нь энгийн сониуч зангаас үүдсэн зүйл бус харин яруу найргийн сэтгэлгээний гүнзгийрэлтэй холбоотой юм. Өөрөөр хэлбэл, манай шүлэгчид амьдралын хуульзүйг яруу сайхнаар нээж бичихдээ уярч догдолсон сэтгэлийн зэрэгцээгээр учир утгыг шүүн тунгаасан бодол бясалгалыг шүлэглэн галт шилээр нарны гэрлийг цомхотгон хураангуйлах мэт аль болох цөөн үгэнд далайцтай том санаа шингээн дүрслэл бүрээсээ утгын гэрэл цацраан урлах талаар хийсэн эрэлтэй холбоотой юм. Гэвч ерийн бодол сэтгэмжийг ур муутай тоочих утгыг гүнзгийрүүлэхийн оронд далдлан оньсогочлох эсвэл санаагаа өвөрмөц сонин илэрхийлэх гэж хэт өрөөсгөлөөр хандан чамирхаж, хоосон цэцэрхэх хандлага гарсан байна. Иймд монголын зохиолчдын эвлэлийн VII их хурлаас «3—5 үгтэй ганц мөртийг шүлэг гэж түүвэртээ дээжлэн оруулах явдал байгааг шүүмжлэхийн хамт энэ нь уран сайхны эрэл нээлт биш гэдгийг тэмдэглэх хэрэгтэй» гэж буруушаасан билээ. Мөн энэ талаар шүүмж сонинд нийтлэгдэн төрийн шагналт яруу найрагч Д. Пүрэвдорж уг хуралд дээр «Зарим нэг дөрөвт, гуравт хоёрт хэмээх шүлгэнцрийг зүйр үг, оньсого хоёрын аль нь болохыг оноож танихад бэрх байна. Тэр ч байтугай «нэгт» хэмээх өнчин мөр «шүлэг» гэгч тохиолдож байна. Үүгээр бол гурван цэг хэвлүүлээд үггүй шүлэг гэж нэрлэж болох нь ээ. Үгүй ээ! Олон зуун жилийн уламжлалт шүлгээ оргүй болгох ийм «нээлт»-ийг зөвшөөрч болохгүй» гэж гал цогтой үгээр эрс дайчин шүүмжилснийг бид мэднэ. Гэхдээ энэ нь богино шүлэг бичихийг хязгаарласан зүйл биш гэдгийг зөв ойлгох хэрэгтэй юм. Харин ямар ч айзам хэмнэлгүй нэгт хэмээх хэлбэр яруу найрагт байхгүйн зэрэгцээ гүн утгыг цөөн үгээр яруу илэрхийлэх эрдмийг эзэмшээгүй байж чамирхах хандлага нь хүүхэд галаар тогловол аюултайн адил яруу найргийг хохироож болзошгүйг сануулсан сануулга мөн. Гүн ухааны аястай бичиж буй яруу найргийн өнөө үеийн хандлагыг Д. Урианхайн хийсэн эрлээс ангид сэтгэхийн үндэсгүй. Д. Урианхай бол 1970 хэдэн онд залуу зохиолчдоос эн түрүүнд шинжлэх ухаан техникийн эриний оюун санааны өсөлтийг тусган яруу найргийн сэтгэлгээг гүнзгийрүүлэх, шаардлагыг мэдэрсэн шүлэгчийн нэг юм. Хэдийгээр сэтгэлийн догдлолыг бага анхаарч оюуны хийсвэрлэл, цэцэрхлийг өрөөсгөлөөр баримтлан монгол яруу найргийн сонгодог уламжлалаас татгалзан «техникийн уянга» гэгчийг бүтээх гэж будилсан ч гэсэн 1973 онд нийтлүүлсэн цаг үе, яруу найрагч өгүүлэлдээ шинжлэх ухаан техникийн дэвшлийн эринд тэнцэхүйц том далайцтай лут том сэтгэлгээ хэрэгтэйг ухаарч 1974 онд бичсэн «Бид дотоод шаталтын хөдөлгүүр» найраглалдаа гаднаас өнгөц тоочих хуучин барилаас зайлсхийн гүн сэтгэмжтэй бичих оролдлого хийсэн билээ. Энэ үеэс нэлээд шүлэгтээ сэрж мэдрэхүйн уянгад байдаг шиг нүдэнд харагдах дүр бус сэтгэн бодохын яруу найргийн хийсвэрлэсэн оюуны дүр бүтээх эрэл хийсэн юм. Гэвч эх монгол хэлээрээ сэтгэн урлах чадвар хомстсоноос утга санаа дутаагүй ч урлал, уянга дутах, үүнээс болоод зарим шүлэг нь хадмал орчуулга шиг болох, эсвэл хэт ухаантай хэлэх гээд ойлгомжгүй ээдрээтэй зүйл бичих зэрэг доголдол ажиглагдсаар байсан билээ. Харин сүүлийн үед хэт хийсвэр номчирхлоосоо зайлсхийн сэтгэлийн догдлол уран дүрслэлтэй бичих талаар алхам хийв. Үүнд сүүлийн үед монгол үндэснийхээ болон дорно дахины яруу найргийн урлах эрдмийг шимтэн сонирхож байгаа нь зохих нөлөө үзүүлсэн нь дамжиггүй. Тухайлбал, «Хөшөөний амьсгал, Итгэхийн шүлэг, Тайтгарлын шүлэг, Гурвантаа дуудлаа хайрт минь» зэрэг шүлэгт нь яруу найргийн агуулгыг гүнзгийрүүлэн гүн сэтгэмжтэй, өвөрмөц дүрслэлтэй бодол бясалгалын уянга бичих эрмэлзэл нь хэвээр буйн зэрэгцээ сэтгэлийн догдлолыг гүн сэтгэмжтэй хослуулан уянгалаг бичих талаар ахицтай болсон нь харагдаж байна. Тайтгарлын шүлэгтээ:

	 

	Ангаахай болоод өдөө норгосон нууртаа 

	Амрыг олж ганганан суусан ангир 

	Агаар улайсган од харвахыг хараад 

	Амраг ижлээ төөрлөө гэж сандран 

	Аа-н аа-н гэж дуудсаар тосон очихуй 

	Аргагүй ханиа гэсэн сэтгэл тулсан 

	Атар турьхан хоёр далавч нь 

	Солир дааж харагдахад шүлэг бүтээлээ хүмүүс минь

	 

	гэж буй нь сонин сэтгэмжтэй уянгалаг аястай сэтгэлийн догдлолтой болжээ. Иймэрхүү шүлгүүд нь этгээд марзан чамирхлаар бус өвөрмөц сонин сэтгэмжтэй гүн ухааны яруу найраг бичихийг чармайсны үр дүнд бичигдсэн гэдэг нь тодорхой бөгөөд найрагчийн чадвар тэгширч яваа нь харагдаж байна. Ийнхүү түүний нэлээд шүлэг байгаль ертөнц амьдралын утга учрын талаар эргэцүүлсэн бодол бясалгалын аястай, уран сэтгэмжтэй, сонин дүрслэлтэй болсон байна. Зарим шүлэг нь хэтэрхий өвөрмөц сэтгэмжтэй, хийсвэрлэл нь арай ч дэндсэн мэт санагдаж магадгүй ч монгол яруу найргийн их найрал хөгжимд өвөрмөц содон хөг аялгуу болон дуурьсах нь лавтай. Гэвч Д. Урианхайн шүлэгт эгэл жамын хэл, амьдын жамын дээвэр, ахуй хоногийн салхи, урсахаа зогсохыг сэрээд, хяслын ир, урам барай, хат алдарч гэх мэт утга ойлгомжгүй чамирхсан үг хэллэг цөөнгүй тааралдаж угсраа олон сүлжилдсэн олон өгүүлбэр нь утга ээдрээж болзошгүй хэвээр байна. Ялангуяа шүлгийн өгүүлбэр нь хэт урт болсон нь бадаг, мөрийн айзам жигдрүүлэх талаар учир дутагдалтай болж ер нь шүлгийн техникийн хувьд илэрхий доголджээ. Ийнхүү өнөө үеийн яруу найрагт өвөрмөц сонин дүрслэлтэй, гүн сэтгэмжтэй бичих талаар шинийг эрэлхийлэн хэдэн жилийн өмнө яригдаж байсан намжмал нэг хэвийн байдлыг эвдэх улмаар шинэчлэл хийх эрмэлзэл мэдэгдэхүйц өсөж байна. Гэхдээ энэ нь гүн ухааны шүлэг монголын яруу найрагт байгаагүй гэсэн үг бус. Монголын хуучин уран зохиолын сонгодог төлөөлөгч Д. Равжаагийн шүлэг, ертөнцийн гурав, зүйр цэцэн үг, «Өвгөн шувуу хоёр» уртын дуу зэрэг гүн ухааны яруу найргийн баялаг уламжлал бийн зэрэгцээ монголын шинэ уран зохиолыг үндэслэгч Д. Нацагдорж болон хамгийн ойрын жишээ гэвэл өнөөгийн шүлэгчдийн хийж буй эрлийн эхийг 1960—1970 хэдэн онд тавьсан Б. Явуухулан, Д. Пүрэвдорж, М. Цэдэндорж, Д. Нямаа нарын бодол эргэцүүллийн уянгын сайн жишээг бид мартах учиргүй. Харин 1980 хэдэн онд гүн ухааны аяс, утгын гүнзгийрэл яруу найргийн нийт төрөл хэлбэрийг хамарсан хандлагатай болж байна. Гэвч төрөл зүйлийн хувьд гүн ухааны яруу найраг гэж хэлэх хэмжээнд хүрэхээр шинэчлэл гараагүй зөвхөн бүрэлдэн тогтох явцдаа байгаа бөгөөд шүлэгчдийн бичиж буй зүйлс зөвхөн эрлийн хүрээнд байна гэхэд хилсдэхгүй. Мөн яруу найргийн сэтгэлгээ гүнзгийрч буй өнөө үед дэндүү гүехэн санаатай шүлэг нийтлэгдсээр буйг бид мэднэ. Романтай болсноор үргэлжилсэн үгийн зохиол жинхэнэ уран зохиол боллоо гэж ярьдаг шиг гүн ухааны яруу уянга төрөл зүйлийн хувьд бие даан гарч ирснээр манай яруу найраг бүхий л төрөл хэлбэр нь жигдрэн хөгжиж «эрийн цээнд» хүрэх нь дамжиггүй.

	Шинийг эрнэ гэдэг хуучин сайн уламжлалаа гээхийн нэр биш. Сүүлийн үед задгай шүлэг нэрийн дор монгол шүлгийн холбоц, айзам хэмнэл, бадгийн системийг алдагдуулсан зүйл бичих боллоо. Л. Мягмарсүрэнгийн «Урины шувуу» түүвэрт буй «Гараа» хэмээх шүлэгт

	 

	Аяар аяар алхуулж алсын газрыг ойртуулж 

	Зөөлөн зөөлөн гишгүүлж замын тоосыг хөдөлгөсөөр 

	Сумынхаа төвд хүрч мориныхоо дөрөөг мулталлаа 

	Өнөөдөр миний амьдарч байгаа Улаанбаатар хот ч 

	Анх сумынхаа төвийг харж сургуулийн хаалга татсан шиг

	Хожим нь надад тийм гайхалтай санагдаагүй

	 

	гэж буйн эхний хоёр мөрийг эс тооцвол зориуд шүлгийн хэлбэрт оруулж бичсэнээс бус хүүрнэсэн яриа, сунжирсан өгүүлбэр төдий зүйл болжээ. Ийм «хиймэл шүлэг» олширвол монгол шүлгийн сэтгэлийн уянга, хөгжимлөг чанар, яруу тансаг байдал алга болох вий гэж сэтгэл түгшихэд хүргэж байна. Монгол шүлгийн шүлэглэх арга барилыг зориуд шимтэн сонирхож яваа хүн эхнийхээ нэг хоёр номоо хэвлүүлсэн шүлэгчдийн дотор Г. Мэнд-Ооёо, Б. Лхагвасүрэн нараас өөр алга гэхэд хилсдэхгүй. Ялангуяа Б. Мэнд-Ооёогийн «Өлзий утас» түүвэрт орсон шүлэг найраглалууд шүлгийн техникийн хувьд монгол яруу найргийн шинжтэй, уянгалаг, хөгжимлөг аястай болжээ. Мөн гүн ухааны яруу найрагт бодол санаагаа тоочин бичих хандлага зонхилсноос уран тод дүрслэл зураглал хомстох, хийсвэр цэцэрхэл, хуурай номчирхол голлож сэтгэлийн уянгалаг аяс үгүйлэгдэх явдал ч үзэгдэж байна. Иймд залуу шүлэгчид үгээр зураглаж сурах, улмаар уран тод дүрслэх түүнд утга санаа шингээх эрдэмд суралцах нь яруу найрагч болохын эхний алхам мөн. Хүн ямар ч үед хүн хэвээр байхын адил яруу найраг хэчнээн хувьсаж шинэчлэгдлээ гэсэн хүний сэтгэлийн дуу хэвээр үлдэх нь дамжиггүй. Яруу найраг сэтгэлийн хөгжим гэж Ф. Вольтер хэлсэн нь сэтгэлийн уянгад төдийгүй гүн ухааны болон нийтлэл уянгад нэгэн адил хамаарагдана. Гэтэл бодол бясалгалын зарим шүлэгт сэтгэлийн догдлол уянгалаг аяс үгүйлэгдэж байна. Зүй нь яруу найрагт гүн ухааны бодол сэтгэлгээ сэтгэлийн догдлол, уянгын дүрээр дамжин илрэх ёстой. Ямар ч төрөл хэлбэрийн шүлэг бичлээ гэсэн яруу найргийн уран сайхныг хохироож болохгүй нь тодорхой. «Зохиолч болоход орчлонг яруу сайхнаар танин мэдэхийн үндсийн үндсийг юугаар ч сольж болохгүй. Энэ нь төрсөн эхийгээ аль нэгэн эрхэм сайхан эмэгтэйгээр сэтгэл санаандаа ч орлуулан бодож болохгүйтэй адил юм» гэж Айтматов хэлсэн нь үүнд хамаарна. Мөн яруу найргийн нэг төрөл хэлбэрийг хэт шохоорхоод бусдыг бага анхаарч болохгүй бөгөөд монгол яруу найраг бүхий л төрөл хэлбэрээр жигдрэн хөгжих учиртай. Гэтэл сүүлийн үед байгалийн гоо сайхан, хайр сэтгэлийн ариун нандин чанар, эцэг эхийн элбэрэл ачлалын тухай сэтгэлийн уянгын сайн шүлэг цөөн гарсан гэхэд хилсдэхгүй. Ямар ч электрон тооцон бодох машинаар бодож учир зүйн үүднээс хандаад нууцыг нь тайлж чадахгүй, иймээс хэчнээн боловсронгуй Роботод ч бий болгож чадахгүй сэтгэлийн нандин чанарыг гагцхүү яруу найрагт харуулж чадна гэж баттай хэлж болох бөгөөд ийм ч үүрэгтэй юм.

	Шинжлэх ухаан техникийн дэвшлийн энэ эринд байгаль хамгаалах асуудал дэлхий нийтийн анхаарлыг татаж төрийн бодлогын хэмжээнд яригдах болсон нь байгалийн уянгын шүлгийг улам ч үнэ цэнд оруулж байна. Орчин үед төв суурин газар олширч байгаа нь хүнийг байгалиас харьцангуйгаар холдуулж зарим орны том хотод нар мандах, жаргах, тэнгэрт од түгэхийг ерийн байгалийн нөхцөлд нь хараагүй, булгийн цэнгэг ус амсаж үзээгүй, тэнгэрийн хаяа гэж мэдэхгүй, цэцгийн сайхныг зөвхөн таримал байдлаар нь мэддэг хүн цөөнгүй байдаг гэлцдэг. Ийм нөхцөлд яруу найрагч байгалийн уянга бичихэд бэрхшээлтэй юм. Гэтэл хангай говь, уул тал хосолсон бас дөрвөн улиралд өнгө нь солигдох өргөн уудам нутагтай, монгол орны яруу найрагч байгалийн сайхныг насан туршаа мэдэрч яваа атал байгалийн уянга эс бичвэл алдас болох бус уу. Иймд монгол орныхоо байгалийн гоо сайхан, түүнд хандах уянгын сэтгэлийн догдлолыг ур, утга төгс нээн бичих нь манай яруу найргийг орчин үед дэлхийн дэвжээнд гаргахын нэг нөхцөл ч байж мэдэх юм. Тэгээд ч байгалийн гоо сайхны нээлтгүйгээр эх орныхоо сайн сайхныг бүрэн дүүрэн харуулах боломжгүй юм. Эх орны байгалийн тухай, дурлалын тухай... шүлэг бол эх орноо хайрлах, үнэнч шударга байх гоо сайхныг ойлгох гэх мэтчилэн коммунист нийгмийн хүнийг бүх талаар хөгжүүлэхэд чухал хэрэгтэй бүхий л сайн чанараар хүнийг хүмүүжүүлдэг гэж Зөвлөлтийн яруу найрагч К. Вайшенкин хэлсэн билээ. Гэтэл өнөө үед манай яруу найрагт 1960—1970 хэдэн онд гарч байсан шиг байгалийн гоо сайхныг нээсэн уянга үгүйлэгдэж байна. Төрийн шагналт яруу найрагч С. Дашдооров тэр үед бичиж байсан байгалийн уянгаа улам чанаржуулан байгаль хөдөө нутгийн гоо сайхныг нээсэн дурсамжийн хэлбэрээр бичиж буй нь залуу шүлэгчдэд дуурайлтай бөгөөд сүүлийн үед «Монгол найраг», «Дайны жилийн хүүхэд нас» зэрэг уянгын сайхан шүлэг бичлээ. Мөн Б. Хүрэлбаатарын «Ган дөрөө», «Морин харгуй» зэрэг номд хөдөө нутгийн аж байдал, уул усны тухай «Бөөн цагаан нуур», «Намрын дунд сарын сүүн цагаан шөнө», «Цамба хайрхан» зэрэг аятайхан шүлэг оржээ. Залуу шүлэгчид байгаль, уул ус, хөдөө нутгийн тухай цөөнгүй бичиж байгаа боловч уран чадвар нь 1960—1970-аад оны үеийнхээс нэг их ахиагүй, хуучныг давтсан шинжтэй, хамгийн гол нь байгалийн гоо сайхныг нээсэн нээлт үгүйлэгдэж байна. Байгалийн гоо сайхныг нээн түүнд хандах уянгын сэтгэлийн догдлолыг уран яруу илэрхийлэхийн оронд байгалийн уянга нэрийн дор аян замын тэмдэглэл зураглал бичих юм уу эсвэл байгалийн үзэгдэл юмсыг хуулбарлан тоочих хандлага байна. Урлагийн зорилго бол байгалийг хуулбарлахад биш харин түүнийг дүрслэхэд оршино. «Чи хөөрхийлөлтэй хуулбарлагч биш яруу найрагч» хэмээн О. Бальзак хэлсэн нь өнөө үед ч хамаатай.

	1980 хэдэн оны эхэн үеийн яруу найргийн нэг ололттой тал нь бичлэг дүрслэлийн тогтсон загвар, хэвшмэл адилтгал зүйрлэлээс зайлсхийн үгийн утгын харьцааг шинээр нээн өвөрмөц сонин содон уран сэтгэмж, хурц тод дүрслэлтэй бичих эрмэлзэл их болсонд оршино. Ер нь яруу найрагт амьдралын гоо сайхныг зөвхөн өөрийн нүдээр харж түүнийгээ мөн өвөрмөцөөр илэрхийлэх нь уран сайхны нээлтийн үндэс болдог. Гёте «хожмын шилдэг зохиолчийн ид хав нь огт шинэ зүйл хэлдэгтээ биш харин ямар нэг зүйлийг урьд өмнө хэзээ ч, хэн ч хэлж амжаагүй юм шиг хэлж чаддагт байдаг» гэсэн билээ. Өвөрмөц содон бичлэг, цэцэн цэлмэг хэллэг, уран тод дүрслэл бол яруу найраг угаас яруу тансаг уран хэллэгийг шаарддагтай холбоотойн зэрэгцээ дорно дахины шүлгийн гоё тансаг сүрлэг бадрангуй шинж монгол яруу найрагт бүр ч эрхэм бөгөөд түүний үндэсний онцлогийг харуулах зүйл байж мэдэх юм. Ташрамд тэмдэглэхэд монгол урт богино дууны аяын нэг онцлог нь хөгжмийн үндсэн (цэвэр) таван өнгийн аялгуутайд орших бөгөөд завсрын холимог саарал өнгө угаас байдаггүй ажээ. Үүнийг монголч эрдэмтэд тайлбарлахдаа монгол орны байгалийн тансаг бөгөөд сүрлэг байдал, түүндээ зохицсон монгол үндэсний хувцас анх харахад дасаагүй хүний нүд цоргим хурц тод өнгөний хослолтой байдаг зэрэгтэй холбон үзсэн байдаг. Монгол яруу найргийн уран тод цэцэн хэллэгийг ч мөн ингэж тайлбарлаж болох мэт бөгөөд юутай ч гэсэн ардын урт богино дууны хөг аялгуу, үг хэллэг аль алинд хамааралтай нь мэдээж. 1980 хэдэн оны залуу шүлэгчдийн бүтээлд буй өвөрмөц сонин сэтгэмж, романтик бадрангуй аяс, хурц тод дүрслэл нь уламжлалаас тасархай цоо шинэ зүйл биш бөгөөд монгол яруу найргийн онцлогийг орчин үеийн сэтгэлгээний ололттой хослуулан бүтээлчээр залгамжилсан гэдэг нь ойлгомжтой. Цэцэн цэлмэг хэллэг, уран тод дүрслэл аль ч үеийн яруу найргаас ажиглагддаг. Хамгийн ойрхны жишээ дурдахад л Б. Явуухулан, Д. Пүрэвдорж, С. Дашдооров, Ш. Сүрэнжав, П. Бадарч, Т. Галсан нар ийм олон шүлэг бичсэн билээ. Бичлэгийн ийм чиглэлийг Б. Лхагвасүрэн 1980-аад оны босгон дээр өвөрмөц байдлаар үргэлжлүүлэн үгийн утгын хэвшмэл харьцааг өөрчлөн үйл үгээр хүч нэмэгдүүлсэн тодотгол хийж сонин содон адилтгал зүйрлэлтэй бичин яруу найргийн дүрслэлийг үйл хөдлөлтэй уран тод болгох талаар эрэл хийсэн юм. Манай ардын яруу найрагт зураглал шүлэг цөөнгүй ч ихэвчлэн уг юмсыг хөдөлгөөнгүй байдлаар дүрсэлсэн буюу жирвийсэн хөмсөгтэй, жимсэн улаан хацартай гэсэн шиг магтаалын аясаар гадна талаас нь тоочсон тул хөрөг зураг мэт санагддаг. Тэгвэл Б. Лхагвасүрэнгийн зарим сайн дүрслэлтэй шүлгийг уншихад өнгөт кино үзэж буй мэт санагддаг нь үйл хөдлөл бүхий уран дүрслэлд оршино. Гэвч дүрслэл бол зөвхөн нүдэнд харагдаж чихэнд сонстом уран тод байх төдий бус утгын гэрлийг өөрөөсөө цацраасан цагт л жинхэнэ уран сайхны бүтээл болдог билээ. Иймд Д. Урианхайн бодол эргэцүүлэлд урлал дутдаг шиг Б. Лхагвасүрэнгийн уран тод дүрслэлд утгын гүнзгийрэл үгүйлэгддэг тал бий.

	Б. Лхагвасүрэнгийн шүлгийн гоё чамин хэллэг анх их л сонин содон харагдаж эгээ л эстрадын дууны одод шиг уншигчдын алга ташилтаар угтуулж хэрийн юманд хөл алдахааргүй юм үзэж нүд тайлсан зохиолч С. Эрдэнэ, хатуу шаардлагатай шүүмжлэгч Ц. Хасбаатар нар их л өндөр үнэлж билээ. Гэвч Б. Лхагвасүрэнгийн шүлгийн гоё ганган мэт санагдах хэллэг нь зарим үед бусдаас эрс ялгарах хэтэрхийлэлтэй холбоотойн зэрэгцээ энэ нь хэлний хуульзүйг зөрчсөн чамирхалд хүрсэн тал бий. Хээнцэрлэн чамирхах байдлаар гоё ганган үг хэрэглэх нь анхны хүний хувьд шинэ содон мэт санагдаж магадгүй ч түүнийг олон шүлэгч хошууран дуурайвал эргээд харин сэтгэлгээний ижил шинж дүрслэх аргын хэвшмэл загвар болоход хүрдэг бололтой. Хэдийгээр утга санаа нь өөр ч үг дүрслэлийн хувьд Б. Лхагвасүрэнгийн шүлгийн элэглэл бичсэн юм шиг олон ихэр шүлэг бичиж нар сар залгидаг, нар сар илтэслэн үртэслэн бутаргадаг шүлэгчид олноор гарч бие биеэ дуурайн давтаж, хэтэрхий чамирхах дутагдал буйг 1985 онд «Үнэн» сонинд нийтлүүлсэн «Ялимгүй юм биш» шүүмжлэлдээ залуу шүүмжлэгч Т. Доржпүрэв зөв ажиглан шүүмжилсэн байна. Мөн төрийн шагналт яруу найрагч Д. Пүрэвдорж Монголын Зохиолчдын Эвлэлийн VII их хурал дээр хэлсэн үгэндээ «Уул цовхчиж, нар сар үйрэн унаж, тэнгэр цуу үсэрч, ус хашхичиж гэх зэрэг хийсвэрлэлийг хэт шохоорхвол үгийн чулуу хөөж утгын эрдэнийг гээхэд хүрнэ» гэж буруушаан тэмдэглэсэн билээ.

	Ийм байдлаас болоод сүүлийн үед зарим яруу найрагчид онцын шаардлагагүйгээр байнга давтан хэрэглэдэг гоё ганган үг, тогтмол хэдэн сүржин тодотголтой болжээ. Шүүмжлэгчдийн ажиглан тэмдэглэснээр: Б. Лхагвасүрэн «Хуртайд үерлэн цовхчоо нь үгүй тэлмэн зэрэглээн дунд эмнэг адуу шиг цовхчих, их өндрөөс цовхрон буух ус дарс сандчин цовхчих, сармай үүлэн дундаас цовхрон гарах сар, өр зүрхээ цовхчуулж бичсэн найраглал, сэтгэлийн жингүйдэлд үзэг хүртэл цовхчино» гэх мэтээр цовхчих гэдэг үгийг олон удаа хэрэглэн үүнтэй ойролцоо утгатай цамнах дэвхцэх, үсчих, харайх гэх мэт үгс, мөн ийм догшин ширүүн хөдөлгөөний утгатай сандчих, шидэлцэх, бүдчих, хашхичих, эмнэг, догшин гэдэг үгсийг цөөнгүй давтсан бол Ш. Сүрэнжав «мянган цагаан морьд, элст мянган чанд, мянганы хурдаар, тэртээх мянганы газраас» гэх мэтээр, Г. Мэнд-Ооёо «Алтан аяганаас, алтыг олоод, алтан үсэг, алтан учгаар, алтан мяндастай, нарны алтыг өдөржин хүлхэх, оройн нар алтаар хучив, алтан нөмрөг, алтан тангараг», О. Дашбалбар «Од даллан, одтой тэнгэр, оддын зүг, од зүрх хоёр, одны хэлтэрхий, одноос гялбах, оддыг гижигдэн, оддын туяа, оддын зүг, од гараг, одны орд, шөнийн одод» гэх мэт тогтмол хэдэн үгийн хүрээнд эргэлдсэн байна. Энэ нь шүлгийн утга санаанд онцгой учир холбогдолтой үгийг зориуд давтах, эсвэл яруу найрагчийн өвөрмөц өнгө аястай холбоотойгоор хэрэглэх дуртай үг байдгийг үгүйсгэсэн хэрэг биш, харин онцын шаардлагагүйгээр жижүүрийн хэдхэн үгийг бэлэнчлэн хэрэглэхийн зохисгүйг шүүмжилсэн зүйл билээ.

	Хэн нэгнийхээ олсон сонин содон үг хэллэгийн араас хошууран дагалдаж бие биеэ давтаж ижил төстэй шүлэг ихэрлүүлэх нь дотор дотроосоо гарч цувран жижгэрсэн модон хүүхэлдэйнүүдийг санагдуулах юм. Тоглоомын хувьд энэ нь өсөж үржихийг бэлгэдсэний зэрэгцээ өхөөрдмөөр харагдаж магадгүй ч яруу найрагт ийм ижил загварын хүүхэлдэйнүүд хэрэггүй. Утга зохиолын харилцан нөлөөллийг бие биеэ дуурайх явдалтай хутгаж болохгүй бөгөөд «авьяас билиггүй зохиолч, уран бүтээлчдэд үе үе нэгдсэн маяг байхаас жинхэнэ уран бүтээлчдэд ямагт өөрийн өнгө аяс найруулга байдаг» гэж академич Б. Храпченко хэлсэн билээ.

	1960—1970 хэдэн онд монгол яруу найраг уран санаа, уянгын аясыг нэвтрүүлэх үндсэн нэг хандлагатай ч шүлэгч бүр цөм өөр өөрийн дуу хоолойтой байснаас өнөөгийн залуу зохиолчид дуурайл авах нь зүйтэй мэт санагдана. Тэр үед уянгын их мастер Явуухулангийн мандуулсан уран санаа, уянгын тугийн дор цөм нэгдсэн ч гэсэн түүнд дагаар оролгүй өөр өөрийн өвөрмөц арга барилаар бичсэн Ц. Гайтав, Ч. Чимид, Д. Пүрэвдорж, С. Дашдооров, М. Цэдэндорж, М. Ширчинсүрэн, Д. Гомбожав, тэднийг залгамжлан тодорсон Н. Нямдорж, Ш. Сүрэнжав, П. Пүрэвсүрэн, Д. Нямаа, П. Бадарч, Ш. Дулмаа нарын бүтээлээс дуурайл авахад илүүдэхгүй.

	Янз маяг хөөцөлдсөн чамирхал богино хугацаанд олны анхаарал татан шуугиулдаг байж болох юм. Гэтэл ардын дууны уламжлалын дагуу дуулах эрдмийг төгс эзэмшсэн Норовбанзад, Түмэндэмбэрэл нар 20—30 жил тайзнаас буулгүй олны талархал хүлээн дуулсаар байх хугацаанд янз маяг хөөцөлдөн үзэгчдийн алга ташилтаар угтуулж байсан эстрадын дууны «оддын» хэдэн үе солигдов доо. Түүнчлэн Д. Равжаа, Д. Нацагдорж, Б. Явуухулан нарын яруу найраг олон үеийн уншигчдын ширээний ном болж мөнхрөхийн хутгийг олсон нь элдвийн чамирхлаас ангид бөгөөд монгол яруу найраг, ардын урлагийн уламжлалтай гүн холбоотой энгүүн агаад уран бичих чадварыг төгс эзэмшсэний гэрч юм.

	Шүүмжлэгч Ц. Хасбаатар саяхан «Үнэн» сонинд нийтлүүлсэн «Яруу найраг яруу утга шаардана» гэдэг шүүмждээ залуу шүлэгчдийн бүтээлд хэлбэр хөөцөлдөн агуулгыг орхигдуулах, гоё үг дүрслэлийн хойноос тэмүүлж. ойлгомжгүй үгээр цэцэрхэх хандлага байгааг шүүмжилснийг уншаад:

	 

	Наалинхай уянгын найрагч нар аа 

	Намайг хүрээндээ багтааж авна уу... 

	Найрын дууны гүдэсхэн аяар 

	Наад нөхөр чинь дуулахыг хүснэ... 

	Неоны гэрэлд дасаагүй нүдээрээ 

	Нейлон гоёлыг тань бахадвал болно уу? 

	Эгэл ажилчны зотон дээлтэйгээ 

	Энэ чуулганд тань зогсвол болно уу? 

	Учирсан янагт наалинхай нь бахтай ч 

	Улсын хэрэгт шулуухан нь дээр шиг 

	Торгон дээл найрт гоёхон ч 

	Тоосго өрөхөд зотон дээр шиг

	 

	хэмээсэн нэгэн ахмад зохиолчийн шүлгийг эргэн саналаа. Шүүмж шүлэг хоёр хоорондоо хэдэн жилийн зайтай бичигдсэн ч хоёуланд нь элдвийн тавтиргүй маяглал чамирхлаас зайлсхийн яруу утгыг эрхэмлэн энгүүн агаад уран бичихийг чухалчилсан нэгэн ижил санаатай ажээ. Энэ зэмлэл бол манай яруу найргийн өсөлтийн онцлогтой холбоотой зүйл бөгөөд ур муутай бичиж байна гэж зэмлүүлж байсныг бодвол нэгэн шат урагш ахисныг харуулах жишээ мөн. Гэхдээ яруу найргийн урлах эрдмийг хээнцэр гоё үг олж бичих төдийгөөр хязгаарлан ийм бичлэгийг өнөөгийн яруу найргийн гол өнгө аяс мэтээр ойлгох өрөөсгөл хандлага залуу шүлэгчдийн дунд байгаа учир манай яруу найрагт гаднаа гяланцаг шүлэг олшрох вий гэж санаа зовнисондоо хэлсэн ахмад нөхдийн энэ сануулга бол үндэслэлгүй зүйл бус, зохиолын уран чадварын нэгэн чухал нөхцөл мөн ажээ.

	В. Г. Белинский «Зохиолын уран чадварын тухай» өгүүлэлдээ: «энгүүн байдал бол уран зохиолын зайлшгүй нэг нөхцөл бөгөөд өөрийн мөн чанараараа өнгөн талын аливаа гоёл чимэг, гангаллыг үгүйсгэдэг болой. Уран зохиолыг уншаад үгүй ер энэ чинь ийм энгийн юм байсан юм уу, би яагаад ийм зохиол бичээгүй юм бэ? гэж уншигч өөрөөсөө асуухад хүрдэг байна. Харин хиймэл уран сайхантай зохиол бол эхлээд уншихад их төлөв гайхмаар шинэ, дуурайхын аргагүй гойд уран тун ч цэцэн мэргэн юм шиг санагддаг гэж хэлсэн нь үүнийг нотолж байна. Гоёл чимэглэлийн шилэн бөмбөлөг мэт гоё ганган үгээр хээнцэрлэн цэцэрхэж янз маяг хөөцөлдөх нь шүлгийг утга санаагүй болгодог бөгөөд ийм шүлэг нь хамгийн сүүлийн үеийн «моодны» хээнцэр хувцас өмсгөөд дэлгүүрийн цонхноо тавьсан хиймэл хүн шиг, сайндаа л хээнцэр хувцасласан робот шиг юм. Мөн ийм шүлэгт гарч буй зүйлс хэт хийсвэрлэсэн шинжтэй нь өнгө гэрлийн хослолоор чимэглэсэн тайзны засал харж буй мэт сэтгэгдэл төрүүлэх юм. Сүүлийн үеийн зарим шүлгийн түүвэр «Бодлын хур», «Бодлын дагина», «Бодлын шувуу», «Оддын аялгуу», «Зүүднээ янцгаасан хүлэг» гэх мэтээр бодит байдлыг их л хийсвэрлэн зүүдээр буюу бодлоор дамжуулан тусгасан гоё ганган нэртэй болжээ. Зүүдний юм шиг цэнхэр туяа татуулсан тайзны засал соньхон ч нарны сайхан гэрэлд бодит орчлонг харах илүү сайхан билээ.

	«Шүлгийг яруу сайхан болгоё гэвэл зөвхөн эвтэйхэн уянгатай болгох нь бага хэрэг. Хүнд хэлэх санаагүй бол шувуудын жиргээ шиг юм. Формализм бол хэлбэр дүрслэлийг сайжруулахыг бус харин утга агуулгагүй хэлбэрийг хэлнэ. Аливаа яруу найргийн үнэнхүү агуулга нь болсон үзэл санаа чухал юм» гэж В. Г. Белинскийн хэлсэнчлэн үгийн урыг төдийгүй утгын урыг эрхэмлэх нь чухал байна.

	Улс төр иргэний нийтлэл уянга, байгалийн болон хайр сэтгэлийн шүлэг бичихэд аль алинд нь өөр арга хэлбэр шаардах нь мэдээж боловч энэ нь эсвэл уран сайхны амт шимтийг орхигдуулж үгүй бол утга санааг огоорохын шалтгаан биш юм. Сэтгэл хөдөлгөх чанар, яруу сайхны амт шимт зөвхөн сэтгэлийн уянгын шүлэгт байдаг зүйл биш нийгэм улс төрийн сэдэвтэй шүлэгт нэгэн адил шаардагдахын адил үзэл санааны чиглэл иргэний чанар бол зөвхөн улс төрийн шүлэгт бус хайр сэтгэлийн уянгад ч хэрэгтэй билээ. Утгыг орхигдуулан хэт чамирхан маяглах, урыг огоорон хэтэрхий эгэл болхи тоочих хоёр хэтэрхийллийн аль аль нь яруу найрагт харш бөгөөд энгийн бөгөөд уран бичих гэдэг нь хооронд нь эрс зааглан эсрэгцүүлэх зүйл бус нэгдмэл ойлголт билээ. «Утга санаа-дүр-уянга гэсэн ийм гурвал холбоог оросын яруу найрагчид баримталсаар ирснийг дурдаад Е. Евтушенко «мэдрэмж-уянга-санаа» гэсэн гурвалсан холбоог шүлэгтээ чухалчилдаг гэсэн нь ямар ч тохиолдолд яруу найрагт эдгээр нь хослон нэгдэх учиртайг заасан үг мөн. Д. Нацагдорж, Ц. Дамдинсүрэн, Д. Сэнгээ, Б. Явуухулан, Ц. Гайтав, Д. Пүрэвдорж, С. Дашдооров нарын бүтээл энэ шаардлагыг хангасны учир орчин үеийн монгол яруу найргийн эрдэнэсийн санд орсон билээ. Иймд шүлгийн утга санааг ил шууд тоочин хэлэх бус дүрслэлээр дамжуулан илэрхийлэх нь зүйн хэрэг юм. Ийм жишээ манай яруу найрагт олон бөгөөд залгамж үеийн шүлэгчид дотроос Б. Хүрэлбаатар байгалийн болон хөдөөгийн аж байдлын гоо сайхныг нээсэн зураглалынхаа эцэст түүнээс сэдэвлэн утгыг өргөжүүлэн улс нийгэм хүмүүсийн хувь заяаны тухай гүн ухааны аястай эргэцүүлэл хийдэг арга барилд дадлагажиж явна. «Морин харгуй» шүлэгтээ оторт гарсан малчныд очихоор уулсын зам морин харгуй даган явахад монгол гэрийн хаяанаас эхэлж морин харгуй тэнгэр өөд хөтөлсөн мэт санагдах үед хамт явсан газарч хүү, — Ах аа энэ морин зам чинь сансар хүрсэн юм гэж анх Гүррагчаа ахын нисэхэд өвөө аав минь ярьсан гэж хүүхдийн нэгэн зангаар хэлэхэд нь:

	 

	«Морин харгуй тоосруулж өссөн

	Монгол хүү сансарт нисэхэд нээрэн

	Эх нутгийн энэ л буурал харгуй

	Эрхэс гарагийн замтай нийлсэн гэж бодов»

	 

	хэмээн гарч байна. Уг шүлгийн уянгалаг аястай хүүрнэл өгүүлэмжээс уншигчид уулын малчны амьдрал ахуйн гоо сайхныг мэдрэхийн зэрэгцээ уулын зам тэнгэр өөд одсон мэт санагдах чанарт тулгуурласан уран сэтгэмжээс нь нүүдлийн малчны аж төрөх ёсноос хувьсгалын ачаар сансрын эринд, социализмын замд дэвшсэн монгол орны тухай эргэцүүлэн бодох нь лавтай.

	Урласан гэдэг нь мэдэгдэхээргүй болж гэмээ нь туурвил бүтээл сая урлаг болдог гэж эртний ромын яруу найрагч Овидийн хэлсэнчлэн урлагийн бүтээл амьдрал шиг энгүүн буюу амьдралтай өрсөлдсөн цагт л жинхэнэ уран сайхантай болдог.

	«Утга зохиол урлаг» сонины 1985 оны № 51-д нийтлэгдсэн З. Доржийн «Миний үйлдсэн нүгэл» шүлэг урлалыг нь гайхан шагших юмгүй их л энгийн юм шиг атлаа орчин үеийн яруу найргийн сэтгэлзүйн шинжилгээ бүхий, утга санаагаа урнаар илэрхийлсэн сайн шүлэг болжээ. Эл шүлэгт:

	 

	Сургууль төгсөхдөө байрныхаа цонхон дээр 

	Суут их номыг нь авалгүй мартсан байтлаа

	Өөрийнхөө муусайн шүлэгтэй дэвтрийг

	Өнөө болтол хадгалснаа үзэхээр ичих юм 

	Хосгүй найрагчийн барааг харах боломжгүй 

	Хожуухан төрсөн минь нэгэн бодлын харамсалтай 

	Цагийн ээдрээтэйд уулзсан бол гээд санахаар 

	Царайгаа ч харалцаагүй минь өнөө санахад азтай 

	 

	гэх мэтээр их зохиолчийн уламжлалыг яаж үнэлэх, нийгмийн баялаг болсон авьяас билигтэн болон ер нь хүн хүндээ яаж хандвал зохих талаар юм бодуулсан, сургамжтай санааг урнаар өгүүлсэн гүнзгий утгатай болсон байна. Хээнцэрлэн чамирхах хандлага залуу нөхдийн бүтээлд амь бөхтэй зууралдсан бус энгүүн агаад уран бичих талаар ахмад зохиолчдоосоо амжилттай суралцан анхныхаа бүтээлийг туурвиж яваа нөхөд залгамж үеийн шүлэгчдийн дунд цөөнгүй бий. Тэр ч байтугай хэлбэр хөөцөлдөж агуулгыг орхигдуулан гоё үг дүрслэлийн хойноос тэмүүлж ойлгомжгүй үгээр цэцэрхэхэд хүрсэн гэж шүүмжлэгдсэн О. Дашбалбарт ч уран санааг эрхэмлэн энгүүн агаад уран бичсэн шүлэг байгаа юм. «Орос орон» шүлэгтээ фашистуудын эсрэг эрэлхгээр тэмцэн дайсны пулемётын амыг цээжээрээ таглан устгасан Матросовын тухай өгүүлээд

	 

	Орос орноо цээжээрээ хамгаалсан 

	Алдар хүсээгүй алдарт хүү ишгээ 

	Орчлон дэлхийг хэчнээн ч аюулаас 

	Амь өрсөн аврав даа орос орон

	 

	гэж гардаг нь үүний жишээ юм. Мөн хөдөө нутаг бага насаа дурссан, орь залуугийн романтик тэмүүлэл, цайлган сэтгэлийг илэрхийлсэн шүлгүүд нь уянгалаг аястай, сэтгэлд нийцтэй болсон тал бий. Гэвч О. Дашбалбарт үүний зэрэгцээгээр сүүлийн үеийн залуу шүлэгчид орчин үеийн яруу найргийн үндсэн шинж мэтээр гэнэхнээр ойлгон бие биеэ даган хошуурч байгаа барилаар хэт өвөрмөц урлах гэж гоё хийсвэр үгээр бичсэнийг нь нэгэн ахмад шүүмжлэгч агуулгыг орхигдуулж хэлбэр хөөцөлдсөн цэцэрхэл гэж шүүмжилснийг өмнө дурдсан билээ. О. Дашбалбар яруу найргаар сэтгэх, дүрслэх, шүлэглэх авьяас чадвартай шүлэгч боловч бүтээлд нь бичлэг дүрслэлийн олон арга барил хооронд нь эрс зааглаж болмоор ялгаран зарим нь зориудын туршиц, хэлбэр хөөцөлдсөн чамирхлын шинжтэй буй нь түүний дуу хоолой, арга барил тогтворжоогүйтэй холбоотой болов уу? Иймд цаашид өөрийнхөө бичлэгийн өнгө аясыг зөв олж тогтоох нь зүйтэй юм. Е. Евтушенко «Орчин үеийн залууст хоцрогдсон мэт санагдахгүй амьдрал таньсан өвөгчүүд гэнэн тэнэг мэт үзэгдэхгүй шүлэг хамгийн сайн шүлэг» гэж хэлсэн нь утга урлал, уламжлал шинэчлэлийг тэгш хослуулахыг чухалчилсан санаа мөн.

	Мөн энгийн бичих, эрхэмсэг тансаг, цэцэн цэлмэг шүлэглэх нь шүлэгчийн өөрийн арга барил, тухайн шүлгийн төрөл хэлбэр, сэдэв агуулгын онцлогтой холбоотой. Өөрөөр хэлбэл, шүлгийн төрөл хэлбэр, сэдэв тус бүрд өөрийн өнгө аяс бий. Бөхөд хүүхний хувцас өмсгөж, ажилд найр наадмын гоёлтой явбал зохимжгүйн адил нийтлэл уянгыг нялуун гоё үгээр бичих бус сүрлэг бадрангуй найруулга шаардах нь мэдээж юм. Гэтэл орчин үеийн зарим залуу шүлэгч бүгдийг хээнцэр гоё хийсвэрлэн бичихийг шаардан ингэж бичээгүй бол ямар ч төрөл хэлбэрийн шүлэг байлаа гэсэн орчин үеийн биш, ур муу гэсэн үгээр зэмлэдэг нь зохисгүй юм.

	Өнөөгийн яруу найргийн агуулга, сэдэв маш их өргөжин тэлжээ. Түүхийн өгүүлэмж, багын дурсамжаас өнөө үеийн амьдрал, ирээдүйн тухай сэтгэмж, хоёр хүний үерхэл нөхөрлөлөөс улс түмний найрамдал энэ бүхэн яруу найргийн агуулгын цар хүрээг тэлж, багын тоглоом, нутгийн бор толгодоос Алтай, Хангайн уулс, сумын төвөөс нийслэл хот, улмаар улсын хилээс давж Зөвлөлт улс, социалист орнууд, дэлхийн бусад улс түмний амьдрал, бөмбөрцөг дэлхийн тухай сэтгэмж, эх дэлхийгээсээ хальж сансрын сэдэв энэ бүхэн монгол яруу найргийн уянгын дүрийн сэтгэлд багтаж байна. Энэ өргөн дэлгэр агуулгыг маш баялаг хэлбэр дүрслэлээр илэрхийлэн монгол яруу найргийн их найрал хөгжим нэгэн ижил загвараар бус түмэн өнгө мянган эгшгээр дуурьсах учиртай бөгөөд этгээд марзан ая солгой саарал өнгө л харш юм. Мөн яруу найрагчид цөмөөрөө бөмбөрчин юм уу, бүрээчин шиг байвал тэр олон өнгө эгшгийг төгс төгөлдөр илэрхийлж чадахгүй билээ. Иймд өнөөгийн яруу найргийн чанарын асуудлыг авч үзэхдээ бүхий л төрөл хэлбэрийг жигд анхааран үзэх нь зүйн хэрэг. Тэгвэл өнөө үеийн яруу найрагт шинийг эрэлхийлэх хандлага байвч бүхий л төрөл хэлбэр уран бүтээлчдийг жигд хамарч чадаагүй, хуучин шинэ арга барил нэг хүнд тэр байтугай нэг шүлэгт хүртэл хутгалдан хоорондоо зөрчилдсөнөөс шинэлэг талыг нь бүдгэрүүлж байгаа буюу өнөөгийн яруу найргийн шинэлэг тал нь нэгдмэл систем болж чадаагүй, эрлийн үр дүн янз бүр, эхлэл туршцын чанартай хэвээр байна. Мөн яруу найргийн уран чадварын түвшин жигд биш өнөөгийн яруу найргийн ололтыг эзэмших талаар яруу найрагч бүр харилцан адилгүй шүлэгчдийн бүтээл нэг талаараа сайн байхад нөгөө талаараа доголдох жишээтэй байна.

	Орчин үед дууны яруу найраг харьцангуйгаар хамгийн хоцорч буй бөгөөд санаагаа ерөнхийлөн тоочих сэтгэлгээний гүехэн байдал зонхилж уран санаа, дүрслэлээр чамлагдаж байна. Хөг аялгууны сайхнаар чих илбэддэгээс бус бөмбөг дэлбэрвэл аюултай гэх юм уу цэрэг хүн гэдэг цэнэгтэй бууны бай биш ээ гэж дуулдгийг жирийн унших юм бол тийм ч яруу сайхан санагдахгүй. Түүгээр ч үл барам хамгийн орчин үеийн урлагт тооцогддог эстрадын дууны шүлэг туйлын хоцрогдсон арга барилаар бичигдэж байна. Үнэнийг хэлэхэд эстрадын дууны шүлэг бичдэг мэргэжлийн яруу найрагч байхгүй, эхлэн бичигчдийн бүтээл зонхилж байна. Эхлэн бичигчийн зохиосон нэг ийм дуунд,

	 

	Үерийн ус шиг оргилсон хайраараа 

	Үнэнч зүрхээ хоёулаа жаргаая

	 

	гэж гарч байгаа нь утга санаа, учир зүй аль алинаараа будилаантай юм. Үер гэж булингартай бөгөөд илүүдсэн усыг хэлдэг, хайр бол цэвэр ариун байдаг гээд бодохоор энэ дууны утга санаа ямар болох нь тодорхой.

	Өнөө үед манай уншигчдын оюун санааны өсөлт соёлын түвшин маш их ахиж зөвхөн өөрийн орны төдийгүй Зөвлөлт Холбоот Улс, социалист бусад орон, дэлхий дахины яруу найргийн шилдэг дээжистэй бараг бүрэн танилцаж шүлгийг ойлгон хүлээн авч үнэлэх үзэл санаа, гоозүйн шалгуур нь эрс дээшилсэн байна. Иймд амьдарч буй эрин үеийнхээ хөгжлийн айзам, ард түмний сэтгэлийн догдлолыг шүлэг зохиолдоо тусган орчин үеийн уншигчдын оюун санааны эрэлт шаардлагад бүрэн нийцэхүйц бүтээл туурвихын тулд уран чадвараа улам бүр дээшлүүлэх нь яруу найрагчдын үүрэг мөн 

	 

	1987


НОМ ЗҮЙ

	Баттогтох Д. Утга санаа, уран чадвар хосолсон бүтээл «Залуучуудын үнэн». 1987 № 42

	Билигсайхан Ч. Арван хөрөг УБ. 1987

	Богатырев П.Г., Гусев Б. Е. и др. Русское народное творчество М. 1966

	Гаадамба Ш. Зохиолчийн хөдөлмөр. УБ. 1967

	Герасимович Л. К. Образ В. И. Ленина в современной монгольской художественной литературе; Народы Азии и Африки, 1963, № 2

	Герасимович Л. К. Литература МНР Л. 1965

	Герасимович Л. К. Монголын яруу найрагч Ц. Гайтавын уянга, Гадаадынхан монголын уран зохиолын тухай УБ. 1971

	Ёндон Д. Яруу найргийн уран чадварын асуудалд; Монголын утга зохиолын судлал шүүмжлэл УБ. 1981

	Лессинг Г. Э. Лаокоон буюу уран зураг, яруу найраг хоёрын заагийн тухай УБ. 1975

	Лувсанвандан С. Утга зохиолын хөгжлийн асуудлууд УБ. 1972 

	МОҮУЗТТ. Монголын орчин үеийн утга зохиолын товч түүх УБ. 1968 

	Мөнх Ц. Орчин үе, уран сайхны шүүмжлэл УБ. 1974

	Отгонсүрэн Д. Самаркандын шөнө сайхан болжээ, Утга зохиолын шүүмжлэл УБ. 1985

	Ошанин Л. Монголын дуучин Явуухулангийн «Уянга» түүврийн тухай, Гадаадынхан монголын уран зохиолын тухай. УБ. 1977

	Сикорский В. Монголын орчин үеийн яруу найраг, Гадаадынхан монголын уран зохиолын тухай. УБ. 1977

	Содов Л. Сэтгүүлзүй, уран зохиол, бодол эргэцүүлэл УБ. 1986

	Төмөр Ж. Амьдын жаргал уу аль эсвэл, Утга зохиолын хөгжлийн асуудлууд УБ. 1971, 254—258 дахь тал

	Удвал С. Монголын зохиолчдын III их хурал дээр тавьсан илтгэл Соёл, утга зохиол. 1962 № 17

	Удвал С. Утга зохиол, өнөө үе, шинэ зорилт (илтгэл). Монголын зохиолчдын V их хурал. УБ. 1975

	Удвал С. Лениний дүр монголын уран зохиолд. Цог, 1970. № 1 

	Хасбаатар Ц. Утга зохиолын тухай бодол. УБ. 1973

	Хасбаатар Ц. Яруу найргийн тухай бодол. Утга зохиол урлаг. 1983. № 48

	Цолмон Д. Кино уран зохиолын зарим төстэй шинж; Соёл, 1982 № 2

	Цэдэв Д. Зохиолчийн урлах эрдэм. УБ. 1978

	Цэнд Д. Зохиолчийн уран чадварын асуудал. УБ. 1972

	Цэнд Д. Монголын орчин үеийн уянгын яруу найраг. УБ. 1972

	Цэнд Д. Зохиолчийн уран бүтээлийн тухай. УБ. 1984

	Цэнд Д. Уянгын яруу найраг дахь уран сайхны нээлт, Яруу найргийн сэтгэмж. Хэл зохиол судлал. XIX боть УБ. 1986 

	Цэнд-Аюуш Ш. Утга зохиолд мөнхөжсөн Ленин Сүхбаатар, УБ. 1977 

	Эрэвгийлхан Л. Түлээчнээ яаж бичив. «Залуучуудын үнэн». 1962. № 6

	Явуухулан Б. Яруу найраг—миний амьдрал. УБ. 1983

	 


1990 оны хэвлэлийн Хэвлэн нийтлэлийн мэдээлэл

	 

	Х. САМПИЛДЭНДЭВ

	 

	ЯРУУ НАЙРГИЙН ШИНЭ ТӨЛӨВ

	 

	Редактор Ц. Мөнх

	 

	УЛСЫН ХЭВЛЭЛИЙН ГАЗАР 

	УЛААНБААТАР, 1990

	 

	Хэвлэлийн редактор Т. Доржпүрэв

	Зураач Д. Энхтуул

	Уран сайхны редактор Д. Болдбаатар 

	Техник редактор Г. Шаалай

	Хянагч Г. Алтанцэцэг, Т. Оюун

	 

	Өрөлтөд 1990 оны 5 сарын 29-нд 

	Хэвлэлтэд 1990 оны 8 сарын 2-нд 

	Цаасны хэмжээ 84x108/32 

	Өндөр хэвлэлийн цаас № 1. 

	Үсэг: Утга зохиолын 

	Хх 6,25 Хнх 10 50 

	Тх 9.0 

	Хэвлэсэн тоо 1000

	ХГ № 086У30/9 

	За № 94

	Үнэ: 6 төг

	 

	Улсын хэвлэлийн газар. 

	Улаанбаатар 11, Элдэв-Очирын гудамж 7.

	 

	Армийн СХ-ийн хэвлэх үйлдвэрт хэвлэв. 

	Улаанбаатар. Партизаны гудамж, 2.

	
Заметки

		[←1]
	 Удвал С. Монголын зохиолчдын III их хурал дээр тавьсан илтгэл Соёл, утга зохиол. 1962 № 17
 




	[←2]
	 Богатырев П.Г., Гусев Б. Е. и др. Русское народное творчество М. 1966. стр. 343




	[←3]
	 МОҮУЗТТ. Монголын орчин үеийн утга зохиолын товч түүх УБ. 1968, 266 дахь тал




	[←4]
	 МОҮУЗТТ. Монголын орчин үеийн утга зохиолын товч түүх УБ. 1968, 265 дахь тал




	[←5]
	 Явуухулан Б. Яруу найраг—миний амьдрал. УБ. 1983. 48—49 дэх тал




	[←6]
	 Явуухулан Б. Яруу найраг—миний амьдрал. УБ. 1983. 5 дахь тал




	[←7]
	 Удвал С. Монголын зохиолчдын III их хурал дээр тавьсан илтгэл Соёл, утга зохиол. 1962 № 17




	[←8]
	 Явуухулан Б. Яруу найраг—миний амьдрал. УБ. 1983, 24 дэх тал




	[←9]
	 Цэдэв Д. Зохиолчийн урлах эрдэм. УБ. 1978, 95 дахь тал




	[←10]
	 Ёндон Д. Яруу найргийн уран чадварын асуудалд; Монголын утга зохиолын судлал шүүмжлэл УБ. 1981, 90 дэх тал




	[←11]
	 Явуухулан Б. Яруу найраг—миний амьдрал. УБ. 1983, 62—63 дахь тал




	[←12]
	 Цэнд Д. Зохиолчийн уран бүтээлийн тухай. УБ. 1984, 55, 56 дахь тал




	[←13]
	 Хасбаатар Ц. Яруу найргийн тухай бодол. Утга зохиол урлаг. 1983. № 48




	[←14]
	 МОҮУЗТТ. Монголын орчин үеийн утга зохиолын товч түүх УБ. 1968, 263 дахь тал




	[←15]
	 Герасимович Л. К. Монголын яруу найрагч Ц. Гайтавын уянга, Гадаадынхан монголын уран зохиолын тухай УБ. 1971, 38 дахь тал




	[←16]
	 Явуухулан Б. Яруу найраг—миний амьдрал. УБ. 1983, 25 дахь тал




	[←17]
	 Мөнх Ц. Орчин үе, уран сайхны шүүмжлэл УБ. 1974, 101 дэх тал




	[←18]
	 Герасимович Л. К. Образ В. И. Ленина в современной монгольской художественной литературе; Народы Азии и Африки, 1963, № 2, 64




	[←19]
	 Мөнх Ц. Орчин үе, уран сайхны шүүмжлэл УБ. 1974, 101 дэх тал




	[←20]
	 Цэнд-Аюуш Ш. Утга зохиолд мөнхөжсөн Ленин Сүхбаатар, УБ. 1977, 6 дахь тал




	[←21]
	 Удвал С. Лениний дүр монголын уран зохиолд. Цог, 1970. № 1, 10 дахь тал




	[←22]
	 Ёндон Д. Яруу найргийн уран чадварын асуудалд; Монголын утга зохиолын судлал шүүмжлэл УБ. 1981. 87 дахь тал




	[←23]
	 Билигсайхан Ч. Арван хөрөг УБ. 1987, 78 дахь тал




	[←24]
	 Мөнх Ц. Орчин үе, уран сайхны шүүмжлэл УБ. 1974, 144—145 дахь тал




	[←25]
	 Баттогтох Д. Утга санаа, уран чадвар хосолсон бүтээл «Залуучуудын үнэн». 1987 № 42




	[←26]
	 Цэнд Д. Зохиолчийн уран бүтээлийн тухай. УБ. 1984, 76 дахь тал




	[←27]
	 МОҮУЗТТ. Монголын орчин үеийн утга зохиолын товч түүх УБ. 1968, 275 дахь тал




	[←28]
	 Цэнд Д. Зохиолчийн уран бүтээлийн тухай. УБ. 1984, 79—80 дахь тал




	[←29]
	 Герасимович Л. К. Монголын яруу найрагч Ц. Гайтавын уянга, Гадаадынхан монголын уран зохиолын тухай УБ. 1971, 41 дэх тал 




	[←30]
	 Цэнд Д. Уянгын яруу найраг дахь уран сайхны нээлт, Яруу найргийн сэтгэмж. Хэл зохиол судлал. XIX боть УБ. 1986, 179 дэх тал 




	[←31]
	 Явуухулан Б. Яруу найраг—миний амьдрал. УБ. 1983, 83 дахь тал




	[←32]
	 МОҮУЗТТ. Монголын орчин үеийн утга зохиолын товч түүх УБ. 1968, 278 дахь тал 




	[←33]
	 Цэнд Д. Зохиолчийн уран бүтээлийн тухай. УБ. 1984, 78 дахь тал




	[←34]
	 Мөнх Ц. Орчин үе, уран сайхны шүүмжлэл УБ. 1974, 102 дахь тал




	[←35]
	 МОҮУЗТТ. Монголын орчин үеийн утга зохиолын товч түүх УБ. 1968, 269 дэх тал 




	[←36]
	 МОҮУЗТТ. Монголын орчин үеийн утга зохиолын товч түүх УБ. 1968, 271 дэх тал




	[←37]
	 Содов Л. Сэтгүүлзүй, уран зохиол, бодол эргэцүүлэл УБ. 1986, 72 дахь тал 




	[←38]
	 МОҮУЗТТ. Монголын орчин үеийн утга зохиолын товч түүх УБ. 1968, 274 дэх тал 




	[←39]
	 Ёндон Д. Яруу найргийн уран чадварын асуудалд; Монголын утга зохиолын судлал шүүмжлэл УБ. 1981, 89 дэх тал




	[←40]
	 Лессинг Г. Э. Лаокоон буюу уран зураг, яруу найраг хоёрын заагийн тухай УБ., 1975, 98 дахь тал 




	[←41]
	 Удвал С. Утга зохиол, өнөө үе, шинэ зорилт (илтгэл). Монголын зохиолчдын V их хурал. УБ., 1975, 32 дахь тал 




	[←42]
	 Цолмон Д. Кино уран зохиолын зарим төстэй шинж; Соёл, 1982 № 2, 46 дахь тал 




	[←43]
	 МОҮУЗТТ. Монголын орчин үеийн утга зохиолын товч түүх УБ. 1968, 292 дахь тал 




	[←44]
	 Явуухулан Б. Яруу найраг—миний амьдрал. УБ. 1983. 88 дахь тал 




	[←45]
	 Содов Л. Сэтгүүлзүй, уран зохиол, бодол эргэцүүлэл УБ. 1986. 253 дахь тал




	[←46]
	 Герасимович Л. К. Литература МНР Л., 1965. стр. 213 




	[←47]
	 Лувсанвандан С. Утга зохиолын хөгжлийн асуудлууд УБ. 1972. 161 дэх тал 




	[←48]
	 Ошанин Л. Монголын дуучин Явуухулангийн «Уянга» түүврийн тухай, Гадаадынхан монголын уран зохиолын тухай. УБ. 1977. 173 дахь тал 




	[←49]
	 МОҮУЗТТ. Монголын орчин үеийн утга зохиолын товч түүх УБ. 1968. 288 дахь тал 




	[←50]
	 Ёндон Д. Яруу найргийн уран чадварын асуудалд; Монголын утга зохиолын судлал шүүмжлэл УБ. 88—89 дэх тал 




	[←51]
	 Гаадамба Ш. Зохиолчийн хөдөлмөр. УБ, 1967. 129 дэх тал




	[←52]
	 Отгонсүрэн Д. Самаркандын шөнө сайхан болжээ, Утга зохиолын шүүмжлэл УБ. 1985. 115—116 дахь тал




	[←53]
	 Удвал С. Утга зохиол, өнөө үе, шинэ зорилт (илтгэл). Монголын зохиолчдын V их хурал. УБ. 1975, 25 дахь тал




	[←54]
	 Явуухулан Б. Яруу найраг—миний амьдрал. УБ., 1983, 112 дахь тал




	[←55]
	 Билигсайхан Ч. Арван хөрөг УБ. 1987, 32 дахь тал




	[←56]
	 Билигсайхан Ч. Арван хөрөг УБ. 1987, 32 дахь тал




	[←57]
	 Хасбаатар Ц. Утга зохиолын тухай бодол. УБ. 1973, 78, 80 дахь тал




	[←58]
	 МОҮУЗТТ. Монголын орчин үеийн утга зохиолын товч түүх УБ. 1968, 267 дахь тал




	[←59]
	 МОҮУЗТТ. Монголын орчин үеийн утга зохиолын товч түүх УБ. 1968, 268 дахь тал 




	[←60]
	 МОҮУЗТТ. Монголын орчин үеийн утга зохиолын товч түүх УБ. 1968, 269 дэх тал




	[←61]
	 МОҮУЗТТ. Монголын орчин үеийн утга зохиолын товч түүх УБ. 1968, 283 дахь тал




	[←62]
	 Төмөр Ж. Амьдын жаргал уу аль эсвэл, Утга зохиолын хөгжлийн асуудлууд УБ., 1971. 255 дахь тал 




	[←63]
	 Сикорский В. Монголын орчин үеийн яруу найраг, Гадаадынхан монголын уран зохиолын тухай. УБ. 1977 207 дахь тал 




cover.jpeg
X.CAMNUAL3HAIB
A

HPVV ,%
~ HAMPTHHH
© LIMHY
T6/I6B





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





